
Fakatatau mo ʻeku vakaí, ʻoku fonu ʻa e nofoʻanga kotoa pē—tukukehe ha niʻihi siʻi ʻi mui. ʻOku ʻi ai pē ha meʻa ke fakaleleiʻi. Ko ha fakaʻatuʻi ia kiate kinautolu ʻoku kiʻi tōmuí, koeʻuhí ko e feʻefiʻefihi ʻa e ʻū meʻalelé, ke maʻu hanau nofoʻanga ʻi haʻanau aʻu mai.
Ko ha ʻaho lelei ʻeni—ʻa e ʻaho ʻo e konifelenisí. Kuo tau ongona hano hivaʻi ʻe he kuaea fakaʻofoʻofá ha ngaahi fasi mālie. Ko e taimi kotoa pē ʻoku ou fanongo ai ki he kuaeá pe fanongo ki he ʻōkaní pe pianó, ʻoku ou fakakaukau ki heʻeku fineʻeikí, ʻa ia naʻá ne pehē, “ʻOku ou saiʻia ʻi he ngaahi fakalāngilangi kotoa pē kuo fai kiate koé, ʻa e ngaahi mataʻitohi kotoa kuó ke maʻú, pea mo e ngaahi ngāue kotoa kuó ke faí. ʻOku taha pē meʻa ʻoku ou fakameʻapangoʻia aí, ko e ʻikai ke ke hoko atu he tā-pianó.” Mālō, Fineʻeiki. Pehē ange mai naʻe pehē.
Ko ha meʻa lelei moʻoni, ngaahi tokoua mo e tuofāfine, ke talitali lelei kimoutolu ki he Konifelenisi Lahi Fakavaeuataʻu Hono 182 ʻa e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní.
Talu ʻetau feʻiloaki he māhina ʻe ono kuo hilí, kuo fakatapui ha temipale foʻou ʻe tolu, pea toe fakatapui mo ha temipale ʻe taha. Ne hoko ko haku faingamālie ʻi Mē ke fakatapui ʻa e Temipale fakaʻofoʻofa ʻo Kenisesi Siti Mīsulí pea mo kau ʻi hono fakafiefiaʻi fakafonuá. Te u fakaikiiki lahi ange ʻa e kātoanga ko iá ʻe heʻeku lea ʻa pongipongí.
Naʻe fakatapui ʻi Sune ʻe Palesiteni Tietā F. ʻUkitofa ʻa e temipale ʻi Mānosi ʻi Palāsilá,ne fuoloa e tatali ki aí pea ʻi he konga ki muʻa ʻo Sepitemá, naʻe toe fakatapui ai ʻe Palesiteni Henelī B. ʻAealingi ʻa e temipale ne toe fakaleleiʻi ʻi Puenosi ʻAealesi ʻi ʻĀsenitiná, ko ha temipale ne u faingamālie ke fakatapui he meimei taʻu ʻe 27 kuo hilí. ʻI he uike pē ʻe ua kuo hilí, ne toe fakatapui ai ʻe Palesiteni Poiti K. Peeka ʻa e temipale fakaʻofoʻofa ʻo Pilikihami Sití ʻi hono kolo tupuʻanga naʻe fāʻeleʻi mo ohi hake aí.
Hangē ko ia ne u fakahā ki muʻá, ʻoku ʻikai ha fale ʻoku langa ʻe he Siasí ʻe toe mahuʻinga ange he temipalé, pea ʻoku tau fiefia ke lele hatau temipale ʻe 139 he funga ʻo e māmaní, mo ha temipale kehe ʻe 27 ne ʻosi fakahā pe ʻoku kei langa. ʻOku tau fakafetaʻi ko e ngaahi fale toputapú ni pea mo e ngaahi tāpuaki ʻoku nau ʻomai ki heʻetau moʻuí.
ʻOku ou fiefia he pongipongí ni ke fakahā ha temipale kehe ʻe ua, ʻa ia ʻe langa ʻi he ngaahi māhina mo e ngaahi taʻu ka hokó ʻi he ongo feituʻu ko ʻení: Tūsoni, ʻAlesona, mo ʻAlekuipa ʻi Pelū. ʻE toki ʻoatu e ngaahi fakaikiiki ki he ongo temipale ko ʻení ʻi he kahaʻú ʻo ka maʻu ʻa e ngaahi ngofua ʻoku fie maʻú pea ʻi hano fakangofua.
ʻE kāinga, ʻoku ou fie afe he taimí ni ki ha meʻa ʻe taha—ʻa ia, ko e ngāue fakafaifekaú.
Kuo kiʻi fuoloa mai ʻeni hano fakangofua ʻe he Kau Palesitenisī ʻUluakí mo e Kōlomu ʻo e Kau ʻAposetolo ʻe Toko Hongofulu Mā Uá ha kau talavou mei ha ngaahi fonua ʻe niʻihi ke nau ngāue ʻi honau taʻu 18 ʻi he taimi kuo nau taau ai, lava, pea mo ʻosi mei he ako maʻolungá, mo fakahaaʻi ha holi moʻoni ke ngāué. Ko ha tuʻutuʻuni pē ʻeni ki ha ngaahi fonua pau ʻe niʻihi pea kuó ne fakaʻatā ai ha kau talavou ʻe lauiafe ke nau ngāue fakafaifekau lelei pea mo fakahoko e ngaahi fatongia fakakautau ʻoku fie maʻú mo e ngaahi faingamālie fakaakó.
Ne lelei e meʻa ne tau aʻusia mo e kau faifekau taʻu 18 ko ʻení. ʻOku lipooti mai heʻenau kau palesiteni fakamisioná ʻoku nau talangofua, faivelenga, fakapotopoto, pea mo ngāue lelei tatau pē mo e kau faifekau matuʻotuʻa ange ʻoku ngāue ʻi he misiona tataú. Kuo hanga ʻe heʻenau faivelengá, talangofuá, mo e fakapotopotó ʻo ʻai ke tau fie maʻu ai ha faingamālie ngāue fakafaifekau kei siʻi tatau maʻá e kau talavou kotoa, tatau ai pē pe ko e fē fonua ʻoku nau omi mei aí.
ʻOku ou fiefia ke fakahā ʻe kamata pē he taimí ni, ko e kau talavou moʻui taau kotoa pē kuo ʻosi mei he ako māʻolungá pe tuʻunga ako tatau, tatau ai pē pe ʻoku nau nofo ʻi fē, ʻoku nau maʻu e faingamālie pea ʻe fakaongoongoleleiʻi kinautolu ki he ngāue fakafaifekaú ʻo kamata ʻi he taʻu 18, kae ʻikai ko e taʻu 19. ʻOku ʻikai ko haʻaku fokotuʻu atu ke fakahoko—pe ʻe totonu—ki he talavou kotoa pē—ʻi he taʻu kei siʻi ko ʻení. Ka ʻe fakatatau pē mo e ngaahi tūkunga fakafoʻituituí pea mo hono fakafuofuaʻi ʻe he kau taki lakanga fakataulaʻeikí, ka kuo ʻatā ʻa e faingamālie ko ʻení he taimí ni.
ʻI heʻemau fakakaukauʻi ʻi he faʻa lotu e taʻu ʻe lava ke kamata ai e ngāue fakafaifekau ʻa e kau talavoú, ne mau toe fakakaukauʻi foki ai mo e taʻu ʻe lava ke ngāue ai ʻa e kau finemuí. ʻOku ou fiefia he ʻahó ni ke fakahā ko e kau finemui kotoa pē ʻoku malava mo moʻui taau pea ʻoku nau maʻu ha holi ke ngāue, ʻe lava ke fakaongoongoleleiʻi kinautolu ki he ngāue fakafaifekaú ke nau kamata ʻi he taʻu 19, kae ʻikai ko e taʻu 21.
ʻOku mau toe fakamahino atu ko e ngāue fakafaifekaú ko ha fatongia fakataulaʻeiki ia—pea ʻoku mau poupouʻi atu ki ai ʻa e kau talavou moʻui taau kotoa pē ʻoku nau malava fakaesino mo fakaʻatamai ke tali ʻa e ui ke ngāué. ʻOku tokolahi mo ha kau finemui ʻoku ngāue mo kinautolu foki, ka ʻoku ʻikai ke nau haʻisia ki he fekau tatau ke ngāué ʻo hangē ko e kau talavoú. Neongo ia, ʻoku mau fakamahino atu ki he houʻeiki fafine kei talavou ʻo e Siasí, ʻoku nau fai ha tokoni mahuʻinga ʻi heʻenau hoko ko e kau faifekaú, pea ʻoku mau tali lelei ʻenau tokoní.
ʻOku kei hoko atu ʻetau fie maʻu ha ngaahi hoa mali matuʻotuʻá. Fakatatau mo homou tūkungá, mo hoʻomou ʻatā ke maʻu vāhenga mālōloó pea mo hoʻomou moʻui leleí, ʻoku ou poupou atu ke mou fakaʻataʻataaʻi kimoutolu ke ngāue fakafaifekau taimi kakato. ʻE fakatou maʻu ʻe he husepānití mo e uaifí ha fiefia lahi ange ʻi heʻena ngāue fakataha ʻo tokoniʻi e fānau ʻa ʻetau Tamaí.
Ko ia ʻe hoku kāinga, ʻofa ke tau fakafanongo lelei ki he ngaahi pōpoaki ʻe fakahoko ʻi he lolotonga ʻo e ongo ʻaho ʻe ua ka hokó, ke tau lava ʻo ongoʻi e Laumālie ʻo e ʻEikí, mo maʻu ʻa e ʻilo te Ne fie maʻu maʻatautolú. ʻOfa ke tau aʻusia ʻeni, pea ʻoku ou fai ia ʻi he huafa ʻo Sīsū Kalaisí, ʻēmeni.

ʻE Palesiteni Monisoni, ʻoku mau ʻofeina, fakaʻapaʻapaʻi, mo poupouʻi koe! ʻOku fakatupu ivi lahi ʻa e fanongonongo mahuʻinga ko ʻeni fekauʻaki mo e ngāue fakafaifekaú. ʻOku ou kei manatuʻi pē ʻeku fiefia ʻi he 1960 ʻi he taimi naʻe holoki ai ʻa e taʻu ke ngāue ai ʻa e kau talavoú mei he taʻu 20 ki he taʻu 19. Naʻá ku tūʻuta atu ki he Misiona Pilitāniá ko ha faifekau ne toki ui foʻou ʻi hoku taʻu 20. Ko e fuofua faifekau taʻu 19 ʻi homau misioná ko ʻEletā Sefilī R. Hōlani, ko ha tānaki mahuʻinga fau. Naʻe toe pē ha ngaahi māhina siʻi pea toki hoko hono taʻu 20. Pea ʻi he lolotonga ʻo e taʻú, ne toe tūʻuta ange mo ha kau taʻu 19 tokolahi ange. Ko ha kau faifekau talangofua mo faivelenga kinautolu, pea naʻe fakalakalaka ʻa e ngāué. ʻOku ou tui pau ʻe aʻusia ha ututaʻu lelei ange he taimí ni, ʻi hono fakahoko ko ia ʻe he kau faifekau māʻoniʻoni mo loto līʻoá ʻa e fekau ʻa e Fakamoʻuí ke malanga ʻaki ʻEne ongoongoleleí.
Ko ʻeku fakakaukaú, ʻoku mateuteu lelei ange kimoutolu ʻi he toʻu ʻoku ʻalu haké ʻi ha toe toʻu tangata ki muʻa. Ko hoʻomou ʻilo ʻo e folofolá ʻoku makehe atu. Ka ko e ngaahi faingataʻa ʻoku fehangahangai mo homou toʻu tangatá mo ia ʻi hoʻomou teuteu ke ngāué ʻoku tatau pē mo ia ʻoku fahangahangai mo e toenga kotoa ʻo e kāingalotu ʻo e Siasí. ʻOku mahino kotoa kiate kitautolu ʻoku ʻikai fenāpasi ʻa e tukufakaholo ʻi he konga lahi ʻo e māmaní mo e ngaahi tukupā māʻoniʻoni mo fakalaumālié. Kuo fakatokanga mo akonaki ʻaki ʻe he kau takí ʻa e fakatomalá ki he kakaí ʻi he kotoa e hisitōlia ʻo māmaní. ʻI he Tohi ʻa Molomoná, ne fuʻu hohaʻa ʻa ʻAlamā ko e Siʻí ʻi he anga taʻemāʻoniʻoní mo e ʻikai ke moʻui ʻaki e Ongoongoleleí ʻo ne fakafisi ai mei he fakamaau pulé, ko e taki ʻo e kakai Nīfaí, kae nofo taha pē ki hono uiuiʻi fakaepalōfitá.1
ʻOku pehē ʻe ʻAlamā he taha ʻo e ngaahi veesi loloto taha he folofolá kotoa, “Kapau ʻoku mou ongoʻi ha liliu ʻi homou lotó, pea kapau kuo mou fie hiva ʻaki ʻa e hiva ʻo ʻene ʻofa huhuʻí, ʻoku ou fie fehuʻi atu, pe ʻoku mou lava ʻo ongoʻi pehē he taimí ni?”2
ʻOku lipooti mei he kau taki fakalotofonua ʻo māmaní, kuo ʻikai mo ha taimi ʻe toe mālohi ange ai e kāingalotu ʻo e Siasí ʻi he vakai fakalūkufua ki aí, tautautefito pē ki hotau toʻu tupú. Ka ‘oku meimei ke ʻi ai maʻu pē ha meʻa ʻe ua ʻoku fai ki ai e hohaʻá: ʻuluakí, ko e fakautuutu ʻo e anga taʻe māʻoniʻoní ʻi māmaní, pea uá, ko e fakahōhōlotó mo e taʻe fie loto ʻaki ʻe ha kāingalotu ʻe niʻihi. ʻOku nau kumi faleʻi ki hono tokoniʻi e kāingalotú ke muimui ʻi he Fakamoʻuí ke tuʻuloa mo lahi ange ʻenau uluí.
Kuo laui senituli hono kei ongona e fehuʻí, “ʻOku mou lava ke ongoʻi pehē he taimí ni?” Kuo ʻikai mo ha toe taimi ʻe mahuʻinga ange ai e tukupā ʻa ʻAlamaá—‘i he lahi fau e meʻa kuo tau maʻu he kuonga ní—kau ai hono Toe Fakafoki Mai e kakato ʻo e ongoongolelei ʻo Sīsū Kalaisí, foaki mai ʻo e ngaahi meʻafoaki fakalaumālié, mo e ngaahi tāpuaki taʻe toe fehuʻia ʻo langí.
Taimi nounou mei hono ui ʻo ʻEselā Tafi Penisoni ko e ʻAposetolo he 1943, ne faleʻi ia ʻe Palesiteni Siaosi ʻAlipate Sāmita,3 “Ko ho misioná . . . [ke ke] . . . fakatokanga ki he kakaí . . . ʻi he founga ʻofa taha ʻe lavá, ko e fakatomalá pē te ne fakaleleiʻi e ngaahi kovi ʻo e māmani ko ‘ení.”4 Ne fai e leá ni ʻoku lolotonga hoko e Tau Lahi hono II ʻa Māmaní.
Kuo toe fakautuutu ange e faiangahalá he ʻahó ni. Ne pehē ʻe ha taha faʻu tohi ʻiloa, “ʻOku ʻiloʻi ʻe he taha kotoa hono fakatuʻutāmaki ʻo e anga fakafonuá, pea ʻoku ʻikai ʻamanaki ha taha ia ʻe liliu.”5 ʻOku kehe atu hono toutou fakaʻasi ʻo e anga fakamālohí mo e angaʻulí ʻi he mūsiká, fakafiefiá, ʻātí, mo e mītia kehekehe hotau ʻahó ni. Naʻe mālie hono fakamatalaʻi ʻeni ʻe ha tangata ako lotu Papitaiso, “Kuo ʻikai kei lava ʻe hotau ʻulungaanga mo e tui fakasivilaisé ʻo taʻofi e koví.”6
ʻOku ʻikai ha ofo ʻi he tui ʻa e niʻihi he Siasí ʻe ʻikai ke nau lava ʻo tali e fehuʻi ʻa ʻAlamaá ʻaki ha “ʻio” mahino moʻoní. ʻOku ʻikai ke nau “ongoʻi pehē he taimí ni.” ʻOku nau ongoʻi ʻoku nau ʻi ha taimi ʻoku siʻisiʻi ai e anga fakalaumālié. ʻOku ʻita e niʻihi, loto mamahi, pe ʻikai ʻataʻatā honau lotó mei he fakakaukau halá. Kapau ʻoku kaunga tonu e ngaahi fakamatalá ni kiate koe,7 ʻoku mahuʻinga ke ke fakafuofuaʻi e ʻuhinga ʻoku ʻikai te ke “ongoʻi pehē ai he taimi ní.”
Naʻe ʻikai fai ʻe he tokolahi ʻoku siʻisiʻi ʻenau fakalaumālié ha ngaahi angahala pe maumaufono mamafa, ka naʻa nau fai ha ngaahi fili naʻe taʻefakapotopoto. ʻOku ʻikai fuʻu tokanga e niʻihi ki hono tauhi e ngaahi fuakava toputapú. ʻOku fakamoleki ʻe he tokolahi honau taimi lahi ki ha ngaahi ngāue ʻoku ʻikai mahuʻinga. ʻOku tuku ʻe he niʻihi ke fakavaivaiʻi ʻe he ngaahi fakakaukau fakafonua pe fakapolitikalé ʻenau mateakiʻi e ongoongolelei ʻo Sīsū Kalaisí. Kuo tokanga e niʻihi ki he ngaahi fakamatala he ʻInitanetí ʻokú ne fakalahi, lohiakiʻi, pea mo faʻu ha ngaahi tōnounou ʻa e kau taki ʻo e Siasí ʻi he kamataʻangá. ʻOku nau toki ʻai leva haʻanau fakaʻuhinga ʻoku ʻikai moʻoni ʻe lava ke uesia ai ʻenau fakamoʻoní. Ka ai ha taha kuó ne fai e ngaahi filí ni, ʻe lava ke ne fakatomala pea fakafoʻou fakalaumālie ia.
ʻOku mahuʻinga ki he fafangaʻi fakalaumālié ʻa e tokanga ki hono lau ʻo e folofolá8. ʻOku ueʻi kitautolu ʻe he folofola ʻa e ʻOtuá ke fai ha tukupā pea hoko ko ha lolo faitoʻo ki he ongoʻi loto mamahí, ʻitá, pe fakakaukau halá.9 ʻI he taimi ʻoku hōloa ai ʻetau tukupaá koeʻuhí ko ha faʻahinga ʻuhinga, ko e fakatomalá ʻa e konga hono fakaleleiʻí.10 ʻOku fekauʻaki vāofi ʻa e tukupaá mo e fakatomalá.
Ne fakamatalaʻi fefeka ʻe he tangata faʻu tohi Kalisitiane ko C. S. Luisí e fakakaukau ko ʻení. Naʻá ne pehē ʻoku ueʻi ʻe he tui faka-Kalisitiané ʻa e kakaí ke nau fakatomala mo talaʻofa ʻe fakamolemoleʻi kinautolu; ka ʻoku ʻikai ueʻi e kakaí ʻe he tui faka-Kalisitiané kae ʻoua kuo nau ʻiloʻi pea ongoʻi ʻoku nau fie maʻu ʻa e fakamolemolé. Naʻá ne pehē, “ʻI he taimi ʻokú ke ʻilo ai ʻokú ke puké, te ke fakafanongo ki he toketaá.”11
Naʻe fakamahinoʻi ʻe he Palōfita ko Siosefá, kimuʻa pea papitaiso koé, naʻe lava pē ke ke kau ʻi he kakai ʻoku ʻikai kau ki ha faʻahí. Ka “ko e taimi naʻá ke kau ai ki he Siasí ni, naʻá ke fakamoʻoni ai ke ke tauhi ki he ʻOtuá. ʻI he taimi naʻá ke fai ai ʻení, naʻá ke mavahe mei hoʻo taʻe kau ki ha faʻahí, pea he ʻikai ke ke toe lava koe ʻo [foki] ki he tuʻunga ko iá.” Ko ʻene faleʻí, kuo pau ke ʻoua naʻa tau teitei liʻaki e ʻEikí.12
ʻOku fakamamafaʻi ʻe ʻAlamā “kuo mafao atu e toʻukupu ʻo e ʻaloʻofá” kiate kinautolu ʻoku fakatomalá,13 ʻi he Fakalelei ʻa Sīsū Kalaisí. ʻOkú ne fai mai leva e ongo fehuʻi fakaʻāuliliki mo mahuʻinga ni: ʻOku tau mateuteu nai ke feʻiloaki mo e ʻOtuá? ʻOku tau tauhi nai kitautolu ke tau taʻehalaia? ʻOku totonu ke tau fakakaukau kotoa ki he ongo fehuʻí ni. ʻOku mālohi mo fakaʻaiʻai e meʻa ne aʻusia ʻe ʻAlamā ʻi he ʻikai ke ne muimui ʻi heʻene tamai faivelengá pea toki mahino kiate ia ʻene fuʻu fie maʻu lahi e fakamolemolé mo e ʻuhinga ʻo hono hiva ʻaki ʻa e hiva ʻo e ‘ofa huhuʻí.
Neongo ʻoku mahuʻinga ke fakakaukauʻi ha meʻa pē ʻokú ne holoki ke siʻisiʻi hono fai ʻo ha tukupaá, ka ʻoku ʻi ai ha ongo faingataʻa ʻoku hoko maʻu pē mo ʻiloa. ʻUluakí ko e anga taʻe ʻofá, anga fakamālohí, mo e ngaohikovia ʻi ʻapí. Ko hono uá ko e angaʻuli fakasekisualé mo e fakakaukau ʻulí. ʻOku faʻa muʻomuʻa e ongo meʻá ni pea ko e tupuʻanga ia ʻo e fili ke siʻisiʻi ange ʻa e tukupā ke fai ha meʻá.
ʻOku mātuʻaki mahuʻinga ʻetau angafaí kiate kinautolu ʻoku ofi taha kiate kitautolú. ʻOku ʻikai ke tali ʻa e anga fakamālohí, ngaohikoviá, taʻe angaʻofá, mo e taʻe fakaʻapaʻapa ʻi he ʻapí—ʻikai tali ke fai ʻe he kakai lalahí pea ʻikai tali ke fai ʻe he toʻu tangata tupu haké. Naʻe ʻikai ke mālohi ʻeku tamaí he Siasí ka ko ha faʻifaʻitakiʻanga lelei moʻoni ia, tautautefito ʻi hono ʻulungaanga ki heʻeku faʻeé. Naʻá ne faʻa pehē, “ʻE tuku ʻe he ʻOtuá ke haʻisia ʻa e kakai tangatá ki he loʻimata kotoa pē naʻa nau fakatupu ʻo tangi ai honau uaifí.” ʻOku fakamamafaʻi e fakakaukau ko ʻení ʻi he “Ko e Fāmilí: Ko ha Fanongonongo ki Māmani.” ʻOku pehē ai, “[Ko kinautolu] ʻoku nau ngaohikoviʻi ʻa e malí pe fānaú . . . te nau tuʻu ʻi ha ʻaho ʻo fai ha fakamatala ki he ʻOtuá.”14 Neongo pe ko e hā e anga fakafonua ʻoku tau tupu hake aí, pe naʻe ngaohikovia kitautolu ʻe heʻetau mātuʻá pe ʻikai, kuo pau ke ʻoua naʻa tau ngaohikovia ha taha ʻo tatau pē ʻi he fakaesino, fakaeloto, pe ʻi heʻetau leá.15
Kuo ʻikai mo ha toe taimi ʻe mahuʻinga ange ai ʻa e fie maʻu ʻo e anga fakaʻapaʻapá ʻi he nofo ʻa e sosaietí, ka ko e taimí ni. ʻOku kamata e fakavaʻe ʻo e angaʻofá mo e anga fakaʻapaʻapá ʻi hotau ngaahi ʻapí. ʻOku ʻikai ha ofo ʻi he hōloa taimi tatau pē e ʻulungaanga ʻo e kakaí mo e movete ʻa e fāmilí. Ko e fāmilí ʻa e makatuʻunga ki he ʻofá mo hono tauhi maʻu ʻo e anga fakalaumālié. ʻOku tuʻuaki ʻe he fāmilí ha ʻātakai ʻe lava ke tupulaki ai hono tauhi ʻo e tui fakalotú. Ko e moʻoni ʻoku “masani ʻa e meʻa kotoa [ka ai ʻa e ] ʻofá ʻi ʻapi.”16
ʻOku maumauʻi ʻe he angaʻuli fakasekisualé mo e ngaahi fakakaukau ʻulí ʻa e tuʻunga moʻui naʻe fokotuʻu ʻe he Fakamoʻuí.17 Naʻe fakatokanga kiate kitautolu ʻi he kamataʻanga pē ʻo e kuonga ko ʻení, mahalo ko e faingataʻa lahi tahá ʻa e angaʻuli fakasekisualé.18 Ka ʻikai fakatomala mei he ʻulungaanga peheé, te ne fakatupu ʻe ia ke siʻisiʻi ʻa e anga fakalaumālié pea mole mo e tukupaá. ʻOku faʻa ʻomi ʻe he ngaahi heleʻuhilá, TV, mo e ʻInitanetí ha ngaahi pōpoaki mo ha ngaahi ʻata fakatuʻutāmaki. Ne ma ʻi ha kolo he vaotā ʻAmasoní kimuí ni mai mo Palesiteni Tieta F. ʻUkitofa ʻo ma sio ʻi ha ngaahi tisi satelaite he fanga kiʻi fale iiki aí. Ne ma fiefia hono maʻu e fakamatala fakaʻofoʻofá he feituʻu mamaʻó ni. Ne ma fakatokangaʻi foki ʻoku ʻikai ha feituʻu ia he māmaní ʻe taʻe uesia ʻe he ngaahi ʻata ʻokú ne fakatupu e holikoví, angaʻulí, mo e ongo fakasekisualé. Ko e ʻuhinga ʻeni ʻe taha kuo hoko ai e ponokalafí ko ha mahaki fakaʻauha ʻi hotau kuongá ni.
Ne u toki talanoa lelei kimuí ni mai mo ha tamasiʻi maʻu Lakanga Taulaʻeiki Faka-Ēlone taʻu 15. Naʻe tokoni ke mahino kiate au ʻene faingofua ʻi he kuongá ni e lahi hono ngāue ʻaki e ʻInitanetí, ke mamata e toʻu tupú ʻi he ngaahi ʻata ʻulí mo e ponokalafí. Naʻá ne fakamahinoʻi mai ko e ngaahi tefitoʻi moʻoni lahi ʻoku akoʻi ʻi he Siasí, ʻoku ʻi ai pē hono mahino fakalūkufua ʻi he nofo ʻa e sosaietí ʻa ʻene kaunga fakatuʻutāmaki hono maumauʻi kinautolú, ki he moʻui leleí mo e nofo leleí. Naʻá ne lau ʻo kau ki he ifi sikaletí, fakaʻaongaʻi ʻo e faitoʻo kona tapú, mo e inu kava mālohi ʻa e kau talavoú. Ka naʻá ne pehē naʻe ʻikai ke lahi ha lāunga ia pe fakatokanga mei he sosaietí fakalūkufua ʻo kau ki he ponokalafí pe angaʻulí.
Kāinga ʻofeina, ʻoku tonu hono veteveteki ʻe he talavoú ni e meʻá ni. Ko e hā e tali ki aí? Kuo lau taʻu hono akoʻi ʻe he kau palōfitá mo e kau ʻaposetoló ʻa e mahuʻinga e tauhi ki he ngaahi tui fakalotú ʻi ʻapí.19
Ngaahi mātuʻa, ʻoku mahuʻinga ke mou kau mālohi mo homou fāmilí ki he ngaahi fakataha mo e ngaahi polokalama ʻa e Siasí. Neongo ia, ʻoku ʻikai kei feʻunga pē ʻeni ke fakahoko ʻaki homou fatongia toputapu ke akoʻi hoʻomou fānaú ke moʻui angamaʻa mo angamāʻoniʻoni pea ʻaʻeva angatonu ʻi he ʻao ʻo e ʻEikí. ʻI he fanongonongo ko ia ʻa Palesiteni Monisoni he pongipongi ní, ʻoku mahuʻinga ke fakahoko totonu ʻeni ʻi he ngaahi ʻapí, ʻa ia ko e ngaahi feituʻu hūfangaʻanga ʻoku toka ai ʻa e angaʻofá, fakamolemolé, moʻoní mo e angamāʻoniʻoní. Kuo pau ke loto toʻa e mātuʻá ke nau siviʻi pe tokangaʻi ʻa e hū ki he ʻInitanetí, televīsoné, heleʻuhilá, mo e mūsiká. Kuo pau ke loto toʻa e mātuʻá ke pehē, ʻikai, taukaveʻi e moʻoní, mo fai ha fakamoʻoni mālohi. ʻOku fie maʻu ʻe hoʻomou fānaú ke ʻiloʻi ʻoku mou tui ki he Fakamoʻuí, ʻofa ʻi hoʻomou Tamai Hēvaní, mo poupou ki he kau taki ʻo e Siasí. Kuo pau ke tupulaki ʻi hotau ngaahi ʻapí ʻa e matuʻotuʻa fakalaumālié. ʻOku ou ʻamanaki he ʻikai mavahe ha taha mei he konifelenisí ni ʻoku ʻikai taʻe mahino ki ai kuo pau ke aleaʻi ʻi he fāmilí e ngaahi meʻa fekauʻaki mo e angamaʻá ʻi hotau kuongá ni. ʻOku fie maʻu ke poupouʻi ʻe he kau pīsopé, kau taki ʻo e lakanga fakataulaʻeikí mo e ngaahi houalotú ʻa e ngaahi fāmilí pea fakapapauʻi ʻoku akoʻi e ngaahi tefitoʻi moʻoni fakalaumālié. ʻE lava ke tokoni e kau faiako fakaʻapí mo e faiako ʻaʻahí, ʻo tautautefito ki he fānau ʻa e mātuʻa ʻoku nofo tāutahá.
Ne fehuʻi fakamātoato ʻe he talavou ne u lau ki aí pe naʻe ʻiloʻi nai ʻe he kau ʻAposetoló ʻa e taimi kei siʻí, ʻoku totonu ke kamata ai e akoʻi mo e maluʻi mei he ponokalafí mo e fakakaukau ʻulí. Naʻá ne fakamamafaʻi mai ʻoku ʻi ai e ngaahi feituʻu ia ʻoku ʻikai ke fuʻu vave hano kamata ʻoku teʻeki hiki e toʻu tupú mei he Palaimelí.
ʻOku manavahē ʻa e toʻu tupu kuo nau ʻosi mamata ʻi he ngaahi fakatātā ʻulí ʻi heʻenau kei siʻí na kuo nau ʻosi taʻe feʻunga kinautolu ke ngāue fakafaifekau mo fakahoko e ngaahi fuakava toputapú. ʻE lava pē ke tupu ai ha hōloa lahi ʻenau tuí. ʻOku ou fie fakapapauʻi atu ki he toʻu tupú, hangē ko e akoʻi ʻe ʻAlamaá, ʻe lava ke mou feʻunga ke maʻu kotoa e ngaahi tāpuaki ʻo e langí ʻi haʻamou fakatomala.20 Ko e ʻuhinga ia ʻo e Fakalelei ʻa e Fakamoʻuí. Kātaki ʻo talanoa mo hoʻomou mātuʻá pe ha ʻetivaisa ʻoku falalaʻangá, pe aleaʻi ia mo hoʻo pīsopé.
Fekauʻaki mo e angamaʻá, ʻoku tui ha kakai lalahi ʻe niʻihi ko ʻete fakahoko ko ia ha ngāue tokoni pe tefitoʻi moʻoni mahuʻinga ʻe tahá, ʻoku ʻikai toe fie maʻu ia ke te muimui ki he ngaahi akonaki ʻa e Fakamoʻuí. ʻOku nau pehē ʻiate kinautolu pē ko e angakovi fakasekisualé ko “ha kiʻi meʻa siʻisiʻi pē . . . [ʻo kapau] . . . ko ha taha angalelei mo angaʻofa [au].”21 Ko e faʻahinga fakakaukau peheé ko ha fuʻu loi lahi ia ke te fai pē kiate kita. ʻOku talamai ʻe he toʻu tupu ʻe niʻihi ʻoku ʻikai ke “tika” ʻi he anga ʻo e nofó he taimí ni ke feinga mālohi ʻi ha ngaahi tafaʻaki lahi, kau ai ʻa e moʻui fai pau ki he ngaahi tefitoʻi moʻoni māʻoniʻoní.22 Kātaki ʻo ʻoua naʻa tuku ke maʻu kimoutolu ʻi he tauhelé ni.
ʻOku tau palōmesi ʻi hotau papitaisó ke toʻo kiate kitautolu “ʻa e huafa ʻo [Sīsū] Kalaisí, pea fakapapau ke tauhi kiate ia ʻo aʻu ki he ngataʻangá.”23 ʻOku fie maʻu ki he fuakava ko ʻení ha feinga ʻi he loto toʻa, loto ʻaki, mo angatonu ʻo kapau ʻoku tau fie hiva ʻaki ʻa e hiva ʻo e ʻofa huhuʻí mo ului moʻoni.

					Naʻe fakahaaʻi ʻe ha tangata ʻOlimipiki Pilitānia ʻi he ʻOlimipiki ʻo e 1924 ʻi Pālesi ʻi Falanisē, ha sīpinga fakahisitōlia ʻo e tukupā ke mālohi mo tuʻu taʻeueʻiá, ʻa ia ʻe fakahoungaʻi ʻe he kakai ʻo ha toʻu pē.

					Ko ʻĒliki Liteló ko e foha ia ʻo ha faifekau Sikotilani ki Siaina pea ko ha tangata lotu tui mālohi ia. Naʻá ne fakaʻitaʻi e kau taki ʻo Pilitānia he ʻOlimipikí ʻaki ʻene fakafisi ke kau ʻi he lele teuteu ki he lova mita ʻe 100 naʻe fai he ʻaho Sāpaté, neongo ʻenau teke ia ke kaú. Naʻá ne ikuna ʻa e lele mita ʻe 400. Naʻe fakalotolahi ʻa e sīpinga ne tā ʻe Liteló ʻi heʻene fakafisi ke lele he ʻaho Sāpaté.

					Kuo takua ʻe he ngaahi sīpinga mo e ngaahi fakamanatu ʻo hono fakalangilangiʻí ʻa e ngaahi lea fakalaumālie ko ia ʻa ʻĪsaiá, “Ka ko kinautolu ʻoku tatali ki [he ʻEikí] ʻe fakafoʻou honau mālohí. Te nau puna hake ʻaki ʻa e ngaahi kapakau ʻo hangē ko e fanga ʻīkale; te nau lele kae ʻikai vaivai; pea te nau ʻeveʻeva kae ʻikai pongia.”24

					Ko ha ivi mālohi e ʻulungaanga fakaʻofoʻofa ʻo Liteló ki he fili ʻa homa foha siʻisiʻi tahá ke ʻoua naʻa kau ʻi he ngaahi sipoti he Sāpaté, pea mahuʻinga angé, ʻene fakamavaheʻi ia mei he anga taʻemāʻoniʻoni mo fakamāmaní. Naʻá ne fakaʻaongaʻi e lea ʻa ʻĪsaiá ki heʻene fakamatala he tohi fakataʻú. Ne tuku mai ʻe ʻĒliki Lītelo ha sīpinga mālohi ʻo e loto fakapapau mo e tukupā ke fai ki he tefitoʻi moʻoní.

				
ʻI he muimui hotau toʻu tupú ki he faleʻi ʻa Palesiteni Monisoní ʻo teuteu ke ngāue fakafaifekaú, pea hangē ko ʻetau moʻui kotoa ʻaki e ngaahi tefitoʻi moʻoni naʻe akoʻi ʻe he Fakamoʻuí mo teuteu ke feʻiloaki mo e ʻOtuá,25 ʻoku tau ikunaʻi ai ha lova ʻoku toe mahuʻinga ange.26 ʻE hoko e Laumālie Māʻoniʻoní ko e fakahinohino ki he tataki fakalaumālié. Ki ha niʻihi ʻoku ʻikai maau ʻenau moʻuí, manatu, ʻoku ʻikai teitei tōmui ke tau fokotuʻu e Fakalelei ʻa e Fakamoʻuí ke hoko ko e makatuʻunga ʻo ʻetau tuí mo ʻetau moʻuí.27
Hangē ko e ngaahi lea ʻa ʻĪsaiá, “Neongo ʻa e tatau ʻa hoʻomou angahalá mo e kula ʻahoʻahó, ʻe hoko ia ke hinehina ʻo hangē ko e ʻuha hinaekiaki; kapau ʻoku kulokula ia ʻo hangē ko e kulamūmū, ʻe tatau ia mo e fulufuluʻi sipi.”28
ʻOku ou lotua fakamātoato te tau takitaha fakahoko ha faʻahinga ngāue pē ke tau ongoʻi ai ʻa e Laumālié he taimí ni koeʻuhí ke tau lava ʻo hiva ʻaki ʻa e hiva ʻo e ʻofa huhuʻí ʻaki hotau lotó kotoa. ʻOku ou fakamoʻoni ki he mālohi ʻo e Fakalelei ʻa e Fakamoʻuí ʻi he huafa ʻo Sīsū Kalaisí, ʻēmeni.

Maʻuʻanga Fakamatalá

				
				
					1.

					Vakai, ʻAlamā 4:15–19.

				

				
					2.

					ʻAlamā 5:26.

				

				
					3.

					Naʻe hoko ʻa Siaosi ʻAlipate Sāmita he taimi ko iá ko e Palesiteni ʻo e Kōlomu ʻo e Kau ʻAposetolo ʻe Toko Hongofulu Mā Uá. Ne toki hoko ko e Palesiteni ʻo e Siasí ʻi he ʻaho 21 ʻo Mē 1945. 21, 1945. (Vakai, Deseret News 2012 Church Almanac [2012], 98.)

				

				
					4.

					George Albert Smith, ʻi he Sheri L. Dew, Ezra Taft Benson: A Biography (1987), 184.

				

				
					5.

					Peggy Noonan, “The Dark Night Rises,” Wall Street Journal, July 28–29, 2012, A17.

				

				
					6.

					Dr. R. Albert Mohler Jr., palesiteni, The Southern Baptist Theological Seminary, lea naʻe fai ki he kau taki fakalotu, New York City, 5 Sepitema 2012.

				

				
					7.

					Vakai,2 Nīfai 2:27.

				

				
					8.

					Vakai, Sione 5:39; ʻĀmosi 8:11; vakai foki, James E. Faust, “A Personal Relationship with the Savior,” Ensign, Nov. 1976, 58–59.

				

				
					9.

					Vakai, ʻAlamā 31:5.

				

				
					10.

					Vakai, ʻAlamā 36:23–26.

				

				
					11.

					C. S. Lewis, Mere Christianity (1952), 31–32. Ko Luisí ne kau atu ki he Potungāue ʻo e ngaahi talanoa faka-Pilitānia ʻi ʻOkisifōtí pea naʻe sea ʻi he Medieval and Renaissance ʻo e lea faka-Pilitāniá ʻi he ʻUnivēsiti Kemipilisí.

				

				
					12.

					Vakai, Ngaahi Akonaki ʻa e Kau Palesiteni ʻo e Siasí: Siosefa Sāmita (2007), 324; vakai foki, Fakahā 3:15–16.

				

				
					13.

					ʻAlamā 5:33.

				

				
					14.

					“Ko e Fāmilí: Ko ha Fanongonongo ki Māmani,” Liahona, Nōvema 2010, 129.

				

				
					15.

					Vakai, Richard G. Scott, “Removing Barriers to Happiness,” Ensign, May 1998, 85–87. ʻOku fepaki ha ʻulungaanga fakafonua ʻe niʻihi mo e ngaahi akonaki ʻa e Fakamoʻuí pea te ne lava ʻo taki atu kitautolu ke tau hē. ʻI heʻeku ʻi he Pasifiki Tongá, ne u fetaulaki ai mo ha tangata naʻe taʻu lahi ʻene fakatotolo ki he Siasí. Naʻá ne pehē naʻe ongo ʻaupito ki ai ha akonaki taki ʻa ha taki ʻo e Siasí ʻi ha konifelensi ʻo e lakanga fakataulaʻeikí, “Fakaʻaongaʻi e nima ne mou ngāue ʻaki kimuʻa ki hono tā hoʻomou fānaú ke tāpuakiʻi ʻaki hoʻomou fānaú.” Naʻe fai ki ai e lēsoni ʻa e kau faifekaú, ʻosi papitaiso, peá ne hoko ko ha taki maʻongoʻonga.

				Ko e kau muimui kitautolu hotau Fakamoʻui ko Sīsū Kalaisí. Ko e faʻahinga ului mo e falala peheé ko e ola ia ʻo e ngāue ʻosikiavelenga mo fakamātoato. ʻOku fakafoʻituitui ia. Ko ha ngāue ia he moʻuí kotoa.

ʻOku fakalotoa au ʻe he ngaahi tā sīpinga ʻa e kāingalotu anga-māʻoniʻoni ʻo e Siasí, ʻo kau ai e toʻu tupu fakaʻeiʻeikí. ʻOku mou falala lototoʻa ki he Fakamoʻuí. ʻOku mou faivelenga, talangofua mo maʻa. ʻOku ʻikai ngata pē ʻi hono hanga ʻe he tāpuaki ʻoku mou maʻu ʻi hoʻomou fai leleí ʻo tokoniʻi kimoutolú, ka ʻokú ne tokoniʻi foki ʻeku moʻuí mo ha kakai taʻefaʻalaua kehe ʻi ha founga fakaofo mo taʻeʻiloa.

					ʻI he ngaahi taʻu siʻi kuo hilí, ne u tuʻu laine ai ke fai haʻaku fakatau ʻi ha falekoloa. Ne tuʻu ʻi muʻa ʻiate au ha finemui, mahalo ne taʻu 15. Naʻá ne hā lototoʻa mo fiefia. Ne u fakatokangaʻi atu hono falaní pea naʻe ʻikai ke u mapukepuke ʻeku fie talanoa kiate iá. Ne u pehē ange, “Ko hoʻo haʻú mei ha vahefonua kehe?”

					Naʻá ne ʻohovale heʻeku fehuʻí peá ne tali mai, “ʻIo. Ko ʻeku haʻú mei Kololato. Naʻá ke ʻilo mei fē?”

					Ne u taliange, “Mei ho falaní.” Ne tonu ʻeku fakaʻutoʻutá hili ʻeku lau e fakalea ne tohi hono falaní, “Ko e Māmonga au. Fēfē koe?”

					Ne u hoko atu, “Kuo pau ke u talaatu ʻoku ou mālieʻia ‘i hoʻo lototoʻa ke makehé pea mo hoʻo tui ha falani ʻoku hā ai ha fakamatala mālohi pehē. ʻOku ou vakai ki ha meʻa ʻoku kehe ʻiate koe pea ʻoku ou fakatauange ʻe maʻu ʻe he finemui mo e mēmipa kotoa pē ʻo e Siasí ha loto fakapapau mo lototoʻa hangē ko koé.” Naʻe lava ʻema fakataú peá ma māvae leva.

					Ka ne u fakakaukauloto ki he momeniti hāhāmolofia ko ʻení ʻi ha ngaahi ʻaho mo e uike siʻi mei ai. Ne u fifili pe naʻe anga fēfē hono maʻu ʻe he finemui ko ʻeni mei Kololató ha faʻahinga lototoʻa pehē ke ʻiloʻi ko ha mēmipa ia ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní. ʻOku ou fifili pe ko e hā nai ha kupuʻi lea ne u mei fakaʻaongaʻi ke tā ʻi haku falani ke fakahaaʻi ʻaki ʻeku tuí mo ʻeku fakamoʻoní. Ne u fakakaukauloto atu ki ha ngaahi kupuʻi lea kehekehe. Ko ia ne u maʻu ai e kupuʻi lea fakaʻofoʻofa ko ʻení pea te u laukau ke tui ia: “Ko e Māmonga au. ʻOku ou ʻiloʻi ia. ʻOku ou moʻui ʻaki ia. ʻOku ou ʻofa ai.”

				
ʻOku ou fie fakatefito ʻeku leá he kupuʻi lea mālohi mo fakatupu ʻamanaki ko ʻení.
Ko e konga ʻuluaki ʻo e fakaleá ko ha talaki loto fakapapau mo taʻe ufi ia: ʻKo e Māmonga au.” Hangē ko e finemui ne u fetaulaki mo ia ʻi he falekoloá, naʻe ʻikai ilifia ke ne fakahaaʻi ko ha mēmipa ia ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní, pea ʻoku ou fakatauange he ʻikai ke tau teitei manavasiʻi pe momou ke fakahaaʻi “Ko e Māmonga au.” ʻOku totonu ke tau lototoʻa, hangē ko e ʻAposetolo ko Paulá ʻi heʻene fakahā, “He ʻoku ʻikai te u mā ʻi he ongoongolelei ʻo Kalaisí: he ko e mālohi ia ʻo e ʻOtuá ki he fakamoʻuí kiate kitautolu kotoa pē ʻoku tuí.”1 ʻI heʻetau hoko ko ha kāingalotú, ʻoku tau muimui ai ki hotau Fakamoʻui ko Sīsū Kalaisí. Ko e faʻahinga ului mo e lototoʻa ko iá, ko e ola ia ʻo e ngāue ʻosikiavelengá mo fakamātoató. ʻOku fakafoʻituitui. Pea ʻoku fai ia he kotoa ʻetau moʻuí.
ʻOku fakapapauʻi mai ʻe he konga hoko ʻo e fakaleá, “ʻOku ou ʻiloʻi ia.” ʻI he māmaní he ʻahó ni, ʻoku lahi ha ngaahi ʻekitivitī, kaveinga mo ha ngaahi meʻa ʻoku nau feinga ke tohoakiʻi ʻetau tokangá. Ka ʻi he hulu ko ia ʻo e fakafeʻatungiá, ʻoku tau maʻu nai ha mālohi, mapuleʻi kita mo e tukupā ke tukutaha pē ʻetau tokangá ʻi he meʻa ʻoku mahuʻinga tahá? ʻOku tau ʻiloʻi lelei nai e ngaahi moʻoni ʻo e ongoongoleleí ʻi heʻetau ako, ngāue, fai e meʻa ʻoku tau manako aí, sipotí, text pe tweets? ʻOku tau feinga mālohi nai ke maʻu e ngaahi tali ki heʻetau fehuʻí ʻaki ʻetau keinanga ʻi he folofolá mo e ngaahi akonaki ʻa e kau palōfitá? ʻOku tau feinga nai ke fakapapauʻi mai ʻe he Laumālié?
Ko e mahuʻinga ko ia hono maʻu ʻo ha ʻiló, ko ha tefitoʻi moʻoni taʻengata ia. Ko e Palōfita ko Siosefa Sāmitá, naʻá ne “saiʻia ʻi he ʻiló koeʻuhí ko hono mālohi māʻoniʻoní.”2 Naʻá ne pehē: “ʻOku mahuʻinga ʻa e ʻiló ki he moʻuí pea mo e anga faka-ʻOtuá. . . . Fanongo mai, ʻa e kāinga kotoa ki he kī maʻongoʻongá ni: ko e ʻiló ko e mālohi ia ʻo e ʻOtuá ki he fakamoʻuí.”3
ʻOku mahuʻinga e moʻoni mo e ʻilo kotoa pē pea ʻi he uhouhonga ʻo e ngaahi fakafeʻatungia ʻo e moʻui fakaʻahó, kuo pau ke tau tokanga taha ke fakatupulaki ʻetau ʻilo ki he ongoongoleleí ke mahino kiate kitautolu e founga ke fakaʻaongaʻi ai e ngaahi tefitoʻi moʻoni ʻo e ongoongoleleí ʻi heʻetau moʻuí.4 ʻI he tupulaki ko ia ʻetau ʻilo ki he ongoongoleleí, ʻe kamata leva ke tau ongoʻi lototoʻa ʻi heʻetau ngaahi fakamoʻoní pea lava ke tau leaʻaki ʻo pehē, “ʻOku ou ʻiloʻi ia.”
Konga hoko he fakaleá, “ʻOku ou moʻuiʻaki ia.” ʻOku akoʻi mai ʻe he folofolá kuo pau ke “fai ʻe kimoutolu ki he folofolá, pea ʻoua naʻa ngata ʻi he fanongó.”5 ʻOku tau moʻuiʻaki e ongoongoleleí pea tau hoko ko e kau “fai ki he folofolá” ʻi heʻetau fakahaaʻi ʻetau tuí, talangofuá, tokoni ʻofa ki he niʻihi kehé pea mo muimui ki he sīpinga hotau Fakamoʻuí. ʻOku tau angatonu mo fai ʻa e meʻa ʻoku totonú “ʻi he taimi kotoa pē pea ʻi he meʻa kotoa pē, pea ʻi he feituʻu kotoa pē,”6 neongo pe ko hai ʻoku mamata pe ʻikai mamata ki aí.
ʻOku ʻikai ha taha ia ʻe haohaoa ʻi hotau tuʻunga fakamatelié. Neongo ʻoku tau feinga hotau lelei tahá ke moʻuiʻaki ʻa e ongoongoleleí, ka te tau kei fai kotoa pē ha fehālaaki mo ha angahala. Meʻa fakafiemālie moʻoni ko ʻetau ʻiloʻi ʻoku fakafou he feilaulau huhuʻi ʻa e Fakamoʻuí ʻa e malava ke fakamolemoleʻi mo fakamaʻa kitautolú. ʻOku hanga ʻe he founga ko ʻeni ʻo e fakatomala moʻoní mo e faʻa fakamolemolé ʻo fakamālohia ʻetau fakamoʻoní mo ʻetau loto fakapapau ke talangofua ki he ngaahi fekau ʻa e ʻEikí pea moʻui ʻo fakatatau mo e ngaahi tuʻunga moʻui ʻa e ongoongoleleí.
ʻI heʻeku fakakaukau ki he kupuʻi lea, “Moʻuiʻaki iá,” ʻoku ou manatu ai ki ha finemui ne u fetaulaki mo ia ko Kalikeni. Naʻá ne tohi ʻo pehē, “Kuo laka hake he taʻu ʻe tahá ʻeku kau ki he Siasí. . . . ʻI heʻeku kei fiefanongó, naʻe kau he fakaʻilonga kiate au ʻoku moʻoni e Siasí ʻa ʻeku ongoʻi ko ia kuo faifai peá u maʻu ha siasi ʻoku akoʻi ai e teunga tāú mo e ʻulungaanga mahuʻingá. Kuó u mātā tonu e meʻa ʻoku hoko ki he kakaí ʻi heʻenau liʻaki e ngaahi fekaú ka nau fili ki he meʻa ʻoku halá. Ne u fakapapauʻi he kuo hilí ke u moʻui angamaʻa. . . . ʻOku ou ongoʻi monūʻia ke u maʻu ʻa e moʻoní pea papitaiso ai. ʻOku ou maʻu ha fiefia lahi.”7
Ko e konga fakaʻosi heʻeku kupuʻi leá ko e “ʻOku ou ʻofa ai.” ʻOku hanga ʻe heʻetau ʻilo ki he ongoongolelei ʻo Sīsū Kalaisí mo hono moʻui faivelenga ʻaki e tefitoʻi moʻoni ʻo e ongoongoleleí ʻi heʻetau moʻui fakaʻahó, ʻo tataki ha kāingalotu tokolahi ʻo e Siasí ke nau talaki loto vēkeveke, “ʻOku ou ʻofa ʻi he ongoongoleleí!”
ʻOku hoko mai e ongo ko ʻení ʻi heʻetau ongoʻi hono fakamoʻoniʻi mai ʻe he Laumālie Māʻoniʻoní kiate kitautolu ko e fānau kitautolu ʻetau Tamai Hēvaní, ʻokú Ne tokaimaʻananga mai pea ʻoku tau ʻi he hala ʻoku totonú. ʻOku tupulaki ʻetau ʻofa ki he ongoongoleleí ʻi heʻetau aʻusia e ʻofa ʻa ʻetau Tamai Hēvaní pea mo e melino kuo talaʻofa mai ʻe he Fakamoʻuí, ʻi heʻetau fakahaaʻi kiate Ia ʻoku tau loto fiemālie ke talangofua mo muimui kiate Iá.
ʻOku ʻi ai ha ngaahi taimi ʻi heʻetau moʻuí, ʻo tatau ai pē pe ko ha kau ului foʻou kitautolu pe fuoloa ʻetau mēmipá, te tau ʻiloʻi ai kuo mōlia atu e ongoʻi loto vēkeveke ko ʻení. ʻOku faʻa hoko ʻeni he ngaahi taimi faingataʻá pea kuo pau ke tau faʻa kātaki. ʻOku faʻa hoko ia he tumutumu ʻo ʻetau tuʻumālié mo e moʻui mahutafeá. Ko e taimi pē ʻoku ou maʻu ai e ongo ko ʻení ʻoku ou ʻiloʻi ʻoku fie maʻu ke toe fakafoki mai ʻeku tokangá ki hono fakatupulaki ʻeku ʻilo ki he ongoongoleleí pea ke u moʻui kakato ange ʻaki e ngaahi tefitoʻi moʻoni ʻo e ongoongoleleí.
Ko e taha e ngaahi tefitoʻi moʻoni ʻaonga taha kae faingataʻa taha ke fakahoko ʻi he ongoongoleleí ko e loto fakatōkilaló mo e fakavaivai ko ia ki he finangalo ʻo e ʻOtuá. ʻI he lotu ʻa Kalaisi ʻi he Ngoue ko Ketisemaní, naʻá Ne pehē ai ki he Tamaí, “ʻOua naʻa fai hoku lotó, ka ko e finangalo ʻo ʻoú.”8 ʻOku totonu ke peheni foki ʻetau lotú. ʻOku lahi ha ngaahi taimi lōngonoa ʻo ʻetau lotú ʻoku tau ongoʻi ai hono ʻākilotoa kitautolu ʻe he ʻofa ʻa e Tamai Hēvaní, pea ʻoku fakafoki mai leva e ngaahi ongoʻi fiefia mo ʻofa ko iá.

					ʻI he fakataha takimuʻa ʻa e Kau Finemuí ʻi ʻIusini ʻi ʻOlikoní, ne u fakataha mo talanoa ai mo Sisitā Kemi Uilipeeka (Cammy Wilberger). Ko e talanoa ne fai mai ʻe Sisitā Uilipēká, ko ha fakamoʻoni ia ki he mālohi mo e tāpuaki ʻoku maʻu ʻe ha finemui ʻi heʻene ʻiloʻi, moʻuiʻaki mo ʻofa ʻi he ongoongoleleí.

					Naʻe mālōlō e tama fefine taʻu 19 ʻa Sisitā Uilipeeka ko Pulukí (Brooke), ʻi ha fakatuʻutāmaki he ngaahi taʻu kuo hilí, lolotonga e tutuku ʻa e akó hili hono ʻuluaki taʻu he ʻunivēsití. Naʻe manatu ʻa Sisitā Uilipeeka ki ai ʻo pehē, “Ko ha taimi faingataʻa mo fakamamahi ia ki homau fāmilí. Neongo ia, naʻe ʻomai ʻe Puluki ha meʻaʻofa mahuʻinga kiate kimautolu. Naʻe ʻikai ke ma fakatokangaʻi ʻeni heʻene tupu haké, ka naʻe hanga ʻe Puluki he momeniti mo e taʻu kotoa pē ʻo ʻene moʻuí ʻo ʻomi kiate kimaua ha meʻaʻofa fungani ʻe ala foaki ʻe ha ʻofefine ki heʻene mātuʻá. Ko Pulukí ko ha ʻofefine angatonu ia ʻo e ʻOtuá. . . . Koeʻuhí ko e meʻafoaki ko ʻení pea tautautefito ki he mālohi fakaivia ʻo e Fakaleleí, ne u maʻu ai ha mālohi, fiemālie pea mo e melino naʻe talaʻofa mai ʻe he Fakamoʻuí. ʻOku ʻikai ke u fehuʻia e feituʻu ʻoku ʻi ai ʻa Puluki he taimi ní pea ʻoku ou hanganaki fiefia atu ki haʻama toe feohi ʻofa.”9

				
ʻOku ou fakamoʻoni ki he palani maʻongoʻonga ʻetau Tamai Hēvaní ki he fiefia taʻengatá. ʻOku ou ʻilo ʻokú Ne ʻafioʻi mo ʻofeina kitautolu. ʻOku ou ʻiloʻi kuó Ne ʻosi teuteu ha palōfita, ko Palesiteni Tōmasi S. Monisoni, ke fakalotolahiʻi mo tataki atu kitautolu kiate Ia. ʻOku ou lotua te tau feinga ke tau lava ʻo fakahaaʻi ʻi he lototoʻa, “Ko e Māmonga au. ʻOku ou ʻiloʻi ia. ʻOku ou moʻuiʻaki ia. ʻOku ou ʻofa ai.” ʻOku ou fai ʻeni he loto fakatōkilalo moʻoni pea ʻi he huafa ʻo Sīsū Kalaisí, ʻēmeni.

					Fakatokangaʻi ange: Ke ako lahi ange, ʻoku ou fokotuʻu atu ke lau ʻa e ʻAlamā 32 mo e malanga ʻa ʻEletā Dallin H. Oaks, “Ko e Tukupā ke Hoko ʻo Peheé” (Liahona, Sānuali 2001, 40–43).

				ʻOku faaitaha kakato ʻa e Laumālie Māʻoniʻoní mo e Tamai Hēvaní pea mo Sīsū Kalaisi, ʻo fakahoko ha ngaahi fatongia mahuʻinga pau.

					ʻI he 1994, ne fakaafeʻi ai ʻe Palesiteni Hauati W. Hanitā e kāingalotu kotoa ʻo e Siasí ke nau “fokotuʻu e temipalé . . . ko e fakaʻilonga maʻongoʻonga ia ʻo [ʻetau] memipasipí.”1 ʻI he konga ki mui ʻo e taʻu tatau, ne ʻosi ai e langa ʻo e Temipale Paunitifulu ʻIutaá. Naʻá ma vēkeveke ke ʻave homa fāmili kei foʻoú ki he ʻoupeni hausi ki muʻa he fakatapuí. Naʻá ma ngāue ʻosikiavelenga ke teuteu ʻema fānaú ke hū he temipalé, ʻo lotu tāumaʻu ke nau aʻusia ha ongoʻi fakalaumālie koeʻuhí ke hoko ʻa e temipalé ko ha meʻa mahuʻinga heʻenau moʻuí.

					ʻI heʻemau fononga ʻapasia takai he temipalé, naʻá ku fakatokangaʻi ne u matamataleleiʻia he alanga-fale fakaʻofoʻofá, ngaahi fakasanisani leleí, ʻi he ulo hifo ʻa e māmá ʻi he ngaahi matapā sioʻata māʻolungá, pea mo ha ngaahi tāvalivali fakalaumālie lahi. Naʻe fakaʻofoʻofa ʻa e tafaʻaki kotoa pē ʻo e fale toputapú ni.

					Naʻá ku fakatokangaʻi fakafokifā hake ʻi heʻeku hū ki he loki silesitialé, kuo pipiki ʻema kiʻi tamasiʻi siʻisiʻi taha taʻu ono ko Pení ki hoku vaʻé. Naʻe hangē naʻe ilifiá—mahalo naʻe kiʻi hohaʻa.

					Naʻá ku fanafana ange, “Hā e meʻa ʻoku hokó, Foha?”

					Tali mai ʻe ia, “Teti, hā e meʻa ʻoku hoko hení? Teʻeki ke u ongoʻi peheni ki muʻa.”

					ʻI heʻeku ʻilo mahalo ko e fuofua taimi ʻeni ke ongoʻi ai ʻe heʻema tamasiʻi kei siʻí ni e mālohi ʻo e Laumālie Māʻoniʻoní ʻi ha founga mālohi peheé, ne u tūʻulutui leva he falikí ʻi hono tafaʻakí. Neongo naʻe laka takai ʻa e kau ʻaʻahi kehé ʻiate kimaua, ka naʻá ku fakamoleki mo Peni ha ngaahi miniti ʻo ako fakataha ki he Laumālie Māʻoniʻoní. Naʻá ku ofo ʻi he faingofua ʻo ‘ema malava ke aleaʻi e ngaahi ongo toputapu naʻá ne maʻú. Naʻe mahino ʻi heʻema talanoá ʻoku ʻikai ko e meʻa naʻe fakalaumālie taha kia Pení ʻa e meʻa naʻe sio ki aí ka ko e meʻa naʻá ne ongoʻí—ʻikai ko e ʻātakai fakaʻofoʻofa kimautolú ka ko e kihiʻi leʻo siʻi mo vanavanaiki ʻo e Laumālie ʻo e ʻOtuá ʻi hono lotó. Naʻá ku vahevahe mo ia e meʻa ne u aʻusia tonú, tatau pē mo hono toe fakamanatu mai ʻe heʻene fifili fakakei siʻí kiate au ha ongoʻi houngaʻia lahi ʻi he meʻaʻofa taʻe-mafakamatalaʻi mei he ʻOtuá—ʻa e meʻaʻofa ʻo e Laumālie Māʻoniʻoní.2

				
Ko hai ʻa e Laumālie Māʻoniʻoní?
Ko e Laumālie Māʻoniʻoní ko e mēmipa ia hono tolu ʻo e Toluʻi ʻOtuá, pea, ʻi heʻene peheé, ʻokú Ne ʻafioʻi ʻetau fakakaukaú mo hotau lotó3 ʻo tatau mo e ʻOtua ko e Tamaí mo Sīsū Kalaisi. ʻOku ʻofa e Laumālie Māʻoniʻoní ʻiate kitautolu mo finangalo ke tau fiefia. Koeʻuhí ko ʻene ʻafioʻi e ngaahi faingataʻa te tau fehangahangai mo iá, te ne tataki mo akoʻi ai kitautolu ʻi he meʻa kotoa pē kuo pau ke tau fai ke tau foki ʻo toe nofo mo ʻetau Tamai Hēvaní.4
ʻOku ʻikai ke ne tatau mo e Tamai Hēvaní mo Sīsū Kalaisi, ʻo ʻi ai hona sino nāunauʻia ʻo e kakano mo e ngaahi hui, ka ko e Laumālie Māʻoniʻoní ʻoku sino fakalaumālie ʻo ne fetuʻutaki ki hotau laumālié ʻi he ongó mo e fakakaukaú.5 ʻI heʻene hoko ko e laumālié, ʻokú ne maʻu ai ʻa e fatongia makehe ke hoko ko e fakafofonga ke maʻu ai ʻa e fakahā fakafoʻituituí. ʻOku faʻa lau he folofolá ʻa e Laumālie Māʻoniʻoní [Holy Ghost] ko e Laumālie Māʻoniʻoní [Holy Spirit], ko e Laumālie ʻo e ʻEikí, ko e Laumālie Māʻoniʻoni ʻo e Talaʻofá, pe ko e Laumālié pē.6

Ko e hā ʻa e Misiona ʻo e Laumālie Māʻoniʻoní?
ʻOku faaitaha kakato ʻa e Laumālie Māʻoniʻoní mo e Tamai Hēvaní pea mo Sīsū Kalaisi, ʻo fakahoko ha ngaahi fatongia mahuʻinga pau mo ha ngaahi fatongia lahi kehekehe. Ko e tefitoʻi taumuʻa ʻo e Laumālié ke fakamoʻoniʻi ʻa e ʻOtua ko e Tamaí mo Hono ʻAlo ko Sīsū Kalaisí,7 pea mo akoʻi mai ʻa e moʻoni ʻo e meʻa kotoa pē.8 ʻOku pau ange ha fakamoʻoni mahino mei he Laumālie Māʻoniʻoní ʻi ha fakamoʻoni mei ha toe feituʻu. Naʻe akoʻi ʻe Palesiteni Siosefa Filitingi Sāmita “ʻOku lava ʻe he mālohi ʻo e folofola ʻa e Laumālie ʻo e ʻOtuá ki he laumālie ʻo e tangatá, ke ʻoatu ʻa e moʻoní ʻo toe lelei ange mo mahino ange ʻi hano ʻoatu e moʻoní ʻe ha taha ʻi ha fetuʻutaki fakatāutaha mo ha niʻihi fakalangi.”9
ʻOku toe ui foki ʻa e Laumālie Māʻoniʻoní ko e Fakafiemālié.10 ʻI he lolotonga ʻo e taimi faingataʻá pe fakamamahí pe ʻi he taimi ʻoku tau fie ʻilo ai pe ʻoku ofi mai e ʻOtuá, ʻe lava ke langaki ʻe he Laumālie Māʻoniʻoní hotau lotó, foaki mai ha ʻamanaki lelei, mo akoʻi mai “ʻa e ngaahi meʻa fakamelino ʻo e puleʻangá11 ʻo tokoni ke tau ongoʻi “e melino ʻa e ʻOtuá, ʻa ia ʻoku lahi hake ʻaupito ʻi he faʻa ʻiloá.”12

						ʻI he fakatahataha mai homau fāmilí he ngaahi taʻu kuo hilí ki ha maʻu meʻatokoni ʻi ha ʻaho mālōlō, ne kamata ke vaʻinga ʻeku tamaí mo ha tokolahi ʻo hono makapuná. Fakafokifā pē kuo tō ʻo siʻi mālōlō, taʻe toe ʻi ai ha fakatokanga. Naʻe mei hoko e meʻá ni ke mātuʻaki fakamamahi, tautautefito ki hono makapuná, ʻi heʻenau fai ʻa e ngaahi fehuʻi naʻe faingataʻa ke talí. Ka, ʻi heʻemau fakatahatahaʻi mai ʻemau fānaú, pea ʻi heʻemau lotu mo lau e ngaahi lea ʻa e kau palōfita ʻo e Tohi ʻa Molomoná fekauʻaki mo e taumuʻa ʻo e moʻuí, naʻe fakafiemālieʻi fakatāutaha kimautolu ʻe he Laumālie Māʻonioní. Naʻe hoko mahino mai ʻa e tali ne mau fie maʻú ki homau lotó, ʻi ha ngaahi founga ʻoku faingataʻa ke fakamatalaʻi ʻaki ha lea. Naʻa mau ongoʻi ha nonga he ʻaho ko iá naʻe mahulu hake ia ʻi heʻemau mahinó, ka naʻe mahino, pau, mo moʻoni e fakamoʻoni mei he Laumālie Māʻoniʻoní.

					
Ko e Laumālie Māʻoniʻoní ko ha faiako mo ha taha faifakahā.13 ʻOku fakamāmaʻi ʻe he Laumālie Māʻoniʻoní hotau ʻatamaí mo fakaake ʻetau mahinó ʻi heʻetau ako, fakalaulauloto, mo lotua e ngaahi moʻoni ʻo e ongoongoleleí.14 ʻOkú ne ʻai e moʻoní ke tohitongi ʻi heʻetau moʻuí pea te ne lava ke fakatupu ha fuʻu liliu lahi ʻi hotau lotó. Ko e taimi ʻoku tau vahevahe ai ʻa e ngaahi moʻoni ko ʻení mo hotau fāmilí, mo e kau mēmipa ʻo e Siasí, pea mo e ngaahi kaungāmeʻá mo e kaungāʻapi ʻi hotau koló, ʻoku hoko ʻa e Laumālie Māʻoniʻoní ko ʻenau faiako, he ʻokú Ne ʻoatu ʻa e pōpoaki ʻo e ongoongoleleí “ki he loto ʻo e fānau ʻa e tangatá.”15
ʻOku ueʻi kitautolu ʻe he Laumālie Māʻoniʻoní ke tau tokoni ki he kakai kehé. Kiate au, ko e sīpinga mahino taha ʻo e talangofua ki he ueʻi ʻa e Laumālie Māʻoniʻoní ʻi he tokoni ki he kakai kehé, ʻoku maʻu ia mei he moʻui pea mo e ngāue ʻa Palesiteni Tōmasi S. Monisoní, ʻa ia naʻá ne pehē: “Kuó u ako ʻi heʻetau fakahoko hotau ngaahi fatongiá, ko e taimi ko ia ʻoku tau fanongo ai ki he fakahinohino ʻa e laumālié pea tau ngāue leva ki aí, ʻe tataki ʻe heʻetau Tamai Hēvaní ʻa hotau halá pea tāpuakiʻi ʻetau moʻuí mo e moʻui ʻa e kakai kehé. ʻOku ʻikai te u ʻiloʻi ha meʻa fakafiefia pe ongo ʻoku mahuʻinga ange, ka ko haʻate fakafanongo ki he Laumālié, peá te ʻiloʻi ai kuo tali mai ʻe he ʻEikí ʻa e lotu ʻa ha tokotaha kehe ʻiate koe.”16

						Te u vahevahe atu ha aʻusia ongo ʻe taha. Lolotonga e hoko ʻa Palesiteni Monisoni ko ha pīsopé, naʻá ne ʻilo kuo ʻi falemahaki ha mēmipa ʻo hono uōtí ko Mele Uatesoni. Naʻá ne ʻilo ʻi heʻene ʻalu ke ʻaʻahi ki aí naʻe tokoto fakataha ʻi ha fuʻu loki lahi mo ha kau mahaki kehe. Naʻá ne fakatokangaʻi ʻi heʻene ofi atu kia Sisitā Uatesoní naʻe fakapūlouʻi vave ʻe he tokotaha mahaki hoko maí hono ʻulú.

						Hili e ʻaʻahi ʻa Palesiteni Monisoni kia Sisitā Uatesoni mo faingāue ki aí, ne lulululu mo ia, lea māvae ki ai, mo teuteu ke mavahe. Pea ne hoko ai ha kiʻi meʻa siʻisiʻi mo fakaofo. Te u toʻo hangatonu he taimí ni mei hono fakamatalaʻi ʻe Palesiteni Monisoni e meʻa ne hokó:

						“Naʻe ʻikai ke u lava ʻo mavahe mei hono tafaʻakí. Naʻe hangē ʻoku ʻi ai ha nima ʻoku hili mai ki hoku umá, pea naʻe ongoʻi ʻe hoku lotó mo u fanongo ki he lea ko ʻení: ‘ʻAlu ki he mohenga hono hokó, ʻa ia ʻoku ʻi ai ʻa e fefine naʻá ne fakapūlouʻi hono fofongá ʻi he taimi naʻá ke hū mai aí.’ Naʻá ku fai leva ia. . . .

						“Naʻá ku tafoki atu ki he tafaʻaki mohenga ʻo e taha mahaki ko ʻení, ʻo u tātaaʻi atu hono umá mo toʻo fakalelei hake ʻa e tupenu kafu naʻe fakapūlouʻi ʻaki hono fofongá. He toki meʻa fakaʻohovale moʻoni! Ko ha mēmipa foki ia ʻi hoku ūotí. Naʻe teʻeki ai ke u ʻilo ʻokú ne siʻi tokoto ʻi he falemahakí. Ko siʻono hingoá ko Kefilini Mekī (Kathleen McKee). ʻI he taimi naʻá ne hanga mai ai kiate aú, naʻá ne lea mai pē mo tangi, ‘ʻE Pīsope, ko e taimi naʻá ke hū mai ai ʻi he matapaá, naʻá ku ongoʻi ko hoʻo haʻú ke ʻaʻahi mai kiate au mo tāpuakiʻi au, ko ha tali ia ki heʻeku ngaahi lotú. Naʻá ku fiefia loto pē ʻi heʻeku fakakaukau ki hoʻo ʻiloʻi ʻoku ou ʻi hení, ka ʻi he taimi naʻá ke tuʻu ai ʻi he mohenga ko eé, naʻe tō hifo hoku lotó, pea ne u ʻiloʻi naʻe ʻikai te ke haʻú ke ʻaʻahi mai kia[te] au.’

						“Naʻá ku talaange leva kia [Sisitā] Mekī: ‘ʻOku ʻikai mahuʻinga ia pe naʻe ʻikai ke u ʻiloʻi naʻá ke ʻi heni. Ka ʻoku mahuʻinga hono ʻafioʻi ʻe he Tamai Hēvaní pea naʻá ke lotu lilo pē ki ha tāpuaki mei he lakanga fakataulaʻeikí. He ko ia naʻá Ne ueʻi au ke u haʻu kiate koé.”17

					

ʻOku Folofola Fēfē Mai ʻa e Laumālié Kiate Kitautolú?
Kuo tau aʻusia kotoa pē ʻa e Laumālie Māʻoniʻoní, neongo ne ʻikai ke tau faʻa lava ʻo fakatokangaʻi. ʻI he hū mai ʻa e ngaahi ueʻí ki hotau ʻatamaí, ʻoku tau ʻilo ʻoku moʻoni ia ʻi he ngaahi ongo fakalaumālie ʻoku hū ki hotau lotó. Naʻe akoʻi ʻe Palesiteni Poiti K. Peeka: “ʻOku lea ʻaki ʻe he Laumālie Māʻoniʻoní ha leʻo ʻoku lahi ange hoʻo ongoʻi lotó ʻi haʻo fanongo ki ai . . . Pea ko e taimi ʻoku tau lau ai ʻo kau ki he ‘fakafanongo’ ki he fanafana ʻa e Laumālié, ʻoku faʻa fakamatalaʻi pē ʻo pehē, ‘Naʻá ku ongoʻi loto . . . ”18 ʻOku tuʻunga ʻi he ngaahi ongo toputapu ko ʻeni mei he Laumālie Māʻoniʻoní ʻa ʻetau ʻilo e meʻa ʻoku fie maʻu ʻe he ʻOtuá ke tau faí, he ʻoku hangē ko hono fakamatala he folofolá, “ko e laumālie ia ʻo e fakahaá.”19

ʻOku ʻUhinga ki he hā ʻa e Maʻu ʻo e Meʻafoaki ʻo e Laumālie Māʻoniʻoní?
Naʻá ku fakakaukau ʻoku mahuʻinga ʻi hono akoʻi ʻema kiʻi tamasiʻi taʻu ono ko Pení, ke ne fakafaikehekeheʻi ʻa e meʻa naʻá ne ongoʻí, ʻa ia ko e ivi ʻo e Laumālie Māʻoniʻoní, pea mo e meʻafoaki ʻo e Laumālie Māʻoniʻoní, ʻa ia te ne maʻu ʻi he hili e papitaisó. ʻE lava ʻe he taha faitotonu mo fekumi fakamātoato kotoa pē ke ongoʻi e ivi ʻo e Laumālie Māʻoniʻoní mei he taimi ki he taimi, ki muʻa he papitaisó. Ka, ko e faingamālie ke maʻu e feohi ʻa e Laumālie Māʻoniʻoní mo e ngaahi tāpuaki kakato fekauʻaki mo iá, ʻoku toki fakaʻatā pē ia ki he kāingalotu moʻui taau kuo papitaiso mo maʻu e meʻafoaki ʻo e Laumālie Māʻoniʻoní ʻi he hilifaki nima ʻe kinautolu ʻoku nau maʻu ʻa e mafai ʻo e lakanga fakataulaʻeiki ʻo e ʻOtuá.
ʻOku tau maʻu ha ivi mo ha ngaahi meʻafoaki fakalaumālie makehe, fakahā mo ha maluʻi lahi ange, fakahinohino mo tataki pau, pea mo e ngaahi tāpuaki ne talaʻofa mai ki hono fakamāʻoniʻoniʻi pea hākeakiʻi ʻi he puleʻanga fakasilesitialé, tuʻunga he meʻafoaki ʻo e Laumālie Māʻoniʻoní. ʻOku foaki kotoa ʻa e ngaahi tāpuakí ni tuʻunga heʻetau holi fakafoʻituitui ke maʻu kinautolú pea ʻoku maʻu ia ʻi heʻetau fakatonutonu ʻetau moʻuí ki he finangalo ʻo e ʻOtuá mo kolea ʻEne fakahinohinó.

ʻI heʻeku fakakaukau atu ki he meʻa ne hoko kiate au mo Peni ʻi he Temipale Paunitifulu ʻIutaá, ʻoku ou maʻu ai ha ngaahi ongo mo ha fakakaukau fakafiefia. Ko ha manatu mahino ʻe taha ko e lolotonga ko ia ʻo ʻeku ʻāvea ʻi he fakaʻofoʻofa ʻo e meʻa ne u lava ʻo mamata ki aí, kuo fakatokangaʻi ʻe ha kiʻi tamasiʻi ia ʻi hoku tafaʻakí ʻa e ongo mālohi ʻi hono lotó, naʻe ʻikai ngata ʻi hono fakaafeʻi au ke u tūʻulutuí ka ke talangofua foki ki he kole ʻa e Fakamoʻuí ke tau tatau mo e tamasiʻi siʻí—ʻo loto fakatōkilalo, angamalū, mo mateuteu ke fanongo ki he kihiʻi leʻo siʻi ʻo Hono Laumālié.
ʻOku ou fakamoʻoni ki hono moʻoni mo moʻui pea mo hono fakalangi e misiona ʻo e Laumālie Māʻoniʻoní pea te tau lava ʻi he mālohi ʻo e Laumālie Māʻoniʻoní ke ʻilo ʻa e moʻoni ʻo e meʻa kotoa pē. ʻOku ou fakamoʻoni ko e meʻafoaki ʻo e Laumālie Māʻoniʻoní ko e meʻaʻofa mahuʻinga mo taʻe-fakamatalaʻi ia ʻa e Tamai Hēvaní ki he taha kotoa ʻe haʻu ki Hono ʻAló, papitaiso ʻi Hono huafá, mo maʻu ʻa e Laumālie Māʻoniʻoní ʻi he hilifakinima ʻi Hono Siasí. ʻOku ou fakamoʻoni fakatāutaha atu ki he ngaahi moʻoni toputapu ko ʻení, ʻi he huafa ʻo Sīsū Kalaisí, ʻēmeni.

				“Koeʻuhí ʻOku ou Moʻui, ʻE Moʻui mo Kimoutolu Foki”

				
					Fai ʻe ʻEletā Shayne M. Bowen

					ʻO e Kau Fitungofulú

				

				
				ʻOku tuʻunga ʻi hotau Fakamoʻui ko Sīsū Kalaisí, ʻa hono lomekina e ongoʻi loto mamahí, taʻelatá, mo e mole ʻo e ʻamanakí ʻi ha ʻaho, ʻe he fiefia kakató.

					Lolotonga ʻeku hoko ko ha faifekau ʻi Sileí, ne u fetaulaki ʻi he kolo ‘o e Siasí mo ha fāmili naʻe toko fitu. Naʻe maʻulotu ʻa e faʻeé mo ha fānau ʻe toko nima he uike kotoa pē. Naʻá ma fakakaukau ko ha kau mēmipa fuoloa kinautolu ʻo e Siasí. Ne ʻosi ha ngaahi uike kuó ma ʻilo naʻe teʻeki ke nau papitaiso.

					Naʻá ma fetuʻutaki leva ki he fāmilí ʻo kole ke ma ō atu ki honau ʻapí ʻo akoʻi kinautolu. Naʻe ʻikai ke fie ʻilo ʻa e tamaí ia ki he ongoongoleleí ka naʻe ʻikai ke ne taʻofi ʻema akoʻi hono fāmilí.

					Naʻe vave hono ako ʻe Sisitā Lāmila e ngaahi lēsoní. Naʻe vēkeveke ke ne ako kotoa e tokāteline naʻe akoʻí. Lolotonga ʻemau talanoa ki he papitaiso ʻo e valevalé ʻi ha efiafi ʻe taha, naʻá ma akoʻi ange ʻoku haohaoa ʻa e fānau valevalé pea ʻoku ʻikai fie maʻu ke nau papitaiso. Naʻá ma fakaafeʻi ke ne lau e tohi ʻa Molonaí:

					“Vakai ʻoku ou pehē kiate koe ko e meʻa ʻeni ke ke akoʻí—ko e fakatomalá mo e papitaisó kiate kinautolu ʻoku ala ʻekeʻi meiate kinautolu ʻa e ngaahi ngāue ʻoku nau faí pea ʻoku nau lava ʻo fai ha angahalá; ʻio, ako ki he mātuʻá kuo pau ke nau fakatomala pea papitaiso, pea fakavaivaiʻi kinautolu ʻo hangē ko ʻenau fānau īkí, pea ʻe fakamoʻui kotoa ʻa kinautolu fakataha mo ʻenau fānau īkí.

					“Pea ʻoku ʻikai fie maʻu ʻe heʻenau fānau īkí ke fakatomala, pe papitaiso. Vakai, ko e papitaiso ki he fakatomalá [ke] fakahoko ai ʻa e [ngaahi] fekau ke fakamolemoleʻi ʻa e ngaahi angahalá.

					“Ka ʻoku moʻui ʻa e fānau īkí ʻia Kalaisi, talu mei he fokotuʻu ʻo e māmaní; [ka ne ʻikai] pehē, . . .ko e ʻOtua taʻe totonu ʻa e ʻOtuá, pea ko e ʻOtua ʻoku feliuliuaki, pea ʻoku filifilimānako ʻi he kakaí; he ko e toko fiha nai ʻa e fānau iiki kuo mate teʻeki papitaiso!”1

					Hili hono lau e potufolofola ko ʻení, ne kamata ke tangi ʻutuʻutufia ʻa Sisitā Lāmila. Naʻá ku puputuʻu mo hoku hoá. Naʻá ku ʻeke ange, “Sisitā Lāmila, ne ma lea ʻaki pe fai ha meʻa ke fakaloto mamahiʻi koe?”

					Talamai ʻe ia, “ʻIkai, ʻEletā, kuo ʻikai ke mo fai ʻe kimoua ha meʻa hala. Naʻe ʻi ai haʻaku kiʻi pēpē tangata he taʻu ʻe ono kuo hilí. Naʻe mate ʻoku teʻeki ke ma papitaiso. Ne talamai heʻemau faifekaú ʻe pōpula ʻi ʻitāniti kotoa koeʻuhí naʻe ʻikai ke papitaiso. Ko e taʻu ʻeni ʻe ono ʻeku ʻalu holo mo e loto mamahí mo e loto halaia ko iá. Ka ʻi he hili ʻeku lau e folofolá, ʻoku ou ʻilo ʻi he mālohi ʻo e Laumālie Māʻoniʻoní ʻa hono moʻoní. Kuó u ongoʻi hano huʻi atu ha mafasia lahi meiate au, pea ko e loʻimata ʻeni ia ʻo e fiefia.”

				

					Naʻá ku manatu ai ki he ngaahi akonaki ʻa e Palōfita ko Siosefa Sāmitá, heʻene akoʻi e tokāteline fakafiemālie ko ʻení: “ʻOku toʻo atu ʻe he ʻEikí ha tokolahi, ʻo aʻu ki heʻenau kei valevalé, koeʻuhí ke nau hao mei he holi ʻa e tangatá, kae ʻumaʻā ʻa e mamahi mo e kovi ʻo e maama lolotongá; ʻoku nau fuʻu maʻa, fuʻu fakaʻofoʻofa, ke moʻui ʻi māmani; ko ia, kapau ʻe fakakaukauʻi lelei, ʻoku ʻi ai ha ʻuhinga ke tau fiefia ai kae ʻikai mamahi he ʻoku fakahaofi kinautolu mei he koví, pea he ʻikai fuoloa kuo tau toe maʻu kinautolu.”2

					Hili ha taʻu ʻe ono ʻene fuesia e loto mamahi mo e mamahi ne meimei taʻe makātekiná, kuo ʻomi ʻe he tokāteline moʻoni ne fakahā ʻe he Tamai Hēvani ʻofá ʻi ha palōfita moʻuí, ha nonga lelei ki he fefine loto mamahí ni. Neongo iá, naʻe papitaiso ʻa Sisitā Lāmila mo ʻene fānau naʻe ʻosi taʻu valú.

				
ʻOku ou manatuʻi ʻeku tohi ki hoku fāmilí ʻo fakamatalaʻi ʻa e loto houngaʻia ne u maʻu ʻi he ʻilo ki he meʻá ni pea mo ha ngaahi moʻoni mahino mo mahuʻinga lahi kehe ʻo e ongoongolelei ʻo Sīsū Kalaisi kuo toe fakafoki maí. Naʻe ʻikai haʻaku misi ki ha founga ʻe toe tokoniʻi ai au he ngaahi taʻu ʻo e kahaʻú ʻe he tefitoʻi moʻoni fakaʻofoʻofá ni peá mo hoko ko hoku lolo faitoʻo ʻi Kiliati.
ʻOku ou fie lea kiate kinautolu kuo siʻi mālōlō haʻanau fānau pea nau fai e fehuʻi, “Ko e hā ʻoku hoko ai ʻeni kiate aú?” pe fehuʻia hoʻomou tui ki ha Tamai Hēvani ʻofa. ʻOfa te u lava ʻi he mālohi ʻo e Laumālie Māʻoniʻoní ke ʻomi ha ʻamanaki lelei, ha nonga, pea mo ha mahino. Ko ʻeku fakaʻamú ke u hoko ko ha meʻangāue ʻi hono fakafoki ʻo hoʻomou tuí ki he Tamai Hevani ʻofa ʻokú Ne ʻafioʻi e meʻa kotoa peé mo tuku ke tau aʻusia ʻa e ngaahi faingataʻá koeʻuhí ke tau lava ʻo ʻilo mo ʻofa ʻiate Ia pea maʻu mo e mahino, ka ʻikai Ia, ʻoku tau halaʻatā.

					ʻI he ʻaho 4 ʻo Fēpueli 1990, ne fāʻeleʻi ai ʻema tamasiʻi tangata fika tolú ko e fika ono ia ke fāʻeleʻí. Ne ma fakahingoa ia ko Taisoni. Ko ha kiʻi tamasiʻi fakaʻofoʻofa, pea naʻe talitali loto fiefia ia ʻe he fāmilí. Naʻe laukau ʻaki ia ʻe hono ngaahi tokouá mo e tuofāfiné. Ne mau pehē kotoa ko e kiʻi tamasiʻi lelei taha ia kuo faifai angé pea fāʻeleʻí.

					ʻI he māhina valu ʻo Taisoní, naʻá ne folo ha konga sioka naʻá ne maʻu he falikí. Naʻe ʻefihia e konga sioká he mongá ʻo Taisoní, pea tuʻu ʻene mānavá. Ne ʻohake ʻe hono tokoua lahi angé ʻa Taisoni ki ʻolunga, mo kaila taʻetuku pē, “ʻOku ʻikai mānava e pēpeé. ʻOku ʻikai mānava e pēpeé.” Ne mau kamata ke fakahoko e CPR mo tā ki he 911.

					Ne aʻu mai e kau tokoni fakafaitoʻó ʻo leleakiʻi ʻa Taisoni ki falemahaki. Ne mau hoko atu pē he lotu tāumaʻú ʻi he loki talitalí, ʻo tautapa ki he ʻOtuá ke hoko ha mana. Hili ha taimi ne ngali lōloa fau, kuo hū mai e toketaá ki he lokí ʻo pehē mai, “Kātaki. ʻOku ʻikai toe felave ha meʻa te mau fai. Mou faʻiteliha pē he lōloa ʻo e taimi te mou fie maʻú.” Pea ʻalu leva ia.

					ʻI heʻemau hū atu ki he loki ne tokoto ai ʻa Taisoní, ne mau vakai atu ki heʻemau kiʻi pēpē moʻui fiefia ka kuo mālōloó. Naʻe hangē ne takatakai hono kiʻi sino kuo pekiá ʻe ha huelo fakasilesitialé. Naʻe mātuʻaki fakaʻofoʻofa mo maʻa.

					Naʻe hangē he momeniti ko iá kuo ngata ʻa e māmaní. ʻE lava fēfē ke mau foki atu ki he toenga ʻo e fānaú mo feinga ke fakamatalaʻi he ʻikai toe foki mai ʻa Taisoni ki ʻapí?

					Te u lea ʻiate au pē ʻi heʻeku fakamatalaʻi e toenga ʻo e meʻa ko ʻení. Naʻá ku aʻusia fakataha mo hoku uaifí ʻa e faingataʻá ni, ka ʻoku ou taʻefeʻunga ke fakamatalaʻi ʻa e ongo ʻa ha faʻē pea he ʻikai ke u feinga ke fai ia.

					ʻOku taʻemalava ke fakamatalaʻi e ngaahi ongo naʻá ku maʻu ʻi he tuʻunga ko ʻeni ʻo ʻeku moʻuí. Ko e konga lahi ʻo e taimí naʻá ku ongoʻi ʻo hangē ʻoku ou ʻi ha misi koví pea ʻe vave pē haʻaku ʻā hake pea ʻosi e misi ko ʻení. Naʻe ʻikai ke u mamohe ʻi ha ngaahi pō lahi. Naʻá ku faʻa lue holo he poʻulí mei he loki ki he loki, ʻo fakapapauʻi ʻoku malu kotoa e toenga ʻo ʻema fānaú.

					Naʻe fakamamahiʻi ʻeku moʻuí ʻe he ongoʻi halaiá. Naʻá ku mātuʻaki ongoʻi halaia. Naʻá ku ongoʻi taʻeʻaonga. Ko ʻene tamaí au; naʻe tonu ke u fai ha meʻa lahi ke maluʻi. Kapau pē ā naʻá ku fai ē mo ē. Naʻa mo e ʻahó ni, ko e ʻosi ia ha taʻu ʻe 22 mei ai, ʻoku kamata he taimi ʻe niʻihi ke to e hū mai ki hoku lotó ʻa e ngaahi ongo ko iá, pea ʻoku fie maʻu ke u tekeʻi vave ia koeʻuhí ʻe lava pē ke fakatupu ʻauha.

					Naʻá ku ʻinitaviu mo ʻEletā Tiini L. Lāsoni hili ha māhina ʻe taha mei he mate ʻa Taisoní, pea te u fakahoungaʻi maʻu pē ʻene faleʻí mo ʻene ʻofá. Naʻá ne talamai, “ʻOku ʻikai ke u tui ʻe fie maʻu ʻe he ʻEikí ke ke tauteaʻi pē ʻe koe ʻa koe ʻi he mate hoʻo kiʻi tamasiʻí.” Naʻá ku ongoʻi e ʻofa ʻa e Tamai Hēvaní ʻo fakafou mai ʻi ha taha ʻo hono kau fakafofonga kuo filí.

					Neongo ia, ne kei uesia pē au ʻe he ngaahi fakakaukau fakamamahí, pea naʻe ʻikai fuoloa kuó u kamata ke ongoʻi ʻita. ʻOku ʻikai sai ʻeni! Anga fēfē hono fai ʻeni ʻe he ʻOtuá kiate aú? Ko e hā ʻoku hoko ai ʻeni kiate aú? Ko e hā ne u fai ke hoko ai ʻeni kiate aú?” Naʻe aʻu ʻo u ʻita ki he kakai naʻe feinga ke fakafiemālieʻi aú. ʻOku ou manatuʻi ha pehē ʻe hoku kaungāmeʻá, “ʻOku mahino kiate au ʻa e meʻa ʻokú ke ongoʻí.” Peá u pehē loto pē, “ʻOku ʻikai haʻo momoʻi ʻilo ki hoku lotó. Tukunoaʻi au.” Ne ʻikai fuoloa kuó u ʻilo ʻe lava ke fakatuʻutāmaki ʻa e ongoʻi fakaʻofaʻia pē ʻiate kitá. Naʻá ku mā ʻi heʻeku maʻu e ngaahi fakakaukau taʻeʻofa ki hoku kaungāmeʻa naʻe feinga ke tokoni maí.

					ʻI heʻeku ongoʻi e feinga ʻa e loto halaiá, ʻitá, mo fakaʻofaʻia pē ʻiate aú ke ne ʻākilotoa aú, naʻá ku lotu ke lava ʻo liliu hoku lotó. ʻI he ngaahi meʻa toputapu kuó u aʻusiá, naʻe foaki mai ʻe he ʻEikí ha loto foʻou, pea neongo naʻe kei fakataʻelata mo fakamamahi, ka naʻe liliu hoku fōtungá. Naʻe lava ke u ʻilo ta naʻe ʻikai toʻo meiate au ka naʻe ʻi ai ha tāpuaki maʻongoʻonga naʻe fakatatali mai kapau te u faivelenga.

					Naʻe kamata ke liliu ʻeku moʻuí, peá u lava ʻo sio ki muʻa ʻi he ʻamanaki lelei, ʻo ʻikai toe sio ki mui mo lotofoʻi. ʻOku ou fakamoʻoni ko e moʻui ní ʻoku ʻikai ko e ngataʻangá ia. ʻOku ʻi ai ʻa e maama ʻo e ngaahi laumālié. ʻOku moʻoni e ngaahi akonaki ʻa e kau palōfitá fekauʻaki mo e moʻui ʻi he hili ʻo e maté. Ko e moʻuí ni, ko ha tuʻunga fakataimi pē ʻo e laka atu ʻi heʻetau fononga foki ki heʻetau Tamai Hēvaní.

					ʻOku kei hoko pē ʻa Taisoni ko ha konga mahuʻinga ʻo homau fāmilí. Ko ha meʻa fakaʻofoʻofa ʻi he ngaahi taʻu ko ʻení, ke mamata ʻi he ʻaloʻofa mo e angaʻofa ʻa ha Tamai Hēvani, kuó Ne tuku homau fāmilí ke mau ongoʻi ʻi he founga ongoʻingofua kotoa pē e tākiekina ʻa Taisoní. ʻOku ou fakamoʻoni ʻoku manifi ʻa e veilí. ʻOku ʻikai ngata ʻa e ngaahi ongo tatau ʻo e mateakí, ʻofá, mo e uouangataha fakafāmilí ʻi he mole atu hotau ʻofaʻangá ki he tafaʻaki ʻe tahá; ka ʻoku fakautuutu ʻa e ngaahi ongo ko iá.

					ʻE fehuʻi ʻe he kakaí he taimi ʻe niʻihi, “Ko e hā hono fuoloa pea toki ngalo ia ʻiate koé?” Ko hono moʻoní, he ʻikai ke teitei ngalo ia ʻiate koe kae ʻoua kuo mou toe fakataha mo e ʻofaʻanga ne molé. He ʻikai ke toe kakato ʻeku fiefiá kae ʻoua kuo mau toe fakataha ʻi he pongipongi ʻo e ʻUluaki Toetuʻú.

				
“He ko e laumālie ʻa e tangatá. ʻOku taʻengata ʻa e ngaahi ʻelemēnití, pea ko e laumālié mo e ʻelemēnití ʻo ka fakatahaʻi, ʻe taʻe lava ke toe māvahevahe, ʻoku maʻu ʻe ia hono kakato ʻo e fiefiá;
“Pea ʻo ka mavahevahe ia, ʻoku ʻikai lava ʻe he tangatá ʻo maʻu hono kakato ʻo e fiefiá.”3
Ka ʻi he lolotonga ní, te tau lava ʻo kei hoko atu ʻi he fiemālie, hangē ko hono akoʻi ʻe he Fakamoʻuí.4
Kuó u ʻilo ʻe lava ke hoko ʻa e mamahi taupotu tahá, ʻa ē ʻoku ʻikai meimei lava ʻo kātakiʻí, ko ha meʻa fakafiefia ʻi hoʻo tafoki ki hoʻo Tamai Hēvaní ʻo tautapa ke maʻu ʻEne fakanonga ko ia ʻoku fakafou mai ʻi Heʻene palaní; ʻi Hono ʻAlo ko Sīsū Kalaisí; pea mo ʻEne Fakafiemālié, ʻa ia ko e Laumālie Māʻoniʻoní.
Ko ha tāpuaki nāunauʻia ʻeni ʻi heʻemau moʻuí. He ʻikai ko ha toki meʻapango ia kapau ne ʻikai ke mau ongoʻi e taulōfuʻu e mamahí he taimi ne mole ai ʻema tamasiʻí? ʻOku ou fakafetaʻi lahi ki heʻeku Tamai Hēvaní ʻi Heʻene tuku ke tau ʻofa lahi mo taʻengatá. ʻOku ou fakafetaʻi lahi koeʻuhí ko e fāmili taʻengatá. ʻOku ou fakafetaʻi he kuó Ne toe fakahā mai ʻi Heʻene kau palōfita moʻuí ʻa e palani nāunauʻia ʻo e huhuʻí.
Manatu ki haʻo ʻalu ki ha meʻafakaʻeiki hao ʻofaʻanga, ʻa e ngaahi ongo ʻi ho lotó pea mo hoʻo foki meʻalele mei faʻitoka ka ke sio ki mui ki he tuēnoa siʻono puha maté—mo pehē ʻe mafahi nai ho mafú.
ʻOku ou fakamoʻoni ʻoku tuʻunga ʻi hotau Fakamoʻui ko Sīsū Kalaisí, hano lomekina e ongoʻi loto mamahí, taʻelatá, mo e mole ʻo e ʻamanakí ʻi ha ʻaho, ʻe he fiefia kakató. ʻOku ou fakamoʻoni ʻoku tau fakafalala kiate Ia pea ko e taimi naʻe folofola ai:
“ʻE ʻikai te u tuku ke tuēnoa ʻa kimoutolu: te u haʻu kiate kimoutolu.
“ʻOku toe siʻi pea ʻe ʻikai toe mamata kiate au ʻa māmani; ka te mou mamata kiate au: koeʻuhí ʻoku ou moʻui, ʻe moʻui ʻa kimoutolu foki.”5
ʻOku ou fakamoʻoni ʻo hangē ko hono fakamatalaʻi he Malanga ʻAki ʻEku Ongoongoleleí, “ʻi heʻetau fakafalala ki he Fakalelei ʻa Sīsū Kalaisí, te ne lava leva ʻo tokoniʻi kitautolu ke tau kātakiʻi hotau ngaahi ʻahiʻahí, ʻa ʻetau mahamahakí, pea mo hotau mamahí. ʻE lava ke fakafonu ʻaki kitautolu ʻa e fiefiá, nongá, mo e fiemālié. ʻE lava ke fakaleleiʻi ʻa e ngaahi meʻa kotoa pē ʻoku taʻe-fakafiemālie ʻi he moʻui ní, ʻo fakafou ʻi he Fakalelei ʻa Sīsū Kalaisí.”6
ʻOku ou fakamoʻoniʻi ʻe toetuʻu mai mei he faʻitoká homou ngaahi ʻofaʻangá pea mo haʻakú ʻi he pongipongi ngingila mo nāunauʻia ʻo e ʻUluaki Toetuʻú, hangē ko e talaʻofa tonu pē ʻa e ʻEikí, pea te tau maʻu kakato ʻa e fiefiá. Koeʻuhí ʻokú Ne moʻui, te tau toe moʻui mo kinautolu foki. ʻI he huafa ʻo Sīsū Kalaisí, ʻēmeni.

				ʻEke ki he Kau Faifekaú! Te Nau Lava ʻo Tokoniʻi Koe!

				
					Fai ʻe ʻEletā Russell M. Nelson

					ʻO e Kōlomu ʻo e Kau ʻAposetolo ʻe Toko Hongofulu Mā Uá

				

				
				ʻOku ngāue ʻa e kau faifekau kotoa, ʻa e talavoú mo e matuʻotuʻá ʻi he ʻuhinga pē ʻe taha, ke toe lelei ange e moʻui ʻa e kakai kehé.

Siʻoku kāinga mo e kaungāmeʻa ‘ofeina, ʻoku mau ʻofa atu mo talitali lelei kimoutolu. ‘Oku tau fiefia lahi ‘i he fanongonongo ʻa Palesiteni Tōmasi S. Monisoni he pongipongi ní, ʻa ia ʻoku liliu ai e taʻu siʻisiʻi taha ki he ngāue fakafaifekaú ʻo taʻu 18 ʻa e kau talavoú kae taʻu 19 ʻa e kau finemuí. ʻI he foungá ni, ʻe toe tokolahi ange hatau toʻu tupu te nau maʻu e tāpuaki ʻo e ngāue fakafaifekaú.
ʻI he taʻu ʻe ua kuo hilí, pea kuo toe fakamoʻoniʻi mālohi ia ʻi he pongipongí ni, naʻe fakahā ai ʻe Palesiteni Monisoni “ʻoku totonu ke teuteu ʻa e talavou moʻui taau kotoa pē ke ngāue fakafaifekau. Ko e ngāue fakafaifekaú ko ha fatongia fakataulaʻeiki ia—ko ha tufakanga ʻoku fie maʻu ʻe he ʻEikí meiate kitautolu ʻa ia kuo foaki lahi fau ki aí.”1 Pea naʻá ne toe fakamatalaʻi ko e kau fefine kei talavoú, ʻe tali lelei ke nau fili ke ngāue fakafaifekau ka ʻoku ʻikai ko ha fatongia. Pea naʻá ne toe fakaafeʻi ha ngaahi matuʻa mali tokolahi ange ke nau ngāue.
ʻOku mahuʻinga e teuteu ki he ngāue fakafaifekaú. Ko e ngāue fakafaifekaú ko ha ngāue taʻe fakakounaʻi maʻá e ʻOtuá mo e faʻahinga ʻo e tangatá. ʻOku poupouʻi ʻe he kau faifekaú e faingamālie ko iá ʻaki ʻa ʻenau paʻanga fakatāutaha pē ʻanautolu. ʻE lava foki ke tokoni ʻa e mātuʻá, fāmilí, kaungāmeʻá mo ha niʻihi ʻoku fie foaki ki he Paʻanga Faifekau Fakalūkufuá. ʻOku ngāue e kau faifekau kotoa, ʻa e talavoú mo e matuʻotuʻá ʻi he ʻuhinga pē ʻe taha ke toe lelei ange e moʻui ʻa e kakai kehé.
ʻE fakafōtunga ʻe he fili ko ia ke ngāue fakafaifekaú ʻa e ikuʻanga fakalaumālie ʻo e tokotaha faifekaú, ʻa hono malí, pea mo hona hakó ʻi he ngaahi toʻu tangata ʻo e kahaʻú. ʻOku fakanatula pē ʻa e fakaʻamu ko ia ke ngāué ʻi he ului, moʻui taau mo mateuteu ʻa e tokotahá.
ʻI he māmani tokolahi ko ʻení, ʻoku tokolahi ai ha niʻihi ʻoku ʻikai ke mou kau ki he Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní pea ʻoku siʻi hoʻomou ʻilo kiate kimautolu mo ʻemau kau faifekaú. ʻOkú ke fanongo pe mamata maí, he ʻokú ke fie ʻilo lahi ange ki he kau Māmongá mo e meʻa ʻoku akoʻi heʻemau kau faifekaú. ʻI hoʻo ʻilo lahi ange kau kiate kimautolú, te ke ʻilo ai ʻoku lahi e ngaahi tuʻunga moʻui ʻoku tau fai tatau aí. ʻOku mau poupouʻi kimoutolu ke mou tauhi kotoa ʻa ia ʻoku lelei mo moʻoní, pea vakai pe te mau lava ʻo tānaki atu ke lahi ange. ʻI he māmani fonu faingataʻa ko ʻení, ʻoku tau faʻa fie maʻu ai ha tokoni. Ko e konga mahuʻinga ʻo e tokoni ko iá ko e tui fakalotú, moʻoni taʻengatá mo ʻemau kau faifekaú.
ʻOku tuku fakataimi ʻe heʻemau kau faifekau kei talvoú ʻa ʻenau akó, ngāué, teití, mo e ngaahi meʻa kehe kotoa ʻoku fai ʻe he niʻihi kei talavoú ʻi he taimi ko ‘eni ʻo e moʻuí. ʻOku nau tuku e ngaahi meʻa ko iá ʻi ha māhina ʻe 18 ki he 24, koeʻuhí ko ʻenau holi ke ngāue maʻá e ʻEikí.2 ʻOku ʻi ai ha niʻihi ʻo ʻemau kau faifekaú ʻoku nau ngāue ʻi heʻenau matuʻotuʻa angé. ʻOku ou ʻilo ʻoku faitāpuekina honau fāmilí. ʻI hoku fāmili tonú, ʻoku lolotonga ngāue fakafaifekau taimi kakato ai ha toko valu—ngaahi ʻofefine ʻe toko tolu, mo honau husepānití, mokopuna fefine ʻe taha, mo e mokopuna tangata ʻe taha.
Mahalo ʻoku fifili hamou niʻihi ʻo kau ki he hingoa Māmongá. Ko ha hingoa fakatenetene ia kiate kimautolu. ʻOku ʻikai ko homau hingoa moʻoní ia, neongo ʻoku ʻiloa kimautolu ko e kau Māmonga. ʻOku toʻo e foʻi leá ni mei ha tohi ko e folofola toputapu ʻoku ʻiloa ko e Tohi ʻa Molomoná.
Ko e hingoa totonu ʻo e Siasí ko e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní. Ko hono toe fokotuʻu ia ʻo e Siasi totonu ʻo Sīsū Kalaisí. Naʻá Ne fokotuʻu ʻa Hono Siasí ʻi Heʻene kei ʻi he māmaní. Naʻá Ne ui ha Kau ʻAposetolo, Kau Fitungofulu mo ha kau taki kehe ʻo Ne foaki ki ai e mafai ʻo e lakanga fakataulaʻeikí ke nau ngāue ʻi Hono huafá.3 Hili e pekia ʻa Kalaisi mo ʻEne Kau ʻAposetoló, ne liliu ʻe he tangatá ʻa e ngaahi ouaú mo e tokāteliné. Ne mole ʻa e Siasi totonú pea mo e lakanga fakataulaʻeikí. Hili e Kuonga Fakapoʻulí (Dark Ages) pea ʻi he fakahinohino ʻa e Tamai Hēvaní, ne toe fakafoki mai ai ʻe Sīsū Kalaisi ʻa Hono Siasí. Ko ʻeni kuo toe moʻui, toe fakafoki mai, pea ngāue ʻi he malumalu ʻo ʻEne fakahinohino fakalangí.4
ʻOku tau muimui ki he ʻEiki ko Sīsū Kalaisí mo faiako ʻo kau kiate Ia. ʻOku tau ʻilo ne hili ʻEne ikuna kāfakafa e maté, ne hā tuʻo lahi ʻa e ʻEikí kuo toetuʻú ki Heʻene kau ākongá. Naʻá Ne maʻu meʻatokoni fakataha mo kinautolu. Naʻá Ne ʻaʻeva mo kinautolu. Kimuʻa ʻi Heʻene Hāʻele Hake fakamuimui tahá, naʻá Ne fekauʻi kinautolu ke nau “ʻAlu . . . ʻo fakalotuʻi ʻa e ngaahi puleʻanga kotoa pē, ʻo papitaiso ʻa kinautolu ʻi he huafa ʻo e Tamaí, mo e ʻAló mo e Laumālie Māʻoniʻoní.”5 Ne fai ʻe he kau ʻAposetoló ʻa e fakahinohino ko iá. Naʻa nau ui foki mo ha niʻihi kehe ke tokoni ke fakahoko e fekau ʻa e ʻEikí.
ʻOku fai ʻa e fekau tatau he ʻahó ni ki he kau faifekau ʻo e Siasi ʻo Sīsū Kalaisi ʻi he Ngaahi ʻAho Kimui Ní, ʻi he malumalu ʻo e tataki ʻa e kau ʻaposetolo mo e kau palōfita ʻo onopōní. ʻOku ngāue e kau faifekaú ni ʻi ha ngaahi fonua ʻe 150 tupu. ʻI heʻenau hoko ko e kau fakafofonga ʻo e ʻEiki ko Sīsū Kalaisí, ʻoku nau feinga ke fakahoko e fekau fakalangi ko iá—ʻa ia ne toe fakafoʻou ʻe he ʻEikí tonu pē—ke ʻave ʻa e kakato ʻo e ongoongoleleí ki māmani pea tāpuakiʻi e moʻui ʻa e kakaí ʻi he feituʻu kotoa.6
ʻOku ʻikai ʻilo lahi e kau faifekau ʻoku taʻu hongofulu tupu lahí pe taʻu 20 tupú ki he ngaahi meʻa ʻo e māmaní. Ka kuo tāpuakiʻi kinautolu ʻaki ha ngaahi meʻafoaki—hangē ko e ivi ʻo e Laumālie Māʻoniʻoní, ʻofa ʻa e ʻOtuá, pea mo e ngaahi fakamoʻoni ki he moʻoní—ʻa ia ʻokú ne ʻai ke nau hoko ko e kau fakafofonga mālohi ʻo e ʻEikí. ʻOku nau vahevahe e ongoongo fakafiefia ʻo e ongoongoleleí ʻa ia te ne ʻomi ʻa e nēkeneka moʻoní mo e fiefia taʻengatá kiate kinautolu kotoa ʻe tali ʻenau pōpoakí. Pea ko e taimi lahi ʻoku nau fai ia ʻi ha fonua mo ha lea fakafonua muli.
ʻOku feinga e kau faifekaú ke muimui ʻia Sīsū Kalaisi ʻi he leá mo e ngāué fakatouʻosi. ʻOku nau malanga ʻia Kalaisi mo ʻEne Fakaleleí.7 ʻOku nau akoʻi hono fakafoki moʻoni mai ʻo e Siasi ʻo Kalaisi he kuonga motuʻá, ʻi he fuofua palōfita ʻa e ʻEikí he ngaahi ʻaho kimui ní, ko Siosefa Sāmita.
Mahalo kuo mou ʻosi fetaulaki ki muʻa, pe tukunoaʻi pē ʻemau kau faifekaú. Ko ʻeku fakaʻamú ke ʻoua te mou ilifia ʻiate kinautolu ka ke ako meiate kinautolu. Te nau lava ʻo hoko ko ha maʻuʻanga tokoni fakalangi kiate koe.

					Naʻe hoko e meʻa ko iá kia Seuli, ko ha matāpule Palotisani ʻi hono taʻu 60 tupú, naʻe nofo ʻi Mesa ʻi ʻAlesona. Ko e tamai ʻa Seulí ko ha faifekau Papitaiso; pea ko ʻene fineʻeikí ko ha faifekau Metotisi. Naʻe fakamatala ange ʻe ha kaungāmeʻa mamae ʻo Seuli ko Pīsila ʻi ha ʻaho ʻe taha, ʻa e mamahi naʻá ne ongoʻi ʻi he mālōlō ʻene tamá ʻi hono fāʻeleʻí pea mo e vetemali fakamamahi naʻe hoko hili e taimi nounou mei aí. Naʻe faingataʻaʻia ʻa Pīsila ko ha faʻē toko taha, kuo ʻi ai ʻene fānau ʻe toko fā, fānau fefine ʻe toko tolu mo e tamasiʻi ʻe taha. ʻI heʻene vahevahe hono lotó kia Seulí, naʻá ne fakahā naʻe fakakaukau ia ke toʻo ʻene moʻuí. Naʻe feinga ʻa Seuli ʻaki hono ivi mo e ʻofa kotoa naʻá ne maʻú ke tokoni ke mahino kiate ia ʻoku mahuʻinga ʻa e moʻuí. Naʻá ne fakaafeʻi ia ke na ō ki heʻene lotú, ka naʻe talaange ʻe Pisīla kuo ʻikai toe tokanga ia ki he ʻOtuá.

					Naʻe ʻikai ke ʻilo ʻe Seuli e meʻa ke faí. Hili ʻení, lolotonga ʻene fuʻifuʻi e ʻuluʻakaú ʻi hono loto ʻataʻataá, ne lotu e tangata tui ko ʻení ki he ʻOtuá ke maʻu ha fakahinohino. ʻI heʻene lotú, naʻá ne ongoʻi ha leʻo ʻi hono ʻatamaí ʻoku pehē, “Taʻofi e ongo tamaiki tangata he pasikalá.” Naʻe fifili ʻa Seuli, pea ofo ʻo ne fakakaukau pe ʻoku ʻuhinga ʻeni ki he hā. ʻI heʻene fakakaukau ki he ongó ni, naʻe sio hake ki he hala puleʻangá ki ha ongo talavou sote hina mo hēkesi ʻokú na heka pasikala hangatonu mai ki hono ʻapí. Naʻe moʻutāfuʻua he “meʻa ko ʻeni” ne hokó, pea moʻusioa ai pē ia heʻena fakalaka haké. Pea ʻi heʻene fakatokangaʻi naʻe fie maʻu ia ke ne fai ha meʻá, naʻe kaila atu leva, “Hei, mo kātaki ʻo tuʻu mai! ʻOku ou fie talanoa atu!”

					Naʻe ʻohovale mo mata puputuʻu e ongo talavoú ʻo na tuʻu atu. Naʻe fakatokangaʻi ʻe Seuli ʻi heʻena ofi atú naʻá na tui ha pine hingoa ʻo fakahā ko ha ongo faifekau kinaua ʻo e Siasi ʻo Sīsū Kalaisi ʻi he Ngaahi ʻAho Kimui Ní. Ne sio atu ʻa Seuli kiate kinaua mo pehē atu, “ʻE ongo ngali kehe ʻeni, ka naʻá ku lotu pea naʻe fakahā mai ke u ʻtaʻofi ʻa e ongo tamaiki ʻi he pasikalá.’ Naʻá ku vakai ki he hala puleʻangá, pea ko kimoua ʻeni. Te mo lava ʻo tokoni mai?”

					Naʻe malimali ʻa e ongo faifekaú mo pehē ange, “ʻIo, ʻokú ma ʻilo te ma lava.”

					Ne fakamatalaʻi ʻe Seuli ʻa ʻene hohaʻa kia Pīsilá. Naʻe ʻikai hano taimi, kuo talanoa ʻa e ongo faifekaú mo Pīsila, mo ʻene fānaú, mo Seuli. Naʻa nau aleaʻi e taumuʻa ʻo e moʻuí mo e palani taʻengata ʻa e ʻOtuá kiate kinautolú. Naʻe tupulaki ʻa Seuli, Pīsila, mo ʻene fānaú ʻi he tuí, tuʻunga he lotu fakamātoató, ʻenau ako e Tohi ʻa Molomoná, pea mo e feohi ʻofa mo e kāingalotu ʻo e Siasí. Naʻe toe mālohi ange ʻa e tui ʻa Seuli kia Sīsū Kalaisí ʻi he tūkunga ne ʻuluaki ʻi aí. Naʻe liliu e veiveiua mo e fakakaukau taʻonakita ʻa Pīsilá ʻo hoko ko ha ʻamanaki lelei mo ha fiefia. Naʻa nau papitaiso ʻo hoko ko ha kāingalotu ʻo e Siasi ʻo Kalaisi kuo fakafoki maí.8

				
ʻIo, ʻe lava ʻa e kau faifekaú ʻo tokoni ʻi ha ngaahi founga kehekehe. Hangē ko ʻení, mahalo naʻa fie ʻilo lahi ange hamou niʻihi ki hoʻomou ngaahi kuí. Mahalo kuó ke ʻilo e hingoa hoʻo ongomātuʻá mo hoʻo ngaahi kuí ʻe fā, kae fēfē hoʻo ngaahi kui ua ʻe valú? ʻOkú ke ʻilo honau hingoá? Te ke fie ʻilo lahi ange kiate kinautolu? ʻEke ki he kau faifekaú! Te nau lava ʻo tokoni atu!9 ʻOku nau lava ʻo hū vave ki he ngaahi lekooti ʻo e hisitōlia fakafāmili ʻa e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní.
ʻOku ʻi ai hamou niʻihi ʻoku siasi ka ʻoku ʻikai ke mou kau atu he lolotongá ni. ʻOku mou ʻofa he ʻEikí mo faʻa fakakaukau ke foki ki Heʻene tākangá. Ka ʻoku ʻikai ke mou ʻilo e founga ke kamata ʻakí. ʻOku ou fokotuʻu atu ke mou ʻeke ki he kau faifekaú!10 Te nau lava ʻo tokoni atu! Te nau toe lava foki ʻo tokoni ʻaki haʻanau akoʻi homou ngaahi ʻofaʻangá. ʻOku mau ʻofa atu fakataha mo e kau faifekaú mo loto ke toe fakafoki atu ʻa e fiefiá mo e maama ʻo e ongoongoleleí ki hoʻomou moʻuí.
ʻE fie maʻu ʻe hamou niʻihi ke ʻilo e founga ke ikunaʻi ai e maʻunimā ʻe he faitoʻo konatapú pe moʻui lōloa ange mo moʻui lelei ange. ʻEke ki he kau faifekaú! Te nau lava ʻo tokoni atu! Kuo fakahā ʻe ha fakatotolo tauʻatāina, ko e Kāingalotu ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní ko ha kakai moʻui lelei. ʻOku kau e ʻavalisi ʻenau maté ʻi he māʻulalo tahá pea māʻolunga ange e lōloa ʻenau moʻuí ʻi ha tuʻunga kuo lipooti ʻi ha faʻahinga kulupu ne fakatotolo ʻi ha vahaʻa taimi.11
ʻE ongoʻi ʻe hamou niʻihi ʻoku femoʻuekina ʻa e moʻuí mo siʻi e taimí, ka ʻi homou loto totonú, ʻoku mou ongoʻi ha tuʻunga fakamamahi ʻo e taʻe kakató, hala ha fakahinohino pe taumuʻá. ʻEke ki he kau faifekaú! Te nau lava ʻo tokoni atu! Te nau lava ʻo tokoni ke ke ʻilo lahi ange ki he taumuʻa moʻoni ʻo e moʻuí—ʻuhinga ʻokú ke ʻi māmani aí pea mo e feituʻu te ke ʻalu ki ai ʻi he hili ʻo e maté. Te ke lava ʻo ako ʻa e founga ʻoku tāpuakiʻi ai hoʻo moʻuí ʻe he ongoongolelei ʻo Sīsū Kalaisi kuo toe fakafoki maí, ʻo laka ange ʻi ha toe meʻa te ke lava ʻo fakakaukau ki ai he taimí ni.
Kapau ʻokú ke hohaʻa ki ho fāmilí, ʻeke ki he kau faifekaú! Te nau lava ʻo tokoni atu! ʻOku mahuʻinga taha hono fakamālohia ʻo e nofomalí mo e fāmilí ki he Kāingalotu ʻo e Siasí. ʻE lava ke taʻengata ʻa e ngaahi fāmilí. Kole ki he kau faifekaú ke akoʻi koe ki he founga ʻe lava ai ʻeni ʻi ho fāmilí.
ʻE toe lava foki e kau faifekaú ʻo tokoniʻi koe ʻi hoʻo fakaʻamu ki ha ʻilo lahi angé. ʻOku vivili ʻa e laumālie ʻo e tangatá ke maʻu ha fakamaama. Tatau ai pē pe ʻoku haʻu ʻa e moʻoní mei ha fale fakakemi fakasaienisi pe ʻi he fakahā mei he ʻOtuá, ka ʻoku tau fekumi ki ai! Ko e nāunau moʻoni ʻo e ʻOtuá ko e poto.12
ʻOku kau ʻi he fakatupulaki ʻo e ʻiló, ʻa e ʻilo fakalaumālié mo e ʻilo fakatuʻasinó. ʻOku tau fakamamafaʻi e mahuʻinga ke mahino ʻa e ngaahi potufolofola toputapú. Naʻe ʻilo ʻe ha fakatotolo tauʻatāina kimuí ni ko e Kāingalotu ʻo e Siasí ko e kakai ʻilo lahi taha kinautolu fekauʻaki mo e tui faka-Kalisitiané mo e Tohi Tapú.13 Kapau ʻokú ke fie maʻu ke mahino ange kiate koe ʻa e Tohi Tapú, ke mahino lelei ange kiate koe ʻa e Tohi ʻa Molomoná, mo mahino lahi ange kiate koe ʻa e tuʻunga fakatokoua ʻo e faʻahinga ʻo e tangatá mo e tuʻunga fakatamai ʻo e ʻOtuá, ʻeke ki he kau faifekaú! Te nau lava ʻo tokoni atu!
ʻOku ʻi ai hamou tokolahi ʻoku holi lahi ke tokoniʻi ʻa e kakai masivá. ʻOku toe teke foki ʻa e Kāingalotu ʻo e Siasi ʻe he loto taʻetūkua ko iá, koeʻuhí ko ʻetau muimui ʻia Sīsū Kalaisí.14 ʻE lava ke kau fakataha mo kitautolu ha taha pē ke tokoniʻi ʻa e masivá mo fai ha fakafiemālie ki he kau tōtau he ngaahi fakatamaki ʻi ha feituʻu pē he māmaní. Kapau ʻokú ke fie kau, ʻeke ki he kau faifekaú! Te nau lava ʻo tokoni atu!
Pea kapau ʻokú ke fie ʻilo lahi ange ki he moʻuí hili ʻa e maté, ki langi, ki he palani ʻa e ʻOtuá maʻaú; kapau ke fie ʻilo lahi ange ki he ʻEiki ko Sīsū Kalaisí, ki Heʻene Fakaleleí, mo hono toe Fakafoki mai Hono Siasí ʻo tatau mo hono ʻuluaki fokotuʻú, ʻeke ki he kau faifekaú! Te nau lava ʻo tokoni atu!
ʻOku ou ʻilo ʻoku moʻui ʻa e ʻOtuá, ko Sīsū ʻa e Kalaisí. Kuo ʻosi Fakafoki mai hono Siasí. ʻOku ou fakatauange ʻi he loto fakamātoato ke tāpuekina takitaha kimoutolu ʻe he ʻOtuá pea mo ʻetau kau faifekau mahuʻingá, ʻi he huafa ʻo Sīsū Kalaisí, ʻ ēmeni.

ʻA e Ngaahi Fakaʻiseʻisá
Palesiteni Monisoni, ʻoku mau ʻofa atu kiate koe. Fakamālō atu ki he fanongonongo fakalaumālie mo fakahisitōlia ki hono langa ʻo e ngaahi temipale foʻoú pea mo e ngāue fakafaifekaú. Koeʻuhí ko ia, ʻoku ou tui pau ʻe hoko mai kiate kimautolu ha ngaahi tāpuaki maʻongoʻonga pea mo ha ngaahi toʻu tangata lahi he kahaʻú.
ʻE hoku kāinga mo e kaungāmeʻa ʻofeina! ʻOku tau matelie kotoa. ʻOfa ʻoku ʻikai fakaʻohovale ʻeni ki ha taha.
He ʻikai ha taha ʻiate kitautolu ʻe nofo fuoloa ʻi māmani. Kuo tau maʻu ha ngaahi taʻu mahuʻinga, ʻa ia ko ha kemo pē ia ʻo e matá, ʻi he ʻuhinga fakalaumālié.
Pea te tau hiki atu leva. Ko hotau laumālié ‘oku “ʻoatu . . . ki honau ʻapí . . . ki he ʻOtuá . . . ʻa ia naʻe foaki ʻa e moʻuí kiate [kitautolú].”1 ʻOku tau tuku hotau sinó mo e ngaahi meʻa ʻo e māmaní ʻi heʻetau hiki ki he maama hono hoko ʻo ʻetau moʻuí.
ʻI heʻetau kei īkí, ʻoku hangē te tau moʻui ʻo tuputupuʻá. ʻOku tau fakakaukau ʻoku ʻikai hano ngataʻanga ʻo e hopo hake ʻa e laʻaá ʻi he tafaʻaki langí, pea hangē e kahaʻú kiate kitautolu ko ha hala taʻemotu kuo tofa ʻi muʻa ʻiate kitautolú.
Ka, ʻi heʻetau fakaʻau ʻo motuʻa angé, ko e lahi ange ia ʻetau sio ki mui ʻo ofo he nounou moʻoni ʻo e hala ko iá. ʻOku tau fakatumutumu he vave pehē ʻene puli atu ʻa e ngaahi taʻú. Pea ʻoku tau kamata leva ke tau fakakaukau ki he ngaahi fili ne tau faí mo e ngaahi meʻa ne tau fakahokó. ʻI heʻetau fai iá, ʻoku tau manatuʻi ha ngaahi momeniti fakafiefia ʻokú ne fakamāfanaʻi hotau laumālié mo fakafiefiaʻi hotau lotó. Ka ʻoku tau toe manatuʻi foki ha ngaahi fakaʻiseʻisa—ʻa e ngaahi meʻa ʻoku tau fakaʻamu ke toe foki ʻo liliú.
ʻOku pehē ʻe ha neesi ʻokú ne tauhi ʻa e kakai ʻoku ʻi ai hanau mahaki he ʻikai toe siʻi lava ʻo saí, ʻokú ne faʻa fai ha fehuʻi mahino ki heʻene kau mahakí ʻi heʻenau teuteu ke hiki atu mei he moʻui ní.
ʻOkú ne ʻeke ange, “ʻOku ʻi ai ha meʻa ʻokú ke fakaʻiseʻisa ai?”2
ʻOku ʻomi ʻe he fuʻu ofi ki he ʻaho fakaʻosi ko ia he moʻui fakamatelié ha maama ki he fakakaukaú mo ha ʻilo pea mo ha mahino. Pea ʻi hono ʻeke ki he kakai ko ʻení fekauʻaki mo ʻenau ngaahi fakaʻiseʻisá, ʻoku nau fakamatala leva honau lotó. ʻOku nau manatu ki he ngaahi meʻa ne nau mei liliu kapau ne nau lava ʻo toe fakafoki e taimí.
ʻI heʻeku fakakaukau ki he meʻa ne nau fakamatalá, ne mahino kiate au hono tokoniʻi ʻe he ngaahi tefitoʻi moʻoni tefito ʻo e ongoongolelei ʻo Sīsū Kalaisí e huʻunga ʻo ʻetau moʻuí ki he leleí, ʻo kapau te tau fakaʻaongaʻi kinautolu.
ʻOku ʻikai ha meʻa ia ʻe fakapulipuli ʻi he ngaahi tefitoʻi moʻoni ʻo e ongoongoleleí. Kuo tau ʻosi ako kinautolu he folofolá, aleaʻi kinautolu he Lautohi Faka-Sāpaté, mo tuʻo lahi ʻetau fanongoa he tuʻunga malangá. Ko e ngaahi tefitoʻi moʻoni fakalangí ni ʻoku mataʻāʻā mo mahino; ʻoku fakaʻofoʻofa, loloto, mo mālohi; pea te nau lava moʻoni ʻo tokoni ke tau fakaʻehiʻehi mei ha fakameʻapangoʻia he kahaʻú.

Pehē Ange Mai Ne u Fakamoleki ha Taimi Lahi Ange mo e Kakai ʻOku ou ʻOfa Aí
Mahalo ko e fakameʻapangoʻia lahi taha ʻoku fakahā ʻe he kakai teitei maté, ko ʻenau fakaʻamu ne nau fakamoleki ha taimi lahi ange mo e kakai ʻoku nau ʻofa aí.
ʻOku meimei ko e houʻeiki tangatá ʻoku nau fai e hanu fakamāmani lahi ko ʻení: ʻoku nau “fakameʻapangoʻia lahi hono fakamoleki ha konga lahi ʻo ʻenau moʻuí ʻi he femoʻuekina [fakaʻaho] ʻo ʻenau . . . ngāué.”3 ʻOku mole ʻi ha tokolahi e manatu lelei ʻoku maʻu ʻi he taimi feohi mo e fāmilí mo e kaungāmeʻá. Ne mole e faingamālie ke fakatupulaki ha fetuʻutaki mālohi mo kinautolu ne mahuʻinga taha kiate kinautolú.
ʻIkai ʻoku moʻoni ʻetau femoʻuekiná? Pea ʻoku fakamamahi ʻetau pehē, ne aʻu ʻo tau tui ʻetau pisinisí ko ha pine fakalāngilangi, ʻo hangē tokua ko e femoʻuekiná ko ha lavameʻa pe fakaʻilonga ʻo ha moʻui lelei angé.
ʻOku pehē?
ʻOku ou fakakaukau ki hotau ʻEiki mo e Faʻifaʻitakiʻanga ko Sīsū Kalaisí, pea mo ʻEne moʻui nounou he lotolotonga ʻo e kakai ʻo Kāleli mo Selusalemá. Kuó u feinga ke fakakaukau ki haʻane fakavavevave takai ki he ngaahi fakatahá pe fai ha ngaahi meʻa lahi he taimi pē taha ke fakakakato ha ngaahi meʻa mahuʻinga.
ʻOku ʻikai ke u lava.
Ka, ʻoku ou sioloto ki he ʻAlo loto ʻofa mo tokanga ʻo e ʻOtuʻá ‘i heʻene moʻui ʻaonga he ʻahó takitaha. Ko e taimi naʻe fengāueʻaki ai mo kinautolu ne nau feohí, naʻa nau ongoʻi mahuʻinga mo ʻofeina. Naʻá Ne ʻafioʻi e mahuʻinga taʻengata ʻo e kakai naʻe feʻiloaki mo Iá. Naʻá Ne tāpuakiʻi mo tokoniʻi kinautolu. Naʻá Ne hiki hake mo fakamoʻui kinautolu. Naʻá Ne foaki ange ʻa e meʻaʻofa mahuʻinga ʻo Hono taimí.
ʻOku faingofua ʻi hotau kuongá ke tau fakangalingali ʻoku fakaʻaongaʻi hotau taimí mo e niʻihi kehé. Te tau lava ʻi hano lomiʻi pē ha komipiuta ke “fetuʻutaki” mo ha “ngaahi kaungāmeʻa” ʻe lauiafe ʻo ʻikai fesiofaki mo kinautolu taautaha. ʻE lava ke hoko ʻa e tekinolosiá ko ha meʻa lelei, pea ʻoku ʻaonga ʻaupito ʻi he ʻikai ke tau ofi ki hotau ngaahi ʻofaʻangá. ʻOku ou nofo mo hoku uaifí ʻo mamaʻo mei he kau mēmipa mahuʻinga ʻo e fāmilí; ʻokú ma ʻilo moʻoni ia. Ka, ʻoku ou tui ʻoku ʻikai ke tau fakalakalaka fakafoʻituitui mo fakaesōsaieti, ʻi he taimi ʻoku tau fetuʻutaki ai mo e fāmilí pe ngaahi kaungāmeʻá, ʻo lahi pē ki hono fakahū ki he ʻinitanetí ʻa e ngaahi fakatātā fakaolí, tukuatu ʻo e fanga kiʻi meʻa noaʻiá, pe fakafehokotaki kinautolu ki he tuʻasila he ʻInitanetí. ʻOku ou tui ʻoku ʻi ai ha feituʻu ia ki he faʻahinga meʻa ko ʻení, ka ko e hā hono lahi ʻo e taimi ʻoku tau fie fakamoleki aí? Kapau ʻoku ʻikai ke tau foaki hotau taimi fakafoʻituitui lelei tahá mo taʻetūkuá kiate kinautolu ʻoku mahuʻinga moʻoni kiate kitautolú, te tau fakaʻiseʻisa ʻi ha ʻaho.
Tau tukupā muʻa ke fakamahuʻingaʻi ʻa kinautolu ʻoku tau ʻofa aí ʻaki haʻatau fakamoleki ha taimi ʻaonga mo kinautolu, feohi mo kinautolu, pea mo tanumaki ha ngaahi manatu mahuʻinga.

Pehē Ange Mai Naʻá ku Aʻusia e Meʻa Kotoa ʻOku ou Malavá
Ko ha fakaʻiseʻisa ʻe taha ʻoku fakahā ʻe he kakaí ko ʻenau taʻe aʻusia ʻa e tuʻunga ʻoku nau ongoʻi naʻe tonu ke nau aʻusiá. Ko e taimi ʻoku nau vakai atu ai ki heʻenau moʻuí, ʻoku nau fakatokangaʻi naʻe ʻikai ke nau teitei aʻusia e tuʻunga ne nau malavá, pea lahi mo ha ngaahi meʻa naʻe teʻeki fai.
ʻOku ʻikai ko ʻeku lau ʻeni ki he fakalakalaka he lavameʻa ʻi he ngaahi ngāué. Neongo pe ko e hā ʻene tāumamaʻo ʻa e kakaʻangá he māmaní, ‘oku siʻi ange ia he foʻi sitepu pē ʻe taha ʻi he fononga taʻengata ʻoku tatali maí.
Ka, ko ʻeku lea ʻo kau ki he hoko ko e taha ne fakataumuʻa kitautolu ki ai ʻe he ʻOtua ko ʻetau Tamai Hēvaní.
Hangē ko e lau ʻa e punake faʻu māú, ʻoku tau tūʻuta mai ki māmani, “ʻi he ngaahi konga ʻao ʻo e nāunau”4 mei he moʻui ki muʻá.
ʻOku ʻafioʻi heʻetau Tamai Hēvaní e taumuʻa totonu ne fakatupu kitautolu ki aí. ʻOkú Ne ʻafioʻi ha ngaahi meʻa fekauʻaki mo kitautolu ʻoku ʻikai ke tau ʻiloʻi ia ʻe kitautolu. ʻOkú ne ueʻi kitautolu he lolotonga ʻo ʻetau moʻuí ke tau fakahoko e taumuʻa hotau fakatupú, ke maʻu ha moʻui fiefia, pea foki ki Hono ʻafioʻangá.
Ko e hā leva ʻoku fakamoleki ai e konga lahi hotau taimí mo hotau iví ki he ngaahi meʻa molengofua, taʻe mahuʻinga, mo muná? ʻOku ʻikai nai ke tau tali ke sio ki hono taʻe fakapotopoto ʻetau tulifua ki he meʻa muna mo molengofuá?
ʻIkai ʻapē ʻe fakapotopoto ange ke tau “fokotuʻu [maʻatautolu] ʻa e koloa ʻi he langí, ʻa ia ʻe ʻikai kai . . . ʻe he ané pe ko e ʻumeʻumeá, pea ʻe ʻikai haeʻi ia ʻe ha kaihaʻa ke kaihaʻasi”?5
Te tau fakahoko fēfē nai ʻeni? ʻAki e muimui ki he sīpinga ʻa e Fakamoʻuí, ʻi hono fakaʻaongaʻi ʻEne ngaahi akonakí ʻi heʻetau moʻui fakaʻahó, ʻaki haʻatau ʻofa moʻoni ʻi he ʻOtuá mo hotau kāingá.
He ʻikai ke tau lava ʻo fakahoko moʻoni ʻeni ʻi haʻatau fakatoutoupīkoi, sio taimi, pea mo lāunga ʻi heʻetau ngāue fakaākongá.
Fekauʻaki mo hono moʻui ʻaki e ongoongoleleí, ʻoku ʻikai totonu ke tau hangē ko e kiʻi tamasiʻi naʻe mono hono motuʻavaʻé ki he loto vaí peá ne pehē naʻe ʻalu ʻo kaukau tahí. ʻI heʻetau hoko ko e ngaahi foha mo e ngaahi ʻofefine ʻo ʻetau Tamai Hēvaní, te tau lava ʻo fai ha meʻa lahi ange. ʻI he tuʻunga ko iá, he ʻikai feʻunga ai ʻa e fakakaukau lelei ʻataʻatā peé. Kuo pau ke tau ngāue. Pea to e mahuʻinga angé, kuo pau ke tau aʻusia e tuʻunga ʻoku finangalo e Tamai Hevaní ke tau aʻusiá
ʻOku lelei hono fakahā ʻetau fakamoʻoni ki he ongoongoleleí, ka ʻoku toe lelei ange ʻete hoko ko e sīpinga moʻui ʻo e ongoongolelei kuo toe fakafoki maí. ʻOku lelei e fakaʻamu ke tauhi totonu ange ʻetau ngaahi fuakavá; ka ko hono moʻoní, ʻoku toe lelei ange ke tauhi faivelenga ki he ngaahi fuakava toputapú—kau ai e moʻui angamaʻá, totongi vahehongofulú mo e ngaahi foakí, tauhi e Lea ʻo e Potó, pea mo hono tokoniʻi ʻo kinautolu ʻoku tukuhāusiá. ʻOku lelei hono tala te tau tuku ha taimi lahi ange ki he lotu fakafāmilí, ako folofolá, mo e ngaahi ʻekitivitī leleí; ka ko hono moʻoní, ko hono fai maʻu pē ʻo e ngaahi meʻa kotoa ko ʻení te ne ʻomi ʻa e ngaahi tāpuaki fakalangí ki heʻetau moʻuí.
Ko e tuʻunga fakaākongá ko e tulifua ia ki he māʻoniʻoní mo e fiefiá. Ko e hala ia ki hotau tuʻunga lelei tahá mo ʻetau fiefia tahá.
Tau tukupā muʻa, ke muimui ʻi he Fakamoʻuí mo ngāue faivelenga ke tau aʻusia ʻa e tuʻunga naʻe fakataumuʻa ke tau aʻusiá. Tau fakafanongo muʻa mo talangofua ki he ueʻi ʻa e Laumālie Māʻoniʻoní. Ka tau fai ia, ʻe fakahā mai ʻe he Tamai Hēvaní kiate kitautolu ha ngaahi meʻa naʻe ʻikai ke tau ʻilo fekauʻaki mo kitautolú. Te Ne huluhulu ʻa e halá ʻi muʻa mo fakaʻā hotau matá ke tau ʻilo hotau ngaahi talēniti taʻeʻiloa mo taʻe mafakakaukauʻí.
Ko e lahi ange ʻetau mateaki ke tulifua ki he māʻoniʻoní mo e fiefiá, ko e siʻi ange ia ha tuʻunga ke tau ʻi he hala ai ki he fakameʻapangoʻiá. Ko e lahi ange ʻetau falala ki he ʻaloʻofa ʻa e Fakamoʻuí, ko e lahi ange ia ʻetau ongoʻi ʻoku tau ʻi he hala totonu naʻe fakataumuʻa mai heʻetau Tamai Hēvaní.

Pehēange Mai Naʻá ku ʻAi Ke u Fiefia Ange
ʻE ngali fakaʻohovale ha fakaʻiseʻisa ʻe taha ʻa kinautolu ʻoku nau ʻilo te nau maté. ʻOku nau fakaʻamu pehēange mai ne nau ʻai ke nau toe fiefia ange.
ʻOku tau faʻa haʻisia ki he fakakaukau ʻoku ʻi ai ha faʻahinga meʻa tokua ʻoku ʻikai ke tau maʻu ka te ne ʻomi ʻa e fiefiá kiate kitautolu: ha tuʻunga fakafāmili lelei ange, ha tuʻunga fakapaʻanga lelei ange, pe ko e ngataʻanga ʻo e faingataʻá.
Ko e lahi ange ʻetau motuʻá, ko e lahi ange ia ʻetau vakai atu ʻo fakatokangaʻi ʻa e ngaahi tuʻunga ʻi tuʻa ʻoku ʻikai fuʻu mahuʻinga pe te nau puleʻi ʻetau fiefiá.
ʻOku tau mahuʻinga. ʻOku tau pule pē ki heʻetau fiefiá.
Ko kitaua pē ʻokú ta puleʻi moʻoni ʻeta fiefiá.

						ʻOku ou saiʻia mo hoku uaifi ko Halietá, ke heka pasikala. ʻOku fakafiefia ke mavahe ʻo fiefia he ngaahi fakaʻofoʻofa ʻo natulá. ʻOku ʻi ai ha halanga pau ke ma lele ai, ka ʻoku ʻikai ke ma fuʻu tokanga ki he mamaʻo ʻo ʻema oó mo e vave ʻo ʻema lelé ʻi hono fakafehoanaki ki he kau heka pasikala kehé.

						Neongo ia, ʻoku ou faʻa fakakaukau ʻoku totonu ke ma kiʻi feʻauʻauhi. Ne aʻu ʻo u fakakaukau te ma lava ʻo vave pe lele oma ange kapau te ma kiʻi feinga lahi ange. Pea ʻi he taimi ʻe niʻihi ʻoku ou faʻa fai ʻa e fehālaaki lahi ko hono talaange ʻa e foʻi fakakaukaú ni ki hoku uaifi fakaʻofoʻofá.

						Ko ʻene tali angamaheni ki heʻeku faʻahinga fokotuʻu pehení ʻoku angaʻofa, mātuʻaki mahino, pea mo mātuʻaki hangatonu maʻu pē. ʻOku malimali pē mo pehē mai, “Tietā, ʻoku ʻikai ko ha lova; ko ha fononga. ʻAi ke ke fiefia ai.”

					
Hono ʻikai ke moʻoni!
Ko e taimi ʻe niʻihi, ʻoku tau mātuʻaki tokanga pē ke ʻosi ha meʻa ʻo ʻikai ai ke tau maʻu ha fiefia ʻi he fonongá. ʻOku ʻikai ke u ʻalu ʻo heka pasikala mo hoku uaifí koeʻuhí ko ʻeku vēkeveke ke aʻu ki he fakaʻosingá. ʻOku ou ʻalú koeʻuhí he ʻoku lelei mo fakafiefia ʻeku feohi mo iá.
ʻOku ʻikai ʻapē fakavalevale ke fakameleʻi ʻa e ngaahi aʻusia lelei mo fakafiefiá koeʻuhí ko ʻetau fakakaukau pē ki he momeniti ʻe ngata aí?
ʻOku tau fanongo nai ki he fasi mālié mo tatali ki he nota fakaʻosí ke holo hifo ka tau toki mālieʻia moʻoni ai? ʻIkai. ʻOku tau fanongo mo mālieʻia he kehekehe ʻa e ngaahi ongó, fasí mo e fakafaʻafaʻahi ʻo e taʻangá.
ʻOku fai nai ʻetau lotú mo fakakaukauʻi pē ʻa e “ʻēmení” pe fakaʻosí? ʻIkai. ʻOku tau lotu ke tau ofi ki heʻetau Tamai Hēvaní, ke maʻu Hono Laumālié mo ongoʻi ʻEne ʻofá.
ʻOku ʻikai totonu ke tali ʻetau fiefiá ke tau toki aʻu ki ha tuʻunga he kahaʻú, ʻo toki ʻilo ai ta naʻe ʻosi ʻi ai maʻu pē e fiefiá—he taimí kotoa! ʻOku ʻikai fakataumuʻa ʻa e moʻuí ia ke fakahoungaʻi ʻi ha toki fakakaukau mai ki ai. Naʻe tohi ʻe he taha faʻu Sāmé, “Ko e ʻaho ʻeni kuo ngaohi ʻe [he ʻEikí] ke tau fiefia pea nēkeneka aí.”6
ʻE kāinga, tatau ai pē pe ko e hā hotau tūkungá, tatau ai pē pe ko e hā ʻetau palopalemá mo e faingataʻaʻiá, ʻoku ʻi ai ha meʻa ʻi he ʻaho takitaha ke tau pukenimā mo fakamahuʻingaʻi. ʻOku ʻi ai ha meʻa ʻi he ʻaho takitaha te ne lava ʻo ʻomi ʻa e loto houngaʻiá mo e fiefiá kapau te tau ʻilo mo fakahoungaʻi.
Mahalo ʻoku totonu ke siʻi ange ʻetau vakai ʻaki hotau matá kae lahi ange ʻaki hotau lotó. ʻOku ou manako he kupuʻi lea: “ʻOku toki sio lelei pē ha taha ʻaki hono lotó. Ka ai ha meʻa mahuʻinga ʻoku ʻikai ʻilo ia ʻe he matá.”7
Kuo fekau ke tau “fakafetaʻi ʻi he meʻa kotoa pē.”8 ʻOku ʻikai ʻapē lelei ange ke tau sio ʻaki hotau matá mo hotau lotó ki he fanga kiʻi meʻa iiki te tau lava ʻo fakafetaʻi aí, kae ʻikai fakalahiʻi ʻa e ngaahi meʻa ʻoku kovi ʻi hotau tuʻunga lolotongá?
Kuo ʻosi talaʻofa ʻa e ʻEikí, “Ko ia ia ʻokú ne tali ʻa e ngaahi meʻa kotoa pē ʻi he loto fakafetaʻí ʻe ngaohi ia he nāunauʻia; pea ʻe fakalahi atu ʻa e ngaahi meʻa ʻo e māmaní kiate ia, ʻio, ʻo liunga teau.”9
ʻE kāinga, ʻi he ngaahi tāpuaki hulufau ʻa ʻetau Tamai Hevaní, ʻEne palani ʻofa ʻo e fakamoʻuí, ngaahi moʻoni taʻengata ʻo e ongoongoleleí, pea mo e ngaahi fakaʻofoʻofa lahi ʻo e fononga fakamatelie ko ʻení, “ʻikai ʻoku ʻi ai haʻatau ʻuhinga ke fiefia?”10
Tau tukupā ke tau fiefia, neongo pe ko e hā hotau tūkungá.

ʻO e Ngaahi Tukupaá
Te tau fakahoko ʻi ha ʻaho ʻa e sitepu taʻe toe kalofaki ko ia ʻo e kolosi atu mei he moʻui matelié ki he tuʻunga hono hokó. Te tau vakai mai ʻi ha ʻaho ki heʻetau moʻuí mo fakakaukau pe naʻe mei lava nai ke tau toe lelei ange, fai ha ngaahi fili lelei ange, pe fakaʻaongaʻi fakapotopoto ange hotau taimí.
Koeʻuhí ke tau fakaʻehiʻehi mei ha niʻihi ʻo e ngaahi fakaʻiseʻisa lahi taha ʻo e moʻuí, ʻe fakapotopoto ke tau fai ha ngaahi tukupā he ʻahó ni. Ko ia ai, tau:

							•

							Tukupā ke fakamoleki ha taimi lahi ange mo kinautolu ʻoku tau ʻofa aí.

						

							•

							Tukupā ke feinga lahi ange ke aʻusia e tuʻunga ʻoku finangalo e ʻOtuá ke tau aʻusiá.

						

							•

							Tukupā ke maʻu ha fiefia, tatau ai pē pe ko e hā hotau tūkungá.

						

Ko ʻeku fakamoʻoní, ko e lahi ʻo e ngaahi fakaʻiseʻisa lahi taha ʻo e kahaʻú, ʻe lava pē ʻo taʻofi ʻaki haʻatau muimui he ʻahó ni ʻi he Fakamoʻuí. Kapau ne tau faiangahala pe fai ha fehālaaki—kapau ne tau fai ha ngaahi fili ʻoku tau fakaʻiseʻisa ai he taimí ni—ʻoku ʻi ai ha meʻaʻofa mahuʻinga ʻo e Fakalelei ʻa Kalaisí, ʻe lava ke fakamolemoleʻi ai kitautolu. He ʻikai lava ke tau toe foki ʻo liliu ʻa e kuo hilí, ka te tau lava ʻo fakatomala. ʻE lava ke holoholoʻi ʻe he Fakamoʻuí hotau loʻimata ʻo e fakaʻiseʻisá11 mo toʻo atu ʻa e kavenga mafasia ʻo ʻetau ngaahi angahalá.12 ʻOku fakaʻatā Heʻene Fakaleleí ke tau tuku ki mui ʻa e kuo hilí kae laka atu mo ha nima maʻa, loto maʻa,13 mo ha loto fakapapau ke fai lelei ange pea hoko ʻo lelei ange.
ʻIo, ʻoku mole vave atu ʻa e moʻuí; hangē ʻoku puli vavé hotau ngaahi ʻahó; pea hā fakailifia he taimi ʻe niʻihi ʻa mate. Ka, ʻe kei hoko atu hotau laumālié ke moʻui pea ʻe fakataha ʻi ha ʻaho mo hotau sino toetuʻú ke maʻu e nāunau taʻefaʻamaté. ʻOku ou fakamoʻoni ʻi he loto māluʻia ʻoku tuʻunga he ʻaloʻofa ʻa Kalaisí, haʻatau toe nofo fakataha ʻo taʻengata. Tuʻunga ʻi hotau Fakamoʻui mo e Huhuʻí, ʻe mahino lelei kiate kitautolu ha ʻaho pea mo tau fiefia ʻi he ʻuhinga ʻo e ngaahi foʻi lea “ʻoku folo hifo ʻa e huhu ʻo e maté ʻia Kalaisi.”14
ʻOku taʻengata e hala ki hono aʻusia hotau ikuʻanga fakalangi ko e ngaahi foha mo e ngaahi ʻofefine ʻo e ʻOtuá. ʻE kāinga mo e kaungāmeʻa ʻofeina, kuo pau ke tau kamata fononga ʻi he hala taʻengata ko iá he ʻahó ni; ʻoku ʻikai totonu ke tau ʻaiʻainoaʻia pē ha foʻi ʻaho. ʻOfa he ʻikai ke tau tatali kae ʻoua kuo tau mateuteu ke mate ka tau toki ʻilo moʻoni e moʻuí. ʻI he huafa toputapu ʻo Sīsū Kalaisí, ʻēmeni.

				Ko Hono Hikinimaʻi ʻo e Kau ʻŌfisa ʻo e Siasí

				
					Fai ʻe Palesiteni Henry B. Eyring

					Tokoni ʻUluaki ʻi he Kau Palesitenisī ʻUluakí

				

			
ʻOku fokotuʻu atu ke tau poupouʻi ʻa Thomas Spencer Monson ko e palōfita, tangata kikite mo e tangata maʻu fakahā pea mo e Palesiteni ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní; Henry Bennion Eyring ko e Tokoni ʻUluaki ʻi he Kau Palesitenisī ʻUluakí; pea mo Dieter Friedrich Uchidorf ko e Tokoni Ua ʻi he Kau Palesitenisī ʻUluakí.
Ko kimoutolu ʻoku loto ki aí, fakahā mai.
Ka ʻoku ʻi ai ha taʻeloto pea fakahā mai.
ʻOku fokotuʻu atu ke tau poupouʻi ʻa Boyd Kenneth Packer ko e Palesiteni ʻo e Kōlomu ʻo e Kau ʻAposetolo ʻe Toko Hongofulu Mā Uá, pea ko e kau mēmipa ʻeni ʻo e kōlomu ko iá: Boyd K. Packer, L. Tom Perry, Russell M. Nelson, Dallin H. Oaks, M. Russell Ballard, Richard G. Scott, Robert D. Hales, Jeffrey R. Holland, David A. Bednar, Quentin L. Cook, D. Todd Christofferson, mo Neil L. Andersen.
Ko kimoutolu ʻoku loto ki aí, kātaki ʻo fakahā mai.
Ka ʻoku ʻi ai ha taʻeloto pea fakahā mai.
ʻOku fokotuʻu atu ke tau poupouʻi e ongo tokoni ʻi he Kau Palesitenisī ʻUluakí mo e Kau ʻAposetolo ʻe Toko Hongofulu Mā Uá ko e kau palōfita, kau tangata kikite mo e kau tangata maʻu fakahā.
Ko kimoutolu ʻoku loto ki aí, kātaki ʻo fakahā mai.
Ka ʻoku ʻi ai ha taʻeloto pea fakahā mai he founga tatau.
Kuo tukuange ʻa ʻEletā Jay E. Jensen mei heʻene hoko ko ha mēmipa ʻo e Kau Palesitenisī ʻo e Kōlomu ʻo e Kau Fitungofulú.
Ko kimoutolu ʻoku fie kau fakataha mai ʻi he hikinima ke fakahaaʻi ʻetau houngaʻiá, kātaki fakahā mai.
ʻOku fokotuʻu atu ke tau poupouʻi ʻa ʻEletā Craig C. Christensen ke hoko ko ha mēmipa ʻo e Kau Palesitenisī ʻo e Kōlomu ʻo e Kau Fitungofulú.
Ko kimoutolu ʻoku loto ki aí, kātaki ʻo fakahā mai.
Ka ʻoku ʻi ai ha taʻeloto pea fakahā mai.
ʻOku fokotuʻu atu ke tau fakahaaʻi ʻetau houngaʻia kia ʻEletā Marlin K. Jensen koeʻuhí ko ʻene ngāue mateakí, ʻaki hono tukuange ia mei heʻene hoko ko e Faihisitōlia mo e Tauhi Lekooti ʻa e Siasí.
Ko kimoutolu ʻoku loto ki aí, kātaki ʻo fakahā mai.
ʻOku fokotuʻu atu ke tau poupouʻi ʻa ʻEletā Steven E. Snow ke ne hoko ko e Faihisitōlia mo e Tauhi Lekooti ʻa e Siasí.
Ko kimoutolu ʻoku loto ki aí, kātaki ʻo fakahā mai.
Ka ʻoku ʻi ai ha taʻeloto, fakahā mai.
ʻOku fokotuʻu atu ke tau tukuange ʻa ʻEletā Keith K. Hilbig, Jay E. Jensen, Marlin K. Jensen, pea mo Octaviano Tenorio mei heʻenau hoko ko ha kau mēmipa ʻo e Kōlomu ʻUluaki ʻo e Kau Fitungofulú, pea fokotuʻu kinautolu ki he tuʻunga Taki Māʻolunga mālōlō.
ʻOku fokotuʻu atu ke tau tukuange ʻa ʻEletā Keith R. Edwards mo Larry W. Gibbons, mei heʻena hoko ko ha mēmipa ʻo e Kōlomu Hono Ua ʻo e Kau Fitungofulú.
Ko kimoutolu ʻoku fie kau fakataha ʻi hono fakahaaʻi ʻetau houngaʻiá ki he Kau Takí ni ko e ngāue mateaki kuo nau faí, kātaki ʻo fakahā mai.
ʻOku fokotuʻu atu ke tau poupouʻi e toenga ʻo e Kau Taki Māʻolungá, Kau Fitungofulu Fakaʻēliá mo e kau palesitenisī lahi ʻo e ngaahi houalotú, ʻo hangē ko ia he lolotonga ní.
Ko kimoutolu ʻoku loto ki aí, kātaki ʻo fakahā mai.
Ka ʻoku ʻi ai ha taʻeloto pea fakahā mai.
ʻE kāinga, ʻoku mau fakamālō atu ʻi hoʻomou hikinima ʻo fakahaaʻi hoʻomou poupoú, kae pehē ki hoʻomou tuí, mateakí mo hoʻomou ngaahi lotú.


				Hoko ko e Mātuʻa Leleí

				
					Fai ʻe ʻEletā L. Tom Perry

					ʻO e Kōlomu ʻo e Kau ʻAposetolo ʻe Toko Hongofulu Mā Uá

				

				
				ʻOku lahi ha ngaahi founga ʻe lava ke maʻu ai ʻe he mātuʻa leleí ʻa e tokoni mo e poupou ʻoku nau fie maʻu ke akoʻi ki heʻenau fānaú ʻa e ongoongolelei ʻo Sīsū Kalaisí.

			
[image: Elder L. Tom Perry]
Ne u aʻusia ki ha makamaile makehe he faʻahitaʻu māfana ko ʻení—ne u fakaʻilongaʻi ai hoku taʻu 90. Ko e taimi ʻokú ke aʻu ai ki ha makamaile ʻe niʻihi ʻi hoʻo moʻuí, ‘oku tokoni pea ʻaonga ke fakakaukau ki he ngaahi meʻa kuo hokó mo e ngaahi aʻusia ʻo e kuohilí. Mahalo he ʻikai ko ha meʻa fēfē ʻa e taʻu 90 ia kiate kimoutolu kakai kei talavou ʻoku fanongo pe lau e lea ko ʻení, ka ʻi he taimi naʻe fanauʻi ai aú, naʻe lau e moʻui fuoloa pehení ko ha lavameʻa lahi. ʻOku ou fakafetaʻi ʻi he ʻaho kotoa pē ki he Tamai Hēvaní ʻi hono tāpuakiʻi au ʻaki e moʻui fuoloá.
Kuo lahi e ngaahi liliu he lolotonga ʻo ʻeku moʻuí. Ne u mamata ʻi he fakalakalaka ʻo e kuonga fakamīsiní mo e kuonga ʻo e feʻaveaki fakamatalá. Ne hoko hono faʻu ʻo lahi e ngaahi meʻalelé mo e telefoní mo e vakapuná ko e ngaahi ʻilo foʻou heʻeku kei talavoú. Ko e ʻahó ni, ʻoku meimei liliu fakaʻaho e founga ʻo ʻetau maʻu, fevahevaheʻaki, pea mo fakaʻaongaʻi ʻa e ngaahi liliu ‘i he fakamatalá. ʻOku ou fakatumutumu he taʻu ʻoku ou ʻi aí ʻi he liliu vave ʻo e māmani ʻoku tau moʻui aí. Ko e lahi ʻo e ngaahi ʻilo foʻou ʻo e ʻaho ní ʻoku nau lāngaʻia e fakakaukaú mo ʻenau tuʻunga ke fakaleleiʻi ʻetau moʻuí.
ʻI he ngaahi liliu vave ʻoku hoko takai ʻiate kitautolú, ʻoku tau lotua mo ngāue fakamātoato ke fakapapauʻi ʻoku tuʻuloa e ngaahi tuʻunga mahuʻinga ʻo e ongoongolelei ʻo Sīsū Kalaisí. Kuo ʻosi ʻi ai hanau niʻihi kuo mole. ʻOku muʻomuʻa ʻi he lisi ʻo e ngaahi tuʻunga mahuʻinga ko ʻení, pea ko e tefitoʻi meʻa ia ʻoku tau tokanga ki ai e filí, ʻa e toputapu ʻo e nofomalí mo e mahuʻinga moʻoni ʻo e fāmilí. ʻOku nau hoko ko ha fakamaʻunga ki he ʻapí pea lava ke tokoniʻi ai ʻa e fānau takitaha ʻa ha Tamai Hēvani ʻofá ki he leleí mo maʻu e ngaahi tuʻunga mahuʻinga taʻengatá.
Naʻe ʻamanaki hoku fāmilí ki hono fakamanatua ʻo e makamaile taʻu 90 ʻo ʻeku moʻuí, pea nau kamata tokoniʻi au ke u manatuʻi pea fakahoungaʻi ʻa e ngaahi ʻausia ʻo ʻeku moʻui fuoloá. Hangē ko ʻení, naʻe tānaki pea vahevahe mai ʻe hoku fakafotú ʻa e ngaahi tohi naʻá ku fai ki heʻeku ongomātuʻá he meimei taʻu ʻe 70 kuo hilí mei hoku ngāueʻanga he tautahí ʻi he motu ko Saipení ʻi he Pasifikí he lolotonga ʻo e Tau Lahi Hono Ua ʻa Māmaní.

					Naʻe maʻu ʻeku tokangá ʻe ha tohi makehe ʻe taha. Ko ha tohi naʻá ku fai ki heʻeku fineʻeikí ke ne fakaava ʻo lau ʻi he Sāpate Faʻē ʻo e 1945. ʻOku ou fie vahevahe ha ngaahi konga mo kimoutolu ʻi he ʻamanaki te mou fakatokangaʻi ʻa e ʻuhinga te u fakahoungaʻi maʻu ai pē ʻeku tangataʻeikí mo e fineʻeiki angaʻofá koeʻuhí ko e ngaahi meʻa naʻá ku ako mei heʻena akonaki ʻi ʻapí. Ko ʻeku mātuʻá ko e sīpinga lelei taha ia ʻoku ou kei maʻu ʻo e ongomātuʻa leleí ne na fakamuʻomuʻa taha ʻena nofomalí mo hono ohi lelei hake ʻena fānaú.

					Naʻe kamata peheni e tohi Sāpate Faʻē ki Heʻeku Fineʻeikí he 1945:

					“Siʻi Faʻē,

					“ʻI he taʻu ʻe fā kuo hilí ne ʻikai ke u fuʻu monūʻia he naʻá ku mamaʻo meiate koe he Sāpate Faʻeé. Naʻá ku fie maʻu he taʻu kotoa ke nofo mo koe peá mo talaatu ʻeku ʻofa mo fakakaukau kiate koé, ka koeʻuhí ʻoku ʻikai pē malava, te u fai leva ʻa e meʻa lelei taha hono hokó ko hano ʻoatu ʻeku ngaahi fakakaukaú ʻi he meilí.

					“Kuó u lava he taʻú ni ʻo fakatokangaʻi e meʻa kuo fai ʻe heʻeku maʻu e faʻē leleí kiate aú. ʻUluakí, ʻoku ou taʻelata ʻi heʻeku fakakaukau ki he fanga kiʻi meʻa naʻá ke faʻa fai maʻakú. Ko ʻeku ʻā pē mei hoku mohengá he pongipongí, naʻe ʻikai ke u toe hohaʻa ke kumi haku sote mo haku sitōkeni maʻa. Ko e meʻa pē naʻe fie maʻu ke u faí ko hono fakaava ha toloa, ʻo maʻu ai kinautolu. ʻI he taimi kaí, naʻá ku ʻilo maʻu pē te u maʻu ha meʻa naʻá ku saiʻia ai, naʻe teuteuʻi ʻi he founga lelei taha ʻe lavá. Naʻá ku ʻilo maʻu pē ʻi he poʻulí te u maʻu ha tupenu kafu maʻa ʻi hoku funga mohengá mo ha kafu feʻunga ke u māfana moʻoni ai. Ko ha meʻa fakafiefia moʻoni ke nofo ʻi ʻapi.”

					Ko e taimi naʻá ku lau ai ʻa e ongo ʻuluaki palakalafi ʻo e tohi ko ʻení, naʻá ku ʻohovale ʻi he faʻahinga ongo fakaeloto ko iá. Mahalo ne ʻai ʻe heʻeku nofo tēniti mo mohe he lalo tainamú ʻi ha kiʻi mohenga nofo kemí ke foki ʻeku manatú ki hoku ʻapi makehé.

					Ne hoko atu ʻeku tohi ki heʻeku fineʻeikí:

					“Ka ʻoku loloto ange ʻeku ʻofa kiate koé koeʻuhí ko e sīpinga naʻá ke tā maʻakú. Naʻe ʻai e moʻuí ke fakafiefia lahi kiate kitautolu fāmilí ʻo mau loto ai ke muimui ʻi ho topuvaʻé, ke hoko atu ʻi hono aʻusia ʻa e fiefia tatau ne ʻamautolu ʻi heʻemau kei īkí. Naʻá ke maʻu maʻu pē ha taimi ke ʻave ʻa e fāmilí ki he ngaahi teleʻá, pea naʻa mau falala te ke kau mo kimautolu ʻi ha faʻahinga meʻa pē mei he kaka moʻungá ki he vaʻinga soká. Naʻe ʻikai ke mo teitei ō mo e tangataʻeikí ʻo ʻeveʻeva toko ua. Naʻe kau atu maʻu pē ʻa e fāmilí. Ka ko ʻeni kuó u mavahe mei ʻapi, ʻoku ou talanoa maʻu pē ki heʻeku moʻui ʻi ʻapí koeʻuhí he naʻe fakafiefia moʻoni. He ʻikai ke u lava ʻo afe mei hoʻo ngaahi akonakí he taimí ni he ʻe hāsino ʻi heʻeku ngaahi tōʻongá ho ʻulungāngá. ʻOku hoko ʻa e moʻuí ko ha pole lahi kiate au ke u taau ke ui ko e tama ʻa Nola Soni Peulí. ʻOku ou laukauʻaki e tuʻunga ko iá, pea ʻoku ou fakatauange te u moʻui taau maʻu pē mo ia.

					“ʻOfa pē te u ʻiate koe ʻi he taʻu ka hokó ke u fakahaaʻi atu ʻa e taimi lelei ne u palani ke fakahaaʻi atú ʻi he Sāpate Faʻeé ʻi he taʻu ʻe fā kuo hilí.

					“ʻOfa ke tāpuakiʻi koe ʻe he ʻEikí ko e ngaahi meʻa lelei kotoa pē kuó ke fai maʻá e maama faingataʻaʻiá ni.

					“ʻOfa atu, Tomu”1

				
ʻI heʻeku toutou lau ʻeku tohí, naʻá ku toe fakakaukau foki ki he anga ʻo e fāmilí, ʻo e uōtí, ʻo e siteikí, pea mo e kolo ne ohi hake ai aú.
ʻOku fakamatalaʻi ʻa e anga fakafonuá ko ha tōʻonga moʻui ʻa e kakaí. ʻOku ʻi ai ha anga fakafonua makehe ʻo e ongoongoleleí, ko ha ngaahi tuʻunga mahuʻinga mo ha ngaahi fie maʻu pea mo ha ngaahi tōʻonga pau ʻoku angamaheni ki he kāingalotu kotoa ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní. Ko e anga pe tōʻonga moʻui ko ʻeni ʻo e ongoongoleleí, ʻoku maʻu ia mei he palani ʻo e fakamoʻuí, ngaahi fekau ʻa e ʻOtuá, pea mo e ngaahi akonaki ʻa e kau palōfita moʻuí. Ko ha fakamatala kuo foaki ki he founga hono ohi hake hotau fāmilí mo ʻetau moʻui fakafoʻituituí.
Ko e fuofua fakahinohino kia ʻĀtama fekauʻaki mo hono fatongia fakamatelié ʻoku maʻu ia ʻi he Sēnesi 2:24: “Ko ia ʻe tukuange ai ʻe he tangatá ʻa ʻene tamaí mo ʻene faʻeé, kae pīkitai ki hono ʻunohó: pea te na kakano taha pē.”
ʻOku ʻikai ngata pē ʻi he hoko ʻo e fakatahaʻi ha tangata mo ha fefine ke na mali he founga totonu mo fakalao ko ha teuteu ki he ngaahi toʻu tangata he kahaʻú ke nau maʻu ʻa e māmaní, ka ʻokú ne to e ʻomi foki ʻa e fiefia mo fiemālie lahi taha ʻe lava ʻo maʻu ʻi he matelié ni. ʻOku moʻoni ʻeni ʻi he taimi ʻoku fakahaaʻi ʻe he mafai ʻo e lakanga fakataulaʻeikí ha mali ki he moʻuí ni pea ki he ʻitāniti kotoa. ʻOku maʻu ʻe he fānau ʻoku fāʻeleʻi ki he mali ko iá ha maluʻi ʻoku ʻikai maʻu ʻi ha toe feituʻu.
ʻOku fakautuutu e mahuʻinga ʻo e ngaahi meʻa ʻoku akoʻi ʻe he mātuʻa leleí ʻi ʻapí ʻi he māmani ʻo e ʻaho ní, he ʻoku lahi e mafola e mālohi ʻo e filí. Hangē ko ia ʻoku tau ʻiló, ʻoku feinga ke ne holoki mo fakaʻauha ʻa e fakavaʻe ʻo hotau sōsaietí—ʻa e fāmilí. ʻOkú ne ʻohofi ʻi ha founga fūfūnaki fakapoto ʻa e tukupā ʻo e moʻui fakafāmilí he funga ʻo māmaní mo ne fakavaivaiʻi ʻa e anga mo e ngaahi fuakava ʻa e Kāingalotu ʻo e Siasí. Kuo pau ke fakapapauʻi ʻe he mātuʻá ko e faiako ʻi ʻapí ko e fatongia toputapu mo mahuʻinga tahá ia. Neongo ʻe lava ʻo tokoni ki he mātuʻá ʻa e ngaahi faʻunga kehé, hangē ko e siasí mo e akó, ke “akonakiʻi ʻa e tamasiʻí ʻi he hala ʻoku totonu ke ne ʻalu aí” (Lea Fakatātā 22:6), ka ʻoku hilifaki ʻa e fatongiá ni ki he mātuʻá. Fakatatau mo e palani lahi ʻo e fiefiá, ko e mātuʻa leleí ʻoku tuku ki ai hono tauhi mo fakatupulaki e fānau ʻa e Tamai Hēvaní.
ʻI hotau tuʻunga tauhi fakaofo ko e mātuʻá, ʻoku lahi ha ngaahi founga ʻe lava ke maʻu ai ʻe he mātuʻa leleí ʻa e tokoni mo e poupou ʻoku nau fie maʻu ke akoʻi ki heʻenau fānaú ʻa e ongoongolelei ʻo Sīsū Kalaisí. Tuku ke u fokotuʻu atu ha meʻa ʻe nima ʻe lava ke fai ʻe he mātuʻá ke foʻu ʻaki ha ngaahi anga fakafāmili lelei:
ʻUluakí, ʻe lava ke lotu tāumaʻu ʻa e mātuʻá, ʻo kole ki heʻetau Tamai Taʻengatá ke tokoni ange ke nau ʻofa, maʻu ha mahino, pea mo fakahinohino e fānau kuó Ne fekau mai kiate kinautolú.
Uá, te nau lava ʻo lotu fakafāmili, ako folofola, mo efiafi fakafāmli ʻi ʻapi pea mo maʻu meʻatokoni fakataha ki he lahi taha ʻe lavá, ʻo ʻai ʻa e maʻu meʻatokoni efiafí ko ha taimi ʻo e fetuʻutaki mo hono akoʻi ʻo e ngaahi tuʻunga mahuʻingá.
Tolú, ʻe lava ke ʻaonga kakato ki he mātuʻá ʻa e ngaahi tokoni ʻa e Siasí, ʻo fetuʻutaki mo e kau faiako ʻenau fānaú he Palaimelí, kau taki ʻo e toʻu tupú, mo e kau palesitenisī fakakalasí mo fakakōlomú. ʻI heʻenau fetuʻutaki ko ia mo kinautolu ʻoku ui mo vaheʻi ke ngāue mo ʻenau fānaú, ʻe lava ai e mātuʻá ke ʻoatu e mahino ʻoku fie maʻú ki ha ngaahi fie maʻu makehe mo pau ʻa e fānaú.
Faá, ʻe lava ke toutou vahevahe ʻe he mātuʻá ʻenau fakamoʻoní ki heʻenau fānaú, fakatukupaaʻi ke nau tauhi e ngaahi fekau ʻa e ʻOtuá, mo talaʻofa ange ʻa e ngaahi tāpuaki ʻoku palōmesi heʻetau Tamai Hēvaní ki Heʻene fānau angatonú.
Nimá, te tau lava ʻo fokotuʻutuʻu hotau fāmilí ʻo fakatatau mo e ngaahi tuʻutuʻuni mo e ngaahi fie maʻu fakafāmilí, ngaahi tukufakaholo mo e ngaahi tōʻonga fakafāmili leleí, pea mo e “tuʻunga fakaʻekonōmika ʻo e fāmilí” he ʻe maʻu ai ʻe he fānaú ha ngaahi fatongia fakaʻapi pea lava ke nau maʻu mo ha paʻanga ke nau ako ai ke patiseti, tānaki, pea mo totongi vahehongofulu ʻi he paʻanga ʻoku nau maʻú.
ʻOku fenāpasi ʻa e ngaahi fokotuʻu ko ʻeni ki hono faʻu ha tukufakaholo fakafāmili mālohi mo e tukufakaholo ʻo e Siasí. ʻE hoko hotau anga fakafāmili leleí ko ha maluʻi ki heʻetau fānaú mei he “ngahau vela ʻa e filí” (1 Nīfai 15:24) ʻa ia ʻoku tō loto ʻi he ngaahi anga fakatoʻutupú, ʻi he ngaahi fakafiefia mo e meʻa manakoá, ʻi he anga ʻo e fakamoʻuá mo ʻetau totonú, pea ʻi he ʻInitanetí mo e mītia ko ia ʻoku nau fakaʻaongaʻi maʻu peé. ʻE tokoni ʻa e tukufakaholo fakafāmili mālohí ki heʻetau fānaú ke nau “moʻui ʻi māmani” kae “ʻikai ʻo māmani” (Sione 15:19).
Naʻe akoʻi ʻe Palesiteni Siosefa Filitingi Sāmita: “Ko e fatongia ʻo e mātuʻá ke akoʻi ʻenau fānaú ki he ngaahi tefitoʻi moʻoni faifakamoʻui ʻo e ongoongolelei ʻo Sīsū Kalaisí, koeʻuhí ke nau ʻiloʻi ʻa e ʻuhinga ʻoku totonu ai ke nau papitaisó pea ke ongo moʻoni ki honau lotó ha holi ke hokohoko atu hono tauhi e ngaahi fekau ʻa e ʻOtuá hili honau papitaisó, koeʻuhí ke nau toe foki mai ki hono ʻaó. Siʻi kāinga ʻofeina, ʻoku mou fie maʻu nai homou fāmilí mo hoʻomou fānaú; ʻoku mou loto nai ke mou sila ki hoʻomou tamai mo hoʻomou faʻē kuo mamaʻo atú . . . ? Kapau ko ia, kuo pau ke mou kamata hono akoʻí ʻi he veʻe mohenga pēpeé. Kuo pau ke ke faiakoʻi ʻi he faʻifaʻitakiʻanga mo e akonaki.”2
ʻOku pehē ʻi he fanongonongo ʻo e fāmilí:
“ʻOku ʻi ai ha fatongia toputapu ʻo e husepānití mo e uaifí ke na feʻofaʻaki mo fetauhiʻaki pea ki heʻena fānaú foki. He ‘ko e fānaú ko ha tofiʻa mei he ʻEikí’ (Saame 127:3). ʻOku maʻu ʻe he mātuʻá ha fatongia toputapu ke ohi hake ʻenau fānaú ʻi he ʻofa mo e māʻoniʻoni, mo tokonaki maʻa ʻenau ngaahi fiemaʻu fakatuʻasinó mo fakalaumālié, pea hīnoiʻi kinautolu ke nau feʻofoʻofani mo fetauhiʻaki, mo tauhi ʻa e ngaahi fekau ʻa e ʻOtuá, pea hoko ko ha kau tangataʻi fonua tauhi lao ʻi ha feituʻu pē ʻoku nau nofo aí. . . .
“. . . Tuʻunga ʻi ha palani fakalangi, ʻoku ʻa e ngaahi tamaí ai, ke nau puleʻi honau ngaahi fāmilí ʻi he ʻofa mo e māʻoniʻoni pea ko honau fatongia ke tokonaki ʻa e ngaahi fie maʻu ʻo e moʻuí pea mo ha maluʻi maʻa honau ngaahi fāmilí. Ko e tefitoʻi fatongia ʻo e ngaahi faʻeé ke lehilehiʻi hake ʻa ʻenau fānaú. ʻI he ngaahi fatongia toputapú ni, ʻoku haʻisia ai ʻa e ngaahi tamaí mo e ngaahi faʻeé ke nau fetokoniʻaki ko ha kaungā ngāue tuʻunga tatau.”3
ʻOku ou tui ko ha palani fakalangi ia ke fakamamafaʻi ʻe he fatongia ʻo e tuʻunga fakafaʻeé hono fafangaʻi mo akoʻi e toʻu tangata hokó. Ka ʻoku fakaʻofoʻofa foki ke te sio ki ha husepāniti mo ha uaifi kuo ngāue fakataha ʻo na fakatahaʻi hona iví mo fetuʻutaki lelei fekauʻaki mo ʻena fānaú pea ki heʻena fānaú.
Ko e ngaahi ʻohofi ko ia ʻa e angahalá ʻa ʻetau fānaú ʻoku ʻikai fakatokangaʻi pea mālohi ʻo laka ange ʻi ha toe taimi. ʻOku toe tānaki mai ʻe hono langa ha fāmili mālohí ha maluʻi kehe maʻa ʻetau fānaú, ʻo maluʻi kinautolu mei he ngaahi mālohi ʻo e māmaní.
ʻOfa ke tāpuakiʻi kimoutolu ʻe he ʻOtuá, siʻi ngaahi faʻē mo e ngaahi tamai lelei ʻi Saione. Kuó Ne fakafalala ke mou tauhi ʻEne fānau taʻengatá. ʻI heʻetau hoko ko e mātuʻá, ʻoku tau kaungā ngāue fakataha mo e ʻOtuá, ʻi hono fakahoko ʻo ʻEne ngāué mo Hono nāunaú ʻi he lotolotonga ʻo ʻEne fānaú. Ko hotau fatongia toputapú ke fai hotau lelei tahá. Ko ʻeku fakamoʻoní ia, ʻi he huafa ʻo Sīsū Kalaisí, ʻēmeni.

ʻE ʻEletā Peuli, ʻoku ou pehē ko e tokotaha taʻu 90 siʻisiʻi taha koe ʻi he Siasí kotoa. Fakatokangaʻi ʻene puna hake mei hono seá.
‘E kāinga ʻofeina, ko e taimi kotoa pē ‘oku ou kai ai ha fo‘i temata momoho fo‘ou, pe ha fo‘i piisi hu‘a melie ‘oku toki toli‘i hifo pē mei he fu‘u pīsí, ‘oku ou fakakaukau ki he ta‘u ‘e 60 kuo hilí ki he‘eku tamaí ‘a ia na‘e ‘i ai ha‘ane ki‘i faama piisi ‘i Holatei ʻi ‘Iutā. Na‘á ne tauhi ai ha pununga hone ke nau fakafua‘i ‘a e matala ‘o e pīsí ‘a ia ‘e tupu ‘o hoko ko ha ngaahi fo‘i piisi fuolalahi mo ifo.
Na‘e ‘ofa ‘eku tamaí ‘i he‘ene fanga hone leleí pea ofo ‘i he fengāue‘aki fakataha hanau lau afe ke liliu ‘a e hu‘amelie ‘oku tānaki mei he ngaahi matala‘i pīsí ‘o hoko ko e hone melie lanu koulá—‘a ia ko e taha ‘o e me‘akai lelei taha ‘o natulá. ‘Io, ‘oku pehē ‘e he kau mataotao he ngaahi me‘akai fakatupu mo‘ui leleí, ko e taha ia ʻo e ngaahi me‘akai ‘oku ma‘u ai ‘a e me‘a kotoa pē—‘a e ngaahi ʻenisaimí (enzyme), vaitaminí, minuloló, mo e vaí—‘a ia ‘oku tokoni ki he mo‘uí.
Na‘e feinga ma‘u pē ‘eku tamaí ke fakakau au ‘i he‘ene ngāue ki heʻene pununga honé, ka na‘á ku fiefia ke tuku pē ke ne ngāue ki he‘ene fanga honé. Neongo iá, ne talu mei he ngaahi ‘aho ko iá, mo ‘eku ako lahi ange ki he fokotuʻutuʻu ngāue ‘a e pununga honé—‘a ia ko e nofo‘anga ‘o ha fanga hone ‘e toko 60,000 nai.
Ko e ngāue ‘a e fanga honé ke fakafua‘i, tānaki ‘a e hu‘amelié ‘o liliu ia ko e hone. Ko e me‘a fakaofo ia na‘e fakakau ‘e hotau Tupu‘angá ‘i hono faʻu kinautolú, ke nau manako ki ai. Ke lava ‘o ma‘u ‘a e pauni hone ‘e tahá (0.45 kg), ‘oku fakaʻavalisi ʻe puna ‘a e fanga hone kotoa ‘e toko 20,000 ki he 60,000 ki ha matala‘i ‘akau ‘e lauimiliona, pea ʻoku tatau ia mo haʻanau puna takai tu‘o ua holo ‘i he māmaní. ‘Oku fakafuofua ko e huʻa hone ‘oku ‘omi ‘e he hone ‘e tahá ki hono punungá, ‘i he‘ene mo‘uí kotoa, ‘a ia ko ha ngaahi uike siʻi pē ʻo aʻu ki ha māhina ʻe fā, ko ha vahe hongofulu mā ua ‘e taha ‘o e sēpuni tií.
Neongo ‘oku ‘ikai ko ha me‘a lahi ia ‘o fakatatau ki hono fakakātoá, ka ‘oku mahu‘inga ‘a e vahe hongofulu mā ua ‘e taha ʻo e sēpuni tī honé ki he mo‘ui ‘a e pununga honé. ‘Oku fefakafalalaʻaki ‘a e fanga honé ‘iate kinautolu. ‘E faingata‘a ‘a e ngāue ko iá ki ha fanga hone tokosi‘i pē, ka ‘oku faingofua ia he taimi ‘oku fai ai ‘e he hone taki taha hono fatongiá.
Kuo hoko ma‘u pē ‘a e pununga honé ko ha faka‘ilonga mahu‘inga ‘i he hisitōlia hotau Siasí. ‘Oku tau ako ‘i he Tohi ‘a Molomoná na‘e ‘omi ‘e he kau Sēletí ‘a e fanga hone (vakai, ʻEta 2:3) ‘i he‘enau folau mai ki he ongo ‘Ameliká ‘i he ta‘u ‘e lau afe kuo hilí. Na‘e fili ‘e Pilikihami ‘Iongi ‘a e pununga honé ko ha faka‘ilonga ke ne fakalotolahi‘i mo ue‘i hake e ivi fakatahataha ‘oku fie ma‘u ‘e he kau paioniá ke nau liliu ‘a e feitu‘u fonua mamate ‘o e Tele‘a Sōleki Lahí ke hoko ko e ngaahi tele‘a kelekele mo‘ui ‘oku tau ma‘u he ‘aho ní. Ko kitautolu ‘oku lave monū ‘i he‘enau vīsoné mo e ngaahi ngāue fakatahá.
‘Oku ma‘u ‘a e fakaʻilonga ‘o e pununga honé ‘i loto mo tu‘a ‘i hatau ngaahi temipale lahi. Na‘e ngaohi ‘a e tu‘unga malanga ko ‘eni ‘oku ou tu‘u atu aí mei ha fu‘u uolonati na‘e tō ‘i mui ‘i he ‘api ‘o Palesiteni Hingikelií, pea ‘oku teuteu‘i ‘aki ia ‘a e ngaahi ‘īmisi ‘o e pununga honé.
‘Oku fakamo‘oni ‘a e ngaahi faka‘ilonga fakataipe kotoa ko ‘ení ki ha fo‘i mo‘oni ‘e taha: ‘oku fakahoko ha ngaahi me‘a lahi pea fakama‘ama‘a ‘a e ngaahi kavengá ‘i he ngāue fakataha ‘a e ngaahi nima lahi ‘oku “femo‘uekina . . . ‘i ha ngāue lelei” (T&F 58:27). Fakakaukau ki ha me‘a ‘e fakahoko ‘e he Kāingalotu ‘e lau miliona ‘i he māmaní kapau te tau ngāue ‘o hangē ha pununga honé, ‘i he‘etau tukupā fakakātoa ki he ngaahi akonaki ‘a e ‘Eiki ko Sīsū Kalaisí.
Na‘e ako‘i ‘e he Fakamo‘uí, ko e ‘uluaki mo e lahi ‘o e fekaú:
“Ke ke ‘ofa ki [he ‘Eiki] ko ho ‘Otuá ‘aki ho laumālié kotoa, mo ho‘o mo‘uí kotoa, mo ho lotó kotoa. . . .
“Pea ko hono uá ‘oku tatau mo ia, ke ke ‘ofa ki ho kaungā‘apí ‘o hangē pē ko koe.
“Ko e fekaú ni ‘e ua ‘oku tautau ai ‘a e fonó kotoa mo e kau palōfitá” (Mātiu 22:37, 39–40).
‘Oku mahinongofua ‘a e ngaahi folofola ‘a e Fakamo‘uí, ka ‘oku loloto mo mahu‘inga lahi hono ‘uhingá. ‘Oku ‘atautolu ke tau ‘ofa ‘i he ‘Otuá pea ‘ofa mo tokoni ki hotau ngaahi kaungā‘apí ‘o hangē pē ko kitautolú. Fakakaukau ki ha lelei te tau lava ‘o fai ‘i he māmaní kapau te tau faaitaha ‘i he‘etau hoko ko e kau muimui ‘o Kalaisi ‘oku femo‘uekina ‘i he tokoni ki he ngaahi fie ma‘u ‘a e kakai kehé mo tokoni kiate kinautolu ‘oku tau feohí—‘a hotau ngaahi fāmilí, ngaahi kaume‘á, ngaahi kaungā‘apí, mo hotau kaungā koló.
Hangē ko e Tohi ‘a Sēmisí, ko e ngāue tokoní ‘a e ʻuhinga mo‘oni ‘o e lotu mā‘oni‘oní (vakai, Sēmisi 1:27).
‘Oku tau lau ‘o kau ki he ngāue ‘ofa ‘a e kāingalotu ‘o e Siasí ‘i he māmaní kae tautautefito ki he ngaahi tokoni ʻofa fakaetangata ‘oku nau fai ‘i he taimi ‘o e faingata‘á—‘a e ngaahi velá mo e afaá mo e ‘ahiohió. ‘Oku totonu ke hokohoko atu ‘a e ngaahi tokoni fakatu‘upakē ‘oku fie ma‘u lahi ko iá, ‘o hoko ia ko ‘etau fefua‘aki ‘etau ngaahi kavengá. Ka ‘e fēfē ‘etau mo‘ui faka‘ahó? Ko e hā ha lelei fakakātoa ‘o e ngaahi ngāue tokoni iiki ‘e lau miliona ‘oku tau fai faka‘aho tu‘unga ‘i he‘etau ongo‘i ‘ofa faka-Kalisitiane ki he kakai kehé? Ka ‘i he ‘alu ‘a e taimí ‘e ‘i ai hano mālohi ke liliu ‘a e fānau kotoa ‘a ‘etau Tamai Hēvaní ‘i hono fakaa‘u atu ‘o ‘Ene ‘ofá kiate kinautolu ʻo fakafou ‘iate kitautolú. ‘Oku fie ma‘u ‘e hotau māmani faingata‘a‘iá ‘a e ‘ofa ko ‘eni ‘a Kalaisí ‘i he ‘ahó ni ‘o laka ange ‘i ha toe taimi ‘i mu‘a, pea ‘e fie ma‘u lahi ange ia ‘i he ngaahi ta‘u ka hoko maí.
‘E hangē ‘oku ‘ikai ko ha me‘a lahí ‘a e ngaahi ngāue tokoni faka‘aho ko ‘ení ‘iate ia pē, ka ‘o ka fakakaukau‘i fakakātoa ia, ‘oku nau hangē pē ko e tokoni ‘a e hone ‘e tahá ki he pununga honé ‘i he vahe hongofulu mā ua ‘e taha ‘o e sēpuni tī honé. ‘Oku ‘i ai ha mālohi ‘i he‘etau ‘ofa ki he ‘Otuá mo ‘etau ‘ofa ki He‘ene fānaú, pea ‘i he taimi ‘oku hā sino ai ‘a e ‘ofa ko iá ‘i he ngaahi ngāue ‘o e ‘ofa faka-Kalisitiane ‘e lau milioná, te ne ngaohi ke melie pea fafanga‘i ‘a e māmaní ‘aki ‘a e hu‘a melie foaki mo‘ui ‘o e tuí, ‘amanaki leleí, mo e manava‘ofá.
Ko e hā ha me‘a ‘oku fie ma‘u ke tau fai ke tau tatau ai mo e fanga hone faivelengá, pea hoko ‘a e mateaki ko iá ko ha konga ‘o hotau natulá? ‘Oku ʻi ai hotau tokolahi ‘oku tau talangofua ‘i he‘etau ‘alu ki he‘etau ngaahi houalotu faka-Siasí. ʻOku tau ngāue mālohi ‘i hotau ngaahi fatongiá, kae tautautefito ki he ‘aho Sāpaté. Ko e mo‘oni ‘oku totonu ke fakalāngilangi‘i ia. Ka ‘oku femo‘uekina tatau nai hotau ‘atamaí mo hotau lotó ‘i he ngaahi ngāue leleí he lolotonga ‘a e uiké? ‘Oku tau fakangalingali nai ʻi heʻetau fai iá, pe kuo tau ului mo‘oni koā ki he ongoongolelei ‘o Sīsū Kalaisí? ‘Oku anga fēfē ha‘atau to‘o ‘a e tenga ‘o e tui kuo tō ‘i hotau ‘atamaí ‘o tō loloto ia ‘i he kelekele mo‘ui ʻo hotau laumālié? ‘Oku founga fēfē ha‘atau fakahoko ‘a e fu‘u liliu lahi ‘o e lotó ‘a ia na‘e pehē ‘e ‘Alamā ‘oku mahu‘inga ki he‘etau fiefiá mo e melino ta‘engatá? (vakai, Alamā 5:12–21).
Manatu‘i, ‘oku maʻu ‘e he honé ‘a e me‘akai ‘oku ma‘u ai ‘a e ngaahi me‘a kotoa ‘oku ‘aonga ki hono tauhi ‘o e mo‘ui fakamatelié. Pea ko e tokāteline mo e ongoongolelei ‘a Kalaisí ‘a e founga pē ‘e taha ‘e lava ‘o ma‘u ai ‘a e mo‘ui ta‘engatá. Ko e taimi ko ia ‘e lakasi ai he‘etau fakamo‘oní ‘a e me‘a ‘oku ‘i hotau ‘atamaí, pea tō loloto ia ‘i hotau lotó, ‘e toki lava ai he‘etau holi ke tau ‘ofa mo tokoní ke hangē ko e Fakamo‘uí. Ko e toki taimi pē ia te tau toki hoko ai ko e kau ākonga ului mo‘oni ‘o Kalaisí, ‘a ia kuo fakamafai‘i ‘e he Laumālié ke tau ue‘i hake ‘a e loto ‘o hotau kāingá.
Ko e taimi ‘oku ‘ikai tokanga ai hotau lotó ki he ngaahi me‘a ‘o e māmani ko ʻení, he ‘ikai ke tau toe holi ki he faka‘apa‘apa ‘a e kakaí pe feinga ke fakafiemālie‘i ‘etau loto-hikisiá (vakai T&F 121: 35–37). Ka te tau to‘o kiate kitautolu ‘a e ngaahi ‘ulungaanga faka-Kalaisi na‘e ako‘i ‘e Sīsuú:

						•

						‘Oku tau angavaivai mo angamalū mo kātaki fuoloa (vakai, T&F 121:41).

					

						•

						‘Oku tau anga‘ofa, pea ta‘e ‘i ai ha mālualoi pea ta‘e-ha-kākā (vakai, T&F 121:42).

					

						•

						‘Oku tau ongo‘i ‘a e ʻofa faka-Kalaisi ki he kakai kotoa pē (vakai, T&F 121:45).

					

						•

						‘Oku angama‘a ma‘u pē ‘etau ngaahi fakakaukaú (vakai, T&F 121:45).

					

						•

						‘Oku ‘ikai te tau toe holi ke faikovi (vakai, Mōsaia 5:2).

					

						•

						‘E hoko ‘a e Laumālie Mā‘oni‘oní ko ho takaua ma‘u pē, ‘e mokulu hifo ‘a e tokāteline ‘o e lakanga fakataula‘eikí ki hotau laumālié ‘o hangē ko e ngaahi hahau mei he langí (vakai, T&F 121: 45–46).

					

Ko ʻeni ʻe hoku kāinga, ‘oku ‘ikai ko ha‘aku poupou‘i ke tōtu‘a ‘etau loto-māfana fakalotú. ‘Oku ‘ikai ko ‘eku ‘uhingá ia! Ko e me‘a pē ‘oku ou fokotu‘u atú ke tau laka atu ‘i he sitepu hono hoko ‘o ‘etau ului kakato ki he ongoongolelei ‘a Kalaisí ke tau fakakau lahi hono ngaahi tokāteliné ʻi hotau lotó, koe‘uhí ke tau ngāue mo mo‘ui ‘o fakatatau ki ai—pea ‘i he angatonu—‘a e me‘a ‘oku tau fakahā ‘oku tau tui ki aí.
‘Oku hanga ‘e he angatonu ko ‘ení ‘o fakafaingofua‘i ‘etau mo‘uí mo fakatupulaki ‘etau ongo‘ingofua ‘a e Laumālié mo e ngaahi fie ma‘u ‘a e kakai kehé. ‘Okú ne ‘omi ‘a e fiefia ki he‘etau mo‘uí mo e melino ki hotau laumālié—‘a e fiefia mo e melino ko ia ‘oku hoko mai kiate kitautolu ‘i he‘etau fakatomala mei he‘etau ngaahi angahalá pea muimui ki he Fakamo‘uí ‘i hono tauhi ‘Ene ngaahi fekaú.
‘Oku founga fēfē ‘etau fakahoko ‘a e liliu ko ‘ení? ‘Oku founga fēfē ‘etau tauhi ma‘u ‘i hotau lotó ‘a e ‘ofa ko ‘eni ‘a Kalaisí? ‘Oku ‘i ai ha ngāue faingofua faka‘aho te ne lava ‘o ‘omi ha liliu ki he mēmipa kotoa ‘o e Siasí, kau ai kimoutolu kau talavoú mo e fau finemuí, mo e kakai lalahi tāutahá, mo kimoutolu ngaahi tamaí mo e ngaahi fa‘eé.
Ko e ngāue faingofua ko iá: Ko ho‘o mou kole ‘i ho‘omou lotu pongipongi he ‘aho taki taha ki he Tamai Hēvaní ke fakahinohino‘i kimoutolu ke mou ‘ilo‘i ha faingamālie ke tokoni ai ki ha taha ‘o ‘Ene fānau pelepelengesí. Pea mou fononga atu he ‘ahó ʻoku fonu homou lotó ‘i he tui mo e ‘ofa, ‘o kumi ha taha ke tokoni‘i. Mou tokanga, ‘o hangē ko e tokanga ‘a e honé, ki he ngaahi matala‘i ‘akau ke ma‘u ai ha hu‘amelie mo e efuefu fakafuá (pōleni). Kapau te mou fai ‘eni, ‘e tupulekina ho‘omou ngaahi ongo fakalaumālié, pea te mou ‘ilo‘i ‘a e ngaahi faingamālie ke mou tokoni aí, ‘a ia na‘e ‘ikai te mou ‘ilo‘i ‘i mu‘a ‘e lava ke hokó.
Kuo ako‘i ‘e Palesiteni Tōmasi S. Monisoni ‘i ha taimi lahi, ‘oku tali mai ‘e he Tamai Hēvaní ‘a e ngaahi lotu ʻa e niʻihi kehé ʻo fakafou ‘iate kitautolu—‘iate koe mo au—‘i he‘etau ngaahi leá mo e ngāué, he‘etau ngāue faingofua ‘o e tokoní mo e ‘ofá.
Pea na‘e pehē ‘e Palesiteni Sipenisā W. Kimipolo: “‘Oku ‘afio‘i kitautolu ‘e he ‘Otuá, pea ‘okú Ne tokaimaʻananga kitautolu. Ka ‘okú Ne fa‘a feau ʻetau ngaahi fie maʻú ʻo fakafou mai ʻi ha taha kehe. Ko ia ‘oku mahu‘inga ai ke tau fetokoniʻaki” (vakai, Ngaahi Akonaki ʻa e Kau Palesiteni ʻo e Siasí: Sipenisā W. Kimipolo [2006], 100)
‘Oku ou ‘ilo‘i kapau te mou fai ‘eni—‘i ‘api, ‘i he akó, ‘i he ngāué, pea ‘i he lotú—‘e tataki kimoutolu ‘e he Laumālié, pea te mou ‘ilo‘i ‘a kinautolu ‘oku nau fie ma‘u ha tokoni paú, ko kimoutolu pē te mou lava ‘o fakahokó. ‘E ue‘i kimoutolu ‘e he Laumālié, pea ue‘i hake kimoutolu ‘i ha founga fakaofo ke mou tokoni ‘i hono fakafua ‘a e māmaní ‘aki ‘a e ‘ofa haohaoa ‘a Kalaisí mo ‘Ene ongoongoleleí.
Pea manatu‘i, hangē ko hono ʻomi ʻe he honé ki he pununga honé ‘a e vahe hongofulu mā ua ‘e taha ‘o e sēpuni tií, kapau te tau liunga ke lau mano, pe lau miliona lahi ange ‘etau ngaahi feingá ‘i he fa‘a lotu ke tau ‘inasi ‘i he ‘ofa ‘a e ‘Otuá mo ‘Ene fānaú ‘i he ngaahi ngāue tokoni faka-Kalisitiané, ‘e liunga lahi hono mālohi ‘o e leleí pea te ne ‘omi ‘a e Maama ‘o Kalaisí ki he māmani ko ‘eni ‘oku fakautuutu ‘ene fakapo‘ulí. Ko ia, ‘i heʻetau kafatahá, te tau ‘omi ai ‘a e loto ‘ofá mo e fie kaungāmamahí ki hotau fāmilí, kau tukuhāusiá, masivá, loto-fo‘í, mo kinautolu ‘o e fānau ‘a ‘etau Tamai Hēvaní ‘oku nau kumi ki he mo‘oní mo e melinó.
Si‘i kāinga, ko ‘eku lotú ia ʻi he loto fakatōkilalo, ke tau kole ‘i he‘etau ngaahi lotu faka‘ahó ke tau ma‘u ha fakahinohino fakalaumālie ke tau ‘ilo‘i ha taha ke tau lava ‘o fai ha ngāue ‘ofa mahu‘inga ki ai, kau ai ‘etau tokoni ki hono vahevahe atu ‘o e mo‘oni ʻo e ongoongoleleí mo ʻetau fakamo‘oní. ʻI he ʻosi ko ia ʻa e ʻahó takitaha, ʻofa ke tau lava ‘o tali ʻio ki he ngaahi fehu‘i ko ʻení, [“Kuó u fai nai ha lelei ‘i he māmaní ‘i he ahó ni? Kuó u tokoni ki ha taha ‘oku fie ma‘u tokoni?]” (Ngaahi Himí, fika 129).
Ko e ngāue ‘eni ‘a e ‘Otuá. ‘Ofa ke tau fakahoko ia ‘i he faivelenga ‘o hangē ko e fanga hone mateakí ‘i he‘enau fai ‘enau ngaahi ngāué. ‘Oku ou lotua ia ‘i he loto-fakatōkilalo ‘i he huafa ‘o Sīsū Kalaisí, ‘ēmeni.


				“Haʻu Kiate Au, ʻa Kimoutolu ʻo e Fale ʻo ʻIsilelí”

				
					Fai ʻe ʻEletā Larry Echo Hawk

					ʻO e Kau Fitungofulú

				

				
				ʻI heʻetau haʻu ki hotau Fakamoʻui ko Sīsū Kalaisí, ʻo fakamaʻa hotau lotó, te tau hoko ai ko ha meʻangāue ki hono fakahoko e ngaahi talaʻofa maʻongoʻonga ʻi he Tohi ʻa Molomoná.

			
[image: Elder Larry Echo Hawk]

					Ne u loto fiemālie ke ngāue fakakautau ʻi he Tau Tahi ʻa e ʻIunaiteti Siteití ‘i he Tau ʻi Vietinemí. Hili ʻeku tūʻuta atu ki he ʻapiako ʻi Kuanitikoú ʻi Vesiniá, ne u tuʻu fakalongolongo mo ha toko 54 kehe ko e kau sōtia ‘i hoku veʻe mohengá he nofoʻanga sōtiá. Ne u feʻiloaki mo ʻeku faiako taú, ko ha tokotaha taukei kuo mālōlō mei he taú, ʻi heʻene ʻakahi mai e matapā ʻo e falé pea hū mai ʻo kaikaila pē mo kapekape.

					Hili e fakafeʻiloaki fakailifia ko ʻení, naʻá ne kamata mei he tafaʻaki ʻe taha ʻo e falé ʻo fakafehuʻia e kau hū foʻoú takitaha. Ne ʻilo ʻe he faiakó ha meʻa ke manukiʻi mo kapekapeʻi leʻo lahi ai e kau hū foʻoú. Naʻe kaila tahataha e kau sōtiá heʻene lue mai he ʻotú ʻo fakatatau ki heʻene fekaú: “ʻIo” pe “ʻIkai, Sātini Faiako.” Ne ʻikai ke u sio lelei ki heʻene meʻa ʻoku faí, koeʻuhí he naʻe fekau ke mau tuʻu tokanga mo sio hangatonu kimuʻa. ʻI heʻene aʻu mai kiate aú, naʻá ne toʻo ʻeku kató ʻo ʻaʻau kotoa kituʻa ki he fakamolū ʻi mui ʻiate aú. Naʻá ne sio ki heʻeku ʻū meʻá, peá ne lue mai leva kiate au. Ne u teuteu ki ha ʻohofi te ne fai. Naʻá ne toʻo mai ʻeku Tohi ʻa Molomoná. Ne u pehē pē ʻe kaikaila mai kiate au; ka naʻá ne ʻunu ʻo ofi mai kiate au pea fafana mai, “Ko e Māmonga koe?”

					Ne u kaila ʻo hangē ko hono fekauʻí, “ʻIo, Sātini Faiako.”

					Ne u toe fakakaukau ki ha meʻa kovi ʻe hoko. Ka naʻá ne tuʻu fakalongolongo pē ʻo hiki hake ʻeku Tohi ʻa Molomoná, pea lea leʻo siʻi mai, “ʻOkú ke tui ki he tohí ni?”

					Ne u toe kaila, “ʻIo, Sātini Faiako.”

					Ne u ʻilo fakapapau te ne kaila mo lea kovi ʻo kau ki he kau Māmongá mo e Tohi ʻa Molomoná, ka naʻá ne tuʻu fakalongolongo pē. Hili ha kiʻi miniti naʻe lue leva ki hoku mohengá ʻo tuku fakalelei ʻeku Tohi ʻa Molomoná ki lalo. Naʻá ne mavahe leva ʻo hoko atu hono manukiʻi mo kapekapeʻi e toenga ʻo e kau hū foʻoú.

					Ne u faʻa fifili pe ko e hā ne ʻikai lea kovi mai ai kiate au he ʻaho ko iá e sātini anga fītaʻa he Tau Tahí. Ka ʻoku ou houngaʻia heʻeku lea taʻe toe heliakí, “ʻIo, ko ha mēmipa au ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní” mo e “ʻIo, ʻoku ou ʻiloʻi ʻoku moʻoni e Tohi ʻa Molomoná.” Ko ha meʻaʻofa mahuʻinga kiate au e fakamoʻoni ko ʻení mei he Laumālie Māʻoniʻoní ʻi ha tokoni ʻa ha ongo faifekau mo ha ʻetivaisa he kōlomu ʻo e kau taulaʻeikí.

				
Naʻe akoʻi hoku fāmilí ʻi hoku taʻu 14 ʻe ha ongo faifekau ko Lī Piasoni mo Poiti Kemihuseni, ki he ongoongolelei ʻo Sīsū Kalaisi ne toe fakafoki maí, pea papitaiso leva au. Hili ha taʻu ʻe ua mei ai, ne fakatukupaaʻi au ʻe Lisiate Pōleni ko ʻeku ʻetivaisa he kōlomu ʻo e kau taulaʻeikí ke u lau e Tohi ʻa Molomoná. Ne u tali e tukupaá peá u lau e peesi ʻe 10 he pō kotoa kae ʻoua kuo ʻosi.
ʻI he peesi talamuʻakí, ne u lau ai ko e “tohi ki he kau Leimaná, ʻa ia ko ha toenga ʻo e fale ʻo ʻIsilelí; kaeʻumaʻā foki ki he Siú mo e Senitailé.” ʻOku pehē ʻi he talateu ki he Tohi ʻa Molomoná: Ko ha Fakamoʻoni ʻe Taha ʻo Sīsū Kalaisi, ko e kau Leimaná “ko e tupuʻanga ia e ngaahi kui ʻa e kau ʻInitia ʻo ʻAmeliká.” ʻI heʻeku lau e Tohi ʻa Molomoná, ne mahino kiate au ʻoku kau ia ki heʻeku ngaahi kui ko e kau ʻInitia ʻo ʻAmeliká. ʻOku talanoa ki ha kakai, ne ui kimui hanau konga ko e kau “Leimana”, ne nau hiki mei Selusalema ki ha “fonua ʻo e talaʻofá” (1 Nīfai 2:20) ʻi he 600 b.c nai. Ko ha fakamatala ia ki he fengāueʻaki ʻa e ʻOtuá mo e kakai ko ʻeni ʻo e kuonga muʻá ne nau nofo ʻi ha feituʻu he konitinēniti ʻo ʻAmeliká. ʻOku kau ai ha fakamatala ʻo e ngāue ʻa Sīsū Kalaisi kiate kinautolu hili ʻEne Toetuʻú. ʻOku fakahā ʻe he ngaahi veesi ʻi he Tohi ʻa Molomoná ne hili ha ngaahi taimi pea fakamoveteveteʻi kinautolu he potu kotoa ʻo e konitinēniti ʻo ʻAmeliká mo e ngaahi ʻotu motu ofi mai ʻo e tahí (vakai, ʻAlamā 63:9–10). Naʻe kikiteʻi heʻenau kau palōfitá ʻe aʻu mai mo e kau Senitailé ki he fonua ko ʻeni ʻo e talaʻofá, pea ʻe tō e houhau ʻo e ʻOtuá ki he kau Leimaná pea ʻe fakamoveteveteʻi, fakamamahiʻi mo fakaʻauha ʻo meimei ʻosiʻosingamālie (vakai, 1 Nīfai 13:10–14).
Naʻe fāʻeleʻi ʻeku kui tangata hono ua ko ʻEko Hoké, ko ha ʻInitia Pauani, ʻi he kongaloto ʻo e 1800 ʻi he feituʻu ʻoku ui he taimí ni ko Nepulasikā. ʻI hono taʻu 19, ne fakamālohiʻi e kakai Pauaní ke foaki honau kelekele ʻeka ʻe 23 milioná (hekitea ʻe 9.3 miliona) ki ha kau nofo fonua foʻou. Naʻe fakaluelaloʻi e kakai Pauaní ʻi he 1874 ʻi ha maile ʻe laungeau ki he feituʻu fakatongá ki ha kiʻi feituʻu siʻisiʻi ʻi he Vahefonua ʻo e Kau ʻInitia ʻOkalahomá. Ne holo e tokolahi ʻo e kakai Pauaní mei he toko 12,000 ʻo toko 700 pē ʻi heʻenau tūʻuta ki ʻOkalahomá. ʻOku hangē pē e kau Pauaní, ko e ngaahi matakali kehé, ʻo fakamoveteveteʻi, fakamamahiʻi, pea meimei fakaʻauha kotoa.
ʻOku ʻi ai ha pōpoaki makehe ʻi he Tohi ʻa Molomoná maʻá e hako ʻo e kau Leimaná, ko e toenga ʻo e fale ʻo ʻIsilelí. Ne fakamatalaʻi ʻe Nīfai e pōpoakí ni ʻi heʻene fakaʻuhingaʻi e mata-meʻa-hā-mai ʻene tamaí ki he ngaahi ʻaho kimui ní: “Pea ʻi he ʻaho ko iá ʻe ʻilo ʻe he toenga hotau hakó ʻoku nau ʻo e fale ʻo ʻIsilelí, pea ko kinautolú ko e kakai ʻo e fuakava ʻo e ʻEikí; pea te nau toki ʻiloʻi pea maʻu ʻa e ʻilo ki heʻenau ngaahi kuí, kaeʻumaʻā foki ʻa e ʻilo ki he ongoongolelei ʻa honau Huhuʻí, ʻa ia naʻe akoʻi ki heʻenau ngaahi tamaí ʻe ia; ko ia, te nau maʻu ʻa e ʻilo ki honau Huhuʻí mo e ngaahi tefitoʻi meʻa ʻo ʻene ngaahi tokāteliné, koeʻuhí ke nau ʻiloʻi pe ʻe fēfē ʻenau haʻu kiate ia ʻo moʻuí” (1 Nīfai 15:14).
Ko ha folofola toputapu e Tohi ʻa Molomoná. ʻOku ʻi ai e kakato ʻo e ongoongolelei taʻengatá. Naʻe tohi ʻe he Palōfita ko Siosefa Sāmitá “ko e Tohi ʻa Molomoná ko e tohi tonu taha ia ʻi ha toe tohi he funga māmaní, mo e maka-tuʻu-loto ʻo ʻetau tui fakalotú, pea ʻe ofi ange ha tangata ki he ʻOtuá ʻaki haʻane tauhi ki hono ngaahi akonakí, ʻi ha toe tohi” (Ngaahi Akonaki ʻa e Kau Palesiteni ʻo e Siasí: Siosefa Sāmita {2007], 73. Ko ia ai, ʻokú ʻi ai ha pōpoaki ai maʻá e kakai kotoa pē ʻo e māmaní.
Ne u tokanga ki he talaʻofa ʻa Molonaí, ʻi heʻeku fuofua lau e Tohi ʻa Molomoná ʻi hoku taʻu 17: “Pea ʻi hoʻomou maʻu ʻa e ngaahi meʻá ni, ʻoku ou fie naʻinaʻi kiate kimoutolu ke mou kole ki he ʻOtua, ko e Tamai Taʻengatá, ʻi he huafa ʻo Kalaisí, pe ʻoku ʻikai ke moʻoni ʻa e ngaahi meʻá ni; pea kapau te mou kole ʻi he loto fakamātoato, mo e loto-moʻoni, ʻo maʻu ha tui kia Kalaisi, te ne fakahā ʻa hono moʻoní kiate kimoutolu, ʻi he mālohi ʻo e Laumālie Māʻoniʻoní” (Molonai 10:4).
Ne u maʻu ha fakamoʻoni fakalaumālie mālohi ki he moʻoni ʻo e Tohi ʻa Molomoná, ʻi heʻeku tūʻulutui ʻo lotú. Kuo tokoniʻi au ʻe he fakamoʻoni ko iá ʻi he ngaahi fili kuó u fai he kotoa ʻeku moʻuí.
ʻOku ou naʻinaʻi ki he kakai kotoa pē ke nau lau e Tohi ʻa Molomoná: Ko ha Fakamoʻoni ʻe Taha ʻo Sīsū Kalaisí.
ʻOku tautautefito ʻeku kolé ki he toenga e fale ʻo ʻIsilelí, ʻa e hako ʻo e kakai ʻi he Tohi ʻa Molomoná, ʻi ha feituʻu pē ʻoku mou ʻi ai, ke mou lau mo toe lau e Tohi ʻa Molomoná. Ako e ngaahi talaʻofa ʻoku ʻi he Tohi ʻa Molomoná. Muimui he ngaahi akonaki mo e sīpinga ʻa Sīsū Kalaisí. Fakahoko mo tauhi e ngaahi fuakava mo e ʻEikí. Fekumi mo muimui ʻi he tataki ʻa e Laumālie Māʻoniʻoní.
ʻOku ou fakaʻosi ʻaki e ngaahi lea ʻa ʻAmelikaí, ko ha palōfita ʻe taha ʻi he Tohi ʻa Molomoná: “Pea ko ʻeni, ʻe hoku kāinga ʻofeina, ʻoku ou loto ke mou haʻu kia Kalaisi, ʻa ia ko e Tokotaha Māʻoniʻoni ʻo ʻIsilelí, pea kau ʻi heʻene fakamoʻuí, pea mo e mālohi ʻo ʻene huhuʻí. ʻIo, haʻu kiate ia, pea ʻoatu homou laumālié kotoa ko ha feilaulau kiate ia, pea fai atu ʻi he ʻaukai mo e lotu, pea kātaki ki he ngataʻangá; pea hangē ʻoku moʻui ʻa e ʻEikí ʻe fakamoʻui ʻa kimoutolu foki” (ʻAmenai 1:26).
ʻI heʻetau haʻu ki hotau Fakamoʻui ko Sīsū Kalaisí, ʻo fakamaʻa hotau lotó, te tau hoko ai ko ha meʻangāue ki hono fakahoko e ngaahi talaʻofa maʻongoʻonga ʻi he Tohi ʻa Molomoná. ʻOku ou fakamoʻoni ki ai ʻi he huafa toputapu ʻo Sīsū Kalaisí, ʻēmeni.


				Ko e hā ʻe Foaki ʻe ha Tangata ke Fetongi ʻaki Hono Laumālié?

				
					Fai ʻe ʻEletā Robert C. Gay

					ʻO e Kau Fitungofulú

				

				
				Tau tuku ange kotoa ʻetau ngaahi angahalá, tatau pē lalahi mo e iiki, koeʻuhí ko e pale ʻa e Tamaí ko e moʻui taʻengatá.

			
[image: Elder Robert C. Gay]

					Naʻe fai ange ʻe he Fakamoʻuí ki Heʻene kau ākongá ʻa e fehuʻi ko ʻení: “Ko e hā ʻe foaki ʻe ha tangata ke fetongiʻaki hono laumālié?”1

					Ko ha fehuʻi ʻeni naʻe akoʻi mai heʻeku tamaí ke u fakakaukauʻi lelei he ngaahi taʻu lahi kuo hilí. ʻI heʻeku tupu haké, ne tuku mai heʻeku ongomātuʻá ha fanga kiʻi ngāue ʻi ʻapi pea totongi e ngāue ko iá. Naʻá ku faʻa ngāue ʻaki e paʻanga ko iá, ne laka siʻi hake pē he seniti ʻe 50 he uike, ke ʻalu ki he heleʻuhilá. Ko e taimi ko iá, naʻe seniti pē 25 ha taha taʻu 11. Naʻe toe heni haʻaku sēniti ʻe 25 ke fakatau ʻaki ha lole, he naʻe sēniti ʻe 5 ki he taha. Heleʻuhila mo e foʻi lole! He ʻikai lava ʻo toe lelei ange ai.

					Ne lelei e meʻa kotoa kae tālunga e hoko hoku taʻu 12. Lolotonga ʻeku tuʻu laine ʻi ha efiafi ʻe taha, kuó u fakatokangaʻi ko e totongi ʻo e tikite ki he taha taʻu 12 kuo seniti ʻe 35, ʻa ia ʻe siʻi ʻaki heni ha foʻi lole ʻe ua. ʻI he ʻikai ke u mateuteu ke fai e feilaulau ko ʻení, ne u kumi ʻuhinga ai, “ʻOkú ke ʻasi tatau pē ʻo hangē ko e uike kuo ʻosí.” Naʻá ku laka atu leva ʻo kole haʻaku tikite sēniti ʻe 25. Naʻe ʻikai toe fehuʻia ʻe he tokotaha tali totongí pea ne u kumi ʻa ʻeku foʻi lole ʻe nima angamahení kae ʻikai ko e tolu pē.

					ʻI heʻeku fiefia he meʻa ne u lavá, ne u fakavavevave kimui ange ai ki ʻapi ke tala ki heʻeku tangataʻeikí ʻa e meʻa lahi ne u lavaʻí. Naʻe ʻikai lea ia ʻi heʻeku fakamatala atu hono fakaikiikí. Pea ʻi heʻeku ʻosí, ne sio mai pē ia pea pehē mai, “Foha, te ke fakatau atu ho laumālié ʻaki ha sēniti ʻe nima?” Ne ongo ʻaupito ʻene leá ki hoku loto taʻu 12. Ko ha lēsoni ia kuo ʻikai toe ngalo ʻiate au.

					Ne u fai e fehuʻi tatau ʻi he ʻosi ha ngaahi taʻu lahi mei ai ki ha taha maʻu Lakanga Taulaʻeiki Faka-Melekisēteki māmālohi. Ko ha tangata lelei ia ne ʻofa ʻi hono fāmilí. Ka kuo taʻu lahi ʻa ʻene taʻe maʻu lotú. Naʻe ʻi ai hano foha talēnitiʻia naʻe kau ʻi ha timi sipoti ne fefonongaʻaki pea naʻe fakamālohisino mo vaʻinga he Sāpaté. Kuo ikunaʻi ʻe he timi ko iá ha ngaahi feʻauhi lalahi. ʻI heʻema fetaulakí, naʻá ku fakamanatu ange ʻi heʻene hoko ko e taha maʻu lakanga fakataulaʻeikí naʻe talaʻofa ange kapau te ne fakahoko totonu e fakapapau mo e fuakavá, te ne maʻu “e meʻa kotoa pē ʻoku ʻa [ʻetau] tamaí.”2 Ne u fehuʻi ange leva ki ai, “ʻOku mahuʻinga ange nai ʻa e hau fakafonuá ʻi he meʻa kotoa ʻoku ʻa e Tamaí?” Pehē leʻo siʻi mai pē ia, “ʻOku mahino hoʻo ʻuhingá” peá ne fokotuʻu ha taimi ke talanoa mo ʻene pīsopé.

				
ʻOku faingofua ʻaupito he ʻahó ni ke kau atu ki he ngaahi meʻa fakamāmaní—neongo ʻetau ngaahi ʻuhinga leleí. ʻOku fakamālohiʻi kitautolu ʻe māmani ke “[tokanga] ki he ngaahi meʻa [ʻoku] ʻikai mahuʻingá.”3 Naʻe fehuʻi mai ʻe ha taha kimuí ni kiate au, “ʻOku fuʻu mahuʻinga pehē nai hono inu e ipu ʻolokaholo ʻe tahá?” ʻOku mou fakatokangaʻi nai ko e fehuʻi ʻeni ʻa e filí? Naʻe ʻeke ʻe Keini, “Ko hai ʻa e ʻEikí ke u ʻiloʻi ia?”4 pea mole ai hono laumālié. Ko e kumi ʻuhinga he fanga kiʻi angahala īkí, ʻoku ikuna ai ʻa Sētane. Kuo fakafetongi ʻa e tāpuaki mo e tofiʻa ʻo e lahí ʻaki ha foʻi hina huʻakau,5 hingoa sipela hala,6 pe lū.7
ʻI heʻetau fakakaukau ki he ngaahi liliu iiki mo lalahi ʻi heʻetau moʻuí, ʻe lava pē ke tau kumi ʻuhinga ki heʻetau tōʻongá, hangē ko Keiní, pe feinga ke moʻulaloa ki he finangalo ʻo e ʻOtuá. ʻOku ʻikai ko e fehuʻi ʻi muʻa ʻiate kitautolú pe ʻoku tau fai ʻa e meʻa ʻoku fie maʻu ke fakatonutonú, koeʻuhí he ʻoku tau fai maʻu pē ia. Ka, ko e fehuʻí, te tau “holomui” pe “fakaʻosi” nai ʻa e ui ki hotau laumālié ke fai e finangalo ʻo e Tamaí?8
ʻOku hōifua ʻa e ʻEikí ki heʻetau māʻoniʻoní ka ʻokú Ne kolea ke hoko atu ʻetau fakatomalá mo ʻetau tukuloló. ʻOku tau lau he Tohi Tapú ki ha talavou tauhi fekau naʻe tūʻulutui he ʻao ʻo e Fakamoʻuí ʻo fehuʻi pe ko e hā naʻe fie maʻu ke ne fai ke ne maʻu ʻa e moʻui taʻengatá. Naʻá ne ʻalu loto mamahi ʻi he folofola ange ʻa e Fakamoʻuí, “Ko e meʻa ʻe taha ʻokú ke kei hala aí: . . . fakatau ʻa ia kotoa ʻoku ʻaʻaú.”9
Ka naʻe ʻi ai ha tangata koloaʻia ʻe taha naʻe ʻofa ki māmani, ko e tuʻi pule Leimana, ko e tamai ʻa Lāmonaí, naʻe toe fai ki ai e fehuʻi tatau fekauʻaki mo e moʻui taʻengatá, naʻá ne pehē: “Ko e hā te u fai ke u fanauʻi ʻi he ʻOtuá, pea taʻaki fuʻu ʻa e laumālie faiangahala ko ʻení mei hoku lotó, ʻo maʻu hono Laumālié[?] . . . te u liʻaki hoku puleʻangá, koeʻuhí ke u lava ʻo maʻu ʻa e fuʻu fiefia lahi ko ʻení.”10
ʻOku mou manatuʻi e tali ne fai ʻe he ʻEikí ki he tuʻí ʻo fakafou Heʻene tamaioʻeiki ko ʻĒloné? “Kapau te ke fakatomala mei hoʻo ngaahi angahala kotoa pē, ʻo punou hifo ʻi he ʻao ʻo e ʻOtuá, ʻo ui ki hono huafá ʻi he tui, ʻo tui te ke maʻu, te ke toki maʻu ʻa e ʻamanaki lelei ʻa ia ʻokú ke fie maʻú.”11
Ko e taimi naʻe mahino ai ki he tuʻí ʻa e feilaulau naʻe fie maʻú, naʻe loto fakatōkilalo mo tō foʻohifo ia ʻo ne toki lotu, “ʻE ʻOtua, . . . te u liʻaki kotoa ʻeku ngaahi angahalá koeʻuhí ke ʻiloʻi koe.”12
Ko e fakafetongi ʻeni ʻoku kole ʻe he Fakamoʻuí meiate kitautolú: ke tau tuku ange kotoa ʻetau ngaahi angahalá, tatau pē lalahi mo e iiki, koeʻuhí ko e pale ʻa e Tamaí ko e moʻui taʻengatá. Kuo pau ke tau liʻaki ʻa e ngaahi talanoa kumi tonuhiá, kumi ʻuhingá, fakamatalá, ngaahi meʻa ke fakatonuhiaʻi kitá, fakatoloi meʻá, fōtungá, hīkisia fakatāutahá, fakakaukau fakamāú, mo e fai e ngaahi meʻá ʻi he founga pē ʻatautolú. Kuo pau ke tau fakamavaheʻi kitautolu mei he ngaahi meʻa fakamāmaní kotoa mo ʻai kiate kitautolu ʻa e tatau ʻo e ʻOtuá ʻi hotau fofongá.13
ʻE kāinga, manatuʻi ko e tukupaá ni ʻoku ʻikai ko e tuku pē ʻo e ngaahi meʻa ʻoku koví. Kuo pau foki ke tau fai ha meʻa kae ʻikai tangutu pē ʻo “fakakaukau taʻe tokanga,”14 heʻetau fefaʻuhi mo e filí. ʻOku ʻuhinga ʻa ʻetau maʻu e fofonga ʻo e ʻOtuá ke tau fetokoniʻaki. ʻOku ʻi ai ha ngaahi angahala ko ʻetau fai ha meʻa ʻoku hala mo e ngaahi angahala ʻo e ʻikai fai e meʻa ʻoku totonú, pea kuo pau ke tau taʻofi fakatouʻosi.

					Lolotonga ʻeku hoko ko ha palesiteni fakamisiona ʻi ʻAfiliká, naʻe akoʻi maʻu pē kiate au ʻa e moʻoni maʻongoʻongá ni. Naʻá ku ʻalu ki ha fakataha, peá u fakatokangaʻi ha kiʻi tamasiʻi ʻe toko taha pē, ʻoku tangi ʻa loʻimata ʻi he veʻe halá. Ne ongo mai ha leʻo ki hoku lotó, “Tuʻu ʻo tokoni ki he tamasiʻí.” ʻI heʻeku ongoʻi pē ʻa e leʻo ko ʻení, ne lau momeniti pē ʻeku kumi ʻuhingá: “He ʻikai ke ke lava ʻo tuʻu. Te ke tōmui. Ko koe ʻa e maʻu mafai pulé pea ʻoku ʻikai totonu ke ke hū tōmui atu.”

					ʻI heʻeku aʻu atu ki he falelotú, naʻá ku toe ongoʻi ʻa e leʻo tatau pē, “ʻAlu ʻo tokoniʻi ʻa e kiʻi tamasiʻí.” Naʻá ku ʻoange leva ʻa e kī ʻo ʻeku kaá kia ʻAfasi ko ha mēmipa ʻo e Siasí pea kole ange ke ne ʻomi ʻa e tamasiʻí kiate au. Ne ʻosi ha miniti ʻe 20 mei ai, kuó u ongoʻi ha kiʻi tātaaʻi hoku umá. Kuo ʻi tuʻa ʻa e kiʻi tamasiʻí.

					Naʻe taʻu 10 nai. Ne mau ʻilo ne ʻosi mate ʻene tangataʻeikí pea ʻoku ʻi fale fakapōpula ʻene fineʻeikí. Naʻá ne nofo ʻi he ngaahi feituʻu palakū ʻo ʻĀkalá mo ha tauhi naʻá ne ʻoange ha meʻakai mo ha feituʻu ke mohe ai. Ke maʻu e nofoʻangá ni, naʻá ne fakatau atu e ika mōmoá he halá. Ka ʻi he ʻosi ʻene fakatau he ʻahó, naʻá ne ala hifo ki hono kató ʻo ne toki ʻilo ʻoku ava. Kuo mole kotoa ʻa e meʻa naʻá ne maʻú. Naʻá ku ʻilo mo ʻAfasi he taimi pē ko iá kapau ʻe foki ki ʻapi taʻe ʻi ai ha paʻanga, ʻe ui ia ko ha taha loi, ngalingali ʻe taaʻi, pea tuli ki hala. Ko e fuofua taimi faingataʻa ia ne u sio ai kiate iá. Ne mau fakafiemālieʻi ia, fetongi ʻene meʻa ne molé pea fakafoki ia ki ʻapi ki hono tauhí.

					ʻI heʻeku foki he efiafi ko iá, naʻá ku fakatokangaʻi ha foʻi moʻoni maʻongoʻonga ʻe ua. ʻUluakí, naʻá ku ʻilo ʻo laka ange ʻi ha toe taimi kimuʻa ʻoku ʻafioʻi kitautolu ʻe he ʻOtuá pea he ʻikai ke ne teitei liʻaki kitautolu; pea ko e uá; naʻá ku ʻiloʻi kuo pau ke tau fakafanongo maʻu pē ki he Laumālie ʻoku tau maʻú pea ʻalu “leva”15 ki ha feituʻu te ne ʻave kitautolu ki aí, neongo ʻetau manavasiʻí pe ha faingataʻa.

				
Ne fehuʻi ʻe he kau ākongá ʻi ha ʻaho ʻe taha ki he Fakamoʻuí pe ko hai ʻoku māʻolunga taha ʻi he puleʻanga ʻo e langí. Naʻá Ne fakahā ange ke nau ului, mo loto fakatōkilalo, pea mo ongongofua ʻo hangē ko e fānaú. Peá Ne toki folofola ange, “Kuo hoko mai ʻa e Foha ʻo e tangatá ke fakamoʻui ʻa ia [ʻoku] heé.”16 Naʻá ne fakamahinoʻi hotau misioná ʻaki ʻe foʻi sētesi pē ko iá ʻe taha. Kuo pau ke tau ō atu ke fakahaofi—ʻa e heé, muimui tahá, pea mo e siʻi tahá. ʻOku ʻikai feʻunga ke fakaʻehiʻehi pē mei he angahalá; kuo pau ke tau “fua hono kolosí”17 pea “holi lahi ʻi ha ngāue lelei,”18 ʻo tokoni ʻi hono fakaului e niʻihi kehé. ʻO tau fāʻofua ʻi he angaʻofa mo e ʻofa ki he foha maumau koloá,19 ʻo tali e tangi ʻa e tamai maté ʻi he loto hohaʻá mo e tautapa ʻa kinautolu ʻi he fakapoʻulí mo e mamahí,20 mo e ui tokoni ʻa e fāmili faingataʻaʻiá. Naʻe pehē ʻe ʻEletā Niila A. Mekisuele, “ʻOku ʻikai fie maʻu ʻe Sētane ia ke tatau e taha kotoa mo Keini pe ko Siutasi . . . Ko e meʻa pē ʻokú ne fie maʻú ko ha kau tangata lelei . . . ʻoku ʻikai kau ki ha tafaʻaki.”21
Hili ha konifelenisi fakasiteiki ne toki fai, ne fakafeʻiloaki mai ha kiʻi tamasiʻi taʻu hongofulu tupu peá ne fehuʻi mai, “ʻOku ʻofa nai ʻa e ʻOtuá ʻiate au?” ʻOfa ʻoku hanga ʻe heʻetau ngaahi ngāué ʻo fakapapauʻi ʻoku ʻikai liʻaki ʻe he ʻOtuá ha taha.
Fekauʻaki mo e fehuʻí, “Ko e hā ʻe foaki ʻe ha tangata ke fetongi ʻaki hono laumālié?” ʻE ʻai ʻe Sētane ke tau fakatau ʻetau moʻuí ʻaki ha foʻi lole mo e tuʻunga hau ʻi māmaní. Ka ʻoku ui kitautolu ʻe he Fakamoʻuí taʻe ha totongi ke fetongi ʻaki ʻetau ngaahi angahalá, ke tau ʻai kiate kitautolu Hono fofongá mo ʻoatu ia ki he loto ʻo kinautolu te tau ala aʻu ki aí. Te tau lava ʻi he meʻá ni ʻo maʻu ʻa e kotoa ʻoku ʻa e ʻOtuá, ʻa ia kuo ʻosi fakahā mai ʻoku mahulu hake ʻi he fakatahaʻi kotoa ʻo e ngaahi koloa ʻo e māmaní.22 ʻOkú ke lava nai ʻo fakakaukau ki ai?
Naʻá ku fakatokangaʻi ʻi ha ʻaʻahi kimuí ni mai ki Nikalakuā, ha tātongitongi ʻi ha ʻapi ʻo ha fāmili loto fakatōkilalo ne mau ʻaʻahi ki ai. Naʻe pehē, “Ko ʻeku fakamoʻoní ko ʻeku koloa mahuʻinga tahá ia.” ʻOku pehē pē mo au. Ko ʻeku fakamoʻoní ʻa ʻeku koloa mahuʻinga tahá, pea ʻi he angatonu ʻo hoku lotó, ʻoku ou fai atu ʻeku fakamoʻoní ko e Siasí ni ko e Siasi moʻoni ia ʻo e ʻOtuá, pea ʻoku ʻulu ki ai hotau Fakamoʻuí ʻo Ne tataki ia tuʻunga ʻi ha palōfita kuo fili. ʻI he huafa ʻo Sīsū Kalaisí, ʻēmeni.

				Ko e ngaahi tuʻunga māʻolunga ʻo e langa temipalé ʻoku fakaʻaongaʻi ʻe he Siasí ni, ko ha fakataipe mo ha fakaʻilonga ia ʻo e founga ʻoku totonu ke tau moʻui ʻakí.

					Lolotonga hano takimamataʻi au kimuí ni mai ʻi he Temipale Pilikihami Siti ʻIutā fakaʻofoʻofá, ne u manatu ki he meʻa ne u aʻusia lolotonga ʻeku hoko ko e kouʻotineita ʻo e ʻoupeni hausi, toe fakatapui, mo e kātoanga fakafonua ʻo e Temipale fakahisitōlia ʻo Laʻie Hauaiʻí.

					ʻI he ngaahi māhina siʻi kimuʻa pea kakato e ngāue lahi ki hono fakaleleiʻí, ne fakaafeʻi au ke mau takai ʻo mamata he temipalé mo e Talēkita Pule ʻo e Potungāue Temipalé, ko ʻEletā Uiliami R. Uoka, mo hono kaungāngāue ʻi he Potungāue Temipalé. Naʻe ʻi ai foki mo ha kau mēmipa kehekehe ʻo e kautaha naʻa nau fai e aleapau ngāué. Ko e konga e taumuʻa ʻo e ʻaʻahí ke toe vakaiʻi e fakalakalaka mo e lelei ʻo e ngāue kuo fakahokó. Naʻe fai e ʻaʻahi ko ʻení ʻi he taimi naʻe ʻosi ai ha peseti ʻe 85 ʻo e ngāué.

					ʻI he fai atu ʻemau ʻaʻahí, ne u vakai holo mo fanongo kia ʻEletā Uoka mo hono kaungāngāué ʻi heʻenau sivi e ngāué mo talanoa mo e tokotaha aleapau ngāué. Lolotonga e ʻaʻahí, ne u faʻa fakatokangaʻi ha tangata ʻe taha naʻe ala ki he ngaahi holisí ʻi heʻemau hiki mei he loki ki he lokí. Hili ʻene faʻa fai ʻení, naʻá ne mili hono ngaahi louhiʻi nimá peá ne haʻu ki he tangata aleapau ngāué ʻo pehē ange, “ʻOku ou ongoʻi pē ʻoku petepete e holisi ko ʻení. ʻOku ʻikai ko ha tuʻunga ia ʻo e temipalé ke petepete. ʻE fie maʻu ke ke toe sanipepaʻi mo ʻai ke hamolemole e holisi ko ʻení.” Naʻe hiki ʻe he taha aleapau ngāué e fakamatala ʻo e meʻa takitaha naʻe fakatokangaʻí.

					ʻI heʻemau ofi atu ki ha feituʻu ʻe taha ʻi he temipalé, ko ha kakai tokosiʻi pē te nau sio aí, naʻe taʻofi kimautolu ʻe he tangata tatau pē pea taki ʻemau tokangá ki ha matapā sioʻata fakaʻofoʻofa naʻe ngaohi ʻaki e pulú pea ne toki fokotuʻu. Naʻe fute ʻe 2 (0.6 m) hono fālahí pea fute ʻe ono (l.8 m) hono māʻolungá pea naʻe teuteuʻi ʻaki ha fanga kiʻi konga sioʻata naʻe fakalanu. Naʻe tuhu ki ha konga sioʻata fakalanu tapafā siʻisiʻi ʻinisi ʻe ua (5 cm) ko ha konga pē ʻo e teuteú, peá ne pehē mai, “ʻOku hipa e konga tapafā ko ʻená.” Ne u sio atu ki he konga tapafaá, pea kiate au naʻe hangatonu pē ia. Ka ʻi haʻaku toe sio ofi ange mo fua ʻaki ha meʻafuá, ne u lava ʻo tala naʻe ʻi ai e fehalaaki, pea ko e moʻoni naʻe kiʻi hipa ʻaki e tapafaá ʻa e vahe valu ʻe taha ʻo e ʻinisí (3 mm). Naʻe fakahinohino leva ki he tangata ngāue aleapaú ʻe fie maʻu ke fetongi e matapā sioʻata ko ʻení he naʻe ʻikai feʻunga ia mo e tuʻunga ʻo e temipalé.

					ʻOku ou talaatu pē ne u ʻohovale ʻi he ʻai ke fetongi ha fuʻu matapā sioʻata kakato koeʻuhí ko ha kiʻi mele siʻisiʻi ne ʻikai faʻa fakatokangaʻi. Ko e moʻoni he ʻikai pē ha taha ia te ne ʻiloʻi pe fakatokangaʻi e matapā sioʻata ko ʻení he naʻe ʻi he feituʻu ia he temipalé he ʻikai mamata ki ai ha kakai tokolahi.

					ʻI heʻeku fakaʻuli mai he meʻalelé mei he temipalé he ʻaho ko iá, ne u fakakaukau ki he meʻa ne u ako mei he meʻa naʻe hokó—pe ko e meʻa ne u pehē ne u ako mei aí. Naʻe toki ʻosi mei ai ha ngaahi uike lahi, ʻi hono fakaafeʻi au ke u ʻaʻahi ʻo mamata he temipalé ʻi he ʻosi hono langá, ne toki mahino ange ʻa e ʻilo ne u maʻu ʻi he ʻaʻahi kimuʻá.

					ʻI heʻeku hū he Temipale Laʻie Hauaiʻí he ʻosi hono fakaleleiʻí, ne u ofo lahi ʻi hono fakaʻofoʻofá mo e lelei e tuʻunga ne ʻi ai ʻi heʻene ʻosí. ʻE lava pē ke mahino atu ʻeku toe fie sio ki he ngaahi holisi petepeté mo e matapā sioʻata ne “ʻi ai hono melé”. Naʻe toe hanga nai ʻe he taha ngāué ʻo sanipepaʻi mo ʻai ke molemole e ngaahi holisí? Naʻe fetongiʻi moʻoni pē nai e matapā sioʻatá? ʻI heʻeku ofi atu ki he ngaahi holisi naʻe petepeté, ne u ʻohovale he sio ki he pepa holisi fakaʻofoʻofa naʻe ʻai aí. Ko ʻeku ʻuluaki fakakaukaú pē, “Ta ko e founga fakaleleiʻi ʻeni ʻe he taha ngāué ʻa e petepeté—naʻá ne tanu ia.” Ka naʻe ʻikai, ne u toki ʻiloʻi ko e palaní maʻu pē ia ke ʻai e pepa holisí he ʻū holisi ko ʻení. Ne u fifili pe ko e hā hono kovi ʻo ha kiʻi petepete ʻoku ʻikai fakatokangaʻi kapau ʻe fakapuliki pē ia ʻe he pepa holisí. Ne u ʻalu vēkeveke atu ki he feituʻu naʻe tuʻu ai e matapā sioʻata ne ʻi ai hono melé pea naʻá ku ofo ke sio ki ha fuʻu ʻakau ʻi hano tuʻuʻanga ʻoku fokotuʻu tonu pē ʻi muʻa he matapā sioʻatá pea naʻe tuʻu pē ʻo aʻu ki he ʻaofi ʻo e falé. Ne u toe fakakaukau, “Ta ko e founga ʻeni ʻa e tokotaha ngāué ki he kiʻi tapafā naʻe hipa ʻene tuʻú—naʻá ne fūfuuʻi ia.” ʻI heʻeku lue atu ʻo ofi ange ki aí, ne u ueʻi e ʻū lau ʻo e fuʻu ʻakaú ki he tafaʻakí peá u malimali ʻi heʻeku sio naʻe fetongi pē e matapā sioʻatá. Kuo maau mo hangatonu ʻeni e tuʻu ʻa e kiʻi tapafā naʻe hipa kimuʻá. Ne u toki ʻiloʻi ko e konga maʻu pē ia e teuteu ʻo e falé ke fokotuʻu ha fuʻu ʻakau ʻi muʻa he matapā sioʻatá ni.

					Ko e hā ne fie maʻu ai ha toe ngāue makehe, ʻo fetongi ha holisi naʻe kiʻi petepete mo ha matapā sioʻata ne tuʻu hipa hono kiʻi kongá neongo ko ha tokosiʻi pē te nau fakatokangaʻí? Ko e hā ne fakapapauʻi ai ʻoku fai e tangata ngāue aleapaú ki ha ngaahi tuʻunga māʻolunga peheé?

					ʻI heʻeku hū ki tuʻa mei he temipalé mo fifili ki aí, ne maʻu ʻeku talí ʻi heʻeku vakai hake ki he ngaahi lea ko ʻeni ʻi he holisi fakasanisaní, “Māʻoniʻoni ki he ʻEikí, ko e Fale ʻo e ʻEikí.”

				
ʻOku tatau tofu pē e ngaahi temipale ʻo e Siasí ni mo ia ne ʻosi fakahaá. ʻOku langa e ngaahi fale toputapú ni ke tau ngāue ʻaki, pea ʻoku fakahoko ʻi loto ʻi hono ngaahi holisí ʻa e ngaahi ouau toputapu mo fakamoʻuí. Ka ʻoku totonu ke ʻoua naʻa ʻi ai ha veiveiua pe ko e fale moʻoni nai ʻo hai. ʻI hono fie maʻu ʻo e ngaahi tuʻunga pau ʻo e langá ʻo aʻu ki he fanga kiʻi fakaikiiki iiki tahá, ʻoku ʻikai ngata pē ʻi heʻetau fakahaaʻi ai ʻa ʻetau ʻofa mo e fakaʻapaʻapa ki he ʻEiki ko Sīsū Kalaisí, ka ʻoku tau fakahaaʻi ai kiate kinautolu kotoa pē ʻoku nau mamata ki aí ʻoku tau fakaʻapaʻapa mo hū kiate Ia ʻoku ʻOʻona e falé.
Ko e fakahinohino ʻeni ne fai ʻe he ʻEikí ʻi he fakahā ki he Palōfita ko Siosefa Sāmitá ke langa ha temipale ʻi Nāvū:
“Mou haʻu mo hoʻomou koula kotoa pē, mo hoʻomou silivá, mo hoʻomou ngaahi maka mahuʻingá, pea mo hoʻomou ngaahi koloa motuʻa mahuʻinga kotoa pē; pea fakataha mo kinautolu kotoa pē ʻoku maʻu ʻa e ʻilo ki he ngaahi koloa motuʻa mahuʻingá, . . . ʻo ʻomi . . . e ngaahi ʻakau mahuʻinga kotoa pē ʻo e māmaní;
“. . . Pea langa ha fale ki hoku hingoá ke ʻafio ai ʻa e Fungani Māʻolungá.”1
Naʻe fakatatau ʻeni ki ha sīpinga naʻe faʻu ʻe he Tuʻi ko Solomoné ʻi he Fuakava Motuʻá ʻi he taimi naʻá ne langa ai ha temipale ki he ʻEikí ʻo fakaʻaongaʻi pē ʻa e ngaahi nāunau mo e founga langa lelei tahá.2 ʻOku hokohoko atu pē he ʻahó ni ʻetau muimui ki he sīpinga ko ʻení, mo ha kiʻi liliu feʻunga pē, ʻi heʻetau langa e ngaahi temipale ʻo e Siasí.
Ne u ʻiloʻi neongo he ʻikai teitei sio pe ʻiloʻi ʻe he kakai moʻuí ha fehalaaki, ka ʻoku ʻafioʻi ʻe he ʻEikí ʻa e tuʻunga ʻoku ʻi ai ʻetau ngaahi ngāué pe kuo tau fai koā hotau lelei tahá. Ko e moʻoni tatau pē ʻoku hoko heʻetau ngaahi feinga fakatāutaha ke moʻui taau mo e ngaahi tāpuaki ʻo e temipalé. Kuo naʻinaʻi mai e ʻEikí:
“Pea ʻe fakatatau ki he hanga ʻe hoku kakaí ʻo langa ha fale kiate au ʻi he huafa ʻo e ʻEikí, pea ʻikai tuku ke hū ki ai ha meʻa taʻemaʻa, koeʻuhí ke ʻoua naʻa ʻuliʻi ia, ʻe nofo ai ʻa hoku nāunaú;
“ʻIo, pea ʻe ʻi ai mo hoku lotolotongá, he te u hū ki ai, pea ko e kakai loto maʻa kotoa pē ʻe hū ki aí te nau mamata ki he ʻOtuá.
“Ka ʻo kapau ʻe ʻuliʻi ia, ʻe ʻikai te u hū ki ai, pea ʻe ʻikai ke ʻi ai ʻa hoku nāunaú; koeʻuhí ʻe ʻikai te u hū ki he ngaahi temipale taʻe māʻoniʻoní.”3
Hangē ko e tokotaha ngāue aleapaú, ʻi heʻetau ʻiloʻi e ngaahi meʻa ʻi heʻetau moʻuí ʻoku ʻikai fenāpasi mo e ngaahi akonaki ʻa e ʻEikí, ʻi he taimi ne tōnounou ai ʻetau ngaahi ngāué mei heʻetau lelei tahá, ʻoku totonu ke tau ngāue vave ke fakatonutonu ha meʻa ʻoku fehalaaki, ʻo ʻiloʻi he ʻikai ke tau lava ʻo ʻufiʻufi ʻetau ngaahi angahalá mei he ʻEikí. ʻOku fie maʻu ke tau manatuʻi “ka tau ka feinga ke ʻufiʻufi ʻetau ngaahi angahalá . . . vakai, ʻoku mahuʻi atu leva ʻa e ngaahi langí [pea] ʻoku mamahi mo e Laumālie ʻo e ʻEikí.”4
Ne u ʻiloʻi foki ko e ngaahi tuʻunga māʻolunga ʻo e langa temipale ʻoku fakaʻaongaʻi ʻe he Siasí ni ko ha fakataipe ia mo ha fakaʻilonga ʻo e founga ʻoku totonu ke tau moʻui ʻakí. ʻE lava ke tau fakaʻaongaʻi fakafoʻituitui e ngaahi akonaki naʻe fai ʻe he ʻAposetolo ko Paulá ki he Siasi ʻi muʻá ʻi heʻene pehē:
“ʻIkai ʻoku mou ʻilo ko e fale tapu ʻo e ʻOtuá ʻa kimoutolu, pea ʻoku nofoʻia ʻa kimoutolu ʻe he Laumālie ʻo e ʻOtuá?
“Kapau ʻe maumauʻi ʻe ha taha ʻa e fale tapu ʻo e ʻOtuá, ʻe maumauʻi ia ʻe he ʻOtuá; he ko e fale tapu ʻo e ʻOtuá ʻoku māʻoniʻoni, pea ko e fale tapu ko iá ʻa kimoutolu.”5
ʻOku ngaohi ʻa kitautolu takitaha ʻaki ʻa e ngaahi nāunau lelei tahá, pea ko e ola fakaofo kitautolu ʻo e ngāue fakalangí. Neongo ia, ʻi heʻetau fakaʻau ke motuʻa ʻo feʻunga ke haʻisia ki he meʻa ʻoku tau fai pe taʻe faí pea kamata ke fefaʻuhi mo e angahalá pea mo e ʻahiʻahí, ʻe fie maʻu ke fakatomala mo toe fakaleleiʻi fakalaumālie hotau laumālié. Mahalo ʻoku ʻi loto ʻiate kitautolu ha ngaahi holisi ʻoku petepete pea fie maʻu ke fakahamolemoleʻi pe ko e ngaahi matapā sioʻata ʻo hotau laumālie ʻoku fie maʻu ke fetongi kae lava ke tau tuʻu ʻi he ngaahi potu māʻoniʻoní. Tau fakamālō he ʻoku ʻikai ko e haohaoa ʻo e tuʻunga ʻo e temipalé ʻoku kole mai ke tau aʻusiá, neongo ʻoku tau feinga ki ai, ka ke tau tauhi e ngaahi fekaú mo fai hotau lelei tahá ke moʻui ʻo hangē ko ha kau ākonga ʻa Sīsū Kalaisí. ʻOku ou lotua te tau feinga kotoa pē ke moʻui taau mo e ngaahi tāpuaki ʻo e temipalé ʻaki hono fai hotau lelei tahá, ʻaki hono fakahoko e ngaahi fakaleleiʻi ʻoku fie maʻú pea toʻo atu ʻa e ngaahi fehalākí mo e taʻe haohaoá kae lava ke ʻafio maʻu ai pē ʻa e Laumālie ʻo e ʻOtuá ʻiate kitautolu. ʻI he huafa ʻo Sīsū Kalaisí, ʻēmeni.

					Naʻá ku nofo mo hoku uaifi ko Kefí ʻi Sā Paulo ʻi Palāsila pea ko Palesiteni Tēvita Melioti naʻá ne tokangaʻi e Misiona Palāsila Sā Paulo ʻInitalākosí. Naʻá ne nofo mo hono uaifi ko Neilá ʻo ofi mai kiate kimaua, mo ʻena fānau tangata ko Uili, Uesilī mo Tuleisi. Ne nau liʻaki honau ʻapí, pisinisí, mo ha kau mēmipa tokolahi ʻo honau fāmilí ke tali e ui mei he palōfitá ke ō ʻo ngāue fakafaifekau.

					Naʻe tā ange ʻa Palesiteni Melioti ʻi ha hoʻatā ʻe taha. Ne tuiʻi ʻe ha loli ʻena taʻahine mahuʻinga mo angatonu taʻu 21 ko Siosí ʻa ē ne tā vaiolini he ʻUnivēsiti ʻo ʻInitianá, ʻi haʻane ʻaka pasikala mai ki honau ʻapí hili ha fakataha ʻa e Siasí. ʻI he ʻuluaki lipōtí, naʻe talamai ʻoku sai pē ʻa Siosi. Ka ʻi he ʻosi ha ngaahi houa mei ai ne fakaʻau ke kovi ange e tuʻunga ne ʻi aí.

					Ne kamata ke lotu mo ʻaukai e fāmilí mo e kaungāmeʻá ki ha mana maʻa Siosi. Naʻe puna mai ʻa ʻene faʻeé he pō ko iá mei Palāsila. ʻI heʻene tūʻuta ʻi ʻInitiana he ʻaho hono hokó, ne fakafeʻiloaki atu ʻene ongo tama lalahí, ʻo na fakamatalaʻi ange mo ʻena tangí ʻena nofo mo Siosi ʻo aʻu ki he taimi ne mālōlō aí.

					Ne u siofi e fāmili Meliotí he taimi ne hoko ai e meʻá ni pea pehē ki he ngaahi māhina mo e taʻu ne hoko maí. Ne nau tangi, lotu, mo lea ʻo kau kia Siosi, peá ne lōmekina kinautolu ʻe he mamahí mo e faingataʻá, ka naʻe ʻikai tuka ʻenau tuí. Naʻa mau fanongo ʻi he fakataha ko ia ʻo e pongipongi ko ʻení ki ha tui tatau ʻi he moʻui fakaʻofoʻofa ʻa e ongo fāmili Pouení mo e Uilipeiká.1

				
Ko e meʻafoaki ʻo e tuí ko ha fakakoloa fakalaumālie ʻoku ʻikai hano tatau. Naʻe lotu ʻa Sīsū ʻo pehē, “Pea ko ʻeni ʻa e moʻui taʻengatá, ko ʻenau ʻilo koe ko e ʻOtua moʻoni pē taha, mo Sīsū Kalaisi, ʻa ia naʻá ke fekaú.”2
ʻOku fakatefito ʻetau tuí ʻi he ʻOtua ko ʻetau Tamaí mo Hono ʻAlo ko Sīsū Kalaisí, ko hotau Fakamoʻui mo e Huhuʻi. ʻOku fakamālohia ia ʻe he ʻilo kuo toe fakafoki mai e kakato ʻo e ongoongoleleí ki māmani, ko e Tohi ʻa Molomoná ko e folofola ia ʻa e ʻOtuá, pea ʻoku maʻu ʻe he kau palōfita mo e kau ʻaposetolo he ʻaho ní e ngaahi kī ʻo e lakanga fakataulaʻeikí. ʻOku tau mahuʻingaʻia heʻetau tuí, ngāue ke fakamālohia ʻetau tuí, lotua ke tupulaki e tuí, pea fai e meʻa kotoa ʻaki hotau mālohí ke maluʻi mo taukapoʻi ʻetau tuí.
Naʻe ʻilo ʻe he ʻAposetolo ko Pitá ha meʻa naʻá ne ui ko e “ʻahiʻahiʻi ʻa hoʻomou tuí.”3 Naʻá ne aʻusia ia. Manatuʻi e folofola ʻa Sīsuú:
“Saimone, . . . ʻoku holi ʻa Sētane kiate kimoutolu, koeʻuhí ke ne fakatangaʻi ʻa kimoutolu ʻo hangē ko e uité:
“Ka kuó u hūfia koe, ke ʻoua naʻa mate hoʻo tuí.”4
Naʻe poupou ʻa Pita kimui ange ki he niʻihi kehé ʻo ne pehē: “ʻOua te mou ofo ʻi he ʻahiʻahi vela ʻa ia ʻe ʻahiʻahi ʻaki ʻa kimoutolú, ʻo hangē kuo hoko ha meʻa foʻou kiate kimoutolú.”5
Naʻe fakataumuʻa e ngaahi ʻahiʻahi fefeká ni ke ke mālohi ange, ka te nau lava ʻo holoki pe fakaʻauha hoʻo falala ki he ʻAlo ʻo e ʻOtuá mo fakavaivaiʻi hoʻo tukupā ke tauhi hoʻo ngaahi palōmesi kiate Iá. ʻOku faʻa fakapuli e ngaahi ʻahiʻahí ni, ʻo faingataʻa ke fakatokangaʻi kinautolu. ʻOku nau kamata mei hotau ngaahi vaivaí, meʻa ʻoku tau tuʻu laveangofua aí, meʻa ʻoku pelepelengesí, pe ngaahi meʻa ʻoku mahuʻinga taha kiate kitautolú. Ko e ʻahiʻahi ko ia ʻe ngali faingofua pē hano lavaʻi ʻe he tahá, ʻoku faingataʻa ia ki ha taha kehe.
ʻOku anga fēfē haʻo “tuʻu maʻu mo taʻe-faʻa-ueʻi”6 lolotonga ha taimi ʻoku ʻahiʻahiʻi ai hoʻo tuí? Te ke nofo maʻu ʻi he ngaahi meʻa ko ia naʻá ne langa hake e tefito hoʻo tuí: fakaʻaongaʻi hoʻo tui kia Kalaisí, lotu, fakalaulauloto ki he folofolá, fakatomala, tauhi e ngaahi fekaú, peá ke tokoniʻi e niʻihi kehé.
ʻI hoʻo fehangahangai mo hono ʻahiʻahiʻi hoʻo tuí—tatau ai pē pe ko e hā te ke faí, ʻoua naʻá ke mavahe mei he Siasí! ʻOku hangē haʻo mavahe mei he puleʻanga ʻo e ʻOtuá, lolotonga hono ʻahiʻahiʻi e tuí, ko ha mavahe mei ha nofoʻanga malu ʻi he tō mai ʻa e ʻahiohió.
Naʻe pehē ʻe he ʻAposetolo ko Paulá, “ʻOku ʻikai ai ko e kau muli mo e kau ʻaunofo ʻa kimoutolu, ka ko e kaungā kolo mo e kāinga māʻoniʻoni pea mo e fale ʻo e ʻOtua.”7 ʻOku tau maluʻi ʻetau tuí ʻi he hūfangaʻanga ʻo e Siasí. ʻOku tau kau fakataha mo e niʻihi kehe ʻoku tuí, ʻo tau lotu pea maʻu ʻa e tali ki heʻetau ngaahi lotú, ‘oku tau moihū ʻi he hiva, vahevahe e fakamoʻoni ki he Fakamoʻuí, fetokoniʻaki pea ongoʻi e Laumālie ʻo e ʻEikí. ʻOku tau maʻu e sākalamēnití, maʻu e ngaahi tāpuaki ʻo e lakanga fakataulaʻeikí, mo ʻalu ki he temipalé. Naʻe folofola e ʻEikí, “ʻOku fakahā ʻi hono ngaahi ouaú . . . , ʻa e mālohi ʻo e anga faka-ʻOtuá.”8 Te mou malu ʻi he hūfangaʻanga ʻa ia ko e fale ʻo e ʻOtuá—ʻi hoʻomou fehangahangai mo hono siviʻi ʻo e tuí, nofo ʻi loto ʻi he maluʻanga mo e haoʻanga ʻo e fale ʻo e ʻOtuá. ʻOku ʻi ai maʻu pē hao feituʻu heni. ʻOku ʻikai ha ʻahiʻahi ʻe fuʻu lahi ʻo ʻikai te tau taʻe lavaʻi ʻi heʻetau ngāue fakatahá.9
Naʻe pehē ʻe Palesiteni Tōmasi S. Monisoni: “Kuo liliu vave foki mo e tuʻunga angamaʻa ʻo e sosaietí. Ko e tōʻonga moʻui ko ia ne taʻefeʻunga mo taʻemaʻa he kuonga ko eé, kuo sai pē mo tali lelei ia ʻe ha tokolahi he taimí ni.”10
ʻOku tokolahi ha kau tāutaha lalahi matuʻotuʻa ʻi he Siasí. Neongo ʻoku kehe e meʻa ʻoku nau aʻusia he lolotonga ní mei he meʻa ne nau ʻamanaki ki aí, ka ʻoku nau tauhi e fono ʻo e angamaʻá.11 ʻE lava ke hoko ia ko hano ʻahiʻahiʻi ʻenau tuí. ʻOku ou fakaʻapaʻapa mo laukau moʻoni ʻaki e kau ākonga ko ʻeni ʻa Kalaisí.
“Kuo ʻosi tuʻutuʻuni ʻe he ʻOtuá ke toki ngāue ʻaki pē ʻa e ngaahi mālohi toputapu ʻo e fakatupú . . . ʻe ha tangata mo ha fefine kuó na ʻosi mali fakalao ko ha husepāniti mo ha uaifi.”12 Naʻe hikiʻi hake ʻe he Fakamoʻuí e tuʻunga moʻui ki Hono kau muimuí ʻi he Fuakava Foʻoú ʻi Heʻene folofola ʻo pehē, “Ko ia ʻoku fakasio ki ha fefine ke holi ki aí, ʻoku tonoʻi ia ʻe ia ʻi hono lotó.”13 Naʻá Ne akoʻi mai ke ʻoua naʻa tau fakamalaʻiaʻi e niʻihi kehé, ka naʻe ʻikai ilifia ke lea hangatonu, ʻo Ne pehē, “ʻAlu, pea ʻoua ʻe toe fai angahala.”14
Ne ʻi ai ha kaungāmeʻa homau fāmilí. Mahalo pē ʻoku mou ʻilo ha taha pehē, pe mahalo ʻoku mou hangē ko iá. ʻOkú ne faivelenga maʻu pē, fua fatongia lelei he Siasí, ʻulungaanga fakapalofesinale, fakaʻapaʻapaʻi ʻe hono fāmilí, pea neongo naʻe ʻamanaki ʻe mali ʻo maʻu ha fānaú, ka ʻokú ne kei tāutaha pē. Naʻá ne pehē, “Ne u fai e fili, ke tuku ʻeku . . . falalá ʻia Sīsū Kalaisi. ʻOku tokoniʻi au ʻe he toutou ʻalu ki he temipalé ke u tokanga ange ki he ngaahi meʻa ʻoku taʻengatá. ʻOkú ne fakamanatu mai ʻoku ʻikai ke u tuenoa. ʻOku ou tui . . . he ʻikai ke . . . taʻofi ha tāpuaki . . . ʻi haʻaku . . . faivelenga mo tuʻu maʻu heʻeku ngaahi fuakavá, kau ai e fono ʻo e angamaʻá.”15
Ne ʻi ai ha kaungāmeʻa ʻe taha ne ngāue fakafaifekau lelei ʻaupito, hili iá naʻá ne fai ha ako fakaʻatamai lahi moʻoni. Naʻá ne ʻamanaki ʻe ʻi ai hano fāmili. Ko e ʻahiʻahiʻi ʻo ʻene tuí: ko ʻene toe manako pē he kakai tangatá. Naʻá ne toki fai mai ha tohi: “Naʻe talaʻofa mai ʻi hoku tāpuaki fakapēteliaké ʻe ʻi ai haku fāmili ha ʻaho. ʻE tatau ai pē pe ʻi he moʻuí ni pe moʻui hokó, ʻoku ʻikai te u ʻilo. Ka ko e meʻa ʻoku ou ʻiló ʻoku ʻikai ke u loto ke fai ha faʻahinga meʻa te ne taʻofi e ngaahi tāpuaki ne talaʻofa mai ʻe he ʻOtuá kiate au pea mo hoku hakó. . . . Ko ha meʻa faingataʻa hono moʻui ʻaki [e fono ʻo e angamaʻá], ka naʻe ʻikai nai ke tau haʻu ki he māmaní ke fehangahangai mo e ngaahi faingataʻá pea fakahā ʻetau ʻofa mo e fakaʻapaʻapa ki he ʻOtuá ʻaki hono tauhi ʻEne ngaahi fekaú? ʻOku tāpuekina au ʻaki ha moʻui lelei, ongoongoleleí, ha fāmili ʻofa, mo e kaungāmeʻa mateaki. ʻOku hounga kiate au e lahi hoku ngaahi tāpuakí.”16
ʻOku fehuʻi ʻe he māmaní, ʻoku lava fēfē nai ke ke fai ha kole lahi pehē? ʻOku tali mai ʻe he ʻEikí:
“ʻOku ʻikai ko hoʻomou ngaahi mahaló ʻa ʻeku mahaló, pea ʻoku ʻikai ko homou ngaahi halá ʻa hoku ngaahi halá. . . .
“He ʻoku hangē ʻoku māʻolunga hake ʻa e ngaahi langí mei he māmaní, ʻoku pehē hono māʻolunga hoku ngaahi halá.”17
ʻOku faitatau e ongo muimui ko ʻeni ʻo Kalaisi ne u fakamatalaʻi atú mo e laumano kuo nau ongoʻi e talaʻofa ʻa e Fakamoʻuí: “ʻOku ou tuku ʻeku melinó kiate kimoutolu, ko ʻeku melinó ʻoku ou foaki kiate kimoutolú; ʻoku ʻikai hangē ko e foaki ʻa māmaní, ʻa ʻeku foaki kiate kimoutolú. ʻOua naʻa mamahi homou lotó, pea ʻoua naʻa manavahē ia.”18
Ko ha toe ʻahiʻahi ʻeni ʻe taha. ʻOku ʻi ai maʻu pē ha tokosiʻi ʻoku nau loto ke fakaongoongokoviʻi e Siasí mo fakaʻauha e tuí. ʻOku nau ngāue ʻaki e ʻInitanetí he ʻahó ni.
Tatau ai pē pe ʻoku ngali moʻoni e niʻihi ʻo e ngaahi fakamatala ʻo kau ki he Siasí, ka ʻoku ʻikai pē moʻoni ia. ʻOku ou manatu ki he 1985 ki haku kaungāmeʻa ne hū ange ki hoku ʻōfisí ʻi Folōlita. Naʻá ne haʻu mo ha makasini ko e Time ʻoku ʻi ai e fakamatala naʻe hingoa ko e “Challenging Mormonism’s Roots (Fakafepakiʻi e Tefitoʻi Tui Faka-Māmongá).” Naʻe fakamatala ki ha tohi ne toki maʻu ʻo pehē ko e fai ʻe Māteni Hālisi, ne fehangahangai ia mo e fakamatala ʻa Siosefa Sāmita ki he anga hono maʻu ʻo e ngaahi lauʻipeleti ʻo e Tohi ʻa Molomoná.19
Naʻe ʻeke mai ʻe hoku kaungāngāué pe ʻe fakaʻauha ʻe he fakamatala foʻou ko ʻení e Siasi Māmongá. Naʻe ʻasi ai e lau ʻa ha tangata kuo mavahe mei he Siasí koeʻuhí ko e fakamatala ko iá. Naʻe toe lipooti mai kimui mo ha niʻihi kehe kuo nau mavahe mei he Siasí.20 ʻOku ou tui ko hono ʻahiʻahiʻi ia ʻo ʻenau tuí.
Hili ha ngaahi māhina siʻi, ne ʻilo ʻe he kau mataotaó (pea vetehia mo e tokotaha naʻá ne faʻu e fakamatalá) ko e tohí ko e foʻi faʻu pē ia. ʻOku ou manatuʻi ʻeku fakaʻamu ke toe foki mai ki he Siasí ʻa kinautolu ne mavahe mei aí koeʻuhí ko e foʻi kākā ko ʻení.
ʻOku fehuʻia ʻe ha niʻihi tokosiʻi ʻenau tuí ʻi haʻanau maʻu ha fakamatala fuoloa ʻa ha taki ʻo e Siasí ʻoku fehangahangai mo ʻetau tokāteliné. ʻOku ʻi ai ha tefitoʻi moʻoni mahuʻinga ʻokú ne puleʻi e tokāteline ʻa e Siasí. ʻOku akoʻi e tokāteliné ʻe he kau mēmipa kotoa ʻe toko 15 ʻo e Kau Palesitenisī ʻUluakí mo e Kōlomu ʻo e Toko Hongofulu Mā Uá. ʻOku ʻikai fufuuʻi ia ʻi ha palakalafi fakapulipuli ʻi ha lea pē ʻe taha. ʻOku toutou akoʻi e ngaahi tokāteline moʻoní ʻe ha niʻihi tokolahi. ʻOku ʻikai faingataʻa ke ʻilo ʻetau tokāteliné.
ʻOku faitotonu e kau taki ʻo e Siasí ka ko ha kau tangata ʻoku ʻikai haohaoa. Manatuʻi e lea ʻa Molonaí: “ʻOua ʻe fakahalaʻi au koeʻuhí ko ʻeku ngaahi halá, pe ko ʻeku tamaí . . . ; ka mou ʻoatu ʻa e fakafetaʻi ki he ʻOtuá koeʻuhí ko ʻene fakahā kiate kimoutolu ʻa ʻemau ngaahi fehalākí, koeʻuhí ke mou ako ai pea mou poto ange ai ʻiate kimautolu.”21
Naʻe pehē ʻe Siosefa Sāmita, “Kuo teʻeki te u fakahā atu kiate kimoutolu ʻoku ou haohaoa; ka ʻoku ʻikai ha hala ʻi he ngaahi fakahaá.”22 Ko e mana ʻo e toʻukupu ʻo e ʻOtuá ʻi he hisitōlia mo e ikuʻanga ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní, ʻoku mahino lelei pē ʻi hano fai ha fehuʻi ʻi ha founga fakalaumālie. Ne pehē ʻe Palesiteni ʻEselā Tafi Penisoni, “Kuo pau pē ke fakapapauʻi ʻe he [tokotaha kotoa] kiate ia pe ʻoku totonu ʻa e ngaahi meʻa ʻokú ne tui ki aí, pea ʻe hoko ia . . . ko hono tuʻuʻanga.”23 ʻOua naʻá ke ofo ʻi he taimi ʻe hoko atu ai kiate koé!
Ko hono moʻoní, ʻe faingataʻa e ngaahi ʻahiʻahí. ʻE ʻi ai e loto-mamahí, puputuʻú, taʻe mamohé, mo loʻimataʻia e ngaahi piló. Ka ʻoku ʻikai fie maʻu ke tau matuʻutāmaki fakalaumālie mei hotau ngaahi ʻahiʻahí. ʻOku ʻikai totonu ke nau hanga ʻo ʻai ke tau liʻaki ai ʻetau ngaahi fuakavá pe fakamamaʻo mei he fale ʻo e ʻOtuá.
“Manatu, . . . ʻoku makatuʻunga ʻi he maka ʻo hotau Huhuʻí, ʻa ia ko Kalaisi, ko e ʻAlo ʻo e ʻOtuá; kuo pau ke mo langa ai homo makatuʻungá, koeʻuhí ka tuku atu ʻe he tēvoló ʻa ʻene ngaahi matangi mālohí, ʻio, ʻa ʻene ngaahi ngahaú ʻi he ʻahiohio, ʻio, ka faʻaki kiate kimoua ʻa hono kotoa ʻo ʻene ʻuha maká mo ʻene fuʻu afā mālohí, ʻe ʻikai maʻu ʻe ia ha mālohi kiate kimoua ke fusi hifo ʻa kimoua ki he vanu ʻo e mamahí mo e faingataʻaʻia ʻoku ʻikai hano ngataʻangá, koeʻuhí ko e maka kuo langa ai ʻa kimouá, ʻa ia ko e makatuʻunga mālohi, ʻa ia ko ha makatuʻunga kapau ʻe langa ai ʻa e tangatá ʻe ʻikai lava ke nau hinga.”24
ʻI heʻetau tuʻu maʻu ʻo faivelenga ʻi hono ʻahiʻahiʻi fefeka ʻetau tuí ʻo hangē ha afi kakaha ʻokú ne liliu e ukameá ke ukamea fefeká, ʻe fakaleleiʻi mo fakamālohia fakalaumālie kitautolu.
Naʻe fakamatalaʻi ʻe ʻEletā D. Toti Kulisitofasoni e meʻa naʻá ne ako mei ha ʻahiʻahi fakatāutaha: “Neongo naʻá ku faingataʻaʻia he taimi ko iá, ka ʻi heʻeku toe vakai atu ki aí, ʻoku hounga kiate au ʻa e ʻikai vave hono maʻu e tali ki heʻeku faingataʻaʻiá. Ne akoʻi au ʻaki hano fakamālohiʻi ke u tafoki ki he ʻOtuá ke maʻu ha tokoni he meimei ʻaho kotoa, ʻi ha ngaahi taʻu lahi, ke u ʻiloʻi moʻoni ʻa e founga ke lotu mo maʻu ai ha ngaahi tali mo akoʻi au ʻi ha founga mahino moʻoni ke u tui ki he ʻOtuá. Ne u lava ke ʻiloʻi hoku Fakamoʻuí mo ʻeku Tamai Hēvaní ʻi ha founga pea ʻi ha tuʻunga naʻe ʻikai mei lava ke hoko pe ʻi ha toe founga pē naʻe mei fuoloa ange haʻaku feinga ke aʻusia ia. . . . Naʻá ku ako ke falala ki he ʻEikí ʻaki hoku lotó kotoa.”25
Naʻe fakamatalaʻi ʻe Pita e ngaahi aʻusiá ni ʻoku “mahuʻinga lahi [ange] ʻi he . . . koulá.”26 Naʻe tānaki mai ʻe Molonai ʻoku hoko mai e fakamoʻoní hili hono “ʻahiʻahiʻi ʻo hoʻomou tuí.”27
Ne u kamata ʻaki e talanoa ki he fāmili Meliotí. ʻI he uike kuo ʻosí, ne u ʻalu atu mo Kefi mo kinautolu ki he faʻitoka ʻo Siosí. Kuo ʻosi atu ha taʻu ʻe hongofulu. Ne lea e fāmilí mo e kaungāmeʻá ʻo kau ki heʻenau ʻofa mo ʻenau manatu kia Siosí. Ne ʻi ai ha ngaahi foʻi pula hinehina ke fakafiefiaʻi ʻaki ʻene moʻuí. Ne tangi e faʻē ʻa Siosí mo ne lea he ʻofa ki he tupulaki ʻene tuí mo e mahinó, pea talamai ʻe he tamai ʻa Siosí ʻi he leʻo siʻi ʻo fakamoʻoni kuó ne maʻu e talaʻofá.
ʻOku maʻu e tuí, fakataha mo e ngaahi ʻahiʻahí pea tupulaki ai. Ko e talaʻofa ko ia ʻo e fakafiemālie ne fai ʻe he ʻEikí ki he Palōfita ko Siosefa Sāmitá, ko e talaʻofa tatau pē ʻokú Ne fai kiate kimoutolu ʻi hono ʻahiʻahiʻi hoʻomou tuí: “Nofo maʻu . . . ʻoua te ke manavahē . . . , koeʻuhí he ʻe ʻiate koe ʻa e ʻOtuá ʻo taʻengata pea taʻengata.”28 ʻOku ou fai ʻeku fakamoʻoni toputapu ki he meʻá ni ʻi he huafa ʻo Sīsū Kalaisí, ʻēmeni.

Te tau lava kotoa ʻo manatuʻi e meʻa ne tau ongoʻi he taimi ne tangi ai siʻa kiʻi tamasiʻi mo kakapa hake ke tau tokoni ange. ʻOku ʻomi ʻe ha Tamai Hēvani ʻofa ʻa e ngaahi ongo ko iá ke teke kitautolu ke tau tokoniʻi ʻEne fānaú. Kātaki ʻo fakamanatu e ngaahi ongo ko iá ʻi heʻeku lea fekauʻaki mo hotau fatongia ke maluʻi mo ngāue ki he lelei ʻa ʻetau fānaú.
Te u lea mei he tafaʻaki ʻo e ongoongolelei ʻo Sīsū Kalaisí, kau ai ʻEne palani ʻo e fakamoʻuí. Ko hoku uiuiʻí ia. ʻOku maʻu ʻe he kau taki fakafeituʻu ʻo e Siasí ha fatongia ki ha feituʻu pau, hangē ko ha uooti pe siteiki, ka ko e ʻaposetoló ko hono fatongiá ke fakamoʻoni ki māmani kātoa. ʻOku ʻa e ʻOtuá ʻa e fānau kotoa, ʻi he puleʻanga, matakali mo e faʻahinga kotoa pē.
Neongo ʻoku ʻikai ko ʻeku lea fakapolitikale pe ʻi ha tuʻutuʻuni fakapuleʻanga, ka he ʻikai ke u lea ki he lelei ʻa e fānaú taʻe kau ai e ngaahi fili ʻoku fai ʻe he tangataʻi fonuá, kau ʻōfisa fakapuleʻangá, mo e kau ngāue he ngaahi kautaha fakatāutahá, ʻo tatau pē mo e kau taki ʻi he ngaahi siasi kehé. ʻOku tau haʻisia kotoa ki he fekau ʻa e Fakamoʻuí ke feʻofaʻaki mo fetauhiʻaki, ʻo tautautefito ki he vaivaí mo e niʻihi ʻoku ʻikai hanau maluʻí.
ʻOku uesia ngofua ʻa e fānaú. ʻOku siʻi pe halaʻatā hanau mālohi ke maluʻi pe tokonaki maʻanautolu pea siʻi mo honau iví ʻi ha ngaahi meʻa lahi ʻoku mahuʻinga ki heʻenau leleí. ʻOku fie maʻu ʻe he fānaú ha niʻihi ke lea maʻanautolu, pea ʻoku nau fie maʻu e kau fai tuʻutuʻuní ke fakamuʻomuʻa ʻenau leleí ʻi he anga siokita fakakakai lalahí.
I.
ʻOku tau fakatumutumu ʻi he lauimiliona e fānau kuo uesia ʻe he ngaahi hia kovi ʻa e kakai lalahí mo e siokitá, fakaemāmani lahí.
ʻOku ʻave fakamālohi e fānaú ke hoko ko ha kau sōtia ʻi he faʻahi ʻa e filí ʻi he ngaahi fonua ʻoku taú.
ʻOku fakafuofua ʻe ha lipooti ʻa e Puleʻanga Fakatahatahá ʻoku laka hake ʻi he toko ua milioná ʻa e fānau he taʻu kotoa ʻoku uesia ʻi he paʻumutú mo e ponokalafí.1
Mei he tafaʻaki ʻo e palani ʻo e fakamoʻuí, ko e taha e ngaohikovia kovi taha ʻo e fānaú ko e ʻikai tali ke fāʻeleʻi kinautolú. Ko ha ngaʻunu fakaemāmani lahi ʻeni. Ko e ʻavalisi ʻo e fāʻelé ʻi he ʻIunaiteti Siteití ko e maʻulalo taha ʻeni ʻi he taʻu ʻe 25,2 pea ko e ʻavalisi ʻo e fāʻelé ʻi he meimei kotoa e ngaahi fonua ʻIulopé mo ʻĒsiá kuo tōlalo ʻi ha ngaahi taʻu lahi. ʻOku ʻikai ko ha palopalema fakalotu ʻataʻatā pē ʻeni. Ko e taimi ʻoku fakaʻau ke tokosiʻi ai e toʻu ʻoku ʻalu haké, ʻoku hōloa ai pē mo e ngaahi meʻa fakafonuá pea naʻa mo e ngaahi puleʻangá ʻoku nau holo pea aʻu pē ʻo nau pulia.
Ko e taha e tupuʻanga ʻo e hōloa e lahi ʻo e fāʻelé ko e fakatōtamá. ʻOku fakafuofua ki ha fakatōtama ʻe 40 miliona tupu he taʻu takitaha ʻi he funga māmaní.3 ʻOku fakangofua ʻe ha ngaahi lao lahi pe taukaveʻi, ka kiate kitautolú, ko ha kovi lahi ʻeni. Ko ha ngaohikovia ʻe taha ʻo e fāʻeleʻi he lolotonga ʻo e feitamá ko e maumau ʻoku hoko ki he pēpē teʻeki fanauʻí ko e tupu mei he ʻikai maʻu meʻatokoni feʻunga ʻa e faʻeé pe ngāue ʻaki e faitoʻo konatapú.
ʻOku ʻi ai ha meʻa fakamamahi ʻi he tokolahi ha fāʻeleʻi ʻoku teʻeki fanauʻi ka kuo fakangata pe uesia, ka ʻoku hapai atu e ngaahi mātuʻa taʻe maʻu fānaú mo fekumi ki ha ngaahi pēpē ke ohi fakalao.
ʻOku hā mahino ʻa e ngaohikovia pe liʻekina ʻo e fānaú hili honau fāʻeleʻi. ʻOku mate siʻa fānau ʻe meimei toko valu miliona he funga māmaní, ʻoku teʻeki hoko honau taʻu nimá, lahi taha pē ʻi he mahaki ʻoku lava ʻo faʻitoʻó mo fakaʻehiʻehi mei aí.4 Pea ʻoku lipooti ʻe he Potungāue Moʻui ʻa Māmaní ko e toko taha ʻi he fānau ʻe toko fā kotoa pē ʻoku kihi, fakaʻatamai mo fakaesino, koeʻuhí ko e ʻikai feʻunga e meʻatokoní.5 ʻOku mau mamata kimautolu kau taki ʻo e Siasí ʻi ha konga lahi ʻo e meʻá ni, ʻi heʻemau nofo mo fefonongaʻaki fakavahaʻa puleʻangá. ʻOku lipooti ʻe he kau palesitenisī lahi ʻo e Palaimelí e siʻi fānau ʻoku moʻui ʻi ha ngaahi tuʻunga “ʻoku ʻikai ke tau faʻa tui ki ai.” Naʻe pehē ʻe siʻa faʻē mei he ʻOtu Filipainí: “Ko e taimi ʻe niʻihi ʻoku ʻikai ke mau faʻa maʻu ha paʻanga feʻunga ki he meʻakaí, ka ʻoku sai pē ia koeʻuhí he ʻokú ne ʻomi kiate au ʻa e faingamālie ke akoʻi ʻeku fānaú kau ki he tuí. ʻOku mau fakatahataha ʻo lotu ke maʻu ha fakanonga, pea ʻoku mamata ʻa e fānaú ki hono tāpuakiʻi kimautolu ʻe he ʻEikí.”6 Naʻe fetaulaki ha taha ngāue he Palaimelí ʻi ʻAfilika Tonga, mo ha kiʻi taʻahine taʻelata mo loto mamahi. Naʻá ne tali leʻo siʻi ʻa e ngaahi fehuʻi ʻofá, ʻoku ʻikai ke ʻi ai siʻane faʻē, hala tamai, pe kui fefine—ko ha kui tangata pē ke tauhi ia.7 ʻOku angamaheni ʻaki e hoko ʻa e ngaahi meʻa fakamamahi peheé ʻi ha konitinēniti kuo mate ai siʻa niʻihi tokolahi ʻo e kau tauhí mei he ʻEITISÍ.
Naʻa mo e ngaahi fonua tuʻumālié ʻoku uesia ai siʻi fānau īkí mo e toʻu tupú ʻi hono taʻetokangaʻí. ʻOku tupu hake e fānaú he masivesivá mo ʻikai moʻui leleí pea ʻikai feʻunga mo e ngaahi faingamālie fakaakó. ʻOku nau toe ʻi ha ʻātakai ʻoku fakatuʻutāmaki fakatuʻasino mo fakafonua pea aʻu ʻo taʻe tokangaʻi heʻenau mātuʻá. Naʻe toki vahevahé ni ʻe ʻEletā Sefilī R. Hōlani ha aʻusia ʻa ha ʻōfisa polisi Siasi. Naʻá ne ʻilo ʻi ha fakatotolo, ha kiʻi fānau ʻe toko nima ʻoku nau fakatahataha pē ʻo feinga ke mohe taʻe ʻi ai ha mohenga ʻi ha faliki ʻuli ʻo ha fale nofoʻanga naʻe inu mo paati fakafiefia ai ʻenau faʻeé mo ha niʻihi kehe. Naʻe ʻikai ha meʻakai he ʻapi nofoʻangá ke feau siʻenau fiekaiá. Ne tūʻulutui e ʻōfisá ʻo lotu ke maluʻi kinautolu ʻi he hili ʻene fakakafuʻi kinautolu ʻi ha mohenga faʻu. ʻI he taimi naʻe luelue ai ki he matapaá, kuo tulimui atu ha taha, mahalo naʻe taʻu ono, ʻo puke hono nimá mo kole ange, “Kātaki muʻa ʻo ohi au?”8
ʻOku tau manatuʻi e akonaki hotau Fakamoʻuí ʻi Heʻene huki ha kiʻi tamasiʻi valevale ʻi muʻa ʻi Hono kau muimuí mo pehē:
“Pea ko ia te ne maʻu ha tamasiʻi siʻi pehē ʻi hoku hingoá, ʻokú ne maʻu au.
“Ka ko ia te ne fakahalaʻi ha tokotaha ʻiate kinautolú ni ʻoku siʻi ʻoku tui kiate aú, ʻe lelei hake kiate ia ʻo ka ne taupungaʻi ʻaki ia ʻa e maka momosi ʻi hono kiá, pea lōmakiʻi ia ʻi he loto moaná” (Mātiu 18:5–6).
Ko e taimi ʻoku tau fakakaukauʻi ai ʻa e ngaahi fakatuʻutāmaki ʻoku totonu ke maluʻi mei ai e fānaú, ʻoku totonu ke tau toe fakakau foki mo e ngaohikovia fakaʻatamaí. ʻOku lava ʻe he ngaahi mātuʻa pe kau tauhi pe kau faiako pe toʻu ʻoku nau tukuhifo, fakamālohiʻi, pe fakamaaʻi e fānaú pe toʻu tupú ke fakahoko ha kovi ʻoku tuʻuloa ange ʻi he kafo fakaesinó. ʻE lava ʻe hano ʻai ha kiʻi tamasiʻi pe toʻu tupu ke ne ongoʻi taʻeʻaonga pe ʻikai ʻofaʻi, pe taʻe fiemaʻua ʻo fakahoko ha maumau lahi mo fuoloa ʻi hono tuʻunga fakaelotó mo ʻene fakalakalaká.9 ʻOku mātuʻaki tuʻu laveangofua e kakai kei talavou ʻoku fekuki mo ha tūkunga makehé, kau ai e fetokangaʻaki pē tangata mo e tangatá pe fefine mo e fefiné, mo fie maʻu ha mahino ʻi he ʻofá—kae ʻikai ko e houtamakí pe manukiʻí.10
Te tau lava ʻo fakatomala ʻi he tokoni ʻa e ʻEikí, mo liliu ke tau ʻofa mo tokoni lahi ange ki he fānaú— ʻa kitautolu mo kinautolu ʻoku tau feohí.

II.
ʻOku siʻi ha sīpinga ʻo e ngaahi meʻa tuʻu fakatuʻutāmaki fakaesino mo fakaeloto ki he fānaú ʻoku mahuʻinga tatau mo ia ʻoku tupu ʻi heʻenau feohi mo ʻenau mātuʻá pe tauhí. Naʻe meʻa ʻa Palesiteni Tōmasi S. Monisoni kau ki he meʻa naʻá ne ui ko e “fakalielia mo kovi” hono ngaohikovia e fānaú, ʻi hono maumauʻi pe fakameleʻi fakaesino pe fakaeloto ʻe ha mātuʻa e fānaú.11 ʻOku tangi hoku lotó he naʻe pau ke u vakaiʻi e fakalilifu ʻo e faʻahinga meʻa peheé ʻi he lolotonga ʻeku ngāue he Fakamāuʻanga Māʻolunga ʻo ʻIutaá.
Ko e mahuʻinga taha ki he lelei ʻa e fānaú pe naʻe ʻosi mali ʻenau ongomātuʻá, natula mo e lōloa ʻo e nofomalí, pea mahulu haké, ko e anga fakafonua mo e ngaahi fie maʻu ʻo e nofomalí pea mo e tauhi fānau ʻi he feituʻu ʻoku nau nofo aí. ʻOku fakamatala ha ongo mataotao he fāmilí ʻo pehē: “Naʻe muʻomuʻa mo mahuʻinga taha ʻa e fāmilí ʻi he hisitōliá kotoa, ʻi heʻene hoko ko ha faʻunga ki he fakatupu mo e ohi hake ʻo e fānaú. Kuó ne ʻomi ʻa e fehokotaki fakafonua ko ia ʻoku feinga ke ne fakafehokotaki ʻa e tamaí mo ʻene fānaú ʻaki hono haʻi ia ki he faʻē ʻa ʻene fānaú. Ka kimuí ni mai, kuo fakautuutu e ʻikai tokanga ki he fānaú.”12
ʻOku fakamatalaʻi ʻe he palōfesa lao ʻi Havaati ʻa e lao mo e fakakaukau lolotonga ki he malí mo e vete malí: “ʻOku meimei peheni e fakakaukau faka-ʻAmelika [lolotongá] fekauʻaki mo e nofomalí, ʻo hangē ko hono fakamatalaʻi he laó mo ha ngaahi tohi manakoa lahi: ko e nofomalí ko ha vā fetuʻutaki ʻoku fakatefito ʻene ʻi aí, ke fakakakato e fiefia fakafoʻituitui ʻa e taha malí. Kapau he ʻikai ke ne toe fakahoko e fatongiá ni, he ʻikai tukuakiʻi ha taha pea ʻe lava ke fakangata ia ʻe ha taha pē he ongomeʻá ʻo fakatatau mo hono lotó. . . . ʻOku ʻikai faʻa fai ha fakakaukau ki he fānaú; hangē ʻoku ʻikai ke nau mahuʻingá.”13
Kuo ʻosi akoʻi ʻe he kau taki hotau Siasí ko hono lau ko ia ʻa e malí ko ha “aleapau pē ʻe lava ke fakahoko fakatatau mo hoto lotó . . . pea fakangata he ʻuluaki faingataʻá . . . ko ha kovi ʻoku taau ke taʻofi fakaʻaufuli,” tautautefito kapau ʻoku hoko ia ke “faingataʻaʻia ai ʻa e fānaú.”14 ʻOku uesia foki e fānaú ʻe he vete malí. Meimei ko e vaheua ʻe taha ʻo e ngaahi vete mali he taʻu kimui ní ne kau ai ha ngaahi mātuʻa mali ʻoku ʻi ai haʻanau fānau iiki.15
Ne mei maʻu ʻe ha fānau tokolahi e tāpuaki ke ohi hake ʻe he ongomātuʻá fakatouʻosi, kapau naʻe muimui ʻenau mātuʻá he akonaki fakalaumālie ko ʻeni ʻi he fanongonongo ʻo e fāmilí: “ʻOku ʻi ai ha fatongia toputapu ʻo e husepānití mo e uaifí ke na feʻofaʻaki mo fetauhiʻaki pea ki heʻena fānaú foki. . . . ʻOku maʻu ʻe he mātuʻá ha fatongia toputapu ke ohi hake ʻa ʻenau fānaú ʻi he ʻofa mo e māʻoniʻoni, mo tokonaki maʻa ʻenau ngaahi fie maʻu fakatuʻasinó mo fakalaumālié, pea hīnoiʻi kinautolu ke nau feʻofoʻofá ni mo fetauhiʻakí.”16 ʻOku akoʻi lelei taha e fānaú ʻe he sīpinga ʻa ʻenau mātuʻá. ʻOku mahino ʻoku akoʻi ʻe he ngaahi mātuʻa vete malí ha lēsoni kovi.
ʻOku ʻi ai moʻoni ha ngaahi meʻa ʻe fie maʻu ai ʻa e vete malí maʻá e lelei ki he fānaú, ka ʻoku hāhāmolofia.17 ʻI he ngaahi fefūsiaki fakamali lahi, ʻoku totonu ke fakamamafa lahi ange ʻa e ongomātuʻa fefūsiakí ki he meʻa ʻoku lelei ki he fānaú. Te na lava ʻi he tokoni ʻa e ʻEikí, ke fai ʻeni. ʻOku fie maʻu ʻe he fānaú ʻa e ivi fakaeloto mo fakafoʻituitui ko ē ʻoku maʻu ʻi hono ohi hake ʻe ha ongomātuʻa ʻe toko ua ʻokú na uouangataha ʻi heʻena nofo malí mo ʻena ngaahi taumuʻá. ʻOku ou ʻilo tonu ʻi heʻeku hoko ko ha taha ne ohi hake ʻe ha faʻē uitoú, he ʻikai ke lava ʻo aʻusia maʻu pē ʻeni, ka ko e meʻa ia ke feinga ki ai ʻi he taimi kotoa pē ʻe lava aí.
ʻOku hoko e fānaú ko e kau fuofua faingataʻaʻia he lao lolotonga ʻoku fakangofua ai e “vete taʻe ha fehalākí.” Ko e veté ia ʻoku fuʻu faingofua, ʻi he fakakaukau ʻa e fānaú. Naʻe pehē ʻe ha taha mataotao ʻi haʻane fakamatalaʻi ha fakatotolo taʻu hongofulu he saienisi fakasōsialé “ko e ʻavalisí, ko e faʻunga fāmili ʻokú ne ʻomi e lelei tahá ki he fānaú, ko ha ongomātuʻa totonu ʻokú na kei mali.”18 Naʻe pehē ʻe ha taha faiongoongo he New York Times “ko e foʻi moʻoni mahino ʻi he hōloa ko ʻeni ʻa e nofomali angamahení ʻi he ʻIunaiteti Siteití . . . ko e fakautuutu e fakamoʻoniʻi e mahuʻinga ʻo e malí ki he lelei ʻa e fānaú.”19 ʻOku totonu ke ʻomi ʻe he foʻi moʻoni ko iá ha fakahinohino mahuʻinga ki he ngaahi mātuʻá mo e kau teu hoko ko e mātuʻá ʻi heʻenau ngaahi fili fekauʻaki mo e nofomalí mo e vete malí. ʻOku tau toe fie maʻu foki ʻa e kau ngāue fakapolitikalé, kau faʻu laó, mo e kau ʻōfisá ke fakalahi ʻenau tokanga ki he meʻa ʻoku lelei taha ki he fānaú ʻo kehe mei he meʻa ʻoku tokanga ki ai ʻa e kau filí mo e meʻa ʻoku tokanga ki ai e kakai lalahí.
ʻOku toe uesia foki e fānaú ʻe he ngaahi nofomali ʻoku ʻikai hokó. ʻOku siʻi ha toe ngaahi meʻa fekauʻaki mo e lelei hotau toʻu tangata kei tupu haké ʻe toe fakatupu hohaʻa ange ʻi he lipooti fakamuimui ko e peseti ʻe 41 ʻo e fāʻele kotoa ʻi he ʻIunaiteti Siteití ko ha kakai fefine naʻe ʻikai malí.20 ʻOku maʻu ʻe he ngaahi faʻē taʻe malí ha ngaahi palopalema lahi, ʻoku mahino e fakamoʻoní ʻoku tōmui lahi ʻenau fānaú ʻi hono fakafehoanaki ki he fānau naʻe ohi hake ʻe ha mātuʻa malí.21
Ko e lahi taha ʻo e fānaú ne fāʻeleʻi ki ha faʻē teʻeki malí—ko e peseti ʻe 58—naʻe fāʻeleʻi ia ki ha ongomātuʻa naʻe nonofo kovi.22 Ko e hā pē haʻatau lau fekauʻaki mo e ngaahi mātuʻa ʻoku ʻikai malí, ʻoku hā mei he ngaahi fakatotoló ʻoku faingataʻaʻia lahi ʻenau fānaú ʻi hono fakafehoanaki ki he fānau kehé.23 ʻOku mahuʻinga e maʻumaʻuluta ʻo e nofomalí ki he fānaú.
ʻOku totonu ke tau lau ʻoku hoko e ngaahi palopalema tatau ki he fānau ʻoku ohi hake ʻe ha ongo tangata pe ongo fafiné. ʻOku fehuʻia ʻe he kiʻi tohi he saienisi fakasōsialé pea mo mātuʻaki fakafekikiʻi fakapolitikale hono uesia lōloa ʻe he meʻá ni e fānaú, tautautefito, ʻo hangē ko hono fakamatalaʻi ʻe ha faiongoongo ʻo e New York Times, “ko e mali fakatangata pe fakafefiné ko ha ʻahiʻahi fakasōsiale pē, pea hangē ko ha ngaahi ʻahiʻahi fakasōsiale lahi, ʻe taimi fuoloa pea toki mahino hono ngaahi nunuʻá.”24

III.
Kuó u lea maʻá e fānaú—ʻa e fānau he feituʻu kotoa pē. ʻE taʻe tali ʻe ha niʻihi ʻa e ngaahi sīpinga ko ʻení, ka ʻoku ʻikai totonu ke tekeʻi ʻe ha taha ʻa e kole ke tau umataha ʻi hono fakatupulaki ʻetau tokanga ki he lelei pea mo e kahaʻu ʻo ʻetau fānaú—ʻa e toʻu tangata kei tupu haké.
Ko ʻetau talanoa ʻeni ki he fānau ʻa e ʻOtuá, pea te tau lava ʻo fai ha meʻa lahi ange ke tokoni, ʻi Heʻene tokoni lahí. ʻOku ʻikai ke u fai ʻa e kolé ni ki he Kāingalotu pē ʻo e Siasí ka ki he kakai ʻo e ngaahi tui fakalotu kotoa pē mo ha niʻihi ʻoku nau ʻi ha tuʻunga ʻoku nau pehē ʻoku mahuʻinga ange e fie maʻu ʻa e niʻihi kehé, kae tautautefito ki he lelei ʻa e fānaú.25
ʻOku toe ʻilo foki ʻe he kakai lotú ʻa e akonaki ʻa e Fakamoʻuí he Fuakava Foʻoú ʻoku hoko e fānau iiki haohaoá ko hotau faʻifaʻitakiʻanga ʻi he loto fakatōkilaló mo e akoʻi ngofuá.
“ʻOku ou tala moʻoni atu kiate kimoutolu, kapau ʻe ʻikai liliu ʻa kimoutolu, ke tatau mo e tamaiki īkí, ʻe ʻikai te mou hū ki he puleʻanga ʻo e langí.
“Ko ia ia te ne fakavaivaiʻi ia ʻo hangē ko e tamasiʻí ni, ko ia pē ʻoku lahi ʻi he puleʻanga ʻo e langí” (Mātiu 18:3–4).
ʻOku tau lau he Tohi ʻa Molomoná ki he akonaki ʻa e ʻEiki kuo toetuʻú ki he kakai Nīfaí, kuo pau ke nau fakatomala mo papitaiso “pea fakavaivaiʻi ʻa kinautolu ʻo hangē ko ʻenau fānau īkí” ka ʻikai he ʻikai ke nau maʻu ʻa e puleʻanga ʻo e ʻOtuá (3 Nīfai 11:38; vakai foki, Molonai 8:10).
Fakatauange te tau loto fakatōkilalo ʻo hangē ko e fānau īkí mo ala atu ke maluʻi kinautolu, he ko kinautolu ʻa hotau kahaʻú, kahaʻu ki hotau Siasí, pea mo hotau ngaahi fonuá. ʻI he huafa ʻo Sīsū Kalaisí, ʻēmeni.

Ngaahi tokoua, kuo lahi hono lea ʻaki mo tohi he ngaahi taʻu kimuí ni maí ʻa e ngaahi faingataʻa ʻoku fehangahangai mo e houʻeiki tangatá pea mo e fānau tangatá. Fakatātā ʻaki pē ha ngaahi tohi kehekehe hangē ko e Why There Are No Good Men Left, The Demise of Guys, The End of Men, Why Boys Fail, mo e Manning Up. ʻOku mālie, ka ‘oku ngali ko e konga lahi ʻo e ngaahi tohí ni naʻe faʻu ia ʻe ha fefine. Kae kehe, ʻoku nau fakamatala ki ha kaveinga tatau pē, ʻa ia ko e pehē ko e houʻeiki tangatá, ʻi he ngaahi sosaieti lahi ʻo e ʻaho ní, ʻoku fepakipaki mo hōloa e ngaahi pōpoaki ʻoku nau maʻu fekauʻaki mo honau ngaahi fatongiá pea mo honau mahuʻinga he sosaietí.
ʻOku fakamatalaʻi peheni ia ʻe he tokotaha naʻá ne faʻu ʻa e Manning Up “Kuo meimei hoko ia ko ha lao fakaemāmani lahi ʻo e moʻui fakasivilaisé ke hoko e fānau fefiné ko ha kakai fefine ʻaki pē ʻenau matuʻotuʻa fakaesinó, ka ko e fānau tangatá kuo pau ke nau lavaʻi ʻe kinautolu ha sivi. Naʻe fie maʻu ke hā meiate kinautolu ʻa e loto toʻá, sino mālohí, pe maʻu e ngaahi poto ʻoku ʻaongá. Ko e taumuʻá ke nau fakamoʻoniʻi ʻoku nau malava lelei ʻo maluʻi e houʻeiki fafiné mo e fānaú; naʻe hoko maʻu pē ʻeni ko honau ʻuluaki fatongia fakasōsiale. Neongo ia, kuo fakalakalaka he ʻahó ni e houʻeiki fafiné ʻi ha taimi kuo laka ai ki muʻa e tuʻunga fakaʻekonōmiká, kuo tuʻu taʻepau ai ʻa e husepāniti mo e tamai ʻoku ngāué, kaeʻumaʻā ʻa e ngaahi natula lelei naʻe fie maʻu ʻe he kakai tangatá ke fakahoko honau fatongiá—ʻa e loto ʻakí, kātakí, lototoʻá, ʻa e anganofó—kuo liʻaki pea ʻoku kiʻi meimei fakamā.”1
ʻOku ʻi ai ha niʻihi ʻoku nau tukuhifo e houʻeiki tangatá mo ʻenau ngaahi tokoni ʻoku faí ʻi heʻenau vēkeveke ko ia ke teke ʻa e faingamālie maʻá e houʻeiki fafiné, pea ʻoku tau fakamālō ai. Kae hangē ʻoku nau fakakaukau ʻe kinautolu ko e moʻuí ko ha feʻauʻauhi ʻa e tangatá mo e fefiné—kuo pau tokua ke puleʻi ʻe he tahá ʻa e tokotaha ko eé, pea ko e taimi tokua ʻeni ʻo e houʻeiki fafiné. ʻOku taukaveʻi ʻe ha niʻihi ko e meʻa mahuʻinga tahá ʻa e ngāue maʻuʻanga moʻuí, pea ʻoku hoko pē ʻa e nofo malí mo e fānaú ko ha meʻa ke fili—ko ia, ko e hā ka tau fie maʻu ai e kakai tangatá?2 ʻOku fakafōtunga e houʻeiki tangatá ʻi ha ngaahi filimi heleʻuhila lahi mei Holiuti, ngaahi polokalama he TV mo e keipoló, naʻa mo e ngaahi tuʻuaki koloá, ko ha niʻihi ʻoku ʻikai ke poto, fakavalevale, pe siokita. ʻOku fakatupu maumau e ʻulungaanga ʻaki ko ʻeni hono toʻo mei he houʻeiki tangatá honau mālohí mo e fatongiá.
Hangē ko ʻení, ʻoku lipooti ʻi he ʻIunaiteti Siteití: “Kuo lakasi ʻe he fānau fefiné ʻa e fānau tangatá he taimí ni ʻi he lēvolo kotoa pē, mei he lautohi siʻí ʻo aʻu ki he ʻunivēsití. Hangē ko ʻení, ʻi heʻene aʻu ki he kalasi valú, ko e peseti pē ʻe 20 ʻo e fānau tangatá ʻoku pōtoʻi he tohinimá pea peseti ʻe 24 ʻi he laukongá. Lolotonga iá, ko e maaka ʻo e kau talavoú he sivi hū ki he ʻunivēsití (SAT) he 2011, ko e kovi taha ia ʻi ha taʻu ʻeni ʻe 40. Fakatatau ki he Senitā Fakafonua ki he Sitetisitika ʻo e Akó (NCES), ʻoku ngalingali ʻe nofo ha peseti ʻe 30 ʻo e fānau tangatá mei he akoʻanga māʻolungá mo e ʻunivēsití. . . . ʻOku vavaloʻi ko ʻene aʻu ki he 2016, ʻe maʻu ʻe he houʻeiki fafiné ʻa e peseti ʻe 60 ʻo e kau maʻu mataʻitohi BA, peseti ʻe 63 ʻo e kau maʻu mataʻitohi MA, mo e peseti ʻe 54 ʻo e maʻu mataʻitohi Toketaá. Ko e vahe tolu ʻe ua ʻo e kau ako ʻi he ngaahi polokalama ako makehe maʻá e tōmui fakaʻekatēmiká ko e kakai tangata.”3
ʻOku fakaʻaongaʻi ʻe ha kakai tangata mo ha kau talavou ʻe niʻihi e ngaahi fakamatala ʻoku ʻikai lelei fekauʻaki mo kinautolú ko ha ʻuhinga ke fakaʻehiʻehi ai mei he fua fatongiá pea ʻikai ai pē ke nau toe fakapotopoto. ʻI ha fakatotolo, ʻa ia ʻoku faʻa tonu pasika maʻu pē, ne pehē ai ʻe ha palōfesa ʻo ha ʻunivēsiti, “ʻOku ō mai e kau tangatá ni mo honau ngaahi tatā peisipolo kuo tui fakahanga ki muí mo [ʻenau kiʻi ʻuhinga vaivai] naʻe ʻkai ʻe he komipiutá ia ʻeku ngāue fakaako mei ʻapí.’ Lolotonga ʻoku vakaiʻi ʻe he houʻeiki fafiné ia ʻenau ngaahi taimi tēpile fakaʻahó mo kole ke maʻu ha ngaahi fakaongoongolelei ke hū ki he ʻapiako laó.”4 Naʻe fakamatalaʻi ʻe ha fefine sio heleʻuhila ha fakakaukau ʻoku meimei ke kiʻi manuki ʻo pehē, “ko e meʻa ʻe lava ke tau fakafalala ai ki he houʻeiki tangatá, kapau ʻoku tau monūʻia mo fili ke ʻi ai hatau hoa, ke hoko pē—ko ha hoa. Ko ha taha ʻokú ne tuʻu pē ʻi hono tuʻunga ʻoʻoná peá ne fakaʻapaʻapaʻi ʻetau tuʻu ʻatautolu ʻi hotau tuʻungá.”5
Ngaahi tokoua, ʻoku ʻikai totonu ke pehē ʻiate kitautolu. Ko e kau tangata kitautolu ʻo e lakanga fakataulaʻeikí, pea ʻoku ʻi ai hotau fatongia mahuʻinga ke fakahoko he sosaietí, ʻi ʻapi, pea ʻi he Siasí. Ka kuo pau ke tau hoko ko ha kau tangata ʻe lava ke falala ki ai e houʻeiki fafiné, ʻe lava ke falala ki ai e fānaú, pea lava ke falala ki ai e ʻOtuá. ʻOku ʻikai totonu ke tau tuku ke ʻi ai ha fānau tangata mo ha kakai tangata ʻoku ʻikai ke nau kau moʻoni ki he ngāué. ʻI he Siasí mo e puleʻanga ʻo e ʻOtuá ʻi he ngaahi ʻaho kimui ní. ʻOku ʻikai totonu ke tau tuku ke ʻi ai ha kau talavou ʻoku taʻe-mapuleʻi mo moʻui pē ke fakafiefia. ʻOku ʻikai totonu ke tau tuku ke ʻi ai ha kakai tangata lalahi kei talavou ʻoku taumuʻa-valea, ʻoku ʻikai fakamātoato ʻi hono faʻu ʻo ha ngaahi fāmilí mo tokoni moʻoni ki he māmaní. ʻOku ʻikai totonu ke tau tuku ke ʻi ai ha ngaahi husepāniti mo ha ngaahi tamai ʻoku ʻikai fakahoko honau fatongia taki fakalaumālie ʻi he ʻapí. ʻOku ʻikai totonu ke tau tuku ke fakamoleki ʻe kinautolu ʻoku nau ngāue ʻaki e lakanga fakataulaʻeiki māʻoniʻoní, fakatatau ki he Lakanga ʻo e ʻAlo ʻo e ʻOtuá, ʻa honau taimí ʻi he ponokalafí pe fakamoleki ʻenau moʻuí he ʻInitanetí pe komipiutá (he ko e meʻapangó he ʻoku nau ʻo māmani kae ʻikai ʻi māmani).
ʻE ngaahi tokoua, ʻoku ʻi ai ʻetau ngāue ke fai.
ʻE kau talavou, ʻoku fie maʻu ke lelei hoʻomou akó pea hokohoko atu hili ʻa e akoʻanga māʻolungá. ʻE fie maʻu hamou niʻihi ke hoko atu ki he ʻunivēsití mo e ngaahi ngāue maʻuʻanga moʻui ʻi he pisinisí, ngoué, puleʻangá, pe ngaahi poto fakapalofesinale kehé. ʻE lelei ʻaupito ha niʻihi ʻi he ʻātí, mūsiká, pe faiakó. ʻE fili ha niʻihi ha ngāue fakakautau pe ako ha pōtoʻi ngāue. Kuo tokolahi ha kau tangata nimameaʻa kuo nau ngāue ʻi he ngaahi taʻu kuohilí ki hono fai ha ngaahi monomono ʻi hoku ʻapí, pea Ne u fakaʻofoʻofaʻia ʻi he poto ʻo e kau tangatá ni mo ʻenau ngāue mālohí—Ko e hā pē te ke fili ki aí, ʻoku mahuʻinga ke mou poto feʻunga ʻi ha faʻahinga ngāue pē ʻoku mou fili koeʻuhí ke mou lava ʻo tauhi ha fāmili pea tokoni ke lelei ai homou tukuikoló mo e fonuá.
Ne u toki sio kimuí ni mai ʻi ha foʻi vitiō ha ʻaho ʻe taha ʻi he moʻui ʻa ha talavou taʻu 14 ko ʻAmā ʻi ʻInitia. ʻOku ʻā hengihengia pea ngāue ʻi ha ngāueʻanga ʻe ua, kimuʻa pea ʻi he tuku ʻa e akó, ʻi he ʻaho ʻe ono mo e konga he uike kotoa. ʻOku feau ʻe heʻene paʻanga hū maí ha konga lahi ʻo e moʻui ʻa hono fāmilí. ʻOkú ne fakavavevave mai ki ʻapi mei heʻene ngāue hono uá ʻi heʻene pasikala motuʻá kuo fakapoʻuli pea kumi taimi ke fai ʻene ngāue fakaako mei ʻapí ʻi ha ngaahi houa siʻi pea toki tokoto ʻo mohe he falikí ʻi he vahaʻa hono ngaahi tokoua kuo nau ʻosi mohé, kuo mei hoko nai ʻa e hongofulu mā tahá. Neongo kuo teʻeki ai ke u feʻiloaki mo ia, ka ʻoku ou laukau ʻaki ia ʻi heʻene ngāue mālohi mo loto toʻá. ʻOkú ne fai hono lelei tahá ʻaki pē ʻene ngaahi maʻuʻanga tokoni mo e ngaahi faingamālie ʻoku fakangatangatá, pea ko ha tāpuaki ia ki hono fāmilí.
Ko kimoutolu kakai tangata lalahí—ʻa e ngaahi tamai, kau tāutaha lalahi, kau taki, kau faiako fakaʻapí—mou hoko ko ha ngaahi sīpinga taau pea tokoni ki he fānau tangata ʻo e toʻu tangata kei tupu haké ke nau hoko ʻo tangata. Akoʻi kiate kinautolu e ngaahi poto fakasōsialé mo e ngaahi poto kehé; ʻa e founga ke nau kau ai ʻi ha pōtalanoa, founga ke maheni ai mo fengāueʻaki mo e niʻihi kehé, founga ke talanoa ai mo femahinoʻaki mo e houʻeiki fafiné mo e tamaiki fefiné, founga tokoní, founga ke ngāue mālohi ai mo fiefia ʻi he ngaahi fakafiefiá, founga tulifua ki he ngaahi meʻa ʻoku nau manako aí kae ʻoua naʻa maʻunimā kinautolu, founga ke fakaleleiʻi ʻaki e ngaahi fehalākí mo fai ha ngaahi fili ʻoku lelei angé.
Pea kiate kimoutolu kotoa pē ʻoku fanongo maí, ko e fē pē feituʻu ʻe aʻu atu ki ai e pōpoakí ni, ʻoku ou lea ʻo hangē ko e folofola ʻa [e ʻEikí] kia Sōsiuá, “Ke ke mālohi mo ke loto toʻa” (Sōsiua 1:6). Loto-toʻa pea teuteu ʻi he lelei taha te ke lavá, ko e hā pē ho tūkungá. Teuteu ke ke hoko ko ha husepāniti mo ha tamai lelei; teuteu ke ke hoko ko ha tangataʻifonua lelei mo ʻaonga; teuteu ke ngāue maʻá e ʻEikí, ʻa ia ko hono lakanga fakataulaʻeikí ʻokú ke maʻú. ʻOku fakakaukau mai ʻa hoʻo Tamai Hēvaní kiate koe, ko e fē pē ha feituʻu ʻokú ke ʻi ai. ʻOku ʻikai te ke tuēnoa; ʻokú ke maʻu e lakanga fakataulaʻeikí mo e meʻafoaki ʻo e Laumālie Māʻoniʻoní. Kapau ʻe hokohoko atu pē hoʻo ngāué mo tauhi ʻEne ngaahi fekaú, ʻe ʻi ai ho ngaahi faingamālie ʻi he kahaʻú.
Ko e taha ʻo e ngaahi feituʻu mahuʻinga taha ʻoku fie maʻu ai koé, ko hoʻo kōlomu lakanga fakataulaʻeikí. ʻOku tau fie maʻu ha ngaahi kōlomu ʻoku nau teuteuʻi ha meʻatokoni fakalaumālie maʻá e kau mēmipá he ʻaho Sāpaté mo tokoni foki. ʻOku tau fie maʻu ha kau taki fakakōlomu ʻoku tokanga ki hono fai e ngāue ʻa e ʻEikí, pea mo hono poupouʻi e kau mēmipa ʻo e kōlomú mo honau ngaahi fāmilí.
Fakakaukau ki he ngāue fakafaifekaú. Kau talavou, ʻoku ʻikai ha taimi ia ke maumauʻi. ʻOku ʻikai totonu ke fakatatali hoʻo teuteú ʻo toki fakamātoato pē ʻi ho taʻu 17 pe 18. ʻE lava ke tokoni e ngaahi kōlomu ʻo e Lakanga Taulaʻeiki Faka-ʻĒloné ki honau kau mēmipá ke mahino kiate kinautolu ʻa e fuakava mo e fakapapau ʻo e lakanga fakataulaʻeikí mo nau teuteu ki hono fakanofo kinautolu ko e kaumātuʻá, te nau lava ʻo tokoni ke mahino kiate kinautolu mo nau teuteu ki he ngaahi ouau ʻo e temipalé, pea te nau lava ʻo tokoniʻi kinautolu ke nau mateuteu ki ha ngāue fakafaifekau ola lelei. ʻE lava ke tokoni e ngaahi kōlomu ʻo e Lakanga Taulaʻeiki Faka-Melekisētekí mo e Fineʻofá ki he ngaahi mātuʻá ke nau teuteuʻi ha kau faifekau ʻoku nau ʻiloʻi e Tohi ʻa Molomoná, pea ke nau ʻalu atu ki he malaʻe ngāue fakafaifekaú kuo nau tukupā kakato ke ngāue. Pea ʻe lava ʻe he ngaahi kōlomu tatau pē ko ʻení ʻi he uooti mo e kolo takitaha, ʻo taki ʻi ha ngāue fakataha mo e kau faifekau taimi kakato ʻoku ngāue aí.
Naʻe toe fakaongo mai ʻe Palesiteni Tōmasi S. Monisoni ha ngāue fekauʻaki mo ia, ʻa ia ko ha tefitoʻi fatongia ʻo e lakanga fakataulaʻeikí, ko ha ui ʻa e Fakamoʻuí ke fakahaofi ʻa kinautolu kuo nau mavahe mei he ongoongoleleí pe kuo nau taʻe fiemālie koeʻuhí ko ha faʻahinga ʻuhinga. Kuo tau aʻusia ha ola lelei ʻi he ngāue ko ʻení, kau ai e ngāue fakaʻofoʻofa ʻa e kau talavoú. Ne alēlea ha kōlomu ʻo e Lakanga Taulaʻeiki Faka-ʻĒlone ʻi he Uooti Lio Kalaní (faka-Sipeini) ʻi ʻAlapakeki ʻi Niu Mekisikou, pe ko hai te nau lava ʻo fakafoki maí pea nau ō fakakulupu leva ʻo ʻaʻahi kiate kinautolu takitaha. Naʻe pehē ʻe ha tokotaha, “ʻI heʻenau ō mai ki hoku matapaá, ne u ongoʻi mahuʻinga,” mo toe fiemālie, “Naʻá ku fiefia loto hono ʻiloʻi ʻoku fie maʻu au ʻe ha tokotaha ke u ʻalu ange ki he lotú, pea ʻokú ne ueʻi au ke u fie ʻalu ki he lotú he taimí ni.” ʻI he taimi ne fakaafeʻi ai e talavoú ke foki mai, ʻe he kau mēmipa ʻo e kōlomú, naʻa nau kole ange ki ai heʻenau ʻaʻahi hokó ke ne maʻulotu mo kinautolu. Naʻe ʻikai ko ʻenau fakaafeʻi pē ia ke haʻu ki he lotú; naʻa nau ʻai ke ne hoko ko ha konga ʻo e kōlomú he taimi pē ko iá.
Ko e ngāue faingataʻa ka ʻoku fakaloto lahi ʻe taha ʻo e lakanga fakataulaʻeikí ko e temipalé mo e hisitōlia fakafāmilí. Tali ki ha tohi ʻe vavé ni pē haʻane aʻu atu mei he Kau Palesitenisī ʻUluakí ʻa ia ʻe ʻi ai ha uiuiʻi foʻou mo ha vīsone māʻolunga ange ki he konga mahuʻinga ko ʻeni ʻo e ngāué ʻoku totonu ke tau fakahokó.
ʻOku fokotuʻu foki ʻe heʻetau ngaahi kōlomú ha feohi fakatokoua ke fepoupouaki ai. Naʻe pehē ʻe Palesiteni Kōtoni B. Hingikelī he taimi ʻe taha: “ʻE hoku ngaahi tokoua, ʻe hoko ia ko ha ʻaho fakaofo—ko ha ʻaho ʻe fakahoko ai e ngaahi taumuʻa ʻa e ʻEikí—ʻi he taimi ʻe hoko ai e ngaahi kōlomu ʻo e lakanga fakataulaʻeikí ko ha founga ke tokoniʻi ʻaki ʻa e tangata kotoa pē ʻoku kau ki aí ke ne mālohi ʻi he ongoongoleleí, ʻi he malava ke lea ʻa e tangata takitaha ʻo pehē, ʻKo e mēmipa au ʻo ha kōlomu ʻo e lakanga fakataulaʻeiki ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní. ʻOku ou mateuteu ke tokoniʻi hoku ngaahi tokouá ʻi heʻenau ngaahi fie maʻu kotoa pē, pea ʻoku ou falala ʻoku nau mateuteu mo kinautolu ke tokoniʻi au ʻi heʻeku ngaahi fie maʻú. ʻE lava ke tau tuʻu ʻi heʻetau ngāue fakatahá, ʻo ʻikai mā pe ilifia pea matuʻuaki ʻa e faingataʻa kotoa pē ʻe hoko maí, pe ko e fakaʻekonōmiká, fakasōsialé, pe fakalaumālié.’”6
Neongo ʻetau ngaahi feinga tūkuingatá, ʻoku ʻikai faʻa hoko maʻu pē ʻa e ngaahi meʻá ʻo fakatatau mo ia ne tau palani ki aí, pea ko e “matangi makehe ʻo e tuʻutāmakí” ʻe ala hoko mai ki ha moʻui ʻa ha tangata, ko e taʻe ngāué. Naʻe pehē ʻi ha kiʻi tohi uelofea fuoloa ʻa e Siasí: “ʻOku mahuʻinga makehe ʻa e tangata ʻoku ʻikai ʻi ai haʻane ngāué ki he Siasí he ʻoku siviʻi ia ʻi he ʻikai ʻi ai haʻane ngāué, ʻo hangē ko hono siviʻi ʻo Siopé—siviʻi ʻene angatonú. ʻI he fakaʻau ʻa e ngaahi ʻahó ʻo lau uike mo lau māhiná pea aʻu ʻo lau taʻu e faingataʻaʻiá, ʻoku fakautuutu ange leva ʻa e mamahí. . . . ʻOku ʻikai ʻamanaki e Siasí ke fakahaofi ha tangata ʻi he ʻaho Sāpaté kapau ʻokú ne sio ki he ngaahi faingataʻa ʻokú ne fetaulaki mo iá, lolotonga e uiké kae ʻikai pē ke ne fai ha meʻa.”7
ʻI ʻEpeleli ʻo e 2009, naʻe fai ʻe Lisiate C. ʻEtilī, ko ha tokoni kimuʻa ʻi he Kau Pīsopeliki Pulé, ha talanoa ki ha kōlomu naʻa nau ngāue ke tokoniʻi ha mēmipa ʻo ʻenau kōlomú ne mole ʻene ngāué:

					“ʻOku hoko ʻa e Fale Ngaohi Kā ʻa Fili ʻi Senitavila ʻi ʻIutā ko ha fakamoʻoni ki he meʻa ʻe malava ʻe he taki lakanga fakataulaʻeikí mo ha kōlomu. Ne hoko ʻa Fili ko ha mēmipa ʻo e kōlomu kaumātuʻá pea naʻá ne ngāue fakamakēnika ʻi ha fale ngaohiʻanga meʻalele pē ʻi he koló. Meʻapangó he naʻe faingataʻaʻia fakaʻekonōmika ʻa e fale ngāué pea pau ai ke tukuange ʻa Fili mei heʻene ngāué. Naʻá ne ongoʻi loto mafasia he meʻa ne hokó.

				

					“ʻI he fanongo ʻene pīsopé, Lioni ʻOlosoni ki he mole ʻa e ngāue ʻa Filí, naʻa nau fakakaukau leva ʻi he faʻa lotu pea mo e kau palesitenisī ʻo e kōlomú ki ha ngaahi founga ʻe lava ke nau tokoniʻi ai ʻa Fili. He ko ha mēmipa foki ia ʻi he kōlomú, ko ha tokoua, pea naʻá ne fie maʻu ha tokoni. Naʻa nau pehē ʻoku maʻu ʻe Fili ʻa e taukei ke ne lava ʻo fakalele pē haʻane pisinisi. Ne pehē ʻe he taha ʻo e kau mēmipa ʻo e kōlomú ʻoku ʻi ai hano fale tauhiʻanga fafanga monumanu motuʻa, mahalo naʻa lava ke ngāue ʻaki ia ko ha fale ngaohiʻanga meʻalele. Ne ʻi ai ha kau mēmipa kehe ʻo e kōlomú naʻa nau pehē te nau lava ʻo tokoni ʻi hono tātānaki ha ngaahi meʻangāue mo e nāunau ke fakanāunauʻaki ʻa e fale ngāue foʻoú. Ne lava foki ʻe he meimei tokotaha kotoa ʻo e kōlomú ʻo tokoni ki hono fakamaʻa ʻo e fale motuʻá ni.

					Naʻa nau fakamatalaʻi kia Fili ʻa ʻenau fakakaukaú pea nau fakamatala foki ia ki he kau mēmipa ʻo ʻenau kōlomú. Ne fakamaʻa leva ʻa e falé, fakaleleiʻi, tānaki ʻa e ngaahi meʻangāué pea fokotuʻutuʻu lelei. Ne ola lelei ʻa e Fale Ngaohi Meʻalele ʻa Filí pea naʻe faifai ʻo hiki ki ha fale lelei mo tuʻuloa ange—ne hoko kotoa ʻeni koeʻuhí ko e fie tokoni ʻa hono ngaahi tokoua ʻi he kōlomú ʻi he taimi ʻo e faingataʻá.”8

				
Hangē ko ia kuo toutou lea ʻaki ʻe he kau palōfitá ʻi he ngaahi taʻu kuohilí, “Ko e ngāue mahuʻinga taha ʻa e ʻEikí te mou lava ke faí ʻoku fakahoko ia ʻi loto ʻi he ngaahi holisi ʻo homou ngaahi ʻapí.”9 ʻOku lahi e meʻa ke tau fai ke fakamālohia ai ʻa e nofo malí ʻi he ngaahi sosaieti kuo fakautuutu ʻenau tala ʻoku ʻikai mahuʻinga hono ngaahi taumuʻá. ʻOku lahi e meʻa ke tau fai ke akoʻi ʻetau fānaú “ke lotu, pea ke ʻaʻeva ʻi he angatonu ʻi he ʻao ʻo e ʻEikí” (T&F 68:28). ʻOku lahi ʻetau ngāue ke faí ke tokoniʻi ʻetau fānaú ke nau aʻusia ʻa e fuʻu liliu lahi ʻo e lotó pe ului ki he ʻEikí ʻo hangē ko hono lea mahino ʻaki ʻi he Tohi ʻa Molomoná (vakai, Mōsaia 5:1–12 mo e ʻAlamā 26). ʻE lava ke kau fakataha e ngaahi kōlomu ʻo e lakanga fakataulaʻeikí mo e Fineʻofá ʻi hono tokoniʻi ʻo e ngaahi mātuʻá mo e nofomalí, pea te nau lava ʻo foaki ʻa e ngaahi tāpuaki ʻo e lakanga fakataulaʻeikí, ki he ngaahi fāmili ʻoku ʻi ai ha mātuʻa pē ʻe toko tahá.
ʻIo ʻe ngaahi tokoua, ʻoku ʻi ai ha ngāue ke tau fakahoko. ʻOku ou fakamālō koeʻuhí ko e ngaahi feilaulau mo e ngaahi lelei ʻoku mou fakahokó. Hokohoko atu pea ʻe tokoniʻi koe ʻe he ʻEikí. Mahalo pē ʻe ʻikai te ke ʻiloʻi e meʻa ke faí pe lea ʻakí—hoko atu pē. Kamata ngāue, pea ʻe fakapapauʻi atu ʻe he ʻEikí “ʻe fakaava ha matapā ʻaonga kiate [koe]” (T&F 118:3). Kamata lea leva, pea ʻokú Ne talaʻofa mai, “ʻE ʻikai veuveuki ʻa kimoua ʻi he ʻao ʻo e kakaí; he ʻe foaki kiate kimoua ʻi he houa ko iá, ʻio, ʻi he momeniti ko iá, ʻa e meʻa ke mo lea ʻakí” (T&F 100:5–6). Ko e moʻoni ʻoku ʻikai ke tau haohaoa mo anga maheni ʻi ha ngaahi meʻa lahi, ka ʻoku ʻi ai hotau ʻEiki haohaoa pea naʻá ne fai ha Fakalelei haohaoa, pea kuo tau kolea ʻEne ʻaloʻofá mo Hono lakanga fakataulaʻeikí. ʻI heʻetau fakatomala mo fakamaʻa hotau laumālié, ʻoku talaʻofa mai ʻe akoʻi mo fakakoloaʻi kitautolu ʻaki ha mālohi mei ʻolunga (vakai T&F 43:16).
ʻOku fekumi ʻa e Siasí mo māmani pea mo e kakai fefiné ki ha kau tangata, ha kau tangata ʻoku nau fakatupulaki honau ngaahi talēnití pea mo ia ʻoku nau malavá, ʻoku fie ngāue mo fakahoko ha ngaahi feilaulaú, te nau tokoni ki he niʻihi kehé ke nau maʻu ʻa e fiefiá mo e fakamoʻuí. ʻOku nau kalanga, “Tuʻu Hake, ʻa e Kau Tangata ʻa e ʻOtuá!”10 ʻOfa ke tokoni mai ʻa e ʻOtuá ke tau fakahoko ia. ʻI he huafa ʻo Sīsū Kalaisí, ʻēmeni.

ʻI he pooni ʻoku ou ongoʻi monūʻia moʻoni ke u lea ko ha pīsope ki he kau talavoú, kau maʻu Lakanga Taulaʻeiki Faka-ʻĒloné, ʻa ia kuo fakatahataha mai mei he funga ʻo e māmaní ke fanongo ki he fakataha lahi ko ʻeni ʻo e lakanga fakataulaʻeikí. Te u vahevahe mo kimoutolu ha talanoa mei he Tohi ʻa Molomoná ʻoku fakamatalaʻi ai ʻa Hilamani mo ʻene kau tau loto-toʻa ʻe toko 2,000. ʻE ʻomi ʻe he potufolofola ko ʻení ha mahino ki he ʻulungaanga ʻo e kau talavou ko ia ʻo e kuonga muʻá—mo ha ueʻi fakalaumālie maʻamoutolu, kau talavou ʻo e ngaahi ʻaho kimui ní. Te u lau atu ha potufolofola manakoa: “Pea ko e kau talavou kotoa pē ʻa kinautolu, pea nau fuʻu loto-toʻa, mo ngāue ʻaki honau sino mālohí ʻi he meʻa kotoa pē; kae vakai, naʻe ʻikai ia ko ia pē—ka ko e kau tangata ʻa kinautolu naʻa nau faivelenga.”1 Loto-toʻa, mālohi, longomoʻui, mo moʻoni—ko ha ngaahi ʻulungaanga fakaʻofoʻofa moʻoni ia!
ʻOku ou tokanga ki he ʻuluaki ʻulungaanga ʻa ia ʻokú ne fakamatalaʻi kinautolú: “vilitaki ʻi he loto-toʻá.” Kiate au, ʻoku fakamatalaʻi heni ʻa e loto fakapapau ʻa e kau talavou ko ʻení ke nau loto-toʻa ʻi hono fai ʻa e meʻa ʻoku totonú, pe hangē ko e fakamatala ʻa ʻAlamaá, “pea tuʻu ko e kau fakamoʻoni ʻo e ʻOtuá ʻi he taimi kotoa pē . . . pea ʻi he feituʻu kotoa pē.”2 Naʻe lahi e ngaahi momeniti ke fakahaaʻi ai ʻe he kau tau loto-toʻa ʻe toko 2,000 ʻenau loto-toʻá. Te mou maʻu takitaha ha ngaahi momeniti mahuʻinga ʻi hoʻomou moʻuí ʻoku fie maʻu ki ai e loto-toʻá. Ne vahevahe mai ʻe haku kaungāmeʻa ko Sione ha taha ʻo e ngaahi momeniti ko iá ʻi heʻene moʻuí.

					Ne tali ʻa Sione ke hū ki ha ʻunivēsiti Siapani tuʻu-ki-muʻa he ngaahi taʻu lahi kuo hilí. Naʻá ne kau ki he polokalama ʻa e fānau ako fakavahaʻapuleʻangá fakataha mo e fānau ako lelei taha mei he funga ʻo e māmaní. Naʻe lesisita ha niʻihi mo ha ʻamanaki ke fakaloloto ʻa e mahino ʻoku nau maʻu kau ki he ʻulungaanga mo e lea fakafonuá, naʻe fakakaukau e niʻihi ko ha meʻa ia ke ne tokoniʻi kinautolu ke maʻu ha ngāue fakapalofesinale mo maʻuʻanga moʻui ʻi Siapani, ka kuo tuku ʻe he fānau akó kotoa ʻa ʻapi ka nau ō ke ako ʻi ha fonua muli.

					Hili pē aʻu ʻa Sione ki aí, ne mafola ha talanoa ʻi he fānau ako mulí ʻe fai ha paati ʻi ʻolunga ʻi ha ʻapi nofoʻanga fakatāutaha. ʻI he efiafi ko iá, ne ʻalu ai ʻa Sione mo ha ongo kaungāmeʻa ki he feituʻu naʻe tuʻuaki maí.

					Hili e ʻalu hake ʻa Sione mo hono ongo kaungāmeʻá ʻi ha ʻeleveita ki he fungavaka ki ʻolunga ʻo e falé, naʻa nau muimui ʻi ha kiʻi sitepu fāsiʻi ʻo aʻu ki he funga falé ʻi ʻolunga, pea nau kamata talanoa leva mo e niʻihi kehé. ʻI he tuʻuapoó, naʻe liliu e ongo ʻo e ʻātakaí. Naʻe ongoʻi taʻefiemālie ʻa Sione ʻi he fakautuutu e longoaʻá, leʻo lahi ʻo e fasí, mo e konaá. Fakafokifā pē, kuo kamata ke fokotuʻutuʻu ʻe ha taha ʻa e fānau akó ke nau tuʻu ki ha siakale lahi ʻo fakataumuʻa ke nau ifi ʻa e ngaahi foʻi sikaleti maliuaná. Naʻe fakahaaʻi ʻe he fofonga ʻo Sioné ʻene ongoʻi taʻefiemālié, peá ne tala leva ki hono ongo kaungāmeʻá kuo taimi ke nau mavahe. Naʻe manukiʻi ia ʻe ha taha ʻo kinaua mo ne pehē ange, “Sione, ʻoku faingofua pē ʻeni—te tau tuʻu takai pē ʻi he siakalé, pea ko e aʻu mai pē kiate kitautolú, tau ʻave ia ki he tokotaha hokó kae ʻoua te tau ifi. ʻI he founga ko iá, he ʻikai ke tau ngalivale ki he taha kotoa ʻi heʻetau mavahé.” Naʻe ongo faingofua pē ʻeni kia Sione, ka naʻe ʻikai ke ongo tonu. Naʻá ne ʻiloʻi kuo pau ke ne fakahā ʻene taumuʻá pea ngāueʻi. Naʻe langaki ʻene loto-toʻá ʻi ha kiʻi momeniti siʻi peá ne talaange ke na faʻiteliha pē kinaua, ka ʻe mavahe ia. Naʻe fili e kaungāmeʻa ʻe taha ke nofo ʻo kau he siakalé; ka naʻe fakatoupīkoi pē ʻa e tahá ʻo muimui hifo ʻia Sione he sitepú ki he ʻeleveitá. Naʻá na fuʻu ʻohovale he taimi naʻe ava hake ai e matapā ʻo e ʻeleveitá, ne hū mai ki tuʻa e kau polisi Siapaní, pea fakavave atu ke kaka he sitepu ki he funga falé. Naʻe heka leva ʻa Sione ia mo hono kaungāmeʻá ʻi he ʻeleveitá ʻo mavahe.

					ʻI he taimi ne aʻu ai e kau polisí ki he sitepu ʻi ʻolungá, naʻe laku fakavave ʻe he fānau akó e faitoʻo konatapu taʻe-fakalaó mei he funga falé ke ʻoua naʻa maʻu kinautolu. Neongo ne ʻosi fakapapauʻi ʻoku malu e sitepú, ka naʻe fekau ʻe he kau ʻōfisá ke nau tuʻu laine kotoa ʻi he funga falé pea fekau takitaha e fānau akó ke fakamafao ki muʻa honau ongo nimá. Ne lue atu e kau ʻōfisá he lainé, fakananamu fakalelei e motuʻa tuhú mo e foʻi tuhu hokó. Ko kinautolu kotoa pē ne nau ala ki he foʻi maliuaná, tatau ai pē pe naʻa nau ifi pe ʻikai, naʻa nau tui ʻoku nau halaia, pea naʻe lahi hono ngaahi nunuʻá. Naʻe tuli kotoa e fānau ako ne kei nofo he funga falé mei honau ngaahi ʻunivēsití. Ko kinautolu ne fakahalaiaʻi ki he fakaʻaongaʻi ʻo e faitoʻo konatapú naʻe fakafoki kinautolu mei Siapani. Ne maumauʻi ʻi ha kiʻi momeniti siʻi pē ʻa e ngaahi fakaʻānaua ki he akó, ngaahi taʻu ʻo e teuteú, mo e malava ke maʻu ha ngāue maʻuʻanga moʻui he kahaʻú ʻi Siapaní.

					Te u tala atu leva e meʻa ne hoko ki he ngaahi kaungāmeʻa ko ʻeni ʻe toko tolú. Naʻe tuli e kaungāmeʻa ne nofo he funga falé mei he ʻunivēsiti ʻi Siapaní ʻa ē naʻe ngāue mālohi ke tali iá, naʻe fie maʻu ke ne foki ki ʻapi. Ko e kaungāmeʻa ne mavahe mei he pātí he pō ko iá mo Sioné, ne ʻosi ʻene akó ʻi Siapani pea hoko atu ke maʻu hono mataʻitohi mei he ongo ʻunivēsiti lelei taha ʻi he ʻIunaiteti Siteití. Naʻe fakafoki ia ʻe heʻene ngāué ki ʻĒsia, ʻa ia kuó ne fiefia heʻene lavameʻa fakapalofesinale lahi ʻi aí. ʻOkú ne kei houngaʻia, ʻo aʻu ki he ʻahó ni, ʻi he sīpinga loto-toʻa ʻa Sioné. Pea kia Sione, kuo taʻe-faʻa-laua e ngaahi meʻa ne hoko ʻi heʻene moʻuí. Ne iku hono taimi ʻi Siapani he taʻu ko iá ki ha mali fiefia pea mo hono fāʻeleʻi hono ongo fohá. Kuó ne hoko ko ha tangata pisinisi lelei pea hoko kimuí ni ko ha palōfesa ʻi ha ʻunivēsiti Siapani. Fakakaukau loto ki ha liliu ʻi heʻene moʻuí kapau naʻe ʻikai ke ne maʻu ha loto-toʻa ke mavahe mei he pātí ʻi he efiafi mahuʻinga ko ia ʻi Siapaní.3

				
Kau talavou, ʻe ʻi ai e taimi te mou fakahaaʻi ai hoʻomou loto-toʻa ʻi he māʻoniʻoní ʻi he ʻao homou toʻú, ko hono nunuʻá ʻe ala manukiʻi mo fakamā ʻo hangē ko Sioné. ʻIkai ngata aí, ʻi hotau māmani fonu he tekinolosiá, te tau fefaʻuhi mo e filí ʻi ha malaʻe tau ʻoku tau tau fakalongolongo ai he taimi ʻoku tau nofo toko taha ai ʻi muʻa ʻi ha TV. ʻOku ʻomi foki ʻe he ngaahi lelei lahi ʻo e tekinolosiá ha ngaahi faingataʻa ne ʻikai ke fehangahangai ia mo e ngaahi toʻu tangata kimuʻa ʻiate kimoutolú. Ne ʻilo ʻi ha savea fakafonua kimuí ni mai ʻoku ʻahiʻahiʻi e toʻu tupu ʻo e ʻaho ní ʻi he ngaahi tuʻunga mālohi ʻi he ʻaho kotoa ʻo ʻikai ngata pē ʻi he ngaahi ʻapiakó ka ʻoku pehē foki mo hono ngāue ʻaki e ʻinitanetí. Ne hā ai ko e toʻu tupu ko ia ne fakaʻaliʻali ki ai e ngaahi ʻata ʻo e inu kava mālohí pe fakaʻaongaʻi e faitoʻo konatapú ʻi he ngaahi saiti ʻinitaneti fakasōsialé, ne liunga tolu ki he fā ʻenau fakaʻaongaʻi e ʻolokaholó mo e faitoʻo konatapú. Fekauʻaki mo e saveá, naʻe pehē ʻe ha Sekelitali kimuʻa ʻo e kapineti ʻAmeliká: “ʻOku fakahā ʻe he savea ʻo e taʻu ní ha faʻahinga foʻou ʻo e ivi mālohi fakatoʻú—ko e ivi fakatoʻu fakakomipiutá. ʻOku ngaue ʻa e ivi fakatoʻu fakakomipiutá ʻo laka ange ʻi ha ngaahi kaungāmeʻa ʻo ha tamasiʻi pea mo e longaʻi fānau ʻoku nau feohí. ʻOku hū fakamālohi ia ki he ʻapí mo e loki mohe ʻo ha tamasiʻi ʻi he ʻInitanetí.”4 Ko hono fakahaaʻi ʻo e loto-toʻa ʻi he māʻoniʻoní ʻe faʻa faingofua pē ʻo tatau mo hano lomiʻi pe ʻikai ke lomiʻi. ʻOku akoʻi e kau faifekaú mei he Malangaʻaki ʻEku Ongoongoleleí,: “Ko ha meʻafua mālohi ʻo hoʻo angamaʻá, ʻa e meʻa ko ia ʻokú ke fili ke ke fakakaukau ki ai mo ke fai ʻi he taimi ʻokú ke toko taha ai pē mo ke tui ʻoku ʻikai sio atu ha tahá.”5 Ke mou loto-toʻa! Ke mou mālohi! “Tuʻu he ngaahi potu toputapú pea taʻe faʻaueʻia.”6
Kau talavou, ʻoku ou palōmesi atu ʻe fakamālohia kimoutolu ʻe he ʻEikí. “He kuo ʻikai ke ʻomi ʻe he ʻOtuá kiate kitautolu ʻa e laumālie ʻo e ilifiá; ka ʻo e mālohí.”7 Te Ne fakapaleʻi kimoutolu ʻi hoʻomou loto-toʻá mo e ʻulungaanga māʻoniʻoní—ʻaki e fiefia mo e nēkeneka. Ko e loto-toʻa peheé ko e ola ia ʻo hoʻomou tui kia Sīsū Kalaisi mo ʻEne Fakaleleí, hoʻomou ngaahi lotú, mo hoʻo talangofua ki he ngaahi fekaú.
Naʻe pehē ʻe Palesiteni N. ʻElitoni Tena: [“ʻE lava ke maʻu ʻe ha kiʻi tamasiʻi ʻe toko taha ʻi ha ʻapiako ha ivi takiekina mālohi ki he leleí. ʻE lava ʻe ha talavou ʻe toko taha ʻo fai ha fuʻu lelei lahi, ʻi ha timi ʻakapulu, pe ʻunivēsiti, pe ʻi he lotolotonga ʻene kau ngāué, ʻaki ʻene moʻui ʻaki e ongoongoleleí, tauhi hono lakanga fakataulaʻeikí, pea poupouʻi e totonú. Te mou toutou aʻusia ha fakaanga mo ha manuki lahi meiate kinautolu ʻoku mou tui tataú, neongo te nau fakaʻapaʻapaʻi kimoutolu ʻi hono fai e meʻa ʻoku totonú. Kae manatu naʻe fakamamahiʻi, manukiʻi, ʻanuhi tonu ʻa e Fakamoʻuí pea toki tutuki koeʻuhí he naʻe ʻikai ke Ne holomui ʻi hono fakahalaiaʻí. Kuó ke kiʻi fakakaukau nai ki he meʻa naʻe mei hoko kapau naʻá Ne vaivai mo pehē, ‘ʻOiauē, ko e hā hono ʻaonga?’ pea liʻaki Hono misioná? ʻOku tau fie hoko nai ko ha kau fakaholomui, pe ʻoku tau fie hoko nai ko ha kau tamaioʻeiki vilitaki neongo e lahi e ngaahi fakafepakí mo e koví ʻi he māmaní? Tau maʻu muʻa ha loto-toʻa ke tau ngāue pea lau kitautolu ko e kau muimui moʻoni mo mateaki ʻo Kalaisi.]”8
ʻOku ou fakaafeʻi atu ke mou fakafeʻungaʻi kimoutolu ʻo hangē ko e kau tau loto-toʻa ʻe toko 2,000 ʻaki haʻamou vilitaki ʻi he loto-toʻa, ko e kau maʻu lakanga fakataulaʻeiki moʻui taau. Manatuʻi, ʻe fakafōtunga ʻe he meʻa ʻokú ke faí, feituʻu ʻokú ke ʻalu ki aí, mo e meʻa ʻokú ke mamata aí ʻa e tokotaha te ke hoko ki aí. Ko hai ʻokú ke fie hoko ki aí? Hoko ko ha tīkoni moʻui taau, akonaki moʻui taau, taulaʻeiki moʻui taau. Fokotuʻu ha taumuʻa ke moʻui taau ke hū he temipalé he taimí ni pea taau ke maʻu homou ouau hokó ʻi he taʻu totonú pea fakamuimānoa ʻaki ke maʻu e Lakanga Taulaʻeiki Faka-Melekisētekí. Ko e hala ʻeni ʻo e angamāʻoniʻoní ʻa ia ʻokú ne fakaafeʻi mai ha tokoni fakalangí. Naʻe pehē ʻe he Fakamoʻuí, “Ko ia, ʻoku fakahā ʻi hono ngaahi ouaú ʻa e mālohi ʻo e anga faka-ʻOtuá.”9
ʻE tataki koe ʻi he halá ʻe he ngaahi mātuʻá, kau taki lakanga-fakataulaʻeikí, mo e ngaahi meʻa mahuʻinga fakapalōfita ʻoku maʻu ʻi he kiʻi tohi Fatongia ki he ʻOtuá mo e Ki hono Fakamālohia ʻo e Toʻu tupú.
Ne toki faleʻi mai kimuí ni ʻa Palesiteni Tōmasi S. Monisoni:
“ʻOku fie maʻu e loto-toʻá ke fakahoko fakapotopoto [ʻaki e ngaahi filí]—ʻa e loto-toʻa ke ʻikaí mo e loto-toʻa ke ʻió. . . .
“ʻOku ou kolea ke mou fakapapauʻi he taimí ni he ʻikai ke mou afe mei he hala ki heʻetau taumuʻá: ʻa e moʻui taʻengata mo ʻetau Tamai Hēvaní.”10
Hangē ko e tali ʻa e kau tau ʻe toko 2,000 ki he ui honau taki ko Hilamaní ki he taú, pea fakatahatahaʻi leva ʻenau loto-toʻá, te mou lava ʻo fai e meʻa tatau ʻaki e muimui ki homou taki fakapalōfitá, ko Palesiteni Tōmasi S. Monisoní.
Siʻi kau maʻu Lakanga Taulaʻeiki Faka-ʻĒlone kei talavou, te u fakaʻosi ʻaki ʻeku fakamoʻoni ki he ʻOtua ko e Tamaí mo Sīsū Kalaisi mo e lea ʻa Siosefa Sāmitá: “ʻE kāinga, he ʻikai koā ke tau fai atu ʻi ha ngāue mahuʻinga pehē? Laka atu ki muʻa kae ʻoua ʻe fakaholoholomui. Ke mou loto-toʻa, ʻe kāinga; pea fai atu, fai atu ki he ikuna!”11 ʻI he huafa ʻo Sīsū Kalaisí, ʻēmeni.

[image: Elder Anthony D. Perkins]
ʻI heʻeku kei talavoú, ne faʻa fakaʻuli homau fāmilí ʻo fou atu he ʻOtu Moʻunga Maka (Rocky Mountains) ʻo ʻAmeliká ke ʻaʻahi ki heʻemau ongo kuí. Naʻe kamata ʻaki pē halá e ngaahi manafa naʻe tupu ai e ngaahi ʻakau iiki (sagebrush), pea hoko mai mo e ngaahi tahake painiʻiá, pea toki aʻu ki he vaoʻakau ʻesipení mo e ngaahi vao ʻakau he tumuʻaki ʻo e moʻungá, ʻo mau lava ai ke sio mamaʻo ʻaupito.
Ka ne ʻikai ke fuʻu malu fēfē ʻa e hala fakaʻofoʻofá ni. Ko e lahi ʻo e halá naʻe tofa he tafamoʻungá. Ne hanga ʻe he kau langa halá ʻo fokotuʻu ha ʻā pamu ke maluʻi e kau fonongá pea mo ha ngaahi fakaʻilonga naʻe fakalea peheni, “Tokanga: Maka Teka.” Ne mau fakatokangaʻi ha ngaahi ʻuhinga lahi ke fai ai e ngaahi fakatokangá ni. He naʻe mafola ha ngaahi makamaka mo ha ngaahi konga maka lalahi ʻi he veʻe vaitafé ʻi lalo ʻaupito mei he halá. Ne mau lava pē ke sio ki ha ngaahi kā makokokoko ʻi lalo he teleʻa, ʻa ia ko ha lekooti fakamamahi ʻo ha kau fakaʻuli ne ʻikai ke nau tokanga.
Fakapapau mo e Fuakava ʻo e Lakanga Fakataulaʻeikí
ʻE ngaahi tokoua, kuo fakahoko ʻe kimoutolu takitaha pe kuo vavé ni pē hano fakahoko e fakapapau mo e fuakava ʻo e lakanga fakataulaʻeiki Faka-Melekisētekí.1 ʻOku kau ki he fuakava ko iá ha fononga nāunauʻia ʻoku kamata ʻaki hono fakatou maʻu ʻo e lakanga fakataulaʻeiki māʻulaló mo e lakanga fakataulaʻeiki māʻolunga angé, fakalakalaka ai ʻi hono fua totonu hotau ngaahi uiuiʻí, pea laka maʻu ai pē ki muʻa ki he ngaahi tāpuaki maʻongoʻonga taha ʻa e ʻOtuá, kae ʻoua kuo tau maʻu “ʻa e meʻa kotoa pē ʻoku maʻu ʻe [he] Tamaí.”2
Kuo hanga ʻe he tokotaha fakapotopoto naʻá ne faʻu ʻa e hala fakalangi ko iá ʻo fokotuʻu ha ngaahi fakaʻilonga ko e fakatokanga ki heʻetau fonongá. ʻOku ʻi he ngaahi fuakava mo e fakapapau ʻo e lakanga fakataulaʻeikí ʻa e fakatokanga ko ʻeni ke tau fakakaukau ki ai: “ʻOku ou fai kiate kimoutolu ha fekau ke mou vakai telia ʻa kimoutolu.”3
Ko e hā ka fekau ai kitautolu ʻe he ʻOtuá ke tau tokangá? ʻOkú Ne ʻafioʻi ko e tangata4 moʻui ʻa Sētane pea ʻokú ne feinga ke fusi hifo hotau laumālié ki he vanu ʻo e mamahí.5 ʻOku ʻafioʻi foki ʻe he ʻOtuá ʻoku ʻi loto ʻi he kau maʻu lakanga fakataulaʻeikí ha “tangata fakakakano,”6 “faʻa lava ke mavahe fakalaumālie mei he ʻOtua.”7 Ko ia, ʻoku fakaafeʻi kitautolu ʻe he kau palōfitá ke “siʻaki ʻa e tangata motuʻá”8 pea “ʻai ʻa Kalaisi”9 ʻi he tui, fakatomala, ngaahi ouau fakamoʻuí, mo e moʻui fakaʻaho ʻaki ʻo e ongoongoleleí.

Fakaʻehiʻehi mei he Meʻa Fakamamahí
ʻE lava pē ke vaivai fakalaumālie ha tamasiʻi pe tangata he lolotonga ʻene kaka hake ʻi he hala ʻo e lakanga fakataulaʻeikí ʻo kapau ʻe taʻe tokanga. Kuó ke ʻohovale mo loto mamahi nai ʻi ha hinga taʻeʻamanekina ʻa ha talavou tuʻukimuʻa, taha toki ʻosi ngāue fakafaifekau, taki lakanga fakataulaʻeiki ʻoku fakaʻapaʻapaʻi, pe mēmipa ʻofeina ʻo e fāmilí?
Ko e talanoa kia Tēvita ʻi he Fuakava Motuʻá, ko ha sīpinga fakamamahi ia ʻo e mālohi ʻo e lakanga fakataulaʻeiki kuo maumauʻí. Neongo naʻá ne ikunaʻi ʻa Kolaiate ʻi heʻene kei talavoú pea moʻui angatonu ʻi ha ngaahi laui taʻu lahi,10 ka ko e tuʻi pea koe palōfitá ni naʻe kei laveangofua fakalaumālie pē. ʻI he momeniti pelepelengesi ʻi hono funga falé, naʻá ne mamata ai ki he kaukau ʻa e fefine talavou ko Patisepá, naʻe ʻikai ofi ai ha taha fakahaofi moʻui ke kaila, “Tokanga Tēvita, ʻa e tangata vale!” ʻI he ʻikai ke ne tokanga telia ʻa iá11 mo fai fakatatau ki he ngaahi ueʻi ʻa e Laumālié,12 ne mole ai meiate ia hono fāmili taʻengatá.13
ʻE ngaahi tokoua, kapau ko Tēvita toʻa ē naʻe lava pē ke fakatafoki mei he hala ki he hakeakiʻí, ʻe lava fēfē nai ke tau fakaʻehiʻehi mei he ikuʻanga tatau?
ʻE lava ke tokoni e ongo ʻā maluʻi ʻo e ului fakatāutaha moʻoní mo e fetuʻutaki fakafāmili ʻoku mālohí ke nofomaʻu ʻi he hala ʻoku fakatau ki hēvaní.
ʻI hono ʻiloʻi ʻeni ʻe Sētané, ʻokú ne fokotuʻu leva ha ngaahi tūkiaʻanga ʻi he hala ʻo ʻetau tupulaki he lakanga fakataulaʻeikí, ke ne maumauʻi ʻetau uluí mo fakaʻauha hotau ngaahi fāmilí. Kae mālié, kuo fokotuʻu ʻe Sīsū Kalaisi mo ʻEne kau palōfitá ha ngaahi fakaʻilonga “Fakatokanga” ʻi he halá. ʻOku nau toutou fakatokanga mai ʻo fakafekauʻaki mo e ngaahi angahala ʻokú ne taʻofi e uluí14 mo fakaʻauha ʻa e fāmilí ʻo hangē ko e ʻitá, mānumanú, mo e holi koví.
Naʻe faleʻi ʻe Mōsese ʻi he ngaahi taʻu lahi kuohilí ʻo pehē, “Vakai telia naʻá ke fakangaloʻi ʻa [e ʻEikí].”15 ʻI hotau māmani vave mo fonu hake ʻi he fakafiefiá, ʻoku kei vave pē “hono fakangaloʻi [ʻe he tangatá] . . . ʻa e ʻEikí, . . . [ke fai] angahala, pea mo fakalotoʻi e he tokotaha angakoví.”16

Fakaloloto e Uluí pea Fakamālohia e Fāmilí
Koeʻuhí ke tau kei malu ʻi he hala ʻo e lakanga fakataulaʻeikí ʻi he taulōfuʻu ʻa e ngaahi maka teka ʻo e ʻahiʻahí, ʻoku ou fakamanatu kiate kitautolu ha tefitoʻi moʻoni ʻe ono ʻoku nau fakaloloto ʻetau uluí mo fakamālohia e fāmilí.
ʻUluakí, ʻoku fakaava maʻu pē ʻe he lotú ʻa e matapā ki he tokoni fakalangí ke “ikunaʻi ʻa Sētane.”17 ʻOku fakatokanga ʻa Sīsū ʻi he taimi kotoa pē ki he kau maʻu lakanga fakataulaʻeikí ke nau “tokanga, he ʻoku holi ʻa Sētane ke siviʻi [kimoutolu],” ʻOkú ne pehē ko e lotú ʻa e meʻa te ne fakafepakiʻi ʻa e ʻahiʻahí.18 Naʻe akonaki ʻa Palesiteni Tōmasi S. Monisoni ʻo pehē: “Kapau ʻoku ʻi ai hatau niʻihi kuo fakatuotuai ke fakafanongo ki he akonaki ke lotu maʻu peé, ʻoku ʻikai mo ha taimi lelei ange ke kamata ai ka ko e taimí ni. . . . ʻOku ʻikai ha taimi ʻe tuʻu māʻolunga ange ai ha tangata ka ko e taimi ʻokú ne tūʻulutui aí.”19
Uá, ʻoku hanga ʻe hono ako ʻo e folofola ʻo onoʻaho mo onopōní ʻo fakafehokotaki kitautolu mo e ʻOtuá. Naʻe fakatokanga ʻa e ʻEikí ki he kāingalotu ʻo e Siasí ke nau “tokanga pe ʻe fēfeeʻi ʻenau maʻu [e kau palōfitá] telia naʻa lau ia ko e meʻa maʻamaʻa, pea ʻomi ʻa kinautolu ki he fakamalaʻia, pea nau tūkia mo hinga”20 Ke tau fakaʻehiʻehi mei he fakamalaʻia mamafá ni, ʻoku totonu ke tau faivelenga ʻi hono lau e folofolá mo e ngaahi makasini kehe ʻa e Siasí, mo e ngaahi uepisaiti ʻoku malava ai ke “faleʻi [kitautolu] ʻi ha founga vāofi mo fakatāutaha ʻe he palōfita [ʻa e ʻEikí] kuo filí.”21
Tolú, moʻui taau ke kau ʻi he ngaahi ouau ʻoku nau teuteuʻi kitautolu ke maʻu “ʻa e Laumālie Māʻoniʻoní ko [hotau] fakahinohinó.”22 ʻI he taimi ne fakatokanga mai ai ʻa e Fakamoʻuí ke tau “Tokanga telia naʻa kākaaʻi ʻa kimoutolú,” naʻá Ne talaʻofa ʻe ʻikai kākaaʻi kitautolu ʻo kapau te tau “kumi fakamātoato ki he ngaahi meʻafoaki lelei taha” ʻo e Laumālié.23 ʻI heʻetau maʻu ʻo e sākalamēnití ʻi he moʻui taau he uiké takitaha, ʻoku fakafeʻungaʻi ai e kāingalotú ke “ʻiate kinautolu maʻu ai pē ʻa Hono Laumālié.”24 Te tau ala “maʻu ʻa hono kakato ʻo e Laumālie Māʻoniʻoní”25 ʻi he moihū ʻi he temipalé.
Faá, ko e uho ʻo e ului fakatāutahá mo e ngaahi fetuʻutaki fakafāmilí ʻa hono fakahaaʻi ʻo e ʻofa moʻoní. Na’e fakahinohino mai ‘a e Tuʻi ko Penisimaní, “Tokanga telia naʻa tupu ha ngaahi fakakikihi ʻiate kimoutolu.”26 ʻOua naʻa ngalo ko Sētane ʻa e “tamai ʻo e fakakikihí”27 pea ʻokú ne feinga ke “kē mo fekainaki” ʻa e kau mēmipa ʻo e fāmilí.28 Ngaahi tokoua, kapau te tau ngaohikovia fakaeloto, ʻi he lea, pe fakaesino ha taha ʻi hotau fāmilí, ʻe mole e mālohi ʻo e lakanga fakataulaʻeikí meiate kitautolu.29 Fili ke mapuleʻi e ʻitá. ʻOku totonu ke fanongo e kau mēmipa hotau fāmilí ki he ngaahi tāpuaki mei hotau ngutú, kae ʻikai ko e lea koví. ʻOku fie maʻu ke tau tataki e niʻihi kehé ʻaki pē ʻa e feifeingaʻi, faʻa kātaki fuoloa, angavaivai, angamalū, ʻofa taʻemālualoi, angaʻofa, mo e ʻofa faka-Kalaisí.30
Nimá, ko ha konga mahuʻinga ʻo e tuí mo e uouangataha ʻa e fāmilí ʻa e talangofua ki he fono ʻo e vahehongofulú. Koeʻuhí ʻoku ngāue ʻaki ʻe Sētane ʻa e mānumanú mo e kumi ki he koloá ke tafiʻi ʻaki e ngaahi fāmilí mei he hala ki he langí, naʻe fai ai ʻe Sīsū ʻa e faleʻí ni, “Tokanga telia ʻa e mānumanú.”31 ʻOku taʻofi ʻa e mānumanú ʻi heʻetau palani ʻetau paʻanga hū maí, totongi vahehongofulu kakató mo ha foaki ʻaukai feʻunga, patiseti e ngaahi fakamole ʻoku fie maʻú, fakaʻehiʻehi mei he fakamoʻua taʻeʻaongá, fakahū ha paʻanga ki ha ngaahi fie maʻu he kahaʻú, pea fakafalala pē kiate kita ʻi he ngaahi meʻa fakatuʻasinó. Ko e talaʻofa ʻeni ʻa e ʻOtuá kiate kitautolú, “Ke mou fuofua kumi ʻa e puleʻanga ʻo e ʻOtuá, mo ʻene māʻoniʻoní; pea ʻe fakalahi ʻaki ʻa e ngaahi meʻá ni kotoa pē kiate kimoutolu.”32
Onó, ʻi hono moʻui ʻaki kakato e fono ʻo e angamaʻá, ʻokú tau maʻu ai ʻa e loto falala ke tau tuʻu “ʻi he ʻao ʻo e ʻOtuá” pea hoko ʻa e Laumālie Māʻoniʻoní ko hotau “takaua maʻu ai pē.”33 ʻOku ʻohofi ʻe Sētane ʻa e angamaʻá mo e nofo malí ʻaki ha ngaahi meʻa fakalielia lahi. ʻI he taimi ne fakatokanga ai ʻa e ʻEikí ki he kakai ʻoku tonó ke nau “fakatomala fakatoʻotoʻó,” naʻe mahulu atu ʻEne fakaʻuhingá ʻi hono fakahoko pē ʻo e tonó, ki he ngaahi fakakaukau holi kovi ʻoku muʻomuʻa aí.34 Kuo faʻa lea mahino e kau palōfita mo e kau ʻaposetolo ʻo onopōní fekauʻaki mo e fakatuʻutāmaki ʻo e ponokalafí. Naʻe ako ʻaki e Palesiteni Kōtoni B. Hingikelī: “[ko e Ponokalafí] ʻoku hangē ia ha afā mālohí, ʻokú ne fakaʻauha ʻa e fakafoʻituituí mo e ngaahi fāmilí, peá ne maumauʻi fakaʻaufuli ʻa e meʻa ko ia naʻe lelei mo fakaʻofoʻofá. . . . Kuo taimi ke feinga ha taha pē ʻiate kitautolu ʻa ia ʻoku kau ki ha meʻa peheé, ke ne fusi hake ia mei he vanu ʻo e angahalaʻia fakamamahi ko ʻení.35 Kapau ʻoku fakataueleʻi koe ke maumauʻi e fono ʻo e angamaʻá ʻi ha faʻahinga founga pē, muimui ʻi he sīpinga ʻa Siosefa ʻo ʻIsipité, ʻa ia naʻa ne “hola, ʻo hao ki tuʻa.”36
ʻOku tokoni e ngaahi tefitoʻi moʻoni ʻe ono ko ʻení ki he kau maʻu lakanga fakataulaʻeikí ke nau hokohoko atu ʻi he hala ki hēvaní ʻi he vahaʻa ʻo e ngaahi ʻā fakalaumālie ʻo e ului fakatāutahá mo e vā fetuʻutaki fakafāmilí. ʻE kau talavou, ʻi hoʻomou talangofua ki he ngaahi tefitoʻi moʻoni ko ʻení, te ne teuteuʻi ai kimoutolu ki he ngaahi fuakava ʻo e temipalé, ngāue fakafaifekau taimi kakató, ngāue tokoní, mo e mali taʻengatá. Ngaahi husepāniti mo e ngaahi tamai, ʻi hoʻomou moʻui ʻaki e ngaahi tefitoʻi moʻoni ko ʻení, te ne fakafeʻungaʻi kimoutolu ke pule ʻi ʻapi ʻi he māʻoniʻoni, hoko ko e taki fakalaumālie ʻo homou fāmilí, pea hoko homou uaifí ko ha hoa ngāue tuʻunga tatau.37 Ko e hala ʻo e lakanga fakataulaʻeikí ko ha fononga fonu ʻi he fiefiá.

Nofo Maʻu ʻi he Hala ʻo e Lakanga Fakataulaʻeikí
Te u foki ki ha meʻa ne u aʻusia ʻi heʻeku kei talavoú, ʻa ʻeku manatu ki haʻamau kolosi ʻe taha ʻi he ʻOtu Moʻunga Maká. Hili ʻemau fakalaka atu ʻi he fakaʻilonga “Tokanga: Ngaahi Maka Teká,” ne fakatokangaʻi ʻe heʻeku tamaí ha fanga kiʻi makamaka mo ha ngaahi foʻi maka ʻoku tō hifo he halá ʻi muʻa ʻiate kimautolu. Tuai e kemo kuó ne māmālie hifo ʻo mei tuʻu e kaá ʻo feʻunga mo ha fakalaka hake ʻiate kimautolu ha foʻi maka fōlahi tatau mo ha foʻi pulu pasiketipolo. Naʻe tatali e tangataʻeikí ke tuʻu e ngangana ʻa e maká pea toki hoko atu ʻemau fonongá. Ne hanga ʻe he tokanga maʻu pē ʻeku tamaí mo e meʻa naʻá ne fai he taimi pē ko iá ʻo fakapapauʻi ʻe hao pē homau fāmilí ʻo aʻu ki he feituʻu ne mau fakataumuʻa ki aí.
ʻE ngaahi tokoua, ʻoku feinga ʻa Sētane “ke fakaʻauha ʻa e laumālie ʻo e tangatá.38 Kapau ʻoku hē atu ho laumālié ki he tapa ʻo ha lilifa fakalaumālie, tuʻu he taimí ni, ʻoku teʻeki ai ke ke tō, peá ke foki ki he halá.39 Kapau ʻokú ke ongoʻi ʻoku ʻi he takele ʻo ha lilifa ho laumālié pea kuo maumau kae ʻikai ʻi ʻolunga he hala ʻo e lakanga fakataulaʻeikí, tupu mei ha ʻikai ke ke tokanga ki he ngaahi fakaʻilonga “Fakatokangá” ʻo ke faiangahala, ʻoku ou fakamoʻoni atu ʻe lava ke toe hiki hake pea mo fakafoki mai koe ki he hala fakalangi ʻo e ʻOtuá ʻi he fakatomala moʻoní mo e mālohi ʻo e feilaulau huhuʻi ʻa Sīsū Kalaisí.40
Naʻe akonaki ʻa Sīsū, “Vakai telia ʻa e . . . mālualoí.”41 Kapau ʻoku ʻikai te ke moʻui taau ke fakaʻaongaʻi e lakanga fakataulaʻeikí, kātaki ʻo talanoa mo hoʻo pīsopé, he te ne lava ʻo tokoni atu ke ke fakatomala. Loto-toʻa, he neongo ʻoku fakapapauʻi mai ʻe he Fakamoʻuí, “Tokanga . . . , ʻo fakaʻehiʻehi mei he faiangahalá,”42 ka ʻokú Ne toe talaʻofa mai pē: “Ko au, ko e ʻEikí, [ʻoku ou] fakamolemoleʻi ʻa kimoutolu. . . . Mou ʻalu ʻi homou ngaahi halá pea ʻoua ʻe toe faiangahala.”43
ʻOku ou fakakafeʻi ʻa e tamasiʻi mo e tangata kotoa pē ke nofo maʻu ʻi he hala ʻo e lakanga fakataulaʻeikí ʻaki hono fakaloloto ange hoʻomou uluí mo fakamālohia homou fāmilí. ʻOku fakaloloto ʻe he lotú, ngaahi folofolá, mo e ngaahi ouaú ʻa e uluí. ʻOku fakamālohia ʻe he ʻofá, vahe hongofulú, anga-maʻá ʻa e fāmilí. Fakaʻehiʻehi mei he mamahí ʻaki ʻa e muimui ki he ngaahi fakaʻilonga “Fakatokanga” fakalaumālie kuo fokotuʻu ʻe he ʻOtuá mo e kau palōfitá ʻi hotau halá. Feinga ke muimui ʻi he sīpinga haohaoa ʻa Sīsū Kalaisí, ʻa ia naʻá ne “faingataʻaʻia ʻi he ngaahi ʻahiʻahí ka naʻe ʻikai te ne fakavaivai ki aí.”44

ʻOku ou palōmesi atu kapau ʻe tauhi ʻe he houʻeiki tangatá ʻa e fuakava ʻo e lakanga fakataulaʻeikí ke “vakai telia ʻa kimoutolú,”45 ʻoku fakapapauʻi mai ʻe lava ke tau malu mo fiefia mo hotau fāmilí pea aʻu ki he hakeakiʻi ʻi he puleʻanga fakasilesitialé ʻa ia ʻoku tau fakataumuʻa ki aí. ʻOku ou fakamoʻoni ki ai ʻi he huafa toputapu ʻo Sīsū Kalaisí, ʻēmeni.

Ko e Fiefia ʻo e Puna Vakapuná

						ʻI he ngaahi taʻu lahi kuo hilí ne u fakakaukau ai mo haku ongo kaungāʻeikivaka he kautaha vakapuná ke fakahoko haʻamau fakaʻānaua ʻi heʻemau kei siʻí ke fakaleleiʻi ha vakapuna motuʻa. Naʻa mau fakatau ha vakapuna motuʻa mei he 1938 ko e Piper Cub pea mau kamata ngāue ke fakafoki ia ki hono tuʻunga kimuʻá. Naʻa mau manako hono fai ʻo e ngāué ni. Naʻe mahuʻinga makehe ʻeni kiate au he ne u ako puna vakapuna heʻeku kei talavoú ʻi ha vakapuna tatau pē mo ia.

						Naʻe ʻuluaki faʻu e vakapuná ni ʻi ha taʻu pē ʻe 35 hili ʻa e fuofua puna ʻiloa ko ia ʻa e ongo tautehina Laití. ʻOku ou ongoʻi ʻe au ʻeku fuʻu motuʻá heʻeku fakakaukau atu pē ki aí.

						Naʻe ʻikai ke ʻi ai ha meʻa fakamoʻui ʻuhila ʻo e mīsiní; lolotonga hoʻo fakamoʻui ia mei he tafaʻaki ki muʻá, ʻe puke ʻe ha taha kehe ʻoku tuʻu he kelekelé ʻa e tapilí peá ne vilohi mālohi ia kae ʻoua kuo lele pē e mīsiní ʻiate ia. Ko ha momeniti fakafiefia mo fakalototoʻa ʻa e taimi kotoa pē naʻe fakamoʻui ai e mīsiní.

						Ko e taimi ne puna ai ʻa e Piper Cub, naʻe mahino naʻe ʻikai ko ha vakapuna oma ia. Ko hono moʻoní, ko e taimi naʻe tuiaki atu ai ki ha havili mālohí, naʻe hangē pē ia ʻoku ʻikai ke mau ngaué. ʻOku ou manatuʻi pē ʻema puna mo hoku foha taʻu hongofulu tupu ko Kuito (Guido) ʻi ʻolunga he ngaahi hala lalahi (autobahn) ʻi Siamané, ʻa e vave ange e lele ʻa e ngaahi kaá ia heʻema puná!

						Ka ne u saiʻia lahi ʻi he kiʻi vakapuná ni! Ko e founga lelei taha ia ke te aʻusia ai hono fakaofo mo hono fakaʻofoʻofa ʻo e puna vakapuná. Naʻe lava ke ke fanongo, ongoʻi, nāmuʻi, ʻahiʻahiʻi, mo sio ai ʻi he meʻa ko e puná. Naʻe fakamatalaʻi peheni ia ʻe he ongo tautehina Laiti: “ʻOku [ʻikai mo ha meʻa] ke ne fakatataua ʻa e fiefia ʻa kinautolu ʻoku fakaʻuli vakapuná he lolotonga ʻenau tētē he ʻeá ʻi ha ngaahi kapakau hinehina lalahi.”1

					

						Fakafehoanaki ia ki he konga kimuʻa ʻo e taʻu ní, ʻi heʻeku maʻu ʻa e faingamālie ke puna ai ʻi ha vakapuna tau F-18 fakaʻofoʻofa mo e timi puna fakaʻaliʻali ʻiloa ko ia ʻa e Tau Tahi ʻa e ʻIunaiteti Siteití ko e Kau ʻĀngelo Puluú (Blue Angels). Naʻe hangē ia ha toe fakamanatu ʻo ʻeku puna kimuʻá, he ko e taʻu ʻeni ʻe 50 mei ai, ofi pē ki he ʻaho ko iá, ʻa e lava kakato ʻeku ako ke u hoko ko ha pailate vakapuna tau ʻi he laulā puná.

						Ko e moʻoni ne kehe ʻaupito pē ʻa e puna ia he F-18 mei he puna he Piper Cub. Naʻá ne fakaʻaliʻali mai ʻe ia ha fakaʻofoʻofa kehe ange ʻo e puná. Naʻe hangē ia ko hano ngāue ʻaki e ngaahi lao lolotonga ʻo e puna vakapuná ʻi ha founga ʻoku toe fakaʻofoʻofa angé. Neongo ia, naʻe vave hono fakamanatu mai kiate au ʻe heʻeku puna mo e kau ʻĀngelo Puluú ʻoku feʻunga pē mo e kau talavoú ke nau hoko ko ha pailate vakapuna tau. “Ko e ongo ko ia [ʻo e puná] ko ha ongoʻi ʻo e melino haohaoa, ʻalu fakataha mo e fiefia ʻokú ne ueʻi hake ʻa e foʻi neave kotoa pē ki he taupotu tahá.”2 ʻIkai ko ia pē, ka naʻe ʻomai ʻe he puna mo e kau ʻĀngelo Puluú ha founga kehe ʻaupito ʻo hono takatakaiʻi koe ʻe ha “kau ʻāngelo” mo nau poupouʻi hake koe.

					
Kapau te ke fehuʻi mai pe ko e fē ʻi he ongo puna vakapuna ko ʻení ne fakafiefia taha kiate aú, ʻoku ʻikai te u fakapapauʻi pe te u lava ʻo tala atu. Te u tala atu pē naʻá na fuʻu kehekehe ʻaupito. Ka ne ʻi ai e ngaahi founga ia ne na fuʻu faitatau ai.
Ne u fakatou ongoʻi pē ʻi he Piper Cub mo e F-18 ʻa e nēkeneka ne u maʻú, ʻa hono fakaʻofoʻofá, mo e fakafiefia ʻo e puná. Naʻe lava ke fakatou mahino kiate au ʻi he ongo puná ʻa e meʻa naʻe ʻuhinga ki ai ʻa e punaké ʻi heʻene faʻú ke “[mavahe] mei he ngaahi haʻi fakafili ʻo Māmaní pea [puna holo] he langí ʻi he ngaahi kapakau kuo hoko ʻo lanu siliva ko e tupu mei he katá.”3

Ko e Lakanga Fakataulaʻeiki Tatau ʻi he Feituʻu Kotoa Pē
Mahalo te ke fehuʻi mai, ko e hā e kaunga ʻa e ongo puna vakapuna kehekehe ko ʻení ki heʻetau fakataha he ʻaho ní pe ki he lakanga fakataulaʻeiki ʻoku tau maʻu faingamālie ke maʻú pe ki he ngāue ʻa e lakanga fakataulaʻeikí ʻoku tau fuʻu ʻofa aí?
ʻE ngaahi tokoua, ʻikai ʻoku moʻoni ʻe kehekehe ʻaupito pē ʻa e ngaahi meʻa ʻoku tau aʻusia fakafoʻituitui ʻi heʻetau ngāue ʻi he lakanga fakataulaʻeikí? ʻE lava ke tau pehē ʻoku puna hamou niʻihi ʻi he ngaahi vakapuna seti F-18, kae puna e niʻihi ʻi he Piper Cubs. ʻOku nofo hamou niʻihi ʻi he ngaahi uooti mo e siteiki ʻoku fakafonu ai ʻa e fatongia kotoa pē, mei he tokoni ki he kulupu lita ʻo e kau taulaʻeiki lahí ʻo aʻu ki he sekelitali ʻa e kōlomu ʻo e kau tīkoní, ʻe ha kau maʻu lakanga fakataulaʻeiki mālohi. ʻOku mou maʻu ʻa e faingamālie ke kau ki ha houalotu ʻi ha uooti ʻoku ʻi ai ha kakai tokolahi feʻunga ke fua e ngaahi fatongiá.
ʻOku nofo hamou niʻihi ʻi ha ngaahi feituʻu ʻi māmani ʻoku tokosiʻi pē ai e kāingalotu ʻo e Siasí mo e kau maʻu lakanga fakataulaʻeikí. Mahalo te mou ongoʻi tuenoa pea mafasia ʻi he mamafa ʻo e ngaahi meʻa kotoa ko ia ʻoku fie maʻu ke fakahokó. Mahalo ko kimoutolú, ʻe fie maʻu ai ke kau fakatāutaha tokolahi ki hono fakamoʻui e mīsini ʻo e ngāue ʻa e lakanga fakataulaʻeikí. Mahalo ko e taimi ʻe niʻihi ʻe hangē ia ʻoku ʻikai ha ʻunu ki muʻa ʻa homou koló pe uōtí.
Neongo iá, ko e hā pē ho ngaahi fatongiá pe tūkungá, ʻokú ta ʻiloʻi ʻoku maʻu maʻu pē ha fiefia makehe mei he ngāue līʻoa ʻi he lakanga fakataulaʻeikí.
Ne u manako maʻu pē he puná, ʻo tatau ai pē pe ʻi ha Piper Cub, F-18, pe ha toe vakapuna pē. Naʻe ʻikai ke u lāunga au ʻi he tuai ʻa e Piper Cub lolotonga ʻeku puna aí; ne ʻikai ke u ʻita ʻi hono talamai ʻe heʻeku ongó e fakaʻau ke u motuʻá ʻi he ngaahi puna mafulifuli holo ʻa e F-18.
ʻIo, ʻoku ʻi ai maʻu pē ha meʻa ʻoku ʻikai haohaoa ʻi ha faʻahinga tuʻunga pē. ʻIo, ʻoku faingofua hono kumi ha meʻa ke te lāunga aí.
Ka ʻe kāinga, ko e kau maʻu Lakanga Fakataulaʻeiki Māʻoniʻoni kitautolu, ʻo fakatatau ki he Lakanga ʻo e ʻAlo ʻo e ʻOtuá! Naʻe hilifaki ha ngaahi nima ki hotau ʻulú takitaha, pea tau maʻu ʻa e lakanga fakataulaʻeiki ʻo e ʻOtuá. Kuo foaki kiate kitautolu ʻa e mafai mo e fatongia ke ngāue ʻi Hono huafá ko ʻEne kau tamaioʻeiki ʻi he māmaní. Tatau ai pē pe ʻoku tau ʻi ha uooti lahi pe ha kolo siʻisiʻi, ʻoku ui kitautolu ke ngāue, ke faitāpuekina, pea ngāue ʻi he meʻa kotoa pē ke maʻu e lelei ʻa e tokotaha kotoa pē mo e meʻa kotoa pē kuo fakafalala mai ke tau tokangaʻí. ʻOku ʻi ai nai mo ha toe meʻa ʻe fakafiefia ange ai?
ʻAi ke mahino kiate kitautolu, ke tau houngaʻia, pea ongoʻi ʻa e fiefia ʻo e ngāue ʻi he lakanga fakataulaʻeikí.

Ko e Fiefia ʻo e Lakanga Fakataulaʻeikí
Ne takiekina ʻe heʻeku manako he puná ʻa e feituʻu ne huʻu ki ai ʻeku moʻuí kotoa. Ka neongo ʻa e fakalongomoʻui mo e fakafiefia ʻo e ngaahi meʻa ne u aʻusia heʻeku hoko ko e pailaté, naʻe toe lahi ange, fakafiefia ange, pea loloto ange ʻaupito ʻa e ngaahi meʻa ia kuó u aʻusia ʻi heʻeku hoko ko e mēmipa ʻo e Siasí ni. ʻI heʻeku femoʻuekina ʻi hono fai e ngāue ʻa e Siasí, kuó u ongoʻi ai e māfimafi ʻo e ʻOtuá pea pehē ki Heʻene ngaahi ʻaloʻofa ongongofuá.
Kuó u aʻu ki he langí ʻi heʻeku hoko ko e pailaté. ʻI heʻeku hoko ko e mēmipa ʻo e Siasí, kuó u ongoʻi ai ʻa e ʻofa mo e tokanga mei he langí.
ʻOku ʻai pē peá u ongoʻi ʻa e ʻikai ke u tangutu he loki ʻo e pailaté. Ka ʻoku faingofua pē hono fetongi ia ʻe heʻeku ngāue fakataha mo hoku ngaahi tokoua mo e tuofāfine ʻi he Siasí. He ʻikai pē ke u loto ke fetongi ʻe ha faʻahinga meʻa ʻi he māmaní ʻa ʻeku malava ko ia ke ongoʻi ʻa e molumalu ʻo e melino mo e fiefia ʻoku tupu mei ha kihiʻi konga siʻi ʻo e ngāue maʻongoʻongá ni.
ʻOku tau fakataha mai he ʻahó ni ko ha kulupu maʻu lakanga fakataulaʻeiki tokolahi. Ko e fiefia mo hotau faingamālie toputapu ke ngāue maʻá e ʻEikí mo hotau kāingá, ke fakaʻaongaʻi ʻa e lelei taha ʻoku tau maʻú ki he ngāue fakaʻeiʻeiki ʻo hono tokoniʻi ʻo ha niʻihi kehe pea mo hono langa hake ʻa e puleʻanga ʻo e ʻOtuá.
ʻOku tau ʻiloʻi pea ʻoku mahino kiate kitautolu ko e lakanga fakataulaʻeikí ko e mālohi mo e mafai taʻengata ia ʻo e ʻOtuá. ʻE lava pē ke faingofua haʻatau lau maʻuloto hono fakaʻuhingaʻi ko ʻení. Neongo ia, ʻoku mahino moʻoni nai kiate kitautolu ʻa hono mahuʻinga ʻo e meʻa ʻoku tau lea ʻakí? Te u toe fakaongo atu: ko e lakanga fakataulaʻeikí ko e mālohi mo e mafai taʻengata ia ʻo e ʻOtuá.
Fakakaukau ki ai. Naʻe fakatupu ʻe he ʻOtuá pea puleʻi ʻa e langí mo māmani ʻo fakafou ʻi he lakanga fakataulaʻeikí.
ʻI he mālohí ni, ʻokú Ne huhuʻi mo hakeakiʻi ʻa ʻEne fānaú, “ʻo fakahoko ʻa e moʻui taʻe-faʻa-mate mo e moʻui taʻengata ʻa e tangatá.”4
Hangē ko hono fakamatalaʻi ʻe he Palōfita ko Siosefa Sāmitá, ko e lakanga fakataulaʻeikí ko e “halanga ia naʻe kamata mai ai hono fakahā ʻe he fungani Māfimafí ʻa Hono nāunaú ʻi he . . . fakatupu ʻo e māmaní, pea ʻokú Ne kei fakafou mai ai ʻEne fakahā Ia ki he fānau ʻa e tangatá ʻo aʻu ki he lolotongá ni, pea te Ne kei fakahā mai ai ʻa ʻEne ngaahi taumuʻá ʻo aʻu ki he ngataʻanga ʻo taimí.”5
Kuo foaki mai ʻe heʻetau Tamai Hēvani māfimafí ʻa e mafai ʻo e lakanga fakataulaʻeikí kiate kitautolu—ko ha kakai matelie ʻoku fakaʻuhingaʻi ko ha niʻihi ʻoku ʻi ai honau mele mo taʻe haohaoa. Kuó ne foaki mai kiate kitautolu ʻa e mafai ke ngāue ʻi Hono huafá ki hono fakamoʻui ʻo ʻEne fānaú. ʻOku fakamafaiʻi kitautolu ʻaki ʻa e mālohi lahi ko ʻení ke tau malanga ʻaki ʻa e ongoongoleleí, fakahoko e ngaahi ouau fakamoʻuí, tokoni ʻi hono langa hake e puleʻanga ʻo e ʻOtuá ʻi māmaní, pea faitāpuekina mo tokoni ki hotau ngaahi fāmilí mo hotau kāingá.

ʻOku Lava ke Maʻu ʻe he Kakai Kotoa Pē
Ko e lakanga fakataulaʻeikí ʻeni ʻoku tau maʻú.
Ko e lakanga fakataulaʻeikí pe faʻahinga fatongia kau ki aí, he ʻikai lava ke fakatau pe fekauʻi ia. He ʻikai lava ke takiekina, fakalotoʻi, pe fakamālohiʻi hono fakaʻaongaʻi e mālohi ʻo e lakanga fakataulaʻeikí ʻe he tuʻungá, pe koloá, pe iví. Ko ha mālohi fakalaumālie ia ʻoku ngāue ʻaki ʻa e fono fakalangí. ʻOku kamata ia ʻi heʻetau Tamai Hēvani ʻatautolu kātoá. Ko ha mālohi ia ʻoku toki lava pē ke puleʻi mo ngāue ʻaki ʻi he ngaahi tefitoʻi moʻoni ʻo e angamāʻoniʻoní,6 kae ʻikai ʻi he fie-māʻoniʻoní.
ʻOku meia Kalaisi ʻa e mafai mo e mālohi kotoa ʻo e lakanga fakataulaʻeiki moʻoní he māmaní.7 Ko ʻEne ngāué ia, pea ko hotau faingamālie ke tokoni ki ai. “Pea ʻe ʻikai lava ha taha ke tokoni ʻi he ngāué ni ʻo kapau ʻe ʻikai te ne loto-fakatōkilalo pea fonu ʻi he ʻofá, ʻo maʻu ʻa e tuí, ʻamanaki leleí, mo e manavaʻofá, pea anga fakamaʻumaʻu ʻi he meʻa kotoa pē ʻa ia ʻe fakafalala kiate ia ke ne tauhí.”8
ʻOku ʻikai ke tau ngāué ke maʻu ai haʻatau tupu fakatāutaha, ka ʻoku tau feinga ke ngāue mo tokoniʻi e niʻihi kehé. ʻOku ʻikai ke tau taki ʻi he fakamālohi ka ʻi he “feifeingaʻi, . . . ʻi he faʻa kātaki fuoloa, . . . ʻi he angavaivai mo e angamalū, pea mo e ʻofa taʻemālualoi.”9
ʻOku lava ke maʻu e lakanga fakataulaʻeiki ʻo e ʻOtua Māfimafí ʻe he kakai tangata moʻui taau ʻi ha feituʻu pē ʻoku nau ʻi ai—pe ko e hā honau tupuʻangá, pe ʻoku masiva fēfē honau ngaahi tūkungá, ʻi he ngaahi feituʻu ofi taha pe mamaʻo taha ʻo e māmaní. ʻOku lava ke maʻu ia taʻe ʻi ai ha paʻanga pe ha totongi. Ke fakanounouʻi e lea ʻa e palōfita ko ʻĪsaia ʻo e kuonga muʻá, ʻe lava ke haʻu ki he ngaahi vaí ʻa kinautolu kotoa pē ʻoku fieinuá, pea ʻoku ʻikai fie maʻu ha paʻanga kae haʻu ha taha ʻo kai!10
Pea koeʻuhí ko e Fakalelei taʻengata mo taʻe hano ngataʻanga ʻa hotau Fakamoʻui ko Sīsū Kalaisí, ʻe lava pē ke ke maʻu ʻa e lakanga fakataulaʻeiki ʻo e ʻOtuá neongo naʻe ʻi ai haʻo ngaahi fehalaaki pe ʻikai moʻui taau ʻi he kuohilí. Te ke lava ʻo “tuʻu hake pea ulo atu”!11 ʻi he founga fakamaʻa fakalaumālie ʻo e fakatomalá! Koeʻuhí ko e ʻofa taʻefakangatangata mo faʻa fakamolemole ʻa hotau Fakamoʻui mo e Huhuʻí, ʻe lava ke hanga hake homou matá, hoko ʻo maʻa mo taau, pea hoko ko ha ngaahi foha anga māʻoniʻoni mo fakaʻeiʻeiki ʻo e ʻOtuá—ko ha niʻihi moʻui taau ke maʻu ʻa e lakanga fakataulaʻeiki toputapu taha ʻo e ʻOtua Māfimafí.

Ko Hono Fakaofo mo e Faingamālie ʻo e Lakanga Fakataulaʻeikí
ʻOku ou ongoʻi ʻa e loto mamahi koeʻuhí ko kinautolu ʻoku ʻikai ke mahino ki ai mo nau houngaʻia ʻi he fakaofo mo e faingamālie ʻo e lakanga fakataulaʻeikí. ʻOku nau hangē pē ha kau pāsese ʻi ha vakapuna ʻoku mole honau taimí ʻi he lāunga he siʻisiʻi ʻa e kofu pinatí lolotonga ʻenau ʻi he ʻataá, ʻo mavahe hake ʻi he ngaahi ʻaó—ʻa ia ko ha meʻa ne mei foaki ʻe he ngaahi tuʻi ʻo e kuonga muʻá ʻa e meʻa kotoa pē naʻa nau maʻú, ke ʻahiʻahiʻi tuʻo taha pē!
ʻE ngaahi tokoua, ʻoku tau monūʻia ke hoko ko ha niʻihi ke maʻu ʻa e mafai mo e mālohi ʻo e lakanga fakataulaʻeiki maʻōngoʻongá ni ʻi he loto fakatōkilalo. Tau hanga hake hotau matá pea sio, fakatokangaʻi, mo tali ʻa e faingamālié ni ʻi hono tuʻunga moʻoní.
ʻI heʻetau angamāʻoniʻoní, ʻofá, mo e ngāue līʻoa ʻi he lakanga fakataulaʻeikí, ʻe lava ke tau aʻusia ʻa hono ʻuhinga totonu ʻo e fakahā ko ʻení: “Te u muʻomuʻa ʻi homou ʻaó. Te u ʻi homou nima toʻomataʻú, pea ʻi homou toʻohemá, pea ʻe ʻi homou lotó ʻa hoku Laumālié, pea ʻe takatakai ʻa kimoutolu ʻe heʻeku kau ʻāngeló, ke poupouʻi hake ʻa kimoutolu.”12
Tau tali muʻa pea mahino kiate kitautolu ʻa e fakaofo mo e faingamālie ʻo e lakanga fakataulaʻeikí. Tau tali pea ʻofa ʻi he ngaahi fatongia ʻoku kole mai ke tau fakahokó—ngaahi fatongia ʻi hotau ngaahi ʻapí pea ʻi he ngaahi ʻiuniti ʻo hotau Siasí, ʻo tatau ai pē pe ʻoku nau lalahi pe siʻisiʻi. ʻAi ke fakautuutu maʻu ai pē ʻa ʻetau anga-māʻoniʻoní, moʻui līʻoá, mo e ngāue ʻi he lakanga fakataulaʻeikí. Tau kumi ki he fiefia ʻo e ngāue ʻi he lakanga fakataulaʻeikí!
ʻE lava ke tau fakahoko lelei taha ʻeni ʻaki hono ngāue ʻaki ʻa e ngaahi tefitoʻi moʻoni ʻo e ʻiló, talangofuá, mo e tuí.
ʻUluakí, ʻoku ʻuhinga ia ki he fie maʻu ke tau ʻiloʻi pea moʻui ʻaki ʻa e tokāteline ʻo e lakanga fakataulaʻeikí ʻoku maʻu ʻi he folofola ʻa e ʻOtuá kuo fakahā maí. ʻOku mahuʻinga ke mahino kiate kitautolu ʻa e ngaahi fuakava pea mo e ngaahi fekau ʻoku ngāue ʻi ai ʻa e lakanga fakataulaʻeikí.13
Hokó, tau fakapotopoto ʻo ngāueʻi maʻu pē ʻa e ʻilo ko ʻení pea ʻi he founga ʻoku fakaʻeiʻeikí. ʻI heʻetau talangofua ki he ngaahi fono ʻa e ʻOtuá, mapuleʻi hotau ʻatamaí mo e sinó, pea fakatatau ʻetau ngaahi ngāué ki he ngaahi sīpinga ʻo e anga-māʻoniʻoni naʻe akonaki ʻaki ʻe he kau palōfitá, te tau aʻusia ʻa e fiefia ʻo e ngāue ʻi he lakanga fakataulaʻeikí.
Pea fakaʻosí, tau fakaloloto ange ʻetau tui ki hotau ʻEiki ko Sīsū Kalaisí. Tau toʻo kiate kitautolu ʻa Hono huafá pea tukupā ʻi he ʻaho takitaha ke ʻaʻeva foʻou ʻi he hala ʻo e tuʻunga fakaeākongá. Tuku muʻa ke ngaohi ʻe heʻetau ngaahi ngāué ʻa ʻetau tuí ke haohaoa.14 ʻE ala fakahaohaoaʻi kitautolu ʻi he tuʻunga fakaeākongá ʻi he foʻi laka takitaha, ʻaki ʻetau ngāue maʻa hotau fāmilí, hotau kāingá, mo e ʻOtuá.
ʻI he taimi ʻoku tau ngāue ai ʻi he lakanga fakataulaʻeikí ʻaki hotau lotó, iví, ʻatamaí, mo e mālohí kotoa, ʻoku talaʻofa mai te tau maʻu ha ʻilo, melino, mo e ngaahi meʻafoaki fakalaumālie lāngilangiʻia. ʻI heʻetau fakaʻapaʻapaʻi ʻa e lakanga fakataulaʻeiki māʻoniʻoní, ʻe fakaʻapaʻapaʻi kitautolu ʻe he ʻOtuá, pea te tau “tuʻu taʻehalaia ʻi [Hono] ʻaó ʻi he ʻaho fakaʻosí.”15

Fakatauange ke tau maʻu maʻu pē ʻa e mata ke mamata mo ha loto ke ongoʻi ʻa e fakaofo mo e fakafiefia ʻo e lakanga fakataulaʻeiki ʻa hotau ʻOtua māfimafi mo maʻongoʻongá, ko ʻeku lotú ia ʻi he huafa ʻo Sīsū Kalaisí, ʻēmeni.

				Tokoni ke Fokotuʻu ha Taumuʻa Lelei

					Tokoni ʻUluaki ʻi he Kau Paleitenisī ʻUluakí

				

				
				ʻI hoʻo fakahinohinó, ʻe lava ʻe kinautolu ʻokú ke takí ʻo sio, fie maʻu, mo tui te nau lava ʻo ikunaʻi ʻa e meʻa ʻoku nau malavá he ngāue tokoni ʻi he puleʻanga ʻo e ʻOtuá.

					ʻOku ou houngaʻia moʻoni ʻi he faingamālie ko ʻeni ke ʻi heni ʻi he fakatahaʻanga lakanga fakataulaʻeiki fakaʻofoʻofá ni. ʻOkú ne ueʻi au ke u fakakaukau ki heʻeku aʻusia pē ʻaʻakú. ʻOku meimei ko e meʻa kotoa pē ne u lavaʻi ʻi heʻeku hoko ko e tokotaha maʻu lakanga fakataulaʻeikí ne tupu ia koeʻuhí ko kinautolu kotoa ne nau ʻiloʻi aú, naʻa nau mamata ki he meʻa ʻiate au naʻe ʻikai ke u fakatokangaʻí.

					Ne u lotu ʻi heʻeku hoko ko e tamai kei talavoú ke ʻiloʻi pe ko e hā e ngaahi tokoni ʻe fai ʻe heʻeku fānaú ʻi he puleʻanga ʻo e ʻEikí. Naʻá ku ʻiloʻi ʻe lava ke maʻu ʻe he fānau tangatá ha ngaahi faingamālie ʻi he lakanga fakataulaʻeikí. Ko e fānau fefiné, ne u ʻiloʻi te nau fai ha ngāue tokoni ʻo fakafofongaʻi e ʻEikí. Te nau fakahoko kotoa pē ʻa ʻEne ngāué. Ne u ʻiloʻi ko e tokotaha fakafoʻituitui takitaha kinautolu, ko ia kuo foaki ai ʻe he ʻEikí kiate kinautolu ha ngaahi meʻafoaki pau ke nau takitaha fakaʻaongaʻi ʻi Heʻene ngāué.

					He ʻikai te u lava ʻo talaatu fakaʻāuliliki ki he tamai mo e taki kotoa pē ʻo e toʻu tupú ʻa e meʻa lelei taha ke mou faí. Ka te u lava ʻo palōmesi atu te mou faitāpuekina kinautolu ʻo tokoni ke nau ʻiloʻi ʻa e ngaahi meʻafoaki fakalaumālie naʻe fāʻeleʻi mai mo kinautolú. ʻOku kehekehe ʻa e tokotaha kotoa pē pea ʻe kehe pē ʻa e tokoni te ne faí. ʻOku ʻikai ha taha ia ʻe fakataumuʻa ke taʻe lavameʻa. ʻI hoʻo feinga ke ke maʻu fakahā ke ʻiloʻi e ngaahi meʻafoaki ʻoku ʻafioʻi ʻe he ʻOtuá, ʻiate kinautolu ʻokú ke tataki ʻi he lakanga fakataulaʻeikí—tautautefito kiate kinautolu kei talavoú—ʻe tāpuakiʻi koe ke ke tataki kinautolu ke nau ʻiloʻi ʻa e ngāue ʻe lava ke nau fakahokó. ʻI hoʻo fakahinohino ʻa kinautolu ʻokú ke tatakí, ʻe lava ke nau mamata, fie maʻu, pea tui te nau lava ke aʻusia kakato e ngaahi meʻa ʻe malavá he ngāue tokoni ʻi he puleʻanga ʻo e ʻOtuá.

					Naʻá ku lotua ke maʻu ha fakahā ke ʻiloʻi e founga ʻe lava ke u tokoniʻi fakafoʻituitui ai ʻakinautolu ke nau teuteu ki he ngaahi faingamālie pau ke ngāue ai maʻá e ʻOtuá. Peá u feinga leva ke tokoniʻi kinautolu ke nau fakakaukauloto atu, ʻamanaki, pea ngāueʻi ʻa e kahaʻu ko ʻení. Ne u tongi ʻi ha konga papa maʻá e foha takitaha ha potufolofola naʻá ne fakamatalaʻi e ngaahi meʻafoaki makehe naʻá ne maʻú, pea mo ha ʻīmisi naʻá ne fakafofongaʻi e meʻafoaki ko ʻení. ʻI lalo he fakatātaá mo e fakamatalá, ne u tongi ai e ʻaho papitaiso mo e fakanofo ʻo e tamasiʻi takitaha ki he ngaahi tuʻunga ʻi he lakanga fakataulaʻeikí, pea fakaʻilongaʻi hono māʻolungá ʻi he ʻaho ne hoko ai ʻa e meʻá takitaha.

					Te u fakamatalaʻi e ngaahi konga papa ko ia ne u tongi maʻa hoku foha takitaha ke tokoni ki ai ke ne sio ki he ngaahi meʻafoaki fakalaumālie naʻá ne maʻú mo e meʻa te ne ala tokoni ai ʻi he ngāue ʻa e ʻEikí. ʻE lava pē ke ueʻi koe ke ke ʻiloʻi ʻo hangē ko aú e ngaahi meʻafoaki pau mo e ngaahi faingamālie laulōtaha maʻá e toʻu tupu takitaha ʻokú ke ʻofa ai mo tatakí.

					ʻI he hoko hoku foha lahi tahá ko e tīkoni mo e tamasiʻi Sikauti ʻĪkalé, ne haʻu ki hoku ʻatamaí ha fakatātā ʻo ha ʻīkale ʻi heʻeku fakakaukau atu ki ai mo hono kahaʻú. Naʻa mau nofo ʻi ʻAitahō ʻo ofi ki he moʻunga Tītoni Sauté (South Teton), ʻa ia ne ma ʻeva lalo fakataha holo ai mo mamata he puna ʻa e fanga ʻīkalé. Ne hanga ʻe he fakatātā ko ia ʻi hoku ʻatamaí ʻo ʻai ke ongo kiate au e ngaahi lea ʻa ʻĪsaiá:

					“ʻOkú ne foaki ʻa e mālohi ki he vaivaí; pea kiate kinautolu ʻoku ʻikai hanau mālohí ʻokú ne fakatupu ʻa e mālohi.

					“ʻIo ʻe pongia ʻa e fānau tupú pea vaivai, pea ʻe hinga ʻaupito mo e kau talavoú:

					“Ka ko kinautolu ʻoku tatali ki [he ʻEikí] ʻe fakafoʻou honau mālohí; te nau puna hake ʻaki ʻa e kapakau ʻo hangē ko e fanga ʻīkale; te nau lele kae ʻikai vaivai; pea te nau ʻeveʻeva kae ʻikai pongia.”1

					Ko hono moʻoní, ne taʻofi ʻema lue mo e foha lahi taha ko iá, he naʻe teʻeki ke ma aʻu ki he tumutumu ʻo Tītoni Sauté kuo helaʻia hoku fohá. Naʻá ne fie maʻu ke mālōlō. Naʻá ne pehē mai, “Meʻa ní te u fakameʻapangoʻia maʻu pē he ʻikai ke u aʻu ki he tumutumú? ʻE tangataʻeiki, hoko atu koe—ʻoku ʻikai te u loto ke tōnoa hoʻo ʻamanakí.”

					Ne u tali ange, “He ʻikai teitei tō ʻeku ʻamanakí, pea he ʻikai te ke teitei fakameʻapangoʻia ai. Te ta manatuʻi maʻu pē naʻá ta kaka fakataha heni.” Ne u tongi he tafaʻaki ki ʻolunga ʻene konga papá ha ʻīkale pea tohi ai “ʻI he Ongo Kapakau ʻo e ʻĪkalé.”

					ʻI he fakaʻau mai ʻa e ngaahi taʻú, naʻe lelei ʻaupito e ngāue fakafaifekau hoku fohá ʻi he meʻa ne u ʻamanaki atu ki aí. Ne ngali taukakapa e niʻihi ʻo e ngaahi faingataʻa naʻá ne fehangahangai mo iá ʻi he malaʻe ʻo e ngāue fakafaifekaú. Mahalo ʻe tatau pē ʻa e tamasiʻi ʻokú ke poupouʻí mo hoku fohá, ʻo poupouʻi hake ia ʻe he ʻEikí ke ne māʻolunga ange ʻi heʻene malanga ʻaki ʻa e ongoongoleleí ʻi ha lea fakafonua faingataʻa, ne u fakakaukau atu ki aí. Kapau te ke ʻahiʻahi feinga mo ha talavou ke ne ʻiloʻi hono ngaahi fatongia ʻi he lakanga fakataulaʻeikí, ʻoku ou palōmesi atu ʻe fakahā atu ʻe he ʻEikí ʻo fakatatau mo hoʻo fie maʻú. Mahalo ʻe lahi ange e meʻa ʻe malava ʻe he tamasiʻí ʻi he meʻa ʻe fakahā atu ʻe he ʻEikí. Tokoni kiate ia ke fokotuʻu ha ngaahi taumuʻa ʻoku māʻolungá.

					Mahalo ʻe ngali mā ʻa e tamasiʻi ʻokú ke poupouʻí ke hoko ko ha tamaioʻeiki mālohi ʻi he lakanga fakataulaʻeikí. Naʻe fuʻu mā ʻaupito ha taha ʻo hoku ngaahi fohá ʻi heʻene kei siʻí ʻo ʻikai pē te ne lava ʻo lue ki ha fale koloa pea talanoa mo e fai fakataú. Naʻá ne fuʻu ilifia ʻaupito pea ne u hohaʻa ʻi heʻeku lotua hono kahaʻú ʻi he lakanga fakataulaʻeikí. Ne u fakakaukau kiate ia ʻi he malaʻe ngāue fakafaifekaú—he ne ʻikai fuʻu ongo fakafiemālie. Ne tataki ai au ki ha potufolofola ʻi he tohi Lea Fakatātaá: “ʻOku hola ʻa e kakai faikoví ʻi he ʻikai tuli ki ai ha tahá: ka ʻoku toʻa ʻa e māʻoniʻoní ʻo hangē ko e laioné.”2

					Ne u tongitongi ʻa e “Toʻa hangē ha Laioné” ʻi heʻene konga papá, ʻi lalo he fakatātā ʻo ha fuʻu ʻuluʻi laione ʻoku ngungulu. Naʻá ne fakahoko ʻa e ʻamanaki ʻi he meʻa ne u tongí ʻi heʻene ngāue fakafaifekaú mo e ngaahi taʻu hoko atu aí. Naʻe malanga ʻaki ʻe hoku foha naʻe maá ʻa e ongoongoleleí ʻi he tui lahi pea toʻa ʻi he fehangahangai mo e ngaahi faingataʻá. Naʻá ne fua totonu hono ngaahi fatongiá ke fakafofongaʻi e ʻEikí.

					ʻE lava ke hoko ʻeni ki he talavou ʻokú ke tatakí. ʻOku fie maʻu ke ke fakatupulaki ʻene tui ʻe lava ke liliu ia ʻe he ʻEikí ke ne hoko ko ha tamaioʻeiki loto toʻa ange ʻi he tamasiʻi loto vaivai ʻokú ke sio ki ai he taimi ní.

					ʻOku tau ʻiloʻi ʻoku ngaohi ʻe he ʻEikí ʻEne kau tamaioʻeikí ke nau toʻa. Naʻe hoko e talavou ko Siosefa naʻe mamata ki he ʻOtua ko e Tamaí mo Hono ʻAlo ko Sīsū Kalaisí ʻi he vaoʻakaú, ko ha tangata naʻe mālohi fakalaumālie. Naʻe ʻilo ʻeni ʻe Paʻale P. Palati ʻi heʻene vakai ki hono valokiʻi ʻe he Palōfita ko Siosefa Sāmitá ʻa e kau leʻo naʻa nau leʻohi kinautolu ʻi hono tuu pōpula kinautolú. Naʻe tohi ʻe Paʻale P. Palati ʻo pehē:

					“Kae fakafokifā haʻane tuʻu hake ki ʻolunga ʻo lea ʻi he leʻo naʻe hangē ha maná, pe ko ha laione ngungulú, ʻo ne lea ʻaki ʻa e ngaahi meʻa ko ʻení, ʻo fakatatau ki heʻeku manatú:

					“‘FAKALONGOLONGO, [ʻa kimoutolu ko e fanga tēvolo ʻo heli]. ʻI he huafa ʻo Sīsū Kalaisí ʻoku ou valokiʻi kimoutolu, mo fekau ke mou fakalongolongo; he ʻikai te u kātakiʻi ke u moʻui ʻi ha toe momeniti ʻe taha ʻo fanongo ki he faʻahinga lea pehē. Taʻofi e talanoa ko iá, pe ko haʻomou mate pe ko au ʻi he MOMENITÍ NI PĒ!’” 

					Naʻe tohi ʻe ʻEletā Palati ʻo kau ki he meʻa ne hokó: “Kuo tuʻo taha, mātē pē ʻeku mamata ʻi he anga molumalu mo fakaʻeiʻeikí, ʻi heʻene tuʻu he tuʻuapoó kuo haʻi sēini, ʻi ha loki pōpula ʻi ha kolo fakapoʻupoʻuli ʻi Mīsuli.”3

					ʻE foaki ʻe he ʻEikí ha ngaahi faingamālie ki Heʻene kau tamaioʻeiki angatonú ke nau toʻa ʻo hangē ha laioné, ʻi heʻenau lea ʻi Hono huafá pea hoko ko e kau fakamoʻoni ʻi Hono lakanga fakataulaʻeikí.

					Naʻe ʻi ai mo ha foha ʻe taha, naʻe tokolahi maʻu pē hono ngaahi kaungāmeʻa ne nau faʻa feinga ke feohi mo ia, talu mei heʻene kei siʻí. Naʻe faingofua ʻene fakakaungāmeʻa mo e kakaí. ʻI heʻeku lotu mo feinga ko ia ke ʻiloʻi kimuʻa ʻa ʻene ngāue ʻi he puleʻanga ʻo e ʻOtuá, ne u ongoʻi te ne maʻu ha mālohi ke fakatahaʻi mai e kakaí ʻi he ʻofa mo e uouangataha.

					Ne u fakakaukau ai ki he fakamatala ʻi he Tokāteline mo e Ngaahi Fuakavá ʻo kau ki he feinga ʻa e kaumātuʻa ʻi he lakanga fakataulaʻeikí ke langa ʻa Saione ʻi Mīsulí pea mo e fiefia ʻa e kau ʻāngelo naʻe mamata ki heʻenau feingá mo e ngaahi ngāué. Naʻe fie maʻu ʻa e feilaulaú ki ai. ʻOku pehē ʻe he fakahā ʻi he Tokāteline mo e Ngaahi Fuakavá: “Ka neongo ia, ʻoku mou monūʻia, he kuo tohi ʻi he langí ʻa e fakamoʻoni kuo mou fai ke mamata ki ai ʻa e kau ʻāngeló; pea ʻoku nau fiefia koeʻuhí ko kimoutolu, pea kuo fakamolemoleʻi kiate kimoutolu ʻa hoʻomou ngaahi angahalá.”4

					Ne u tongi ʻi he papi ki he māʻolunga hoku fohá, “ʻOku Fiefia ʻa e Kau ʻĀngeló koeʻuhí ko Koe.”

					Ne hokohoko lelei atu pē ʻa e malava ʻe he fohá ni ke fakatahaʻi mai mo takiekina e kakaí hili e ʻosi ʻene akó. Naʻá ne fokotuʻutuʻu mo hano kaungā maʻu lakanga fakataulaʻeiki ha ngaahi ʻekitivitī fakasiteiki ʻo maʻu ai ʻe he toʻu tupu ʻi hono feituʻú ʻa e tui ke kātaki mo ikunaʻi e ngaahi tūkunga faingataʻá. ʻI heʻene fakatupulaki e tuí ʻi he kau talavou mo e kau finemuí ni, naʻe tokoni ai ke fokotuʻu ha ngaahi nofoʻanga ʻo Saione ʻi he ngaahi senitā he feituʻu kolo ʻo ʻAmeliká. Ne u tongi heʻene papá ha kau ʻāngelo ʻoku ifi talupite, he ʻikai fuʻu tatau ia mo ʻenau founga ifí, ka naʻe faingofua ange ke tongi ha talupite ʻi hano tongi ha kaikaila.

					ʻOku fiefia ʻa e kau ʻāngeló ʻi hono langa ʻe he kau taki lakanga fakataulaʻeiki he funga māmaní ʻa Saione ʻi honau ngaahi uōtí, siteikí, mo e misioná. Pea te nau fiefia ʻi he kau talavou mo e kau finemui ʻokú ke tokoniʻi ke langa ʻa Saione ʻi ha feituʻu pe tūkunga pē ʻoku nau ʻi ai. Ko Saioné ko e ola ia ʻo ha kakai ʻoku nau faaitaha ʻi he fuakavá mo e ʻofá. ʻOku ou fakaafeʻi kimoutolu ke tokoni ki homou toʻu tupú ke nau kau mai.

					Naʻe ueʻi au ke u tongi maʻá e taha hoku ngaahi fohá ha foʻi laʻā—ʻa ia ko e laʻā ʻi he langí—mo e ngaahi lea mei he Lotu Hūfia ʻa e Fakamoʻuí: “Ko ʻEni ʻa e Moʻui Taʻengatá.” ʻI he ofi ke ʻosi e ngāue ʻa e Fakamoʻuí ʻi māmaní, naʻá Ne lotu ki Heʻene Tamaí ʻo pehē:

					“Pea ko ʻeni ʻa e moʻui taʻengatá, ko ʻenau ʻiloʻi koe ko e ʻOtua moʻui pē tahá, mo Sīsū Kalaisi, ʻa ia naʻá ke fekaú.

					“Kuó u fakaongoongoleleiʻi koe ʻi māmani: kuó u fakaʻosi ʻa e ngāue naʻá ke tuku mai ke u faí.”5

					Kuo fakahoko ʻe hoku fohá ʻa e ngāue ʻi he lakanga fakataulaʻeikí ʻi ha konitinēniti ʻe tolu ka ko e mahuʻinga tahá ʻi hono ʻapí mo ʻi hono fāmilí. Kuó ne fokotuʻutuʻu ʻene moʻuí ʻo takatakai ʻiate kinautolu. ʻOkú ne ngāue ofi pē ki ʻapi, pea ʻokú ne faʻa foki ke fakataha mo hono uaifí mo e fānau iiki angé ʻi he houa hoʻataá. ʻOku nofo ofi mai pē hono fāmilí kiate au mo Sisitā ʻAealingi. ʻOku nau tokangaʻi homa loto ʻapí ʻo hangē pē ko hanau ʻapí. ʻOku ʻikai ngata pē ʻi he moʻui ʻa e foha ko ʻení ke taau mo e moʻui taʻengatá ka ke ne moʻui foki ke takatakai ʻiate ia he kau mēmipa loto houngaʻia ʻo e fāmilí, ʻa ē ʻokú ne tanaki fakataha ʻiate iá.

					Ko e moʻui taʻengatá ke moʻui ʻi he uouangataha, ʻi he ngaahi fāmilí, mo e Tamaí, ʻAló, pea mo e Laumālie Māʻoniʻoní. ʻOku toki maʻu pē ʻa e moʻui taʻengatá ʻo fakafou ʻi he ngaahi kī ʻo e lakanga fakataulaʻeiki ʻo e ʻOtuá, ʻa ē ne toe fakafoki mai ʻi he Palōfita ko Siosefa Sāmitá. Ko ha meʻaʻofa maʻongoʻonga ia ʻe lava ke ke foaki ki he toʻu tupú ke ke poupouʻi kinautolu ki he taumuʻa taʻengatá ni. Te ke ʻuluaki fakahoko ia ʻi he faʻifaʻitakiʻanga ʻi homou fāmilí. Mahalo ʻoku ʻikai ha fāmili ʻo kinautolu ʻoku mou tatakí ʻi he Siasí, ka ʻoku ou fakatukupaaʻi kimoutolu ke mou tokoni ke nau ongoʻi mo fie maʻu e ʻofa ʻa ha fāmilí ʻi he ongo tafaʻaki fakatouʻosi ʻo e veilí.

					Ko e ʻū papa ki he māʻolungá ne u lau ki aí, ko ha founga pē ia ʻe taha ke tokoni, ki he toʻu tupú ke mahino kiate kinautolu ʻa e ngeia ʻoku ʻafioʻi ʻe he ʻOtuá ʻiate kinautolú mo honau kahaʻú pea mo e ngāue laulōtaha kuó Ne teuteuʻi kinautolu ke nau fakahokó. Te Ne tokoniʻi koe ke ke ʻiloʻi e founga ke fakahoko ʻaki ia maʻa hoʻo fānaú mo e toʻu tupu kehe ʻokú ke tatakí. Ka ʻi hoʻo fekumi ʻi he faʻa lotu ke mahino kiate koe ʻa e kahaʻu ko ʻení, mo fakafetuʻutaki ia ki he talavoú fakafoʻituituí, te ke ʻiloʻi ai ʻoku ʻofeina ʻe he ʻOtuá ʻEne fānaú takitaha ko ha niʻihi fakafoʻituitui, peá ke sio ai ki he ngaahi meʻafoaki maʻongoʻonga mo laulōtaha ʻoku nau takitaha maʻú.

					Ne faitāpuekina au ʻi heʻeku hoko ko ha tamaí ke u mamata ki ha kahaʻu maʻongoʻonga hoku ngaahi ʻofefiné mo e ngaahi fohá ʻi he puleʻanga ʻo e ʻOtuá. ʻI heʻeku fekumi ʻi he faʻa lotu ke maʻu ha fakahinohinó, ne fakahā mai ha founga ke u tokoniʻi ʻaki hoku ngaahi ʻofefiné ke nau ʻiloʻi ʻa e falala kuo fai ʻe he ʻOtuá kiate kinautolú, ko ha kau kaunanga te nau lava ʻo langa hake ʻa Hono puleʻangá.

					ʻI he kei iiki hoku ngaahi ʻofefiné, ne u ʻilo ʻe lava pē ke mau tokoni ki he niʻihi kehé ke nau ongoʻi ʻa e ʻofa ʻa kinautolu ʻi he tafaʻaki ʻe taha ʻo e veilí, ʻi he toʻu tangata kotoa pē. Ne u ʻiloʻi ʻoku maʻu ʻa e ʻofá mei he tokoní pea ʻokú ne ueʻi hake ʻa e ʻamanaki lelei ki he moʻui taʻengatá.

					Ko ia ne mau tongi ai ha ngaahi papa tofi mā pea hili ai ha foʻi mā taʻo pē ʻi ʻapi pea mau ō fakataha ʻo ʻave ʻemau foakí ki he kau uitoú, kau tangata kuo mate honau uaifí, mo e ngaahi fāmilí. Naʻe peheni e fakalea ne u tongi he papa tofi mā takitaha, “J’aime et J’espere,” ko e faka-Falanisē ki he “ʻOku ou ʻofa pea ʻoku ou ʻamanaki lelei.” Naʻe ʻikai ke hā pē ʻa e fakamoʻoni ki heʻenau ngaahi meʻafoaki fakalaumālié ʻi he ngaahi papa ne u tongí ka ne toe hā mahino ange ʻi heʻemau tufa kinautolu ki he kakai naʻe faingataʻaʻiá, ʻa ē ne nau mamahi pe mole hanau tahá, ʻo ne fakapapauʻi ange ʻe lava ʻe he ʻofa ʻa e Fakamoʻuí mo ʻEne Fakaleleí ʻo ʻomi ha ʻamanaki ʻoku mālohi haohaoá. Ko ʻeni ʻa e moʻui taʻengatá, maʻa hoku ngaahi ʻofefiné, pea maʻatautolu takitaha.

				
Mahalo te mou pehē, “ʻE Misa ʻAealingi, ko hoʻo talamaí ʻoku fie maʻu ke u ako ke tā tongitongi?” Ko e talí ko e ʻikai. Ne u ako tā tongitongí ʻi he tokoni ʻataʻatā pē ʻa ha faiako angaʻofa mo mohu talēniti he taimi ko iá, ko ʻEletā Poiti K. Peeka. Ko e kiʻi poto ko ia ne u maʻú, ʻoku lava ke u ʻoange ai ʻa e lāngilangí ki he meʻafoaki maʻongoʻonga naʻá ne maʻu ko e tokotaha tā tongitongí mo ʻene faʻa kātaki ʻi heʻene hoko ko e faiakó. Ko langi pē ʻoku lava ke ne ʻomai ha faiako hangē ko Palesiteni Pēká. Ka ʻoku lahi e ngaahi founga te ke lava ʻo takiekina ai e loto ʻo e fānaú ʻo ʻikai tongi ia ʻi ha ngaahi papa pe fua pau maʻanautolu.
Hangē ko ʻení, tuʻunga ʻi he ngaahi tekinolosia ʻo e fetuʻutakí, ʻoku lava ai hono vahevahe e ngaahi pōpoaki ʻo e tuí mo e ʻamanaki leleí ʻoku nau fakamāvahevaheʻi kitautolú, ʻi he taimi pē ko iá pea ʻi ha totongi siʻisiʻi pe taʻetotongi. ʻOku tokoni hoku uaifí ke fai ʻeni. ʻOkú ma kamata ʻaki ʻema telefoni mo e ngaahi makapuna pe fanau ʻe lava ke ma aʻu ki aí. ʻOkú ma kole ange ke nau vahevahe mai ha ngaahi talanoa ki haʻanau lavameʻa fakatāutaha mo ha tokoni naʻa nau fai. ʻOkú ma fakaafeʻi foki kinautolu ke ʻomai ha ʻū tā ʻo e ngaahi meʻa ne nau faí. ʻOkú ma fakaʻaongaʻi e ʻū tā ko ʻení ko e fakatātā ki ha ngaahi fakamatala palakalafi siʻisiʻi pē. ʻOkú ma tānaki atu ha veesi ʻe taha pe ua mei he Tohi ʻa Molomoná. Mahalo pē he ʻikai fuʻu fiemālie ʻa Nīfai mo Molomona ki he tuʻunga fakalaumālie ʻo ʻema tohí pe fakangatangata ʻo e feinga ʻoku fie maʻu ki hono faʻu ʻo e tohi ʻokú ma ui “Ko e Tohinoa Fakafāmilí: Ko e ʻŪ Lauʻi Peleti Īkí.” Ka ʻoku faitāpuekina au mo Sisitā ʻAealingi heʻema feingá. ʻOkú ma ongoʻi ʻoku ueʻi kimaua ʻi heʻema fili e ngaahi potufolofolá mo e ngaahi pōpoaki nounou ʻokú ma tohí. Pea ʻokú ma mamata ki hono fakamoʻoní ʻi heʻenau moʻuí, ʻi hono liliu honau lotó kiate kimaua pea ki he Fakamoʻuí pea ki ʻolunga foki.
ʻOku ʻi ai mo ha toe ngaahi founga ke takiekina ai e niʻihi kehé; ʻoku mou ʻosi fakahoko pē honau niʻihi. ʻE fakatupu ʻe hoʻomou anga ʻaki e lotu fakafāmilí mo e lau folofolá ha ngaahi manatu ʻe tuʻuloa ange mo ha ngaahi liliu ʻo e lotó ʻoku lahi ange ʻi he meʻa ʻoku mou ʻiloʻi he taimi ní. Naʻa mo e ngaahi ʻekitivitī fakatuʻasino hangē ko e ʻalu ki ha faʻahinga sipoti pe sio faivá, ʻe lava pē ke ne takiekina e moʻui ʻa ha fānau. ʻOku ʻikai ko e ʻekitivitií ʻoku mahuʻingá ka ko e ongo ʻoku maʻu ʻi hoʻomou fai iá. Kuó u ʻiloʻi ha sivi lelei ke ʻiloʻi ai e ngaahi ʻekitivitī ʻe lava ke nau fakahoko ha lelei lahi ʻi he moʻui ʻa ha taha kei talavou. Ko hono tuku ke nau fokotuʻu mai e ʻekitivitī ke faí koeʻuhí ko ʻenau manako aí pea nau ongoʻi ko ha meʻafoaki ia mei he ʻOtuá. Mei he meʻa kuó u aʻusiá, ʻoku ou ʻiloʻi ʻe lava ke hoko ʻeni.
Naʻá ku nofo ʻi Niu Sēsí, ʻoku maile ʻe 50 (80 km) mei Niu ʻIoke Siti, he taimi ne u hoko ai ko e tīkoni ʻi hoku taʻu 12. Ne u fakaʻānaua ke u hoko ko ha taha vaʻinga peisipolo lelei. Ne loto ʻeku tamaí ke ne ʻave au ke ma sio ʻi ha vaʻinga naʻe fakahoko ʻi he Malaʻevaʻinga Iengikī (Yankee) motuʻa ʻi he Polinikisí (Bronx). ʻOku kei lava pē ke u sioloto ki he hiki ʻe Siō Timāsiō (Joe DiMaggio) e paté ʻo taaʻi pea lele ki he loto malaʻé, kae tangutu ʻeku tamaí ʻi hoku tafaʻakí, ʻa ia ko e toki taimi ʻeni ne ma ō fakataha ai ki ha vaʻinga peisipolo liiki lahi taha ʻi he ʻIunaiteti Siteití.
Ka ne tokoniʻi ʻeku moʻuí ʻo taʻengatá ʻe ha toe ʻaho ʻe taha mo ʻeku tamaí. Naʻá ne ʻave au mei Niu Sēsī ki he ʻapi ʻo ha pēteliake kuo ʻosi fakanofo ʻi Sōleki Siti. Ne teʻeki ai ke u sio ʻi he tangatá kimuʻa. Naʻe tuku au ʻe heʻeku tamaí he sitepú pea ʻalu ia. Ne taki atu au ʻe he pēteliaké ki ha sea, hili hono ongo nimá ʻi hoku ʻulú, pea foaki ha tāpuaki ko ha meʻaʻofa mei he ʻOtuá ʻa ia naʻe kau ai hono fakahā ʻo e fakaʻānaua lahi ʻo hoku lotó.
Naʻá ne pehē ko e taha au ʻo kinautolu naʻe ʻuhinga ki ai e lea ʻo pehē, “ʻOku monūʻia ʻa e faʻa fakaleleí.”6 Ne u ʻohovale ʻi he lava ke ʻiloʻi ʻe ha taha ʻoku ʻikai ke ma maheni ʻa hoku lotó peá u ʻāʻā hake ʻo sio ki he loki naʻe hoko ai e faʻahinga mana peheé. Ne takiekina ʻeku moʻuí ʻe he tāpuaki ʻo e ngaahi meʻa ʻe lava ke u fakahokó, ʻa ʻeku malí, mo ʻeku ngāue ʻi he lakanga fakataulaʻeikí.
Mei he meʻa ko ia ne hokó mo e meʻa ne hoko atu aí, ʻoku lava ai ke u fakamoʻoni, “He ʻoku ʻikai ke foaki ʻa e meʻafoaki kotoa pē ki he tangata kotoa pē; he ʻoku lahi ʻa e ngaahi meʻafoakí, pea ʻoku foaki ha meʻafoaki ki he tangata takitaha ʻi he Laumālie ʻo e ʻOtuá.”7
ʻI hono fakahā mai kiate au ʻe he ʻEikí ha meʻafoakí, kuó u lava ai ke ʻiloʻi pea teuteu ki ha ngaahi faingamālie ke fakaʻaongaʻi ia ke tāpuekina ai ʻa kinautolu ʻoku ou ʻofa ai mo tokoniʻí.
ʻOku ʻafioʻi ʻe he ʻOtuá ʻetau ngaahi meʻafoakí. ʻOku ou fakatukupaaʻi kimoutolu pea mo au pē ke tau lotu ke ʻiloʻi e ngaahi meʻafoaki kuo foaki kiate kitautolú, ke ʻiloʻi e founga ke fakatupulaki ai kinautolú, pea ke ʻiloʻi e ngaahi faingamālie kuo tuku mai ʻe he ʻOtuá ke tau tokoni ai ki he niʻihi kehé. Ka ko e meʻa tēpuú, ʻoku ou lotua ke ueʻi kitautolu ke tau tokoniʻi e niʻihi kehé ke nau ʻiloʻi ʻenau ngaahi meʻafoaki makehe mei he ʻOtuá ke fai ha tokoní.
ʻOku ou palōmesi atu kapau te mou kole, ʻe tāpuakiʻi kimoutolu ke mou tokoniʻi mo poupouʻi ʻa e niʻihi kehé ke nau fakahoko kakato e meʻa ʻoku nau malavá ʻi hono tokoniʻi ʻo kinautolu ʻoku nau tataki mo ʻofeiná. ʻOku ou fakamoʻoni kiate kimoutolu ʻoku moʻui e ʻOtuá, ko e Kalaisí ʻa Sīsū, ko e lakanga fakataulaʻeiki ʻeni ʻo e ʻOtuá, ʻoku tau maʻū, pea kuo teuteuʻi kiatutolu ʻe he ʻOtuá ʻaki ha ngaahi meʻaʻofa makehe ke tau ngāue maʻana ʻo lahi ange ʻi heʻetau ʻamanaki mamana tahá. ʻI he huafa ʻo Sīsū Kalaisí, ʻēmeni.

				Kuo pau ke tau fakatupulaki ʻa e malava ko ia ke tau sio ki he tangatá, ʻo ʻikai ʻi he tuʻunga lolotonga ʻoku nau ʻi aí, ka ʻi he tuʻunga te nau hoko ki aí.

Siʻoku ngaahi tokoua, ʻoku fonu hake ʻa e Senitā Konifelenisí ni tuʻo ua he taʻu, ʻi he kau lakanga fakataulaʻeiki ʻo e ʻOtuá, ʻi heʻetau fakataha mai ke fanongo ki ha ngaahi pōpoaki fakalaumālie. ʻOku ʻi ai ha laumālie fakaʻofoʻofa ʻokú ne nofoʻia e fakataha lahi ʻo e lakanga fakataulaʻeiki ʻo e Siasí. ʻOku huhulu atu e laumālie ko ʻení mei he Senitā Konifelenisí ʻo ne hulungia e fale kotoa pē ʻoku fakataha ai e ngaahi foha ʻo e ʻOtuá. Kuo tau ongoʻi moʻoni e laumālie ko iá he pooni.
ʻI he ngaahi taʻu lahi kuo hilí, kimuʻa pea langa ʻa e Senitā Konifelenisi fakaʻofoʻofá ni, naʻe ʻi ai ha taha ne ʻaʻahi mai ki he Temipale Sikueá ʻi Sōleki Siti peá ne kau atu ai ki ha fakataha ʻo e konifelenisi lahí ʻi he Tāpanekalé. Naʻá ne fanongo ki he pōpoaki ʻa e Kau Takí. Naʻá ne tokanga ki he ngaahi lotú. Naʻá ne fanongo ki he hiva fakaʻofoʻofa ʻa e Kuaea Tāpanekalé. Naʻá ne ofo ʻi he fakaʻeiʻeiki mo e fakaʻofoʻofa ʻo e ʻōkani Tānapekalé. ʻI he ʻosi e fakatahá, naʻe ongona haʻane lea ʻo pehē, “Te u luva e meʻa kotoa pē ʻoku ou maʻú ke u ʻiloʻi pe ʻoku moʻoni koā e meʻa ne lea ʻaki ʻe he kau lea he ʻaho ní.” Ka ko hono moʻoni ʻeni ʻene leá, “Pehēange mai ne ʻi ai haʻaku fakamoʻoni ki he ongoongoleleí.”
ʻOku ʻikai ha faʻahinga meʻa he māmaní ʻe fakafiemālie mo fakafiefia ange ka ko ha fakamoʻoni ki he moʻoní. Neongo ʻoku kehekehe, ka ʻoku ou tui ʻoku ʻi ai ha fakamoʻoni ʻa e tangata pe talavou kotoa pē ʻoku ʻi heni he pooni. Kapau ʻokú ke ongoʻi ʻoku teʻeki ke aʻu hoʻo fakamoʻoní ki he tuʻunga ʻokú ke fakaʻamu ki aí, ʻoku ou tapou atu ke ke ngāue ke aʻusia ha fakamoʻoni pehē. Kapau ʻoku mālohi mo loloto, ngāue ke paotoloaki ia. ʻOku tau monūʻia fau ke ʻilo ki he moʻoní.
ʻE ngaahi tokoua, ko ʻeku pōpoaki he pōní, ʻoku ʻi ai ha niʻihi tokolahi ʻoku siʻisiʻi ʻenau fakamoʻoní pe ʻikai haʻanau fakamoʻoni he taimí ni, pea ʻe lava mo tali ʻe he faʻahinga ko iá ʻo kapau te tau kiʻi feinga pē ke fai ʻetau fakamoʻoní mo tokoni ke nau liliu. ʻOku ʻi ai ha ngaahi taimi te tau lava ai ʻo fakatupu ha founga ke vaka ai e liliú. ʻOku ou ʻuluaki fie lave ki ha niʻihi ko ha kāingalotu ka ʻoku ʻikai ke nau mateakiʻi kakato ʻa e ongoongoleleí.
ʻI he ngaahi taʻu lahi kuo hilí, ʻi ha konifelenisi fakaʻēlia naʻe fai ʻi Helesingikī ʻi Finilani, ne u ongona ai ha pōpoaki mālohi, fakangalongataʻa mo fakalotoa, naʻe fai ʻi ha fakataha ʻa e ngaahi faʻeé mo e ngaahi ʻofefiné. Kuo teʻeki ai ngalo ʻiate au e pōpoaki ko iá, neongo kuo meimei taʻu ʻeni ʻe 40 mei ai. Ne kau he ngaahi moʻoni ne lea ʻaki ʻe he tokotaha leá, ʻa ʻene pehē ʻoku fie maʻu ʻe he fefiné ke talaange kiate ia ʻokú ne fakaʻofoʻofa. ʻOku fie maʻu ke talaange ʻokú ne mahuʻinga. ʻOku fie maʻu ke talaange ʻoku ʻi ai hono ʻaonga.
ʻE ngaahi tokoua, ʻoku ou ʻilo ʻoku hangē pē kakai tangatá ko e houʻeiki fafiné ʻi he meʻá ni. ʻOku fie maʻu ke talamai ʻoku ʻi ai hotau mahuʻinga, ʻoku tau malava ʻo fai ha meʻa pea ʻi ai hotau ʻaonga. ʻOku fie maʻu ke ʻomi hatau faingamālie ke tau ngāue. Ki he kāingalotu ko ia kuo mavahe atu ʻo māmālohí pe momou ʻo ʻikai līʻoa kakato maí, ʻe lava ke tau fekumi ʻi he faʻa lotu ki ha founga ke tokoniʻi ai kinautolu. Mahalo ko hono kole ko ia ke nau fua ha fatongiá, ko e founga pē ia ʻoku nau fie maʻu ke nau foki mai ai mo mālohi kakató. Ka ko e kau taki ko ia ʻoku nau lava ʻo tokoni he meʻá ni, ʻoku nau faʻa momou ke fai ia. ʻOku fie maʻu ke tau manatuʻi ʻe lava ke liliu ʻa e kakaí. Te nau lava ʻo liʻaki ʻenau tōʻonga moʻui ʻoku koví. Te nau lava ʻo fakatomala mei he maumaufonó. Te nau lava ʻo fuesia e lakanga fakataulaʻeikí ʻi he moʻui taau. Pea te nau lava ʻo tauhi faivelenga ki he ʻEikí. Tuku muʻa ke u ʻoatu ha fanga kiʻi fakatātā.

					ʻI heʻeku fuofua hoko ko ha mēmipa ʻo e Kōlomu ʻo e Kau ʻAposetolo ʻe Toko Hongofulu Mā Uá, ne u kaungā fononga ai mo Palesiteni N. ʻElitoni Tena, naʻe tokoni kia Palesiteni Tēvita O. Makei, ki ha konifelenisi fakasiteiki ʻi ʻAlapeta ʻi Kānata. Lolotonga e fakatahá, naʻe fakalau ʻe he palesiteni fakasiteikí ha hingoa ʻo ha kau tangata ʻe toko fā ke fakanofo kaumātuʻa. Ko ha kau tangata ʻeni ne ʻiloʻi ʻe Palesiteni Tena he naʻe kiʻi nofo he feituʻu ko iá. Ka naʻe ʻiloʻi mo manatuʻi ʻe Palesiteni Tena e tuʻunga ne nau ʻi aí pea ʻikai ke ne ʻiloʻi kuo liliu ʻenau moʻuí pea nau taau kakato ke hoko ko ha kaumātuʻa.

					Naʻe lau ʻe he palesiteni fakasiteikí e hingoa ʻo e tangata ʻuluakí peá ne kole ange ke tuʻu ki ʻolunga. Naʻe fanafana mai ʻa Palesiteni Tena kiate au, “Sio atu ki ai. Hala ke u teitei ʻiloʻi te ne lava.” Naʻe ui ʻe he palesiteni fakasiteikí e hingoa hono uá pea naʻá ne tuʻu hake. Naʻe ueʻi mai au ʻe Palesiteni Tena peá ne fakahaaʻi mai ʻene ʻohovalé. Pea naʻe pehē kotoa ki he kau tangata ʻe toko faá.

					Hili e fakatahá, ne u talamonū ange mo Palesiteni Tena ki he kau tangatá ni. Kuo nau fakahaaʻi mai ta ʻe lava pē ke liliu e tangatá.

				
Lolotonga e ngaahi taʻu ʻo e 1940 mo e ngaahi taʻu ʻo e 1950 tupú, naʻe ʻiloa ai ha sela ko Kilinitoni Tafi (Clinton Duffy), ko ʻene feinga ke liliu e kau tangata ʻi hono pilīsoné. Naʻe pehē ʻe ha taha fakaanga, “ʻOku totonu ke ke ʻiloʻi he ʻikai liliu ʻe he lēpatí hono kili pulepulé!”
Naʻe tali ange ʻe he sela ko Tafí, “Tonu pē ke ke ʻiloʻi ʻoku ʻikai ko haʻaku ngāue mo ha fanga lēpati. ʻOku ou ngāue mo e tangatá, pea ʻoku liliu e tangatá he ʻaho kotoa pē.”1

					ʻI he ngaahi taʻu lahi kuo hilí, ne u hoko ai ko e palesiteni ʻo e Misiona Kānatá. Naʻe ʻi ai hamau kiʻi kolo naʻe tokosiʻi pē e kau maʻu lakanga fakataulaʻeikí. Naʻe tokangaʻi maʻu pē koló ʻe ha faifekau. Ne u maʻu ha ongo mālohi naʻe fie maʻu ke hanga ʻe ha mēmipa ʻo tokangaʻi e koló.

					Naʻe ʻi ai ha taha lahi ʻi he koló, ko ha tīkoni ʻi he Lakanga Taulaʻeiki Faka-ʻĒloné, ka naʻe ʻikai feʻunga ʻene maʻu lotú pe ko ʻene mālohí ke hiki hake ai hono lakanga fakataulaʻeikí. Ne ueʻi fakalaumālie au ke u ui ia ke palesiteni fakakolo. Te u manatuʻi maʻu pē ʻa e ʻaho ne ma ʻinitaviu aí. Ne u talaange kuo ueʻi au ʻe he ʻEikí ke u ui ia ke palesiteni fakakolo. Hili ʻene taʻe fie tali e fatongiá mo hono fakalotolahiʻi ia ʻe hono uaifí, naʻá ne talamai leva ʻe ngāue. Ne u fakanofo ia ko e taulaʻeiki.

					Ko e kamataʻanga ia ʻo ha ʻaho foʻou ki he tangata ko iá. Naʻe fakatonutonu leva ʻene moʻuí pea naʻá ne fakapapau mai te ne tauhi e ngaahi fekau naʻe fie maʻu ke ne moʻuiʻakí. Hili ha ngaahi māhina siʻi, naʻe fakanofo ia ko ha kaumātuʻa. Naʻe ʻalu mo hono uaifí ki he temipalé ʻo na sila ai. Naʻe ngāue fakafaifekau ʻena fānaú pea nau mali he fale ʻo e ʻEikí.

				
Taimi ʻe niʻihi, ʻoku tokoni hono talaange ki hotau ngaahi tokouá ʻoku fie maʻu ʻenau tokoní pea nau mahuʻingá, ke nau fakahoko ai e tukupā te nau mālohi kakato ai he Siasí. ʻE lava ke moʻoni ʻeni ʻi he kau maʻu lakanga fakataulaʻeikí, neongo pe ko e hā honau taʻú. Ko hota fatongiá ke ʻoange ha faingamālie ke nau moʻui ai ʻi he founga totonú. ʻE lava ke tau tokoni ke nau ikunaʻi ʻenau ngaahi tōnounoú. Kuo pau ke tau fakatupulaki e mālohi ke tau vakai ki he tangatá ʻo ʻikai ʻi honau tuʻunga lolotongá, ka ʻi he tuʻunga ʻe lava ke nau aʻusia heʻenau maʻu ha fakamoʻoni ki he ongoongolelei ʻo Kalaisí.

					Ne u ʻalu ki ha fakataha ʻi Letivila ʻi Kololató. ʻOku tuʻu ʻa Letivila ʻi ha feituʻu māʻolunga feʻunga mo ha fute ʻe 10,000 tupu (3,000 m) hono māʻolungá. ʻOku ou manatuʻi e fakataha ko iá koeʻuhí ko e māʻolunga e feituʻú, ka ʻoku ou manatuʻi foki e meʻa ne hoko aí. Naʻe tokosiʻi pē kau maʻu lakanga fakataulaʻeiki aí. Hangē ko e kiʻi kolo ʻi he Misiona Kānatá, naʻe tokangaʻi e kolo ko iá ʻe ha faifekau pea naʻe pehē maʻu pē.

					Ne mau fai ha fakataha lelei ka ʻi heʻemau hivaʻi e himi tukú, naʻe ueʻi au ke ui ha taha he feituʻú ke palesiteni fakakolo. Ne u tafoki hake ki he palesiteni fakamisioná ʻo fehuʻi ange, “ʻOku ʻikai koā ha tangata he feituʻú ni te ne lava ʻo tokangaʻi?”

					Naʻá ne tali mai, “ʻIkai ke u ʻilo ʻe au ha taha.”

					Lolotonga e hivá, ne u siofi fakalelei e kau tangata ne tangutu he ʻotu sea ʻe tolu ki muʻá. Hangē ne tohoakiʻi ʻeku tokangá ki ha taha ʻo e kau tangatá. Ne u pehē ange ki he palesiteni fakamisioná, “Te ne lava ʻo hoko nai ko e palesiteni fakakolo?”

					Naʻá ne tali mai, “Heiʻilo. Mahalo pē te ne lava.”

					Ne u pehē ange, “Palesiteni, te ma ō ki he loki hokó ʻo ʻinitaviu ia. Tuʻu koe ʻo lea hili e himi tukú kae ʻoua ke ma foki mai.”

					Ne fakaʻosi ʻe he palesiteni fakamisioná ʻene fakamoʻoní ʻi heʻema foki atu ki he lokí. Ne u fokotuʻu e hingoa ʻo e tangatá ke hoko ko e palesiteni fakakolo foʻoú. Talu mei he ʻaho ko iá, mo hono tokangaʻi maʻu pē ʻa e ʻiuniti ʻi Letivila ʻi Kololató, ʻe ha mēmipa honau feituʻú.

				
Ngaahi tokoua, ʻe lava ke fakaʻaongaʻi e tefitoʻi moʻoni tatau kiate kinautolu ʻoku teʻeki ai kau ki he Siasí. ʻOku totonu ke tau fakatupulaki ʻetau malava ʻo vakai ki he tangatá, ʻo ʻikai ʻi honau tuʻunga lolotongá, ka ko e tuʻunga te nau aʻu ki ai ʻo kapau te nau kau ki he Siasí, ʻi heʻenau maʻu ha fakamoʻoni ki he ongoongoleleí pea mo e taimi ʻoku nau moʻui ai ʻo fenāpasi mo hono ngaahi akonakí.

					ʻI he 1961, naʻe fakahoko ha konifelenisi fakaemāmani lahi maʻá e kau palesiteni fakamisioná, pea naʻe ʻoatu e palesiteni fakamisiona kotoa pē he Siasí ki Sōleki Siti ki he fakatahá. Ne u haʻu ki Sōleki Siti mei hoku misiona ʻi Tolonitoó ʻi Kānata.

					ʻI ha efiafi ʻe taha, ʻi he kei Tokoni ʻa N. ʻElitoni Tena he taimi ko iá ki he Kōlomu ʻo e Toko Hongofulu Mā Uá, pea ko ʻene toki foki mai ia mei heʻene tokangaʻi e ngaahi misiona ʻi Pilitānia Lahi mo ʻIulope Hihifó. Naʻá ne fakamatala ʻo kau ki ha faifekau naʻe hoko ko e faifekau lavameʻa taha kuó na fetaulaki he ngaahi ʻinitaviu kotoa kuó ne fakahokó. Naʻá ne pehē ʻi heʻene ʻinitaviu e faifekaú, naʻá ne pehē ange, “Mahalo ko e kakai kotoa kuó ke papi mai ki he Siasí, naʻe maʻu honau hingoá mei he kāingalotú ē.”

					Naʻe tali ange ʻe he talavoú, “ʻIkai, ne ma maʻu kinautolu heʻema ʻalu ʻo uiuí.”

					Naʻe fehuʻi ange ʻe Misa Tena pe ko e hā ne kehe ai ʻene fai e foungá ni—ko e hā ne lavameʻa ai pē ia kae ʻikai pehē e niʻihi kehé. Naʻe pehē ʻe he talavoú naʻá ne feinga ke papitaiso e taha kotoa pē naʻá na fetaulakí. Naʻá ne pehē kapau ʻe tukituki atu ha matapā ʻo ne sio ki ha tangata vala motuʻa ne ifi tapaka pea ʻikai mataʻi tokanga ki ha meʻa—tautautefito ki he meʻa fakalotú—ʻe fakakaukauloto leva e faifekaú ki he fōtunga ʻe aʻu ki ai e tangatá kapau ne kehe hono tūkungá. Naʻá ne sioloto pē ki ha tele maʻa hono kavá pea teunga hina. Pea naʻá ne sioloto pē ki haʻane taki mai e tangata ko iá ki he vai papí. Naʻá ne pehē, “ʻI heʻeku vakai pehē ki ha tahá, ʻoku ou maʻu ai ha mālohi ke fai ʻeku fakamoʻoní ʻi ha founga ʻe ongo ki hono lotó.”

				
ʻOku ʻi ai hotau fatongia ke tau vakai ki hotau kaungāmeʻá, kaungāngāué mo hotau kaungāʻapí ʻi he foungá ni. ʻOku ʻi ai hotau fatongia ke ʻoua naʻa tau vakai ki he kakaí ʻi he tuʻunga ʻoku nau ʻi aí, ka ʻi he tuʻunga te nau ala aʻusiá. ʻOku ou kōlenga atu ke mou fakakaukau kiate kinautolu he foungá ni.
Ngaahi tokoua, kuo fakahā mai ʻe he ʻEikí ha meʻa fekauʻaki mo e mahuʻinga ʻo e lakanga fakataulaʻeiki ʻoku tau maʻú. Naʻá ne fakahā mai ʻoku tau maʻu ia ko ha fakapapau mo ha fuakava. Naʻá Ne fakahinohino mai kuo pau ke tau faivelenga pea faitotonu he meʻa kotoa pē ʻoku tau maʻú, pea ko hotau fatongiá ke tauhi ʻa e fuakavá ni ʻo aʻu ki he ngataʻangá. Pea te tau maʻu ai e meʻa kotoa pē ʻa e Tamaí.2
Ko e loto-toʻá ko e foʻi lea ia ʻoku fie maʻu ke tau fanongo mo puke ʻi hotau lotó—ʻa e loto-toʻa ke tafoki mei he ʻahiʻahí, loto-toʻa ke hiki hake hotau leʻó ʻo fakamoʻoni ki he taha kotoa ʻoku tau fetaulakí, pea manatuʻi kuo pau ke maʻu ʻe he taha kotoa pē ha faingamālie ke fanongo ki he pōpoakí. ʻOku ʻikai faingofua ki ha niʻihi ke fai ʻeni. Ka ʻe lava ke tau tui ki he lea ʻa Paula kia Tīmoté:
“He naʻe ʻikai foaki ʻe he ʻOtuá kiate kitautolu ʻa e laumālie ʻo e manavasiʻí; ka ko e mālohi mo e ʻofa mo e loto fakapotopoto.
“Ko ia ke ʻoua naʻá ke mā koe ke fakamoʻoni ʻa hotau ʻEikí.”3

					ʻI Mē ʻo e 1974, ne u ʻaʻahi ai mo Misa Sione H. Kolipoki ki he ʻotu Tongá. Ne ʻai ha taimi ke ma ʻaʻahi ai ki he tuʻi ʻo Tongá, pea ne mau fakataha. Ne mau fefolofolai lelei ʻo hangē ko e angamahení. Ka kimuʻa peá ma mavahé, naʻe lea ʻaki ʻe Sione Kolipoki ia ha meʻa kehe. Naʻá ne pehē ange, “ʻE hoʻo ʻAfio, ʻoku totonu ke ke kau mo ho kakaí ki he Māmongá, pea ʻe solova ai ha konga lahi hoʻomou palopalemá.”

					Naʻe malimali pē tuʻí mo ne folofola ange, “Sione Kolipoki, mahalo ʻokú ke moʻoni.”

					Ne u fakakaukau ai ki he ʻAposetolo ko Paulá, ʻi he ʻao ʻo ʻAkilipá. Ne u fakakaukau ki he tali ʻa ʻAkilipa ki he fakamoʻoni ʻa Paulá: “Kuó ke mei [fakalotoʻi] au ke u hoko ko e Kalisitiane.”4 Naʻe maʻu ʻe Kolipoki ha loto-toʻa ke fai ʻene fakamoʻoní ki ha tuʻi.

				
ʻOku lauafe hatau kāingalotu he pooni ʻoku nau ngāue fakafaifekau taimi kakato maʻá e ʻEikí. Ne nau tali ha ui pea tuku ai honau ʻapí, fāmilí, kaungāmeʻá mo e akó ka nau ō atu ʻo ngāue. Ko e niʻihi ʻoku ʻikai mahino ki aí te nau fehuʻi: “Ko e hā ʻoku nau tali loto mateuteu ai ia mo fiemālie ke fai ha feilaulau lahí?”
ʻE lava ke tali ki ai ʻetau kau faifekaú, ʻo hangē ko e lea ʻa Paulá, ko ha faifekau fungani ʻo ha kuonga ʻi muʻa: “He neongo ʻoku ou malanga ʻaki ʻa e ongoongoleleí, ʻoku ʻikai ko ia ʻoku ou vikiviki aí: he kuo tuku ia kiate au; ʻio, ʻe malaʻia au ʻo kapau ʻe ʻikai te u malanga ʻaki ʻa e ongoongoleleí!”5
ʻOku ʻikai ha fakamatala ʻe fie maʻua ange, ha fatongia ʻe haʻisia ange, pe fakahinohino ʻe fakahangatonu ange he folofola māʻoniʻoní, ka ko ia ne fai ʻe he ʻEiki toetuʻú, ʻi Heʻene hā ʻi Kāleli ki he kau ākonga ʻe toko hongofulu mā tahá. Naʻá Ne folofola:
“Kuo tuku kiate au ʻa e mālohi kotoa pē ʻi he langí mo e māmaní.
“Ko ia ke ʻalu ʻa kimoutolu ʻo fakalotuʻi ʻa e ngaahi puleʻanga kotoa pē, ʻo papitaiso ʻa kinautolu ʻi he huafa ʻo e Tamaí mo e ʻAló mo e Laumālie Māʻoniʻoní:
“ʻO akonaki atu kiate kinautolu ke nau tokanga ki he ngaahi meʻa kotoa pē ʻa ia kuó u fekau kiate kimoutolú: pea vakai, ʻoku ou ʻiate kimoutolu maʻu ai pē ʻo aʻu ki he ngataʻanga ʻo māmaní.”6
Ko e fekau fakalangí ni, fakataha mo hono talaʻofa nāunauʻiá, ʻa ʻetau moto ki he ʻaho ní, ʻo hangē ko ia ʻi he vahevahengamālie ʻo taimí. Ko e ngāue fakafaifekaú ko ha fakaʻilonga fisifisimuʻa ia ʻoku ʻiloa ai e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní. Naʻe pehē maʻu pē ia; pea ʻe kei pehē ai pē ia ʻo lauikuonga. Hangē ko ia ne tala ʻe he Palōfita ko Siosefa Sāmitá: “Hili ʻa e meʻa kotoa pē kuo lea ʻakí, ko e fatongia maʻongoʻonga mo mahuʻinga tahá, ko e malanga ʻaki ʻo e Ongoongoleleí.”7
ʻI ha kiʻi taʻu nounou pē ʻe ua mei heni, kuo fakakakato ai ʻe he kau faifekau taimi kakato kotoa pē ʻoku lolotonga ngāue ʻi he kongakau fakaʻeiʻeiki ko ʻeni ʻo e ʻOtuá, ʻa ʻenau ngāue taimi kakató pea nau foki ki honau ngaahi ʻapí mo e kakai ʻoku nau ʻofa aí. ʻOku ʻi heni he pooni ʻi he Lakanga Taulaʻeiki Faka-ʻĒlone ʻo e Siasí, ʻa e niʻihi te nau fetongi kinautolú. ʻE kau talavou, kuo mou mateuteu nai ke tali ia? ʻOku mou loto vēkeveke nai ke ngāue? ʻOku mou mateuteu nai ke ngāue?
Naʻe fakanounouʻi ʻe Palesiteni Sione Teila e ngaahi fie maʻú ʻi heʻene pehē: “Ko e faʻahinga tangata ʻoku tau fie maʻu ke nau fataki e pōpoaki ʻo e ongoongoleleí, ko ha kau tangata ʻoku tui ki he ʻOtuá; kau tangata ʻoku tui ki heʻenau tui fakalotú; kau tangata te nau fakaʻapaʻapaʻi honau lakanga fakataulaʻeikí; . . . ko ha kau tangata ʻoku fonu ʻi he Laumālie Māʻoniʻoní pea mo e mālohi ʻo e ʻOtuá[;] . . . ko ha kau tangata anga fakaʻeiʻeiki, angatonu, angamaʻa mo maʻa.”8
ʻE ngaahi tokoua, ʻoku ʻomi kiate kitautolu takitaha ha fekau ke tau vahevahe atu e ongoongolelei ʻo Kalaisí. ʻI he fenāpasi ko ia ʻetau moʻuí mo e tuʻunga moʻui ʻa e ʻOtuá, he ʻikai leva ke teitei maheʻa mei he kakai ʻoku tau feohí ʻa e tangi laulau ko ʻení: “Kuo ʻosi ʻa e ututaʻú, kuo [ngata] ʻa e faʻahitaʻu māfaná pea kuo heʻeki ai fakamoʻui ʻa kitautolu.”9
Naʻe hanga ʻe he Tauhisipi haohaoa ʻo e ngaahi laumālié, ʻa e faifekau naʻá ne huhuʻi e faʻahinga ʻo e tangatá, ʻo ʻomi ʻa e fakapapau fakalangi ko ʻení:
“Pea kapau te mo ngāue ʻi homo ngaahi ʻahó kotoa pē, ʻi hono kalanga ʻaki ʻo e fakatomalá ki he kakaí ni, pea ʻomi ʻa e foʻi laumālie ʻe toko taha pē kiate au, hono ʻikai ke lahi pehē fau ʻa hoʻomo fiefia fakataha mo ia ʻi he puleʻanga ʻo ʻeku Tamaí!
“Pea ko ʻeni, kapau ʻe lahi ʻa hoʻomo fiefiá mo e foʻi toko taha kuó mo ʻomi kiate au ki he puleʻanga ʻo ʻeku Tamaí, hono ʻikai ke lahi hoʻomo fiefiá, ʻo kapau te mo ʻomi ʻa e ngaahi laumālie tokolahi kiate au!”10
ʻOku ou fakahoko ʻeku fakamoʻoni fakafoʻituituí kiate Ia naʻá Ne folofola ʻaki e ngaahi leá ni. Ko Ia ʻa e ʻAlo ʻo e ʻOtuá, ko hotau Huhuʻi mo e Fakamoʻuí.
ʻOku ou lotua te tau loto-toʻa ke mafao atu hotau nimá ʻo fakafeohi, pea loto vilitaki ke feinga mo toutou feinga, mo ha loto-fakatōkilalo ke fekumi ki he tataki ʻetau Tamaí ʻi heʻetau fakahoko hotau tufakangá, ko hono vahevahe ʻo e ongoongoleleí. ʻE ngaahi tokoua, ko hotau ngafá ia. ʻI he huafa ʻo Sīsū Kalaisí, ʻēmeni.

				ʻOku ʻi Fē Fale ʻOku Fufuú?

				
					Fai ʻe Palesiteni Henry B. Eyring

					Tokoni ʻUluaki ʻi he Kau Palesitenisī ʻUluakí

				

				
				Ko e meʻa ko ia ‘okú ne ngali taʻofi e tokoni fakalangí, ʻoku ʻikai ke ne ʻufiʻufi ʻe ia e ʻOtuá; ka ʻokú ne faʻa ʻufiʻufi pē ʻe ia kitautolu. ʻOku ʻikai ke teitei fakapuliki e ʻOtuá ia, ko kitautolu pē.

Ne tangi e Palōfita ko Siosefa Sāmitá, ʻi he lolotonga ʻene faingataʻaʻia ʻi he Fale Fakapōpula Lipetií ʻo pehē: “ʻE ʻOtua, ʻokú ke ʻi fē? ʻOku ʻi fē ʻa e fale ʻoku ʻufiʻufi ʻai ho fufūʻangá?”1 ʻOku tokolahi ha niʻihi ʻo kitautolu ʻoku tau ongoʻi ʻoku mamaʻo e ʻOtuá meiate kitautolu, ʻi he momeniti ʻo e faingataʻaʻia fakatāutahá. Ko e meʻa ko ia ʻoku hangē ʻokú ne taʻofi e tokoni fakalangí ʻoku ʻikai ke ne ʻufiʻufi ʻe ia e ʻOtuá; ka ʻokú ne faʻa ʻufiʻufi ʻe ia kitautolu. ʻOku ʻikai ke teitei fakapuliki e ʻOtuá ia, ko kitautolu pē ʻoku faʻa ʻufiʻufi ʻe ha ngaahi taumuʻa te ne ʻai ke tau mamaʻo mei he ʻOtuá pea hangē ʻokú Ne mamaʻo mo ʻikai lava ke fai ha fetuʻutakí. ʻOku fokotuʻu ʻe heʻetau fie maʻú, kae ʻikai ko e ongo ʻo e “Ke fai pē ʻa ho finangaló,”2 ha ongo ʻokú ne ʻufiʻufi e ʻOtuá. ʻOku lava maʻu pē ke ʻafio mo fetuʻutaki mai e ʻOtuá kiate kitautolu, kae mahalo pē ʻoku ʻikai ke tau fie fanongo pe talangofua ki Hono finangaló mo Hono taimí.
ʻE siʻi ange e ongo ʻoku tau mamaʻo mei he ʻOtuá ʻi heʻetau hangē ha kiʻi tamasiʻi siʻi ʻi Hono ʻaó. ʻOku ʻikai faingofua ia ʻi ha māmani ʻoku uesia lahi ai ʻe he fakakaukau ʻa e kakai kehé ʻa ʻetau ngaahi taumuʻá. Ka ʻe tokoni ia ke tau ʻiloʻi e moʻoni ko ʻení: ʻOku ofi mai mo ʻafioʻi kitautolu ʻe he ʻOtuá kiate kitautolu pea ʻoku ʻikai ke Ne teitei fakapuliki Ia mei Heʻene fānau faivelengá.

					Naʻe fakahaaʻi mai ʻe hoku mokopuna fefine taʻu tolú e mālohi ʻo e loto-maʻá mo e loto fakatōkilaló ʻi heʻetau fetuʻutaki mo e ʻOtuá. Naʻá ne ʻalu mo hono fāmilí ki he ʻoupeni hausi ʻo e Temipale Pilikihami Sití ʻi ʻIutaá. Naʻá ne ʻeke ʻi heʻene sio takai holo he taha e ngaahi loki ʻo e temipale fakaʻofoʻofá, “ʻE faʻē, ko e fē ʻa Sīsū?” Ne fakamatalaʻi ange ʻe heʻene faʻeé he ʻikai ke ne lava ʻo sio kia Sīsū ʻi he temipalé, ka te ne ongoʻi pē Hono ivi tākiekiná ʻi hono lotó. Ne fakakaukau fakalelei ʻa ʻIlisa ki he tali ʻene fineʻeikí pea fiemālie ai mo ne pehē, “ʻOi, ʻoku ʻalu ʻa Sīsū ia ʻo tokoniʻi ha taha.”

					Ne ʻikai ha meʻa ia te ne ʻai ke veiveiua e mahino ʻa ʻIlisá pe taʻofi ʻene ʻiloʻi e moʻoní. ʻOku ofi e ʻOtuá kiate ia, pea ʻokú ne ongoʻi ofi kiate Ia. Naʻá ne ʻilo ko e temipalé ko e fale ia ʻo e ʻEikí pea ne toe mahino ki ai ʻoku maʻu ʻe Sīsū Kalaisi ha sino toetuʻu nāunauʻia pea ʻe ʻi ha feituʻu pē ʻe taha ʻi he taimi ʻe taha.3 Naʻá ne ʻilo kapau ʻoku ʻikai ke ʻi Hono falé, ta ʻokú Ne ʻi ha feituʻu kehe. Naʻá ne ʻilo mei he meʻa naʻá ne ako ki he Fakamoʻuí, ʻokú Ne hāʻele ki ha feituʻu ʻo fai ha ngāue lelei maʻá e fānau ʻa ʻEne Tamaí. Ne mahino naʻe ʻikai ko ʻene fie sio kia Sīsuú ke fakamahinoʻi ʻokú Ne moʻui ka koeʻuhí pē ko ʻEne ʻofa kiate Iá.

					ʻOku lava ke fakahā ʻe he Laumālié ki hono ʻatamaí mo hono loto kei siʻí ʻa e fakafiemālie ʻoku tau fie maʻu mo fakaʻamua kotoá. ʻOku moʻui ʻa Sīsū Kalaisi, ʻo ne ʻafioʻi, maluʻi, mo tokangaʻi kitautolu. ʻI he taimi ʻo e mamahí, liʻekiná, pe puputuʻú, ʻoku ʻikai fie maʻu ia ke tau sio kia Sīsū Kalaisi ke ʻilo ʻokú Ne ʻafioʻi hotau ngaahi tūkungá he ko Hono misioná ke faitāpuekina.

				

					ʻOku ou ʻilo ʻi he ngaahi meʻa kuo hoko ʻi heʻeku moʻuí, ko e meʻa ne aʻusia ʻe ʻIlisá ʻe lava ke hoko ia kiate kitautolu, ʻi heʻetau fuʻu lahí. Ne u ngāue mālohi ʻi he ngaahi taʻu ne u kamata ngāue aí ke u lava ʻo faiako tuʻumaʻu ʻi he ʻUnivēsiti Sitenifōtí ʻo aʻu ki haʻaku maʻu vāhenga mālōlō. Ne u fakakaukau kuó u fai ha ngāue lelei maʻaku mo hoku fāmilí. Ne mau nofo ofi pē ki he ongomātuʻa hoku uaifí pea lelei mo e ʻātakaí. ʻI he tuʻunga fakaemāmaní, ne u lavameʻa lahi moʻoni. Ne ʻomi ʻe he Siasí ha faingamālie ke u mavahe mei Kalefōnia ki he Kolisi Likí ʻi Lekisipeeki ʻi ʻAitahō. Mahalo ne hoko ʻeku ngaahi taumuʻa fakapalofesinale he moʻuí ko ha meʻa ke ne fakamavaheʻi au mei ha Tamai ʻofa naʻá Ne ʻafioʻi lelei ange au mo hoku kahaʻú. Ka ʻi he taimi ko iá, naʻe tāpuekina ʻaki au e ʻilo ko e lavameʻa kotoa pē ʻi heʻeku ngāué mo e moʻui ʻa hoku fāmilí ko ha meʻaʻofa ia mei he ʻOtuá. Ko ia ai, ne u hangē ko ha tamasiʻi siʻí ʻo u tūʻulutui ʻo lotu ke ʻeke pe ko e hā e meʻa totonu ke u faí. Ne u ongona ha kihiʻi leʻo siʻi ʻoku pehē mai, “Ko hoku ʻapiakó ʻeni.” Ne ʻikai ha meʻa ia ke ne ʻufiʻufi au mei he ʻOtuá. ʻI he tui mo e loto-fakatōkilalo, ne tuku hoku lotó kae fai Hoʻoná, pea ne u ongoʻi ʻEne ofi mo tokanga maí.

					ʻI hoku ngaahi taʻu ʻi he Kolisi Likí ne u feinga ke fekumi ki he finangalo ʻo e ʻOtuá ʻo fai ki ai, ke taʻofi ai ha meʻa te ne fūfuuʻi au pe ʻufiʻufi e ngāue mālohi mai ʻa e ʻOtuá ʻi heʻeku moʻuí. ʻI heʻeku feinga ke fai ʻEne ngāué, ne u ongoʻi ofi kiate Ia mo ongoʻi moʻoni ʻokú Ne ʻafioʻi hoku tūkungá mo tokanga moʻoni ke u fiefia. Hangē ko e meʻa ne hoko ʻi Sitenifōtí, ne kamata ke hū mai e ngaahi taumuʻa fakaemāmaní kiate au. ʻI he fakaʻosinga e taʻu hono nima ʻo ʻeku hoko ko e palesiteni ʻo e Kolisi Likí, ne foaki mai ha ngāue lelei ʻaupito. Ne u fakakaukau mo lotua ia pea aʻu ʻo aleaʻi ia mo e Kau Palesitenisī ʻUluakí. Ne nau tali lelei ia mo kiʻi fakakata pē ka naʻe ʻikai fai mai ha tali pau. Ne fanongo ʻa Palesiteni Sipenisā W. Kimipolo ki heʻeku fakamatalaʻi e faingamālie naʻá ku maʻu mei ha kautaha lahi peá ne pehē: “ʻOku sai ia Hala, ko ha faingamālie fakaʻofoʻofa ia! Kapau te mau fie maʻu koe, te mau ʻilo e feituʻu ʻokú ke ʻi aí.” Ne nau mei ʻiloʻi e feituʻu ʻoku ou ʻi aí, kae mahalo ʻe hanga ʻe heʻeku fakaʻamu ki ha lavameʻa fakapalofesinalé ʻo fakatupu ha meʻa ʻe faingataʻa ai ke u ʻilo e ʻOtuá pea toe faingataʻa ange ke u fanongo mo muimui ki Heʻene fakaafé.

					Ne ongoʻi ʻeni ʻe hoku uaifí ʻo ne maʻu ha ongo mālohi ke ʻoua te ma mavahe mei he Kolisi Likí. Ne u pehē ange, “ʻOku sai pē ia kiate au.” Ka naʻe vili pē ke u feinga ke u maʻu ha fakahā. Ne u toe fai ha lotu. Ne u maʻu ha fakahinohino, ʻi ha leʻo ne ongo mai ki hoku ʻatamaí ʻo pehē, “Te u tuku ke ke nofo ʻi he Kolisi Likí ʻo kiʻi fuofuoloa.” Mahalo naʻe hanga ʻe heʻeku fie maʻu fakatāutahá ʻo fakakuihi ʻeku vakai ki he moʻoní pea faingataʻa ai ke u maʻu ha fakahā.

					Hili ha ʻaho ʻe tolungofulu mei hono tāpuekina ʻaki au e tataki fakalangi ke ʻoua e tali e ngāué kae nofo pē ʻi he Kolisi Likí, kuo fā e Tānakiʻanga Vai Tītoni ofi maí. Ne ʻafioʻi ʻe he ʻOtuá ʻe fā e tānakiʻanga vai ko iá pea ʻe fie maʻu ʻe ha kakai ʻe toko laungeau ha tokoni. Naʻá Ne tuku mai ke u fekumi ki ha faleʻi mo maʻu ha ngofua meiate Ia ke nofo pē ʻi he Kolisi Likí. Ko Ia pē ʻokú Ne ʻafioʻi e ngaahi ʻuhinga kotoa ʻe kei ʻaonga ange ai pē ʻeku ngāue ʻi he kolisí mo Lekisipēkí. Ka naʻá ku ʻi ai ke toutou kole ki he Tamai Hēvaní ʻi he lotu ʻa e meʻa ʻokú Ne fie maʻu ke u tokoniʻi ʻaki e kakai ʻa ia ne maumau ʻenau koloá mo uesia ʻenau moʻuí. Ne u fakamoleki ha ngaahi houa ke ngāue mo ha niʻihi ke fakamaʻa e pelepelá mo e vaí mei he ngaahi ʻapí. Naʻe hoko ʻeku loto ko ia ke u ʻiloʻi mo fai Hono finangaló ke ne ʻomi ha faingamālie ke u tupulaki fakalaumālie lahi ai.

					ʻOku fakatātaaʻi ʻe he meʻa ko ia ne hokó ha founga ʻe taha te tau lava ke fokotuʻu ai ha meʻa te ne taʻofi hono ʻilo e finangalo ʻo e ʻOtuá pe ongoʻi ʻEne ʻofa ʻiate kitautolú: he ʻikai lava ke tau vili taʻeʻunua ke fai ki heʻetau taimí kae hili ko iá ʻoku ʻi ai pē e taimi ʻa e ʻEikí. Naʻá ku pehē kuo feʻunga hoku taimi ngāue tokoni ʻi Lekisipēkí pea naʻá ku fakavavevave ke u hoko atu. ʻOku lava ʻe heʻetau vili taʻeʻunua ke fai ha ngāue ʻo fakatatau ki heʻetau taimi-tēpilé, ʻo ʻai ke hā nenefu Hono finangaló kiate kitautolu.

				
Ne kole ʻe he Palōfita ko Siosefá ki he ʻEikí ʻi he Fale Fakapōpula ʻi Lipetií ke tauteaʻi ʻa kinautolu ʻoku nau fakatangaʻi e kāingalotu ʻo e Siasí ʻi Mīsulí. Ko ʻene lotú ke fakapapauʻi ʻe tauteaʻi he vave tahá. Ka naʻe tali mai ʻe he ʻEikí “he ʻikai fuoloa taʻu,”4 Te Ne toki fai ʻe ia ha meʻa ki he ngaahi fili ʻo e Siasí. ʻI he veesi 24 mo e 25 ʻo e vahe 121 ʻo e Tokāteline mo e Ngaahi Fuakavá, ʻokú Ne folofola:
“Vakai, ʻoku sio ʻa hoku matá ʻo u ʻiloʻi ʻa ʻenau ngaahi ngāue kotoa pē, pea kuó u ʻosi teuteu ha tautea ʻe hoko fakafokifā ʻi hono taimi totonu ʻoʻoná kiate kinautolu kotoa pē;
“He ʻoku ai ha taimi kuo kotofa ki he tangata kotoa pē, ʻo fakatatau mo ʻene ngaahi ngāue ʻe faí.”5
ʻOku tau toʻo e meʻa ʻokú ne fai e fakapulikí ʻi he taimi ʻoku tau ongoʻi mo lotu ai, “ke fai pē Ho finangaló” pea “ʻi Hoʻo taimí pē.” ʻOku totonu ke feʻunga pē ʻEne taimí kiate kitautolu he ʻoku tau ʻiloʻi ʻokú Ne fie maʻu pē ʻa e lelei tahá.

					Ne ʻi ai ha taha hoku ngaahi ʻofefine ʻi he fonó ne taʻu lahi ʻene ongoʻi kuo liʻaki ia ʻe he ʻOtuá. Ko ha faʻē kei talavou ia ki ha fānau ʻe toko tolu ka naʻá ne fakaʻamua ha fānau tokolahi ange. Hili haʻane tamatō tuʻo ua, ne liliu ʻene lotu ʻo tautapa fakamamahi. ʻI he fakaʻau mai e taʻú mo e ʻikai ha fānaú, naʻe fakataueleʻi ia ke ne ʻita, ʻi he hili ha ngaahi taʻu mo e ʻikai ke toe ʻi ai ha fānaú. ʻI he taimi ne ʻalu ai e siʻisiʻi taha ʻo ʻene fānaú ki he akó, ne pea hangē ʻoku manukiʻi ia ʻe he lōngonoa e ʻapí ʻa ʻene nofotaha ki he fatongia fakafaʻeé—pea pehē ki he feitama taʻe palani mo taʻe fiemaʻua ʻe hono ngaahi mahení. Naʻá ne ongoʻi ke tukupā mo fakatapui ʻo hangē ko Melé, ʻo ne pehē, “Vakai, ko e kaunanga au ʻa e ʻEikí.”6 Neongo ʻene lea ʻaki e ngaahi leá ni ʻi hono lotó, ka naʻe ʻikai ke ne ongoʻi ha tali.

					Ne fakaafeʻi ia ʻe hono husepānití ke na folau ʻi haʻane meʻa fakapisinisi ki Kalefōnia, koeʻuhí ke fiefia ai. Ne ʻalu hono husepānití ki he fakatahá, kae ʻeveʻeva ia ʻi he matātahi lōngonoa mo fakaʻofoʻofá. Naʻá ne fuʻu fiefia ʻo lotu leʻolahi ai. Ko e fuofua taimi ia ne ʻikai ke ne lotu ai ke toe maʻu ha fānau ka ki ha taumuʻa fakalangi. Naʻá ne pehē, “ʻE Tamai Hēvani, te u foaki atu hoku taimí kotoa; kātaki ʻo fakahā mai e founga ke fakaʻaongaʻi kakato iá.” Naʻá ne fakahaaʻi ʻene loto ke ʻave hono fāmilí ki ha feituʻu pē ʻe fie maʻu ke nau ʻalu ki aí. Ne taʻe ʻamanekina ʻene maʻu ha nonga mei he lotu ko iá. Ne ʻikai ke fakafiemālieʻi ai e fakaʻamu ʻa hono ʻatamaí ki ha tali paú, ka ko e fuofua taimi ia ne nonga ai hono lotó hili ha ngaahi taʻu.

					Ne toʻo atu ʻe he lotú e meʻa naʻá ne fai e fūfuuʻí pea fakaava mai e ngaahi matapā ʻo e langí. Hili ha uike ʻe ua, naʻá ne ʻilo ʻoku feitama. Ne taʻu taha pē e pēpē foʻoú mo hono maʻu mai ha ui ki hoku fohá mo e ʻofefine ʻi he fonó ke na ngāue fakafaifekau. Naʻá ne ʻosi palōmesi ke ʻalu ʻo fai ha meʻa pē ʻi ha feituʻu pē, ne ʻikai ke ne manavasiʻi kae ʻalu mo ʻene fānaú ki ha fonua muli. Naʻá ne toe fāʻeleʻi ha fānau ʻi he malaʻe ngāue fakafaifekaú—ʻi he ʻaho ne fai ai e fehikitaki ʻa e kau faifekaú.

				
ʻOku mahuʻinga ke toʻo e ngaahi meʻa fakalaumālie ʻoku tau faʻa ʻai ʻi ʻi hotau ʻulú, ʻaki ha tukulolo kakato ki he fie maʻu ʻa e langí, ʻo hangē ko ia ne fai ʻe he faʻē kei talavou ko ʻení. ʻOku ʻikai ke fakapapauʻi mai tali vave ʻetau ngaahi lotú.
ʻOku hangē ne tonu e loto ia ʻo ʻĒpalahamé ʻi ha taimi lahi kimuʻa pea feitamaʻi ʻe Sela ʻa ʻAisaké pea toki maʻu hona fonua ʻo e talaʻofá. ʻOku ʻi ai ha ngaahi taumuʻa kehe ʻa e langí ke tomuʻa fakahoko. Ko e ngaahi taumuʻa ko iá ne ʻikai ke ngata pē heʻene langaki e tui ʻa ʻĒpahalahame mo Selá ka naʻe akoʻi kinaua ki he ngaahi moʻoni taʻengata naʻá na vahevahe mo e niʻihi kehé, ʻi heʻenau fononga he hala lōloa ne ʻalu takai ki he fonua ne teuteuʻi maʻanauá. ʻOku faʻa ngali fuoloa e ngaahi fakatoloi ʻa e ʻEikí; pea ko e niʻihi ʻi he moʻuí kotoa. Ka ʻoku fakataumuʻa maʻu pē ke faitāpuekina. ʻOku ʻikai fie maʻu ke hoko ia ko ha taimi ʻo e tukuhāusia pe loto-mamahi pe siʻi ai ʻetau kātakí.
Neongo ʻoku ʻikai ke tatau maʻu pē ʻEne taimí mo ʻetau taimí, ka ʻoku tau ʻilo fakapapau ʻoku fai pau e ʻEikí ki Heʻene ngaahi talaʻofá. Ki ha taha ʻokú ne ongoʻi he taimí ni ʻoku faingataʻa ke aʻu kiate Iá, ʻoku ou fakamoʻoni atu ʻe hoko mai e ʻaho te tau sio kotoa ai kiate Ia ko e mata ki he mata. Hangē ko e ʻikai ke ʻi ai ha meʻa he taimí ni te ne fakapuliki ʻEne mamata mai kiate kitautolú, ʻe pehē ʻa e ʻikai ha meʻa te ne fakapuliki ʻetau vakai kiate Iá. Te tau tuʻu kotoa pē ʻi Hono ʻaó. Hangē ko hoku mokopuna fefiné, ʻoku tau loto ke sio kia Sīsū Kalaisi he taimí ni, ka ʻe fakafiefia ange ʻetau fakataha mo Ia ʻi he fakamaauʻangá kapau te tau ʻuluaki fai e ngaahi meʻa te ne ʻai ke tau ʻiloʻi ai Iá ʻo tatau mo ʻEne ʻafioʻi kitautolú. ʻI heʻetau tauhi kiate Iá, ʻoku tau hoko ai ʻo hangē ko Iá, pea tau ongoʻi vāofi ange mo Ia ʻi heʻetau ofi ki he ʻaho he ʻikai ke toe ʻi ai ha meʻa te ne toe fakapuliki ʻetau vakaí.
ʻE lava ke hokohoko atu e ʻunu ko ʻeni ki he ʻOtuá. ʻOku akoʻi ʻe he Fakamoʻuí, “Haʻu ʻa kimoutolu, kuo monūʻia heʻeku Tamaí, ʻo maʻu ʻa e puleʻanga kuo teu moʻomoutolu talu mei he kamataʻanga ʻo māmaní.”7 ʻOkú Ne talamai kiate kitautolu e foungá:
“He naʻá ku fiekaia, pea naʻa mou foaki ʻa e meʻakai kiate au; naʻá ku fieinua, pea naʻa mou foaki ʻa e inu kiate au; ko e muli au, pea naʻa mou fakaafeʻi au:
“Telefua, pea naʻa mou fakakofuʻi au; naʻá ku mahaki, pea naʻa mou ʻaʻahi mai kiate au; naʻá ku ʻi he fale fakapōpulá, pea naʻa mou haʻu kiate au.
“Pea ʻe toki lea ʻa e māʻoniʻoní, ʻo pehē ange kiate ia, ʻEiki, naʻa mau mamata kiate koe ʻanefē ʻokú ke fiekaia, pea mau fafangaʻi koe? Pe fieinua, pea mau foaki ʻa e inu kiate koe?
“Naʻa mau mamata kiate koe ʻanefē ko e muli, pea mau fakaafeʻi koe? Pe telefua, pea mau fakakofuʻi koe?
“Pea naʻa mau mamata kiate koe ʻanefē ʻokú ke mahaki, pe ʻi he fale fakapōpulá, pea mau ʻalu atu kiate koe?
“Pea ʻe lea ʻa e Tuʻí, ʻo pehē ange kiate kinautolu, Ko ʻeku tala moʻoni atu kiate kimoutolu, Ko e meʻa ʻi hoʻo mou fai ia ki ha taha ʻoku kihiʻi siʻi hifo ʻi hoku kāingá ni, ko hoʻomou fai ia kiate aú.”8
ʻOku lau ʻe he ʻEikí ko e angaʻofa ia kiate Ia, ʻa ʻetau fai e meʻa ʻokú Ne finangalo ke tau fai ki he fānau ʻEne Tamaí, te tau ongoʻi ofi ange ai kiate Ia mo ongoʻi ʻEne ʻofá mo ʻEne tali leleí. Te tau tatau mo Ia ʻi ha ʻaho mo fakakaukau fiefia mo e loto hangamālie atu ki he ʻAho Fakamāú.
Mahalo ko e meʻa ʻokú ne fakapuliki koe mei he ʻOtuá ko hoʻo ilifia ki he tangatá, kae ʻikai ko e holi ke tokoniʻi e niʻihi kehé. Ko e taumuʻa pē ʻa e Fakamoʻuí, ke tokoniʻi e kakaí. Ko e tokolahi ʻo kimoutolu, ʻoku tatau pē mo au, ongoʻi manavasiʻi ke ʻalu ki ha taha naʻá ke fakaʻitaʻi pe naʻá ne fakalotomamahiʻi koe. Ka kuó u mamata ki hono fakavaivaiʻi ʻe he ʻEikí e lotó ʻo kau ai mo au he taimi kotoa pē. ʻOku ou fakatukupaaʻi kimoutolu ke ke ʻalu ki ha taha koeʻuhí ko e ʻEikí, ʻo fakahaaʻi e ʻofá mo e fakamolemolé, neongo hoʻo manavasiʻí. ʻI hoʻo fai iá, ʻoku ou palōmesi atu te ke ongoʻi e ʻofa ʻa e Fakamoʻuí ʻi he tokotaha ko iá mo ʻEne ʻofa ʻiate koé, pea he ʻikai hangē ʻoku hoko mai ia mei ha feituʻu mamaʻo. Mahalo ʻoku hoko ʻa e faingataʻa ko iá ʻi he fāmilí, koló, pe ʻi ha puleʻanga.
Ka ʻo kapau te ke hū koeʻuhí ke faitāpuekina ʻe he ʻEikí e niʻihi kehé, te Ne ʻafioʻi ʻo fakapaleʻi ia. Kapau ʻe toutou fai ʻeni pea lōloa feʻunga, te ke ongoʻi moʻoni ha liliu ʻi ho ʻulungāngá, ʻi he Fakalelei ʻa Sīsū Kalaisí. He ʻikai ngata pē ʻi hoʻo ongoʻi ofi ange kiate Iá, ka te ke ongoʻi foki e lahi ange hoʻo hoko ʻo hangē ko Iá. Pea ʻi he taimi te ke mamata ai kiate Iá, he te tau mamata kotoa pē kiate Ia, ʻe hoko e meʻa tatau kiate kitautolu hangē ko Molonaí, ʻo ne pehē: “Pea ko ʻeni, ʻoku ou lea māvae ki he kakai fulipē. ʻOku vave ke u alu ʻo mālōlō ʻi he palataisi ʻo e ʻOtuá, kae ʻoua ke toe fakataha ʻa hoku laumālié mo e sinó, pea ʻomi au kuó u ikuna ʻi he ʻataá, ke fetaulaki mo kimoutolu ʻi he ʻao ʻo e fakamaau lelei ʻo Sihova māfimafí, ko e Fakamaau Taʻengata ʻo e mouí mo e maté fakatouʻosi. ʻĒmeni.”9
ʻOku ou fakamoʻoni atu ʻe fakafiefia e fakamaau ʻa Sihova Māfimafí, kapau te tau ngāue ʻi he tui, lotofakatōkilalo, mo e holi ke fai e finangalo ʻo e ʻOtuá. Te tau mamata ki heʻetau Tamai ʻofá mo Hono ʻAló ʻo hangē ko ʻEna ʻafio mai kiate kitautolu he taimi ní—ʻaki e mahino mo e ʻofa haohaoa. ʻI he huafa toputapu ʻo Sīsū Kalaisí, ʻēmeni.

					Fai ʻe Palesiteni Boyd K. Packer

					Palesiteni ʻo e Kōlomu ʻo e Kau ʻAposetolo ʻe Toko Hongofulu Mā Uá

				

				
				Ko e fē pē ha feituʻu ʻoku ʻi ai hotau kāingalotú mo e kau faifekaú, ʻoku taha pē ʻetau pōpoakí, ko e tui mo e ʻamanaki lelei ki he Fakamoʻui ko Sīsū Kalaisí.

					ʻOku fakataumuʻa ʻeku pōpoakí ki ha niʻihi ʻo kitautolu ʻoku nau faingataʻaʻia, mafasia ʻi he ongoʻi halaiá mo e vaivaí mo e ʻikai lavameʻá, loto mamahí, mo e siva e ʻamanakí.

					Ne vahe au ʻi he 1971 ki ha konifelenisi fakasiteiki ʻi Haʻamoa Hihifo, ʻo kau ai hano fokotuʻu ha siteiki foʻou ʻi he motu ko ʻUpolú. Hili e ʻinitaviú, ne mau nō ha kiʻi vakapuna ke ō ai ki he motu ko Savaiʻí ʻo fai ai ha konifelenisi fakasiteiki. Ne tō hifo e vakapuná ʻi ha malaʻe musie ʻi Faʻalá pea ʻe toki foki mai he hoʻatā ʻo e ʻaho hono hokó ke mau foki ai ki he motu ko ʻUpolú.

					Ne ʻuha e ʻaho ne ʻai ke mau foki ai mei Savaiʻí. Ne mahino he ʻikai lava e vaká ʻo tō he pelepelá, pea mau lele leva ki he ngataʻanga ʻo e motú he feituʻu fakahihifó ʻoku ʻi ai ha kolosiʻanga ʻi ha kiʻi vai. Ne mau tali ai ʻo aʻu ki he poʻuli, ka naʻe ʻikai ke haʻu e vakapuná ia. Ne mau toki ʻilo mei he letioó ʻoku tō ha afā, pea ne ʻikai lava e vakapuná ʻo puna mai. Ne mau telefoni leva te mau foki vaka tahi atu. Kuo pau ke ʻi ai ha taha ke ne tali kimautolu ʻi Mulifanua.

					ʻI heʻemau mavahe mei he taulanga ʻo Savaiʻí, ne ʻeke mai ʻe he ʻeikivaka ʻo e vaka fute ʻe 40 ki he palesiteni misioná pe ʻoku ʻi ai haʻane kasa. Ko e meʻa mālié he naʻe ʻi ai ʻene kasa ʻo ne ʻoange ia ki he ʻeikivaká. Ne fuʻu hou e tahí heʻemau kolosi atu he maile ʻe 13 (km ʻe 21) ki he motu ko ʻUpolú. Ne ʻikai ke mau ʻiloʻi naʻe tō ha fuʻu afā fakatalopiki ʻi he motú, pea ʻoku mau hangatonu atu pē ki ai.

					Ne mau aʻu ki he taulanga ʻo Mulifanuá. Ne ʻi ai ha kiʻi foʻi hūʻanga fāsiʻi he hakaú ke mau hū ai ki he taulangá. ʻOku ʻi ai ha foʻi maama ʻi ha foʻi māʻolungá mo ha foʻi maama ʻi lalo hifo ke huluʻi mai e hūʻanga fāsiʻí. Ko e taimi ko ia ʻoku afe ai ha vaka ʻo feʻunga mo e hulu ʻa e ongo foʻi māmá, ʻe lava e vaká ʻo hū mai he ngaahi fuʻu maka fakatuʻutāmaki ʻi he hūʻangá.

					Ka ʻi he pō ko iá, ne ulo mai e foʻi maama pē ʻe taha. Ne ʻi ai ha ongo faifekau tangata naʻá na tali mai mei ʻuta kiate kimautolu, ka naʻe fuʻu fuoloa e folau ʻi he meʻa angamahení. Hili haʻana tatali ʻi ha ngaahi houa lahi mo e ʻikai ke ʻasi atu e vaká, ne fiemohea e ongo faifekaú peá na tō kinaua ʻo mohe, kae ngalo ke fakaulo e foʻi maama fika uá, ʻa e maama ʻi laló. Ko hono olá ne ʻikai ʻasi lelei mai e hūʻangá ʻi he hakaú.

					Ne feinga ʻaki ʻe he ʻeikivaká hono lelei tahá ke afeʻi holo e vaká ki he foʻi maama ne ulo mei ʻolunga ʻi ʻutá kae puke ʻe ha kauvaka e kasá he kaokaó ʻo fakasio e ngaahi fuʻu maka ʻi muʻá. Ne lava ke mau fanongo ki he fasi ʻa e peaú he hakaú. ʻI heʻemau fakaofi atu ki he maká mo sio atu he tapa ʻo e kasá, ne kaila fakavave e ʻeikivaká ke tafoki e vaká ʻo holomui mo feinga ke toe maʻu e hūʻangá.

					Hili haʻamau toutou feinga, ne ʻilo ʻe he ʻeikivaká ʻe faingataʻa ke ʻiloʻi e hūʻangá. Ko e meʻa pē te mau faí ko e feinga ke aʻu ki he taulanga ʻi ʻApiá ʻa ia ʻoku maile ʻe 40 (km ʻe 64) hono mamaʻó. Ne ʻikai ke mau malava ha meʻa ʻi he mālohi fakalilifu ʻo natulá. ʻOku teʻeki ke u manatuʻi haʻaku ʻi ha feituʻu fakapoʻuli pehē.

					Ne ʻikai ke ola lelei ʻemau feinga he ʻuluaki houá, neongo e mālohi taha e mīsini ʻo e vaká. Ne liaki e vaká ki ʻolunga he ngaahi fuʻu peaú pea ʻikai toe ngaue he taimi ne mahiki ai e tapilí ki ʻolungá. Ne hangē ka movete e vaká he tete ʻa e tapilí kimuʻa pea toki tō hifo ki he tafaʻaki ʻe tahá.

					Ne mau tākoto he tāpuni ʻo e ʻaná, ʻo piki ki he tafaʻaki ʻe tahá pea fakamaʻu homau vaʻé he tafaʻaki ʻe tahá ke ʻoua naʻa mau tafia. Ne homo e piki ʻa Misa Maʻake Lītolofōtí ʻo liaki ia ki he ʻā ukamea he kaokaó. Ne lavea hono ʻulú, ka naʻe hanga ʻe he ʻā ukamea he kaokao ʻo e vaká ʻo fakahaofi ia mei haʻane tafia.

					Ne faifai pea mau ngaʻunu atu kimuʻa pea ʻi he hengihengí ne mau hū atu ai ki he taulanga ʻo ʻApiá. Ne fehaʻiʻaki e ngaahi vaká ke nau malu. Ne lahi ʻaupito e ngaahi vaka he uafú. Ne mau lele māmālie pē ke ʻoua naʻa mau fakaʻaaki ʻa kinautolu ʻoku mohe he vaká. Ne mau aʻu ki Pesenga ʻo fakamōmoa homau valá, pea mau ʻalu leva ki Vailuʻutai ke fokotuʻu e siteiki foʻoú.

					Ne ʻikai ke u ʻilo pe ko hai naʻá ne tali kimautolu ʻi Mulifanuá. Ne ʻikai ke u loto ke nau talamai pe ko hai. Ka ko hono moʻoní, kapau ne ʻikai e foʻi maama ko ia ʻi laló, mahalo ne mau meimei mole kotoa.

				
ʻOku ʻi heʻetau tohi himí ha himi motuʻa ʻaupito ʻoku tātaaitaha hono hivaʻí ka ʻoku fuʻu mahuʻinga hono ʻuhingá kiate au.

					
						[ʻOku ulo lelei mai e maama ʻo e ʻaloʻofa ʻetau Tamaí

						Mei heʻene maama kamó ʻo taʻengata,

						ʻOkú ne tuku mai ke tau tauhi

						ʻI he ngaahi maama he matāfangá

						Tuku ke ulo e maama mei laló;

						Ke tapa mai ʻi he peaú.

						Ki he kau folautahi ʻoku hē mo faingataʻaʻiá

						Te ke lava ke fakahaofi, mo fakamoʻui.

					

					
						Kuo hoko mai e poʻuli ʻo e angahalá;

						Leʻolahi e fasi ʻa e peaú.

						ʻI ai ha ngaahi fofonga ʻoku sio mo fakaʻamua,

						E ngaahi maama mei ʻutá.

					

					
						Siʻoku tokoua, fakaulo hoʻo māmá;

						Ki ha kau folau kuo matangia.

						ʻO feinga ki taulanga,

						ʻE lava ke nau mole ʻi he fakapoʻulí.]1

					

				
ʻOku ou lea he ʻahó ni kiate kinautolu ʻoku hē mo fekumi ki he maama ko ia ʻi laló ke tokoni ʻi hono tataki fakafoki mai kinautolú.
Ne mahino pē mei he kamataʻangá te tau tō nounou pea ʻikai haohaoa ʻi he moʻui fakamatelié. Ne ʻosi mahino pē te tau maumauʻi ha fono ʻe taha pe ua.
“He ko e tangata fakakakanó ko e fili ia ki he ʻOtuá, pea kuo pehē ai pē ia talu mei he hinga ʻa ʻĀtamá, pea ʻe pehē ai pē, ʻo taʻengata pea taeʻangata, kae ʻoua kuó ne talangofua ki he ngaahi fakahinohino ʻa e Laumālie Māʻoniʻoní, pea liʻaki ʻa e tangata fakakakanó kae hoko ko ha tangata māʻoniʻoni ʻi he fakalelei ʻa Kalaisi ko e ʻEikí.”2
ʻOku mahino kiate kitautolu mei he Mataʻitofe Mahuʻingá, ʻoku “ʻikai lava ke nofo [ʻi he puleʻanga ʻo e ʻOtuá] ha meʻa ʻoku taʻemaʻa,”3 pea naʻe ʻai ha founga maʻanautolu kotoa kuo faiangahalá ke fakatomala mo toe hoko ʻo taau ʻi he ʻao ʻo ʻetau Tamai ʻi Hēvaní.
Ne fili ha Fakalaloa, Huhuʻi, ha taha ʻe haohaoa ʻEne moʻuí, ʻikai haʻane angahala, ʻo foaki mo “ʻoatu ia ke hoko ko ha feilaulau koeʻuhí ko e angahalá, ke fakakakato ʻa e ngaahi tuʻutuʻuni ʻa e fonó, maʻanautolu kotoa pē ʻoku maʻu ʻa e loto-mafesifesí mo e laumālie fakatomalá; pea ʻoku ʻikai lava ʻe ha tokotaha ʻo fakakakato ʻa e ngaahi tuʻutuʻuni ʻa e fonó.”4
ʻOku tau ako ʻi he tohi ʻa ʻAlamaá ʻo kau ki he mahuʻinga ʻo e Fakaleleí, ʻoku pehē, “He ʻoku ʻaonga ke fai ha fakalelei; . . . pe ʻe malaʻia ʻa e faʻahinga kotoa ʻo e tangatá.”5
Kapau kuo teʻeki ʻi ai haʻo fehalaaki, ta he ʻikai te ke fie maʻu ʻa e Fakaleleí. Kapau kuó ke fai ha ngaahi fehalaaki, he kuo tau pehē kotoa pē, ʻo tatau ai pē pe ʻoku siʻisiʻi pe lahi, ʻe ʻi ai ha fie maʻu lahi ke ke ʻilo e founga ʻe lava ke toʻo ai kinautolú koeʻuhí ke ʻoua naʻá ke toe nofo ʻi he fakapoʻulí.
“Ko [Sīsū Kalaisi] ʻa e maama mo e moʻui ʻo e māmaní.”6 ʻI hono tukutaha ʻetau tokangá ʻiate Ia mo ʻEne ngaahi akonakí, ʻe tataki ai kitautolu ki he taulanga fakalaumālie ʻoku malú.
ʻOku pehē ʻe he tefito ʻo e tui hono tolú, “ʻOku mau tui ʻe lava ʻo fakamoʻui ʻa e faʻahinga ʻo e tangatá kotoa pē ʻi he Fakalelei ʻa Kalaisí, tuʻunga ʻi he talangofua ki he ngaahi fono mo e ngaahi ouau ʻo e Ongoongoleleí.”7
Naʻe akoʻi ʻe Palesiteni Siosefa F. Sāmita: “He ʻikai lava e tangatá ʻo fakamolemoleʻi ʻene angahalá; he ʻikai ke ne lava ʻo fakamaʻa ia mei he nunuʻa ʻo ʻene ngaahi angahalá. ʻE lava e tangatá ʻo tuku ʻene angahalá pea fai lelei ʻi he kahaʻú, kapau ʻe tali lelei ʻene tōʻonga moʻuí ʻe he ʻEikí pea [feʻunga] ke fai hano fakakaukauʻi. Ka ko hai te ne fakaleleiʻi e ngaahi fehalaaki naʻá ne fai kiate ia mo e niʻihi kehé, he ʻoku ʻikai ke ne malava ʻo fakaleleiʻi ia? Ka ʻe fakamaʻa ʻe he fakalelei ʻa Sīsū Kalaisí e ngaahi angahala ʻa e tokotaha ʻoku fakatomalá; pea neongo ʻene kulaʻahoʻahó ʻe hinehina ia ʻo hangē ha fulufuluʻi sipí [vakai, ʻĪsaia 1:18.] Ko e talaʻofa ʻeni maʻamoutolú.”8
ʻOku ʻikai ke tau ʻilo pau e founga ne fai ai ʻe he ʻEikí e Fakaleleí. Ka ʻoku tau ʻilo e mamahi fakalilifu ʻo e tutukí ʻa ia ko ha konga pē ia ʻo ha mamahi mafatukituki ne kamata mei Ketisemani—ko e feituʻu toputapu ʻo e mamahí—pea toki fakakakato ki Kolokota.
Naʻe lekooti ʻe Luke:
“Pea mahuʻi ia ʻiate kinautolu, ʻo hangē ko e līʻanga maka hono mamaʻó, pea tūʻulutui, mo lotu,
“ʻO ne pehē, ʻe Tamai, kapau ko ho finangaló, ʻave ʻa e ipú ni ʻiate au: kae ʻoua naʻa fai hoku lotó, ka ko e finangalo ʻoʻoú.
“Pea naʻe fakahā mai ʻa e ʻāngelo mei he langí kiate ia, ʻo ne fakamālohi ia.
“Pea moʻua ia ʻi he mamahi lahi, pea ʻāsili ai ʻene lotu fakamātoató: pea ko ʻene tautaʻá ko e taʻataʻa naʻe tō ʻi he tulutā lalahi ki he kelekelé.”9
Kuo lava ke u talaatu ko e fakamatala pē ʻe taha ʻi he lea totonu ʻa e Fakamoʻuí ʻokú ne fakamatalaʻi e meʻa naʻá Ne kātekina ʻi he Ngoue ko Ketisemaní. ʻOku lekooti ʻi he fakahaá:
“He vakai, ko au, ko e ʻOtuá, kuó u kātakiʻi ʻa e ngaahi meʻá ni maʻá e kakai kotoa pē, koeʻuhí ke ʻoua naʻa nau mamahi ʻo kapau te nau fakatomala;
“Ka ʻo kapau ʻe ʻikai te nau fakatomala kuo pau ke nau mamahi ʻo hangē pē ko aú;
“ʻA ia ko e mamahi naʻe langaki ai ʻa ʻeku tetetete ʻaʻaku, ʻa ia ko e ʻOtuá, ko e tokotaha ʻoku mālohi tahá, koeʻuhí ko e mamahi, pea mo e tafe ʻa e totó ʻi he ava kotoa ʻo hoku kilí.”10
Mahalo pē ne ʻi ai ha taimi ʻi hoʻo moʻuí ne ke ʻalu ai ki ha ngaahi feituʻu ne ʻikai totonu ke ke ʻalu ki ai pea fai ha ngaahi meʻa ne ʻikai totonu ke ke fai. Kapau te ke tafoki mei he angahalá, ʻe ʻi ai ha ʻaho te ke lava ke ʻilo e melino ʻoku maʻu ʻi he muimui he hala ʻo e fakatomala kakató.
ʻE tatau ai pē ko e hā ʻetau maumaufonó, mo e lahi haʻatau fakalaveaʻi ha niʻihi kehe ʻi heʻetau tōʻonga moʻuí, ʻe lava ke toʻo atu kotoa e ongoʻi halaia ko iá. Te u pehē, ko e kupuʻi lea fakaʻofoʻofa taha ʻi he ngaahi folofolá kotoa ko e taimi ne pehē ai ʻe he ʻEikí, “Vakai, ko ia ia kuó ne fakatomala mei heʻene ngaahi angahalá, ʻoku fakamolemoleʻi ia, pea ko au ko e ʻEikí, ʻoku ʻikai te u toe manatu ki ai.”11
Ko e talaʻofa ia ʻo e ongoongolelei ʻo Sīsū Kalaisí mo e Fakaleleí: ke ʻave ha faʻahinga taha pē kuo haʻú, ha taha pē ʻe kau maí, ke nau aʻusia ha faʻahinga meʻa koeʻuhí ko ʻene aʻu ko ia ki he ngataʻanga ʻo ʻenau moʻuí, te nau lava ʻo fou atu he veilí kuo nau ʻosi fakatomala mei heʻenau ngaahi angahalá pea kuo fō honau kofú ʻo maʻa ʻi he taʻataʻa ʻo Kalaisí.12
Ko e meʻa ia ʻoku fai ʻe he Kāingalotú ʻi he māmaní. Ko e Maama ia ʻoku tau ʻoatu maʻanautolu ʻoku ʻi he poʻulí mo hē mei honau halá. Ko fē pē ha feituʻu ʻoku ʻi ai hotau kāingalotú mo e kau faifekaú, ʻoku taha pē ʻetau pōpoakí ko e tui mo e ʻamanaki ki he Fakamoʻui ko Sīsū Kalaisí.
Naʻe tohi ʻe Palesiteni Siosefa Filitingi Sāmita he lea ʻo ha himi ko e “ʻOku Ngali Lōloa e Fonongá?” Ko haku kaungāmeʻa lelei ia. ʻOku ʻi ai e poupou mo ha talaʻofa maʻanautolu ʻoku feinga ke muimui he ngaahi akonaki ʻa e Fakamoʻuí:

					
						[ʻOku ngali lōloa e fonongá,

						Tokakovi mo māsila e halá?

						ʻI ai nai ha talatala mo ha ʻakau talatala he halá?

						ʻOku lavea ho vaʻé ʻi ha maka māsilá

						ʻI hoʻo feinga ke tuʻu

						ʻI he māʻolungá he vela ʻo e ʻahó?

					

					
						ʻOku foʻi mo mamahi ho lotó,

						Pea vaivai ho laumālié,

						ʻI hoʻo fāifeinga he kavengá?

						ʻOku ngali mamafa e kavengá

						ʻOku fekauʻi ke ke fuá?

						ʻOku ai ha taha ke mo vahevahe hoʻo kavengá?

					

					
						ʻOua naʻá ke loto-foʻi

						Ko e kamata ʻeni ʻa e fonongá;

						ʻOku kei taʻalo atu pē ha Taha kiate koe.

						Sio hake pea fiefia

						Pea piki ki hono nimá;

						Te Ne taki koe ki he ngaahi feituʻu ʻoku foʻou—

					

					
						Ko ha fonua ʻoku maʻa mo māʻoniʻoni,

						ʻOku ʻikai ʻi ai ha mamahi,

						ʻE hao ai hoʻo moʻuí mei he angahalá,

						ʻOku ʻikai ʻi ai ha tangi,

						He ʻoku ʻikai ʻi ai ha mamahi.

						Piki ki hono nimá ʻo hū atu mo ia.]13

					

				
ʻI he huafa ʻo Sīsū Kalaisí, ʻēmeni.

				ʻI heʻetau fakahoko iá, ʻe lava ke tau takitaha hoko ʻo hangē ange ko e Fakamoʻuí ʻi heʻetau tokoniʻi e fānau ʻa e ʻOtuá.

Ko e taha ʻo e ngaahi fakamoʻoni maʻongoʻonga pau ʻoku tau maʻu ki he hoko ʻa hotau palōfita ʻofeina ko Palesiteni Tōmasi S. Monisoní ko e tamaioʻeiki fili ʻa e ʻEikí ko ʻene ako ke muimui ʻi he sīpinga ʻa e Fakamoʻuí—ʻo tokoni fakatāutaha ki he taha kotoa. Kuo fuakava ʻa kitautolu kuo papitaisó ke fai e meʻa tatau. Kuo tau fuakava ke “manatu maʻu ai pē [ki he Fakamoʻuí] pea tauhi ʻene ngaahi fekaú,”1 pea kuó Ne pehē mai, “Ko ʻeku fekaú ʻeni, Ke mou feʻofoʻaki kiate kimoutolu, ʻo hangē ko ʻeku ʻofa kiate kimoutolú.”2
Fakatokangaʻi ʻa e ʻi ai e fakaafe tatau ʻi he ngaahi lea ko ʻeni meia Palesiteni Monisoní: “ʻOku ʻākilotoa kitautolu ʻe ha niʻihi ʻoku nau fie maʻu ʻetau tokangá, fakalotolahí, poupoú, fakafiemālié, ʻetau angaʻofá. . . . Ko e toʻukupu kitautolu ʻo e ʻEikí ʻi he funga ʻo e māmaní, kuo fekauʻi mai ke tau tokoniʻi mo hiki hake ʻEne fānaú. ʻOkú Ne fakafalala mai kiate kitautolu taki taha.”3
Naʻá ke fanongo ki ai—ki he fakaafe ke feʻofaʻakí? ʻOku ʻikai faingofua ki ha niʻihi ke muimui ki he sīpinga ʻa e Fakamoʻuí, ʻo ngāue pe tokoni ki he taha kotoa. ʻI heʻetau fai iá, ʻe lava ke tau takitaha hoko ʻo hangē ange ko e Fakamoʻuí ʻi heʻetau tokoniʻi ʻa e fānau ʻa e ʻOtuá. ʻOku ou fie fokotuʻu atu ke ke manatuʻi ha foʻi lea ʻe nima ke tokoniʻi kitautolu ke tau feʻofaʻaki ange: “Tomuʻa sio, pea toki tokoni.”

					ʻI he meimei taʻu ʻe 40 kuohilí, ne u ʻalu ai mo hoku husepānití ki he temipalé ʻi heʻema pō teiti he Falaité. Ne taimi nounou pē ʻema nofomalí pea naʻá ku tailiili koeʻuhí ko e toki tuʻo ua pē ʻeni ʻi heʻeku hoko ko e tokotaha mali foʻoú. Pau pē naʻe fakatokangaʻi ʻe ha fefine ne nofo hoku tafaʻakí. Naʻá ne ʻunu ʻo fanafana mai, “ʻOua te ke tokanga ki ha meʻa, te u tokoni atu.” Ne u nonga, pea naʻe lava ke u fiefia ʻi he toenga ʻo e sēsini temipalé. Naʻá ne ʻuluaki sio, pea toki tokoni.

				
Kuo fakaafeʻi kotoa kitautolu ke muimui ʻi he ngaahi akonaki ʻa Sīsuú pea ke tokoni ki he niʻihi kehé. ʻOku ʻikai fakangatangata ʻa e fakaafé ni ki he kau fafine angaleleí pē. ʻI heʻeku vahevahe e ngaahi sīpinga ʻo e sio pea toki tokoni ʻa e kāingalotu ʻoku hoko fakaʻahó, fanongo ki he ngaahi akonaki ʻa Sīsū ʻoku nau fakahāʻí.
Naʻe pehē ʻe ha kiʻi tamasiʻi Palaimeli taʻu ono: “ʻI hono fili au ke u hoko ko e tokotaha tokoni ki he kalasí, naʻe lava ke u fili ha kaungāmeʻa ke ngāue mo au. Naʻá ku fili [ha kiʻi tamasiʻi ʻokú ne faʻa fakamamahiʻi au he kalasí] he naʻe ʻikai pē fili ia ʻe he niʻihi kehé. Naʻá ku fie maʻu ke ʻai ia ke ongoʻi fiefia.”4
Ko e hā e meʻa ne ʻilo ʻe he kiʻi tamasiʻí? Naʻé ne fakatokangaʻi ne ʻikai pē fili e tokotaha houtamaki he kalasí. Ko e hā e meʻa naʻá ne fai ke tokoní? Naʻé ne fili ia ke hoko ko hono kaungāmeʻa ʻo hoko ko ha tokotaha tokoni ki he kalasí. Naʻe akoʻi ʻe Sīsū, “ʻOfa ki homou ngaahi filí, tāpuakiʻi ʻa kinautolu ʻoku kapeʻi ʻa kioutolú, fai lelei kiate kinautolu ʻoku fehiʻa kiate kimoutolú.”5

					ʻI ha uooti ʻe taha, ne tomuʻa sio ʻa e kau maʻu Lakanga Taulaʻeiki Faka-ʻĒloné pea tokoni ʻi ha founga ʻaonga. ʻI he uike kotoa pē, ʻoku aʻu vave ʻa e kau maʻu Lakanga Taulaʻeiki Faka-ʻĒloné ʻo tuʻu ʻi tuʻa he falelotú, ʻi he ʻuhá, sinoú pe matuʻaki ʻafú, ʻo talitali ha aʻu atu e kau toulekeleka tokolahi ko e kāingalotu ʻo e uōtí. Naʻa nau hiki mei he ngaahi meʻalelé ʻa e ngaahi saliote teketeké mo e ngaahi tokotoko tokoní, fakamālohia ʻenau ʻalú pea fakafeʻao fakalelei e kau toulekeleká ki fale. ʻOku nau fakahoko moʻoni honau fatongia ki he ʻOtuá. ʻI heʻenau sio pea tokoní, ʻoku nau hoko ai ko ha sīpinga moʻui ʻo e akonaki ʻa e Fakamoʻuí: “Ko e meʻa ʻi hoʻomou fai ia ki ha taha ʻoku kihiʻi siʻi hifo ʻi hoku kāingá ni, ko hoʻomou fai ia kiate aú.”6 ʻI hono kamata ʻo e nāunau fakalēsoni foʻou ʻa e toʻu tupú, ʻe toe tokanga ange ʻa e kau talavoú ki ha ngaahi faingamālie lahi ke tokoni ʻi ha founga ʻoku faka-Kalaisí.

				

					ʻOku fie maʻu he taimi ʻe niʻihi ha ngāue lahi ki he sio pea fai ha ngāué. Naʻe fakatokangaʻi ʻe ha finemui naʻe ueʻi fakalaumālie ko ʻAlekisanitulia, naʻe ʻikai lava ʻe Matisoni ʻa ia ʻokú ne tokoua ʻakí, ʻo fakakakato ʻiate ia pē e ngaahi fie maʻu ki heʻene Fakalakalaka Fakatāutahá he naʻá ne faingataʻaʻia fakaeʻatamai. Naʻe fakatahatahaʻi ʻe ʻAlekisanitulia e kau finemui ʻi hono uōtí, talanoa mo hono kau takí pea fili ke fai ha meʻa maʻa Mati, ʻa ē naʻe ʻikai ke ne mei lava ʻo fai toko taha. Naʻe fakakakato ʻe he taha kotoa he kau finemuí ha konga ʻo e ngaahi ʻekitivitī mo e ngaahi ngāue ʻo e Fakalakalaka Fakatāutahá ke lava ʻo maʻu ʻe Mati ha mētali pē maʻana.7

				
ʻE tupulaki lelei ʻa e kau finemui ko ʻení ki he ngaahi fatongia fakafaʻeé mo e anga fakatokoua ʻi he Fineʻofá koeʻuhí he ʻoku nau ako ke ʻuluaki sio pea toki fai ha tokoni ʻi ha ngaahi founga faka-Kalaisi.
Kuo fakamanatu mai ʻe Palesiteni Monisoni ko e ʻofa faka-Kalaisí “ʻa e ʻofa haohaoa ʻa Kalaisí”8—pe ʻi hono toe fakalea ʻe tahá, sio pea fai ha tokoní—“ʻoku manatua ai ha uitou toulekeleka pea siʻi ʻave ki he ngaahi ʻekitivitī fakauōtí” mo e “taimi ʻoku fai ai e fakaafé ni ki ha fefine ʻoku tangutu fakaumiuminoa he Fineʻofá, ‘Haʻu—ke ta tangutu fakataha.’”9 ʻOku ʻaonga heni ʻa e lao koulá: “Ko ia, ko e meʻa kotoa pē ʻoku mou loto ke fai ʻe he kakaí kiate kimoutolú, mou fai ia kiate kinautolu.”10

					Naʻe fai ha ngāue ʻe ha husepāniti ʻi ha founga mahuʻinga ʻe ua. Naʻá ne pehē:

					“Naʻá ku tokoni ʻi ha Sāpate ʻe taha ki hoku uaifí mo ʻene kalasi Palaimeli ne fonu ʻi he fānau taʻu fitu longomoʻui. ʻI he kamata ʻa e taimi feʻinasiʻaki ʻa e Palaimelí, naʻá ku fakatokangaʻi atu ha taha ʻo e kau mēmipa ʻi he kalasí ʻokú ne hanoku ʻi hono seá ʻo mahino ʻoku ʻikai ke ne ongoʻi sai. Naʻe fanafana mai ʻa e Laumālié ʻokú ne fie maʻu ha fakanonga, ko ia ai naʻá ku tangutu ʻi hono tafaʻakí mo ʻeke leʻo siʻi ange pe ko e hā e meʻa ʻoku hokó. Naʻe ʻikai ke ne tali mai . . . , ko ia ai naʻá ku kamata ke hiva leʻo siʻi kiate ia.

					“Naʻe lolotonga ako ʻe he Palaimelí ha hiva foʻou, pea ʻi he taimi naʻa mau hiva ai ʻa e ‘Ongo mai e leʻo ʻo e Fakamoʻuí’ ne kamata ke u ongoʻi ha maama mo ha māfana makehe moʻoni ʻokú ne fakafonu hoku lotó. . . . [Naʻá ku] maʻu ha fakamoʻoni fakatāutaha ki he ʻofa ʻa hotau Fakamoʻuí kiate iá . . . pea kiate au foki. . . . Naʻá ku ʻilo ‘oku tau hoko ko e toʻukupu ‘o e [Fakamoʻuí] ʻi heʻetau tokoniʻi ha tahá.”11

					Naʻe ʻikai ngata pē ʻi hono fakatokangaʻi ʻe he tangata anga faka-Kalaisi ko ʻení ʻa e fie maʻu ke tokoni ki hono uaifí ʻi ha kalasi ne fonu he kau taʻu fitu makaká; ka naʻá ne fai foki mo ha ngāue fakafoʻituitui maʻa ha kiʻi fānau naʻe fie maʻu tokoni. Naʻá ne muimui he akonaki ʻa e Fakamoʻuí ʻoku pehē, “Ko e ngaahi ngāue ʻa ia kuo mou mamata kuó u faí ke mou fai foki ia.”12

				
Naʻe fakaʻatā ʻe ha tāfea ne toki hoko ha ngaahi faingamālie lahi ange ki he kau ākonga ʻo Sīsū Kalaisí ke tomuʻa sio pea toki fai ha tokoni. Naʻe sio ha kau tangata, fafine, toʻu tupu, mo e fānaú ki ha ngaahi pisinisi mo ha ngaahi ʻapi ne fakaʻauha pea nau liʻaki e meʻa kotoa ke tokoni ki hono fufulu mo fakaleleiʻi ʻo e ngaahi meʻa ne maumaú. Naʻe sio ʻa e niʻihi ki he fie maʻu ke tokoni ki he ngāue lahi ki hono fai ʻo e foó. Ko e niʻihi naʻa nau holoholoʻi fakalelei ha ngaahi fakatātā, ngaahi fakamatala fakalao, ngaahi tohi mo ha ngaahi pepa mahuʻinga, pea tokanga ʻi hono tautau kinautolu ʻi tuʻa ke mōmoa ke fakahaofi e meʻa ʻe ala lavá. ʻOku ʻikai ke faʻa faingamālie maʻu pē ʻa e sio pea fai ha tokoní pea ʻoku ʻikai ke faʻa taimi tonu maʻu pē ʻi heʻetau taimitēpilé.

					Ko e fē ha toe feituʻu lelei ange ke tomuʻa sio pea fai ha tokoni ka ko ʻapi? ʻOku fakahaaʻi mai ia ʻe ha sīpinga mei he moʻui ʻa ʻEletā Lisiate G. Sikotí:

					“ʻI ha pō ʻe taha ne ʻā hake homa foha siʻisiʻi ko Lisiaté ʻo tangi he naʻe palopalema hono mafú . . . ʻOku anga maheni ʻaki pē ʻe hoku uaifí ke ne tuʻu ʻo tokangaʻi e pēpeé heʻene tangí, ka ne u talaange, ‘Tuku ke u tokangaʻi ia.’

					“Koeʻuhí ko ʻene puké, ko e taimi pē ʻoku tangi aí, ʻe vave e tā hono mafú. ʻE lua pea ʻuli ai e ʻufiʻufi mohengá. Ne u puke mai ia ʻo feingaʻi ke holo e tā hono mafú pea fakanaʻanaʻa ia ʻi heʻeku feinga ke fetongi hono valá mo e tupenu kafú. Ne u fua ia kae ʻoua ke mohe. Naʻe ʻikai te u ʻilo he taimi ko ʻení, ʻe mālōlō ia ʻi ha ngaahi māhina siʻi mei ai. Te u manatuʻi maʻu pē ʻeku fuofua iá he valenga pō ko iá.”13

				
Naʻe pehē ʻe Sīsū, “Ka ko ia ʻoku loto ke lahi ʻiate kimoutolú ke hoko ia ko homou tauhí.”14
ʻOku tau faʻa fakahehema he taimi ʻe niʻihi ke fai ha ngāue ʻi ha founga ʻoku tau fie maʻú kae ʻikai ko e founga ʻoku fie maʻu ʻi he taimi ko iá. ʻI hono akoʻi ʻe ʻEletā Lōpeti D. Heili e tefitoʻi moʻoni ʻo e moʻui fakapotopotó, naʻá ne vahevahe ʻa e sīpinga ʻo hono fakatau ha meʻaʻofa maʻa hono uaifí. Naʻá ne fehuʻi ʻo pehē, “Ko hoʻo fakatau ʻeni maʻaku pe maʻau?”15 Kapau te tau fehuʻi hifo kiate kitautolu ʻi heʻetau ngāué, “ʻOku ou fai nai ʻeni maʻá e Fakamoʻuí pe maʻaku?” ʻE hangē leva ʻetau ngāué ko e ngāue fakafaifekau ʻa e Fakamoʻuí. Naʻe fehuʻi ʻe he Fakamoʻuí pea ʻoku totonu ke tau fai e meʻa tatau, “Ko e hā homo loto ke u fai kiate kimoua?”16

					ʻI he ngaahi uike kuohilí naʻá ku fakavavevave pea helaʻia, lahi mo ha ngaahi meʻa ne fie maʻu ke fai. Naʻá ku fakaʻamu ke ʻalu ki he temipalé he ʻaho ko iá ka naʻá ku ongoʻi naʻá ku fuʻu femoʻuekina. ʻI he taimi pē naʻá ku fakakaukau ai ʻoku ou fuʻu femoʻuekina ke ʻalu ki he temipalé, naʻá ku fakakaukau leva ki he meʻa ʻoku totonu ke u fakahokó. Naʻá ku mavahe mei hoku ʻōfisí ʻo lue ki he Temipale Sōlekí, ʻo fakakaukau pe te u toe maʻu fēfē e taimi ko ʻeni ʻoku ou fakamolekí. Fakamālō pē ʻoku faʻa kātaki mo mohu ʻaloʻofa ʻa e ʻEikí pea mo akoʻi mai ha lēsoni fakaʻofoʻofa ʻi he ʻaho ko iá.

					ʻI heʻeku tangutu he loki sēsiní, ne ʻunu mai ha fefine kei talavou ʻo fanafana mai, “ʻOku ou ongoʻi lotosiʻi. Ko e toki tuʻo ua pē ʻeni ʻeku ʻi he temipalé. Te ke lava ʻo tokoni mai?” Naʻá ne ʻilo fēfē nai ko e ngaahi lea tonu ia naʻá ku fie maʻu ke u fanongo ki aí? Naʻe ʻikai ke ne ʻilo, ka naʻe ʻafioʻi ʻe he Tamai Hēvaní. Naʻá Ne ʻafioʻi ʻeku fie maʻu vivilí. Naʻe fie maʻu ke u fai ha ngāue tokoni. Naʻá Ne ueʻi ʻa e tokoua loto fakatōkilalo ko ʻení ke fai ha ngāue maʻaku ʻaki hono fakaafeʻi au ke u ngāue tokoni ki ai. ʻOku ou fakapapauʻi atu ko au naʻe ʻaonga lahi ki aí.

				
ʻOku ou fakahaaʻi ʻi he loto houngaʻia moʻoni ki he tokolahi ʻo e kakai anga faka-Kalaisi kuo nau ngāue tokoni ki homau fāmilí ʻi he ngaahi taʻu kuo hilí. ʻOku ou fakahaaʻi ʻa ʻeku loto houngaʻia moʻoni ki hoku husepāniti ʻofeiná mo e fāmilí, ʻoku nau tokoni taʻe siokita pea ʻi he loto ʻofa moʻoni.
ʻOfa ke tau feinga kotoa ke tomuʻa sio pea toki fai ha ngāue tokoni. ʻI heʻetau fai iá, ʻoku tau tauhi ai ʻetau ngaahi fuakavá mo ʻetau ngāue tokoní, ʻo hangē ko e lea ne fai ʻe Palesiteni Monisoní,ʻe hoko ʻetau ngāué ko ha fakamoʻoni ʻo ʻetau hoko ko e kau ākongá. ʻOku ou ʻilo ʻoku moʻui ʻa e Fakamoʻuí. ʻOku malava ʻe Heʻene Fakaleleí ʻo ʻai ke tau malava ʻo moʻui ʻaki ʻEne ngaahi akonakí. ʻOku ou ʻilo ko Palesiteni Monisoni hotau palōfita he ʻaho ní, ʻi he huafa ʻo Sīsū Kalaisí, ʻēmeni.

				Ko e founga ʻe taha ke haʻu ai kia Kalaisí ko ʻetau feinga ke ako e ngaahi moʻoni mahuʻingá ʻaki hotau lotó.

“Haʻu kiate au, koeʻuhí ke mou ala mo mamata.”1 Ko ha fekau ʻeni naʻe fai ʻe he Fakamoʻuí ki he kakai ko ʻeni ne nau nofoʻi ʻa ʻAmelika he kuonga muʻá. Naʻa nau ala ʻaki honau nimá mo mamata ʻaki honau matá, ko Sīsū ‘a e Kalaisí. ʻOku mahuʻinga tatau pē kiate kitautolu he ʻahó ni ʻa e fekaú ni mo ia ʻi honau kuongá. ʻI heʻetau haʻu kia Kalaisí, ʻe lava ke tau ongoʻi pea “iloʻi pau”2—ʻo ʻikai ʻaki hotau nimá mo e matá, kae ʻaki hotau lotó mo e ʻatamaí—ko Sīsū ʻa e Kalaisí.
Ko e founga ʻe taha ke haʻu ai kia Kalaisí ko ʻetau feinga ke ako e ngaahi moʻoni mahuʻingá ʻaki hotau lotó. ʻI heʻetau fai iá, ʻe ʻomi kiate kitautolu ʻe he ngaahi ueʻi mei he ʻOtuá ha ʻilo ʻe ʻikai ke tau lava ʻo maʻu ʻi ha toe founga. Naʻe ʻiloʻi moʻoni ʻe he ʻAposetolo ko Pitá ko Sīsū ʻa e Kalaisí, ko e ʻAlo ʻo e ʻOtua moʻuí. Naʻe fakamatalaʻi ange ʻe he Fakamoʻuí naʻe ʻikai maʻu ʻe Pita ʻene ʻiló mei he “kakanó mo e totó . . . ka [ko e] Tamai ʻoku ʻi he langí.”3
Naʻe fakamatalaʻi ʻe he palōfita ko ʻApinetaí ʻa e fatongia ʻo e ngaahi ongo ʻoku tau maʻu mei he ʻOtuá ki hotau lotó. Naʻá ne akoʻi he ʻikai ke tau lava ʻo maʻu ha mahino kakato ki he folofolá kaeʻoua kuo tau fakahoko ki hotau lotó ke mahino.4
Naʻe fakaʻofoʻofa hono fakamatalaʻi ʻo e moʻoni ko ʻení ʻi ha tohi talanoa ʻiloa maʻá e fānaú ko e The Little Prince (Ko e Kiʻi Pilinisí) naʻe faʻu ʻe ʻAnitonia ti Seni-ʻEkisiupeli. ʻI he talanoá, ne kaungāmeʻa e kiʻi pilinisí mo ha fōkisi. ʻI he ʻamanaki ke na māvaé, ne fakahā ange ʻe he fōkisí ha fakapulipuli ki he kiʻi pilinisí. Naʻá ne talaange, “Ko ʻeku fakapulipulí ʻeni . . . : ʻE toki lava pē ke tonu e mamata ʻa ha taha ʻaki hono lotó; ʻoku ʻikai lava ʻe he matá ʻo mamata ki he meʻa ʻoku mahuʻingá.”5

					ʻOku hoko ʻa Misa Tōmasi Sielo, taʻu valungofulu mā valú, ko ha sīpinga lelei ʻo ha taha naʻá ne ʻilo ʻi hono lotó ʻa e ngaahi meʻa mahuʻingá. Ko ha mēmipa faivelenga ia ʻo ʻemau fakataha alēleaʻanga māʻolunga ʻi Paisanatū ʻi ʻUlukuai. Kimuʻa pea kau ki he Siasí, naʻe hoko ki ai ha fakatuʻutāmaki ʻi haʻane heka motopaiki. Lolotonga ʻene tokoto he kelekelé ʻo ʻikai lava ke tuʻu ki ʻolungá, ne tokoniʻi ia ʻe haʻatau ongo faifekau ke tuʻu hake ʻo foki ki hono ʻapí. Naʻá ne pehē, naʻá ne maʻu ha ongo makehe ʻi he taimi ne tokoniʻi ai ia ʻe he ongo faifekaú. Naʻá ne toe maʻu e ngaahi ongo mālohi tatau pē ʻi hono akoʻi ia ʻe he ongo faifekaú. Ne mālohi pehē e ngaahi ongo ko iá ʻo ne lau ai e Tohi ʻa Molomoná ʻo ʻosi ʻi ha ngaahi ʻaho siʻi pē. Naʻe papitaiso pea talu mei ai mo ʻene ngāue taʻe tuku. ʻOku ou manatuʻi ʻene heka holo heʻene motopaikí ʻi he ngaahi hala homau koló, ʻo aʻu pē ki he ngaahi taimi momoko mo ʻuhoʻuhá, ke ʻomi e niʻihi kehé ki he lotú ke nau lava ʻo ongoʻi, mamata pea mo ʻiloʻi pau ʻo hangē ko iá.

				
Kuo ʻātakaiʻi kitautolu ʻe ha ngaahi fakamatala lahi pea tau fakakaukau ai te tau maʻu e meʻa kotoa pē ʻoku ʻaonga ke tau ʻiló ka tau ka fekumi ʻi he ngaahi peesi ʻe lauimiliona ʻo e ʻInitanetí. ʻE lava ke tau maʻu e fakamatala leleí mo e koví ʻi he ʻInitanetí, ka ʻoku ʻikai feʻunga e fakamatalá ʻataʻatā pē. Kuo foaki mai ʻe he ʻOtuá mo ha toe maʻuʻanga tokoni ki ha ʻilo ʻoku lahi ange,6 ʻa e ʻilo ʻoku ʻohifo mei he langí. ʻOku lava heʻetau Tamai Hēvaní ʻo foaki mai ʻa e ʻilo ko iá kiate kitautolu ʻi he taimi ʻoku tau fekumi ai mei he ngaahi maʻuʻanga tokoni fakalangí, ʻi hotau lotó mo e ʻatamaí. Naʻe pehē ʻe he Palōfita ko Siosefa Sāmitá kuó ne maʻu “ʻa e tohi motuʻa tahá ʻi [hono] lotó, ʻio, ʻa e meʻafoaki ʻo e Laumālie Māʻoniʻoní.”7
ʻOku tau maʻu e maʻuʻanga tokoni fakalangi ko ʻení ʻi heʻetau fai e ngaahi meʻa hangē ko e lau folofolá, fakafanongo ki he palōfita moʻuí, mo e lotú. ʻOku mahuʻinga foki ke tau tuku ha taimi ke kiʻi tuʻu mo fakalaulauloto8 pea ongoʻi mo muimui ki he ngaahi ueʻi fakalangí. ʻI heʻetau fai ʻení, te tau “ongoʻi mo mamata” ki he ngaahi meʻa he ʻikai lava ke ako ʻaki e tekinolosia ʻo onopōní. Ko ʻetau taukei pē ʻi he fekumi he ʻinitaneti fakalangí ni, te tau ʻiloʻi e moʻoní, naʻa mo e taimi ʻoku tau lau ai e hisitōlia fakamāmaní pe ngaahi kaveinga kehé. ʻE ʻiloʻi ʻe kinautolu ʻoku fekumi fakamātoato ki he moʻoní ʻa hono moʻoni ʻo e meʻa kotoa pē ʻi he mālohi ʻo e Laumālie Māʻoniʻoní.9
Te u fai atu ha fakatokanga he taimí ni: ʻoku hōloa ʻa e malava ke hū ki he ʻinitaneti fakalangi ko ʻení tupu mei he faiangahalá mo hono fakangaloʻi ʻo e ʻEikí. Naʻe fakahā ʻe Nīfai ki hono ongo taʻoketé naʻe “ʻikai ke na lava ʻo ongoʻi ʻene ngaahi leá” he naʻá na “vave ki he faiangahalá [pea] tuai ki he manatuʻi ʻo e ʻEikí.”10 ʻOku hanga ʻe he faiangahalá ʻo taʻofi ʻetau malava ke mamata, ongoʻi, mo ʻofa ki he niʻihi kehé. ʻOku hanga ʻe he vave ki hono manatuʻi ʻo e ʻEikí ʻi he lotu “ʻaki ʻa e ivi kotoa ʻo e lotó”11 mo manatuʻi ʻetau ngaahi aʻusia fakalaumālié ʻo fakalahi ʻa ʻetau malava ko ia ke mamata mo ongoʻi e ngaahi meʻa ʻa Kalaisí. ʻOku ou fehuʻi atu leva:

						•

						ʻOkú ke manatuʻi ʻa e nonga naʻá ke ongoʻi, ʻi hoʻo tangi ki he Tamaí ʻi he lotu lahi, hili ha fuʻu faingataʻa lahi?

					

						•

						ʻOkú ke manatuʻi hoʻo liliu e ngaahi meʻa naʻe palani ke faí ke muimui ki ha ueʻi ʻa e Laumālié naʻá ke ongoʻi?

					

Ne tupulaki e malava ʻe he kau tangata maʻongoʻonga ʻi he Tohi ʻa Molomoná ʻo maʻu ha ʻilo lahi angé ʻi heʻenau manatuʻi e ngaahi meʻa fakalaumālie mahuʻinga ne nau aʻusiá. Naʻe poupouʻi mo fakamālohia ʻe ʻAlamā ʻene fānaú ʻaki hono fakamanatu ange ʻa e founga hono fakauluí.12 Naʻe akoʻi ʻe Hilamani ʻa Nīfai mo Līhai ke na manatu—ke na manatu kuo pau ke langa hona makatuʻungá ʻi he maka ʻo Kalaisí koeʻuhí ke ʻoua naʻa ʻi ai ha mālohi ʻo e tēvoló kiate kinaua.13 Kuo pau ke tau fai e meʻa tatau. ʻOku tokoniʻi kitautolu ʻheʻetau manatu ki he ʻOtuá ke tau ongoʻi pea moʻui. ʻOku loloto ange ai e ʻuhinga e ngaahi lea ʻa e Tuʻi ko Penisimaní, ʻi heʻene pehē, “ʻOiauē ʻe tangata, manatu, pea ʻoua ʻe malaʻia.”14
Ko e taha ʻo e ngaahi manatu toputapu taha ʻoku ou tukulotoʻí, ko e ongo ko ia ne u maʻu ʻi heʻeku ʻiloʻi ko e Tohi ʻa Molomoná ko e folofola ia ʻa e ʻOtuá. Ne u ongoʻi pea ʻiloʻi ʻe lava ke tau aʻusia ha fiefia he ʻikai lava ʻo fakamatalaʻi ha toe founga kehe. ʻI heʻeku tūʻulutui he ʻaho ko iá, ne u ongoʻi mo ʻiloʻi fakapapau ʻa e ngaahi meʻa ne ʻikai ke u ʻilo ʻi ha toe foungá. Ko e manatu ko iá, ko e ʻuhinga ia ʻo ʻeku houngaʻia ʻo taʻengata ʻi heʻeku moʻuí pea mo hono fakamālohia au he lolotonga e ngaahi taimi faingataʻá.
ʻOku ʻilo pau ʻe kinautolu ʻoku nau maʻu ʻa e ʻiló, ʻo ʻikai mei he kakano mo e totó kae mei heʻetau Tamai Hēvaní, ko Sīsū ʻa e Kalaisí pea ko Hono Siasí ʻeni. ʻOku ʻomai ʻe he ʻilo ko iá ʻa e mālohi ke fakahoko e ngaahi liliu kuo pau ke fai ke haʻu kia Kalaisí. ʻI he ʻuhinga ko iá, ʻoku mau fakaafeʻi ai ʻa e laumālie kotoa ke papitaiso, fakatomala pea tafoki kiate Ia he taimí ni.15
ʻI he haʻu kia Kalaisí, ʻe lava ai e taha kotoa ke mamata, ongoʻi, mo ʻiloʻi pau naʻe mamahiʻia ʻa Kalaisi mo fai e fakalelei maʻa ʻetau ngaahi angahalá kae lava ke tau maʻu e moʻui taʻengatá. Kapau te tau fakatomala, he ʻikai ke tau mamahi.16 Fakafetaʻi kiate Ia, ʻe lava ke fakamoʻui e ngaahi laumālie ʻoku kafó pea lava ʻo faitoʻo e ngaahi loto mamahí. ʻOku ʻikai ha kavenga te Ne taʻe lava ke fakamaʻamaʻa pe toʻo atu. ʻOkú Ne ʻafioʻi hotau ngaahi vaivaí mo e mahamahakí. ʻOku ou palōmesi mo fakamoʻoni kiate kimoutolu, ko e taimi ʻokú ke ongoʻi ai ʻoku ʻikai haʻo toe fili ke faí, ko e taimi ʻoku hangē ai ka ʻikai toe lava ha meʻá, he ʻikai te Ne siʻaki koe. ʻE tokoni ʻa Kalaisi pea ko Ia ʻa e haoʻangá ʻo tatau ai pē pe ko e fekuki mo ha maʻunimā, loto hohaʻa, pe ha toe meʻa kehe. ʻOkú Ne ʻafioʻi e “founga ke tokoniʻi ʻaki hono kakaí.”17 ʻE ongoʻi ʻe he ngaahi nofomali mo e ngaahi fāmili ʻoku faingataʻaʻia ʻi ha faʻahinga ʻuhinga pē—faingataʻaʻia fakapaʻangá, ivi ʻo e mītiá ʻoku koví, pe ha toe ngaahi tūkunga fakafāmili—ha ivi fakanonga mei he langí. ʻOku fakafiemālie ʻa e “ongoʻi mo e mamata” naʻá Ne tuʻu hake mei he maté “mo e fakamoʻuí ʻi hono kapakaú,”18 pea koeʻuhí ko Ia, te tau toe feʻiloaki mo fāʻofua mo hotau ngaahi ʻofaʻanga kuo pekiá. Ko e moʻoni ʻoku fakapaleʻi ʻetau ului kiate Iá ʻaki hano fakamoʻui kitautolu.19
ʻOku ou ʻilo fakapapau ʻoku moʻoni kotoa ʻeni. Ko e ʻuhinga ʻeni ʻoku ou lea fakataha ai mo e kakai ne nau ʻuluaki nofoʻi ʻa ʻAmelika motuʻá, ʻo pehē: “Hosana! ʻOku monūʻia ʻa e huafa ʻo e ʻOtua Fungani Māʻolungá!”20 ʻOkú ne fai mai hotau fakamoʻuí. ʻOku ou fakamoʻoni ko Sīsū ʻa e Kalaisí, ko e Mīsaia māʻoniʻoni. Ko Ia e ʻEiki ʻo e Ngaahi Kau Taú, ko hotau Fakamoʻuí mo e Huhuʻí. ʻI he huafa ʻo Sīsū Kalaisí, ʻēmeni.

ʻOku ʻikai ha toe falukunga kakai ʻi he hisitōliá ʻoku ou fakaʻofa lahi ange ai ka ko e kau ʻAposetolo ʻe toko hongofulu mā taha ne toe, hili e pekiá ʻa e Fakamoʻui ʻo e māmaní. ʻOku faʻa ngalo ʻiate kitautolu naʻe ʻikai ke nau taukei pea naʻa nau fakafalala kakato kia Sīsū. Naʻá Ne folofola kiate kinautolu ʻo pehē, “He kuo peheni hono fuoloa ʻo ʻeku ʻiate kimoutolú, ka ʻoku teʻeki ai te ke ʻilo au?”1
Ka kiate kinautolu, naʻe ʻikai foki ke fuoloa ʻenau nofo mo Iá. ‘Oku ʻikai ko ha taimi lahi e taʻu ʻe tolú ki hono ui ha Kōlomu ʻo e Kau ʻAposetolo ʻe Toko Hongofulu Mā Uá mei ha kau ului foʻou, liliu kinautolu mei he founga motuʻa ʻoku halá, akoʻi kiate kinautolu e fakaofo ʻo e ongoongolelei ʻo Sīsū Kalaisí, pea tuku ke nau hoko atu e ngāué ʻo aʻu ki hono tamateʻi kinautolú. Ko ha fuʻu ngāue lahi ia ki ha kaumātuʻa ne toki fakanofo foʻou.
Kae tautautefito pē ki he nofo tukuhāusiá. Ne faʻa tala ʻe Sīsū kiate kinautolu he ʻikai ke Ne nofo maʻu pē mo kinautolu, kae mahalo ne ʻikai mahino kiate kinautolu ha faʻahinga fakakaukau fakamamahi pehē. ʻOku tohi ʻe Maʻake:
“He naʻe akonakiʻi ʻe ia ʻa ʻene kau ākongá, ʻo ne pehē kiate kinautolu, ʻE tukuange ʻa e Foha ʻo e tangatá ki he nima ʻo e kakaí, pea te nau fakapoongi ia; pea hili hono fakapōngí, ʻe toe tuʻu ia ʻi hono ʻaho tolú.
“Ka naʻe ʻikai [ke mahino kiate kinautolu] ʻa e lea ko iá, pea naʻa nau manavahē ke fehuʻi kiate ia.”2
Hili ha taimi nounou ʻo e akó mo e teuteú, ne hoko e meʻa ne ʻikai fai ha ʻamanaki ki aí, ne hoko e meʻa ne ʻikai fai ha tui ki aí. Kuo tutuki honau ʻEikí mo e Pulé, honau fai Faleʻí mo e Tuʻí. Kuo lava ʻEne ngāue ʻi he matelié pea hangē ne lahi ange hono fakatangaʻí pea fakaʻau ke mate ʻa e Siasi naʻá Ne fokotuʻú. Naʻe mamata tonu ʻEne kau ʻAposetoló kiate Ia ʻi Hono sino toetuʻú ka naʻe toe ʻāsili ai ʻenau puputuʻú. ʻOku pau pē naʻa nau fifili, “Ko e hā te tau fai he taimi ní?” Ne nau sio kia Pita ko e ʻAposetolo pulé ke maʻu ha tali.
ʻOku ou kole ha faingamālie ke u ngāue ʻaki tauʻatāina ha meʻa ʻoku ʻikai ʻi he folofolá ke fakatātāʻaki e meʻa ne hoko he fepōtalanoaʻaki ko ʻení. Ne talaange ʻe Pita ki hono kaungā ngāué: “Ngaahi tokoua, ko ha taʻu nāunauʻia moʻoni ʻeni ʻe tolu. Ne ʻikai ha taha ʻiate kitautolu naʻe fakakaukau ki he ngaahi mana ne hoko he ngaahi māhina siʻi kuo hilí mo e meʻa faka-ʻOtua kuo tau fiefia aí. Ne tau talanoa, lotu, mo ngāue mo e ʻAlo Tofu pē ʻo e ʻOtuá. Kuo tau ʻaʻeva mo Ia, pea ʻi he pō ne hoko ai e ikuʻanga fakalilifú, ne ʻikai ha taha ʻiate kimoutolu ʻe tangi mamahi ange ʻo hangē ko aú. Ka kuo ʻosi ia. Kuó Ne fakaʻosi ʻEne ngāué pea kuó Ne toe tuʻu mei he faʻitoká. Kuó Ne ngāueʻi Hono fakamoʻuí mo hotau fakamoʻuí. Pea kuo mou ʻeke mai, ‘Ko e hā te tau fai he taimi ní?’ Tuku ke u talaatu, mou foki ki hoʻomou moʻui kimuʻá, pea fiefia. ʻOku ou loto ke u ‘ʻalu ʻo kupenga.’” Ne lea fakataha e toko ono ʻo e kau ʻAposetolo ʻe toko hongofulu ne kei toé ʻo pehē, “Te tau ō foki mo koe.” Naʻe tohi ʻe Sione he ko e taha ia ʻo kinautolu, “Pea naʻa nau ʻalu atu leva, ʻo heka vaka.”3
Ka naʻe ʻikai ke ola lelei e toutaí. ʻI he ʻuluaki pō ne nau toutai aí, ne ʻikai maʻu ha meʻa—ʻikai maʻu ha mataʻi ika ʻe taha. ʻI he mafoa hake ʻa e atá, ne nau tafoki loto-mamahi ki ʻuta, ʻo nau fakatokangaʻi mamaʻo atu ha taha ne ui mai kiate kinautolu, “Fānau, [ne maʻu ha meʻa]?” Ne fai ʻe he kau ʻAposetolo ko ʻeni ne toe foki ʻo toutaí ha tali fakamamahi ʻoku ʻikai loto ha tangata toutai ke ne faí, [“Kuo ʻikai maʻu ha meʻa,”] ko ʻenau talí ia, ʻo fakalahi atu ki heʻenau loto lavea ʻi honou ui taukaeʻi kinautolu ko e “fānaú.”4
Ne ui atu e solá, “ʻAʻau ʻa e kupengá he mataʻu ʻo e vaká, pea te mou maʻu,”5—pea ne nau fakatokangaʻi ha meʻa mei he lea faingofua ko iá. Ne toutai e kau tangatá ni ʻi he potutahi tatau pē he taʻu ʻe tolu kimuʻá. ʻOku pehē ʻe he folofolá, naʻa nau [“ngāue he poó kotoa,] ka naʻe ʻikai [maʻu] ha meʻa.”6 Ka naʻe ui atu mei ʻuta ha tangata Kāleli ke ʻaʻau honau kupengá, pea naʻa nau “maʻu ʻa e ngaahi ika ʻo lahi ʻaupito,”7 ʻo mahae ʻenau kupengá, pea fuʻu fonu e ongo vaká,ʻo na kamata ke ngoto.
Ko ʻeni, ʻoku toe hoko mo ha meʻa tatau. Naʻe hanga ʻe he “fānaú,” he ko hono ui ia kinautolú, ʻo toe ʻaʻau loto vēkeveke honau kupengá, pea “ʻikai ai pē ke nau faʻa toho ia koeʻuhí ko e lahi ʻo e iká.”8 Naʻe lea mahino ʻa Sione, “Ko e ʻEikí ia.”9 Naʻe hopo fakavave ʻa Pita he tafaʻaki ʻo e vaká.
Hili ha fakataha fiefia mo Sīsū kuo toetuʻú, ne fepōtalanoaʻaki ʻa Pita mo e Fakamoʻuí, pea te u pehē ko e liliu matuʻaki mahuʻinga ia ki he ngāue fakaeʻaposetoló, ʻo tautefito pē kia Pita, naʻe ueʻi ai e tangata tuʻu moʻungá ni ke ne aʻusia ha moʻui mateaki mo ha ngāue ʻi ha tuʻunga fakataki fakaʻeiʻeiki. Hili e mamata ʻa Sīsū ki honau vaka motuʻá, mo e kupenga kuo maikiikí, mo e fokotuʻunga mataʻi ika ʻe 153, naʻe folofola ʻa Sīsū ki Heʻene ʻAposetolo pulé ʻo pehē, “Pita, ʻoku lahi hake hoʻo ʻofa kiate aú ʻiate kinautolú ni?” Ne talaange ʻe Pita, “ʻIo, ʻEiki; ʻokú ke ʻilo ʻoku ou ʻofa kiate koe.”10
Ne toe lea mai e Fakamoʻuí ki he tali ko iá mo toutou sio pē ki he fofonga ʻo ʻEne kau ākongá mo pehē, “Pita, ʻokú ke ʻofa ʻiate au?” ʻOku mahino naʻe puputuʻu e tangata toutai maʻongoʻongá ʻi hono toe fai atu e fehuʻí, ko ia naʻá ne toe tali ange, “ʻIo, ʻEiki; ʻokú ke ʻilo ʻoku ou ʻofa kiate koe.”11
Ne toe lea nounou mai e Fakamoʻuí, mo Ne fehuʻi loto kikivi ange ʻi hono tuʻo tolú, “Pita, ʻokú ke ʻofa ʻiate au?” Kuo pau pē ne ongoʻi taʻe fiemālie ʻa Pita he taimi ko ʻení. Mahalo pē naʻe manatu ki he ngaahi ʻaho kimuʻá ʻi he fehuʻi kehe ʻe tolu ne fai kiate ia peá ne tali tatau mo fakamātoató—ka ko ha fakaʻikaiʻi ia. Mahalo naʻá ne fakakaukau ʻoku ʻikai mahino ki ai e fehuʻi ʻa e Faiako Maʻongoʻongá. Mahalo naʻá ne fekumi ʻi hono lotó, ke fakapapauʻi moʻoni e tali naʻá ne vēkeveke ke fai he taimi ko iá. ʻOku tatau ai pē pe ko e hā ʻene ongó, ka naʻe toe lea ʻa Pita ko hono tuʻo tolú, “ʻEiki, . . . ʻokú ke ʻiloʻi ʻoku ou ʻofa kiate koe.”12
Ne tali mai ʻe Sīsū, (te u toe ngāue ʻaki ha meʻa ʻoku ʻikai mei he folofolá ke fakamahinoʻi ʻaki) ʻo peheni, “Pita, ko e hā leva ʻokú ke ʻi heni aí? Ko e hā ʻoku tau toe ʻi ha matātahi tatau aí, kupenga tatau, mo fai e talanoa tataú? Ne ʻikai nai ke mahino ki muʻa pea mo e taimí ni kapau ʻoku ou fie maʻu ha ika, te u lava pē ʻo maʻu ha ika? Pita, ko e meʻa ʻoku ou fie maʻú ko ha kau ākonga—pea ʻoku ou fie maʻu ia ke taʻengata. ʻOku fie maʻu ha taha ke ne fafanga ʻeku fanga sipí mo fakahaofi ʻeku fanga lamí. ʻOku fie maʻu ha taha ke ne malanga ʻaki ʻeku ongoongoleleí mo taukapoʻi ʻeku tuí. ʻOku ou fie maʻu ha taha ʻoku ʻofa ʻiate aú, ʻofa moʻoni ʻiate au, mo ʻofa ʻi he meʻa kuo fekau ʻe he Tamai Hēvaní ke u faí. ʻOku ʻikai vaivai ʻetau pōpoakí. ʻOku ʻikai ko ha ngāue fakataimi. ʻOku ʻikai fakamamahi; pe ʻikai ha ʻamanaki lelei; pe ʻe fakaʻau ke ngalo ʻi he ngāue ʻa e taimí. Ko e ngāue ia ʻa e ʻOtua Mafimafí, pea ko e ngāue ia ke liliu ʻa e māmaní. Ko ia, Pita, ko hono tuʻo uá ʻeni mo e fakaʻosí, ʻoku ou kole atu ke ke liʻaki kotoa e ngaahi meʻá ni kae ʻalu ʻo akoʻi mo fakamoʻoni, ngāue pea tokoni faimateaki, kae ʻoua ke aʻu ki ha ʻaho te nau fai ai kiate koe e meʻa tatau ne nau fai kiate aú.”
Mahalo naʻá Ne tafoki ki he Kau ʻApsetoló kotoa, pea folofola, “Ne faingofua pē hono kākaaʻi kimoutolú ʻo hangē ko e kau tangata tohí mo e kau Fālesí? ʻO hangē ko Hēlota mo Pailató? ʻOku mou fakakaukau tatau mo kinautolu ʻe ngata e ngāué ni ʻi hono fakapoongi aú? ʻOku mou fakakaukau tatau mo kinautolu ko e kolosí, faʻó mo e faʻitoká ko hono ngataʻangá kotoa ia pea takitaha foki fiefia ki he tuʻunga pē ne ʻi ai kimuʻá? Fānau, meʻa ní ne ʻikai nai ke ongo lahi ange ki homou lotó ʻeku moʻuí mo ʻeku ʻofá ʻi he meʻá ni?”
Siʻoku kāinga ʻofeina, ʻoku ʻikai ke u fakapapauʻi pe ko e hā e meʻa te tau aʻusia ʻi he ʻAho ʻo e Fakamāú, ka te u matuʻaki ʻohovale ʻo kapau he ʻikai fai mai kiate kitautolu ʻe he ʻOtuá he lolotonga e fepōtalanoaʻaki ko iá ʻa e fehuʻi tonu ko ia ne fai ʻe Kalaisi kia Pitá: “Naʻá ke ʻofa ʻiate au?” ʻOku ou pehē te Ne fie ʻilo pe naʻe mahino nai kiate kitautolu ʻi hotau tuʻunga matelié, mo taʻe feʻungá pea mo ʻetau mahino fakakeisiʻí he taimi ʻe niʻihi, ʻa e fekau ʻe tahá, ʻa e ʻuluaki mo e lahi ʻo e fekaú—“Ke ke ʻofa ki [he ʻEiki] ko ho ʻOtuá ʻaki ho laumālié kotoa, mo hoʻo moʻuí kotoa, mo ho mālohí kotoa, mo ho lotó kotoa.”13 Pea kapau te tau lava ʻo tali fakapāpākū atu, “ʻIo, ʻEiki, ʻokú ke ʻiloʻi ʻoku ou ʻofa ʻiate koe,” te ne fakamanatu mai kiate kitautolu, ko e ʻulungaanga fisifisimuʻa taha ʻo e ʻofá, ʻa e moʻui mateaki taʻetūkuá.
Naʻe folofola ʻa Sīsū, “Kapau ʻoku mou ʻofa kiate au, fai ʻeku ngaahi fekaú.”14 ʻOku ʻi ai hotau kaungāʻapi ke tāpuekina, fānau ke maluʻi, tokoniʻi e masivá, mo taukapoʻi e moʻoní. ʻOku ʻi ai hatau ngaahi fehalaaki ke fakatonutonu, moʻoni ke vahevahe atu, mo fai ha ngāue lelei. Ko hono fakanounoú, ʻoku ʻi ai haʻatau tuʻunga fakaākonga fai mateaki ke fakahoko ʻi hono fakahaaʻi ʻetau ʻofa ki he ʻEikí. He ʻikai ke tau foʻi pea toe foki. Hili e feohi mo e ʻAlo moʻui ʻo ha ʻOtua moʻuí, he ʻikai te ke toe tatau mo e tuʻunga kimuʻá. ʻOku fakaʻilongaʻi ʻe he Tutukí, Fakaleleí, mo e Toetuʻu ʻa Sīsū Kalaisí e kamataʻanga ʻo ha moʻui faka-Kalisitiane, kae ʻikai ko hono ngataʻangá. Ko e moʻoni ko ʻení, ʻa e meʻa tonu ne hokó, naʻe lava ai ʻe ha kau toutai tokosiʻi mei Kāleli ne hoko ko e kau ʻAposetolo ne ʻikai “ha falelotu lahi pe heletā”15 ke nau toe liʻaki honau kupengá ko hono tuʻo uá, ka nau ō atu ʻo tofa e hisitōlia ʻo e māmani ko ʻeni ʻoku tau moʻui aí.
ʻOku ou fakamoʻoni ʻaki e kotoa hoku lotó, pea mo e mālohi kotoa ʻo hoku laumālié, kiate kinautolu kotoa ʻoku fanongo mai ki hoku leʻó, kuo toe fakafoki mai e ngaahi kī fakaʻaposetolo ko iá ki māmani, pea ʻoku maʻu ia ʻi he Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní. ʻOku mau pehē kiate kimoutolu ʻoku teʻeki kau mo kimautolu he ngāue maʻongoʻonga fakaʻosi ko ʻeni ʻa Kalaisí, “Mou meʻa mai.” ʻOku ou pehē kiate kinautolu ne ʻi ai ha taimi ne tau kau fakataha ai ka kuó ke toe foki, ʻo loto ke ke fili pē e ngaahi meʻa siʻi ʻokú ke saiʻia ai he ongoongolelei kuo toe Fakafoki maí kae tukuange e toengá, ʻoku ou manavasiʻí he te mou fehangahangai mo ha taimi fakaloloma pea telia naʻa ikulaunoa hoʻomou feingá.” Ko e uí ke foki mai, tuʻumaʻu, ʻofa he ʻOtuá pea ala ʻo tokoni. ʻOku ou fakakau ʻi he ui ko iá ʻa e faifekau kotoa pē kuo ʻosi ka ne tuʻu ʻi he faiʻanga papitaisó ʻo hiki fakahangatonu hono nimá ki ʻolunga ʻo pehē, “Kuo fakamafaiʻi au ʻe Sīsū Kalaisí.”16 Naʻe totonu ke hanga ʻe he fakamafaiʻi ko iá ʻo liliu hoʻo uluí ʻo taʻengata, ka ko e moʻoni naʻe totonu ke ne liliu foki mo koe ʻo taʻengata. ʻOku mau pehē ki he toʻu tupu ʻo e Siasí ʻoku teuteu ke ʻalu ki he temipalé mo ngāue fakafaifekau pea malí, “ʻOfa ki he ʻOtuá pea mou tauhi ke mou maʻa mei he toto mo e ngaahi angahala ʻa e toʻu tangatá ni. ʻOku ʻi ai ha ngāue lahi ke mou fai, ʻo hangē ko ia ne fakamamafaʻi ʻe Palesiteni Tōmasi S. Monisoni he pongipongi ʻaneafí. ʻOku ʻamanaki mai ʻetau Tamai Hēvaní ki hoʻomou mateakí mo e ʻofá ʻi he tuʻunga kotoa hoʻomou moʻuí.”
Kiate kimoutolu kotoa ʻoku fanongo mai ki hoku leʻó, ʻoku ongo atu e leʻo ʻo Kalaisí ʻi he ngaahi kuonga kotoa pē ʻo ʻeke mai kiate kitautolu takitaha he lolotonga ʻoku kei ʻi ai e taimí, “ʻOkú ke ʻofa ʻiate au?” ʻOku ou tali ʻaki ia ʻa eku fakaʻapaʻapá mo hoku lotó maʻatautolu kotoa, “ʻIo, ʻEiki, ʻoku mau ʻofa ʻiate koe.” ʻI hono ʻai hotau “nimá ki he huo tohó,”17 he ʻikai ke tau toe sio kimui kae ʻoua ke ʻosi e ngāué ni pea pule ʻi māmani e ʻofa moʻoni ki he ʻOtuá mo e kaungāʻapí. ʻI he huafa ʻo Sīsū Kalaisí, ʻēmeni.

Siʻoku kāinga ʻofeina, ʻoku fakaʻilongaʻi ʻe he konifelenisí ni ʻa e taʻu 49 talu mei hono fokotuʻu au he ʻaho 4 ʻo ʻOkatopa 1963, ko e mēmipa ʻo e Kōlomu ʻo e Kau ʻAposetolo ʻe Toko Hongofulu Mā Uá. Ko ha taimi lōloa ʻa e taʻu ʻe fāngofulu mā hivá. Neongo ia, hangē ʻoku ngali nounou ʻa e taimí talu mei heʻeku tuʻu he tuʻunga malangá ʻi he Tāpanekalé ʻo fai ʻeku fuofua malanga konifelenisi lahí.
Kuo liliu ha meʻa lahi talu mei he ʻaho 4 ʻo ʻOkatopa 1963. ʻOku tau moʻui ʻi ha taimi makehe ʻi he hisitōlia ʻo e māmaní. Kuo tāpuekina lahi fau kitautolu. Ka ʻoku faʻa faingataʻa he taimi ʻe niʻihi ke vakai ki he ngaahi palopalemá mo e fakahōhōloto takai ʻiate kitautolú ʻo pea ʻikai loto siʻi ai. Kuó u fakatokangaʻi kapau te tau kiʻi sitepu ki mui kae ʻikai nofo ʻi he fehālākí, ʻo fakakaukau ki he ngaahi tāpuaki ʻi heʻetau moʻuí, kau ai e fanga kiʻi meʻa ngali iiki fau, pea taimi ʻe niʻihi ko e ngaahi tāpuaki ʻoku taʻe fakatokangaʻi, te tau lava ʻo maʻu ha fiefia lahi ange.
ʻI heʻeku vakavakaiʻi e ngaahi taʻu ʻe 49 kuo hilí, ne u ʻilo ai ha ngaahi meʻa. Ko e taha, ko e ngaahi meʻa taʻe faʻalaua kuó u aʻusia ʻoku ʻikai ko e ngaahi meʻa ia ʻoku lau ʻoku maʻongoʻongá. Ko hono moʻoní, ko e taimi ne nau hoko ai, ʻoku nau faʻa hā ngali taʻe fakaofo mo angamaheni pē. Ka, ʻi he tafaʻaki ʻe tahá, naʻa nau fakaleleiʻi mo tāpuakiʻi ha ngaahi moʻui—ʻo aʻu pē ki haʻakú. Te u fokotuʻu atu ʻa e ngāue tatau pē kiate kimoutolu—ke ke fakakaukauʻi lelei hoʻo moʻuí mo kumi pē ʻa e ngaahi tāpuaki, ʻa e lalahi mo e iiki, kuó ke ʻosi maʻú.
Kuo toutou fakamālohia au ʻi heʻeku toutou vakaiʻi e ngaahi taʻú ʻe heʻeku ʻilo ko ia ʻoku ongona pea mo tali ʻetau ngaahi lotú. ʻOku tau maheni mo e foʻi moʻoni ʻoku maʻu he 2 Nīfaí ʻi he Tohi ʻa Molomoná: “ʻOku ʻi ai ʻa e faʻahinga ʻo e tangatá koeʻuhí ke nau maʻu ʻa e fiefiá.”1 ʻOku ou fakamoʻoni ko e konga lahi ʻo e fiefia ko iá ʻoku maʻu ia ʻi heʻetau ʻilo ʻoku tau lava ʻo fetuʻutaki mo ʻetau Tamai Hēvaní ʻi he lotu pea ʻe ongona ʻa e ngaahi lotu ko iá pea mo tali—mahalo he ʻikai ʻi he founga pea mo e taimi ʻoku tau amanaki ʻe tali mai aí, ka kuo pau ke tali heʻetau Tamai Hēvani ʻokú Ne ʻafioʻi mo ʻofa kakato ʻiate kitautolu mo loto ke tau fiefiá. ʻIkai kuó Ne ʻosi talaʻofa, “Ke ke loto-fakatōkilalo; pea ʻe tatakinima koe ʻe he ʻEiki ko ho ʻOtuá, pea foaki kiate koe ʻa e tali ki hoʻo ngaahi lotú.”2
ʻI he ngaahi miniti siʻi ka hoko mai kuo tuku mai kiate aú, ʻoku ou fie vahevahe mo kimoutolu ha kiʻi sīpinga siʻi ʻo e ngaahi aʻusia ne u foua ʻa ia neu lotu ai pea naʻe ongona mo talia, pea ʻi he tafaʻaki ʻe tahá, naʻá ne ʻomi ha ngaahi tāpuaki ki heʻeku moʻuí mo e moʻui ʻa ha niʻihi kehe foki. Kuo tokoni ʻeku tohinoa fakaʻahó, ʻa ia kuo tauhi he ngaahi taʻu kotoa ko ʻení, ʻo ʻomi ha ngaahi meʻa pau naʻe ʻikai ke u mei lava ʻo manatuʻi.

					ʻI he konga ki muʻa ʻo e 1965 naʻe vahe ai au ki ha ngaahi konifelenisi fakasiteiki pea mo ha ngaahi fakataha ʻi he ʻēlia ʻo e Pasifiki Tongá. Ko ʻeku fuofua ʻaʻahi ʻeni ki he konga ko ia ʻo e māmaní, pea ko ha taimi ia he ʻikai toe ngalo. Ko e konga lahi naʻe fakalaumālié, naʻe hoko ia he lolotonga ʻo e ngāue ko ʻení ʻi heʻeku feʻiloaki mo e kau takí, kāingalotú, mo e kau faifekaú.

					ʻI he fakaʻosinga ʻo e uiké ko e Tokonaki mo e Sāpate, ʻaho 20 mo e 21 ʻo Fēpuelí, naʻa mau ʻi Pilisipeini ai ʻi ʻAositelēlia, ke fakahoko ha ngaahi fakataha angamaheni ʻo e konifelenisi ʻa e Siteiki Pilisipeiní. Lolotonga e ngaahi fakataha ʻo e Tokonakí, ne fakafeʻiloaki ai au ki ha palesiteni fakavahefonua mei ha feituʻu hoko mai pē. ʻI heʻema lulululú, naʻá ku maʻu ha ongo mālohi ʻoku fie maʻu ke ma talanoa pea ke u fai ha faleʻi, ko ia, ne u kole ange ai pe ʻe lava ke ma ō ki he fakataha he pongipongi Sāpaté he ʻaho hono hokó kae lava ʻo fakahoko ʻeni.

					Hili e fakataha he Sāpaté, ne maʻu ha faingamālie ke ma talanoa. Naʻe ma talanoa ki ha ngaahi fatongia lahi ʻi heʻene hoko ko e palesiteni fakavahefonuá. ʻI heʻema fai iá, ne u ongoʻi ke fai ange ha ngaahi fokotuʻu pau fekauʻaki mo e ngāue fakafaifekaú mo e founga ʻe lava ai mo hono kāingalotú ʻo tokoni ki he kau faifekau taimi kakató ʻi heʻenau ngāue ʻi honau feituʻú. Naʻá ku toki ʻilo ki mui ne lotua ʻe he tangatá ni ha fakahinohino ki he meʻá ni. Naʻe hoko e ʻaʻahi kiate iá, ko ha fakamoʻoni makehe kuo ongona mo tali mai ʻene lotú. Ko ha talanoa ʻeni naʻe ngali taʻe mahuʻinga ka ʻoku ou tui pau naʻe tataki ia ʻe he Laumālié pea naʻe ʻaonga ia ʻi he moʻui mo e taki ʻa e palesiteni fakavahefonua ko iá, ʻi he moʻui hono kāingaltoú, pea ʻi he ola lelei ʻo e ngāue fakafaifekau ʻi aí.

				
ʻE hoku kāinga, ʻoku faʻa fakahoko e ngaahi taumuʻa ʻa e ʻEikí ʻi heʻetau talangofua ki he fakahinohino ʻa e Laumālié. ʻOku ou tui ko e lahi ange ʻetau ngāueʻi e ueʻi pea mo e ngaahi fakakaukau ʻoku haʻu kiate kitautolú, ko e lahi ange ia e fakafalala mai ʻe he ʻEikí kiate kitautolu ʻa ʻEne ngaahi ngāué.

					Kuó u ako, ʻo hangē ko ʻeku lave ki ai he ngaahi pōpoaki ki muʻá, ʻoua naʻa teitei fakatoloi ha ueʻi ʻoku fai mai. ʻI ha meʻa ʻe taha he ngaahi taʻu lahi kuo hilí, naʻá ku fekakauʻaki ai ʻi he Fale Fakamālohisino motuʻa ʻo e Teseletí ʻi Sōleki Sití feʻunga mo haʻaku ongoʻi ha ueʻi fakalaumālie ke u ʻalu ki he Falemahaki ʻo e ʻUnivēsití ʻo ʻaʻahi ki haku kaungāmeʻa lelei ne tuʻusi hono vaʻé koeʻuhí ko ha ngungu pea mo e tafa ne hoko atu aí. Naʻá ku mavahe leva mei he vai kaukaú, teuteu, pea ʻikai hano taimi kuó u fononga atu ke ʻaʻahi ki he tangata leleí ni.

					ʻI heʻeku aʻu atu ki hono lokí, ne ʻikai ha taha ia ai. Pea ʻi heʻeku fakaʻekeʻeké, ne talamai mahalo te u maʻu ia ʻi he feituʻu vaikaukau ʻo e fale mahakí, ko ha feituʻu naʻe ngāue ʻaki ki he fakamālohisinó. Ko e meʻa ia ne hokó. Naʻá ne heka pē ʻi hono Salioté ʻo ʻalu ki ai pea ko ia pē ne ʻi aí. Naʻe ʻi he tafaʻaki ʻe taha ʻo e vaí, ofi ki he feituʻu lolotó. Ne u kaila atu peá ne feinga mai ‘i hono salioté ke fakafetaulaki mai. Ne ma talanoa fiefia, peá u foki mo ia ki hono loki he falemahakí ʻo u faingāue ange kiate ia.

					Naʻá ku toki ʻilo ki mui mei hoku kaungāmeʻá ni naʻe mātuʻaki fuʻu mafasia hono lotó he ʻaho ko ʻení pea fakakaukau ke toʻo ʻene moʻuí. Naʻá ne lotua ha fakafiemālie ka naʻe kamata ke ne ongoʻi ʻoku ʻikai tali ʻene ngaahi lotú. Naʻe ʻalu ai ki he vaí mo ha fakakaukau ko e founga ʻeni ke fakangata ai ʻene mamahí—ke fakahaohao atu hono salioté ki he tuliki loloto ʻo e vai kaukaú. Naʻá ku aʻu atu ʻi ha momeniti mahuʻinga, ke fakahoko ʻa e meʻa naʻá ku ʻiloʻi ko ha ueʻi mei ʻolunga.

					Ne lava hoku kaungāmeʻá ni ke moʻui ʻi ha ngaahi toe taʻu lahi ange—ko ha ngaahi taʻu fonu fiefia mo houngaʻia. Hono ʻikai ke u fiefia ʻi heʻeku hoko ko ha meʻangāue ʻi he toʻukupu ʻo e ʻEikí he ʻaho mahuʻinga ko ʻeni he vai kaukaú.

				

					ʻI ha meʻa ʻe taha, lolotonga haʻaku lele atu ki ʻapi mo Sisitā Monisoni, hili haʻama ʻaʻahi ki haʻama ngaahi kaungāmeʻa, naʻá ku ongoʻi ʻoku totonu ke ma ō ki kolo—ko ha fononga ia ʻi ha lau maile—ke ʻaʻahi ki ha uitou toulekeleka naʻe nofo ʻi homau uōtí ʻi ha taimi. Ko hono hingoá ko Siela Tōmasi. ʻI he taimi ko ʻení, naʻe nofo ʻi ha senitā tauhiʻanga. Naʻá ma ʻilo ia he hoʻatā ko ʻení ʻoku mātuʻaki fuʻu vaivai ka ʻoku tokoto fakalongolongo pē ʻi hono mohengá.

					Kuo fuoloa e kui ʻa Siela, ka naʻá ne ʻilo he taimi pē ko iá homa leʻó. Naʻe kole pe ʻe lava ke u faingāue ange kiate ia, peá ne talamai kuo mateuteu ia ke mate kapau ʻoku fie maʻu ia ʻe he ʻEikí ke foki ange ki ʻapi. Naʻe ʻi ai ha ongo fiefia, mo lōngonoa ʻi he lokí, pea ne mau ʻilo kotoa e fuonounou e toenga ʻene moʻui fakamatelié. Ne puke ʻe Siela hoku nimá peá ne talamai naʻe lotu lahi ke u ʻalu ange ʻo ʻaʻahi mo faingāue kiate ia. Naʻá ku talaange ne ma ō angé koeʻuhí ko ha ueʻi fakahangatonu mei heʻetau Tamai Hēvaní. Naʻá ku ʻuma leva ki hono laʻé, mo ʻilo mahalo he ʻikai ke u toe fesiofaki mo ia he moʻui fakamatelié. Ko e meʻa pē ia naʻe hokó, he naʻe siʻi hiki atu ʻi he ʻaho pē hono hokó. Ne hoko ko ha tāpuaki ʻa ʻete lava ʻo fai ha fakafiemālie ki siʻi Sielá pea kiate au foki.

				

					Ko e faingamālie ke hoko ko ha tāpuaki ʻi he moʻui ʻa ha tahá ʻoku faʻa hoko taʻe ʻamanekina. ʻI ha pō Tokonaki mokoʻīʻī ʻe taha he lolotonga ʻo e faʻahitaʻu momoko ʻo e 1983–84, ne ma fononga meʻalele ai mo Sisitā Monisoni ʻi ha ngaahi maile ki he teleʻa he tafamoʻunga Mitiuei ʻi ʻIutā, he ʻoku ʻi ai ha ma ʻapi. Ko e momoko he pō ko iá naʻe maʻulalo ʻaki e tikilī ʻe 24 Fahrenheit (–31°C), pea naʻá ma loto ke fakapapauʻi naʻe lelei e meʻa kotoa ʻi homa ʻapi ko iá. Naʻá ma vakaiʻi ʻo ʻilo ʻoku lelei pē, peá ma mavahe leva ke foki mai ki Sōleki Siti. ʻI heʻema meimei aʻu pē ki he hala lahí kuo mate ʻema kaá. Ne ma mātuʻaki faingataʻaʻia. ʻOku tātātaha keu ongoʻi mokosia ʻo hangē ko ʻema mokosia he pō ko iá.

					Naʻá ma kamata lue māmālie leva ki he kolo ofi tahá, kae fakalaka hake pē ngaahi kaá. Fāifai pea tuʻu ha kā, pea loto ha talavou ke tokoni mai. Ne ma toki ʻilo ne fakaʻau ʻo mohe ʻa e lolo tīsolo he tangikeé koeʻuhí ko e momokó, ʻo ʻikai ke ma lava ai o fakaʻuli he kaá. Naʻe ʻave kimaua ʻe he talavou angaʻofá ni ki homa ʻapi ʻi Mitiueí (Midway). Naʻá ku feinga ke totongi ia ʻi heʻene tokoní, ka naʻe ʻikai ke ne tali. Naʻá ne pehē ko ha Boy Scout ia pea naʻe loto ke fai ha lelei. Naʻá ku talaange leva au ki ai peá ne talamai ʻene fiefia ke tokoní. ʻI heʻeku fakakaukau ʻoku ʻi he taʻu ngāue fakafaifekaú, naʻá ku ʻeke ange ai pe ʻoku palani ke ngāue fakafaifekau. Naʻá ne talamai ʻoku ʻikai ke ne fakapapauʻi pe ko e hā te ne fie faí.

					ʻI he pongipongi Mōnite hono hokó naʻá ku fai ai ha tohi ki he talavou ko ʻení ʻo fakamālō ange ʻi heʻene angaʻofá. Naʻá ku poupouʻi ia ʻi he tohí ke ngāue fakafaifekau taimi kakato. Naʻá ku mono atu ai ha tatau ʻo ha taha ʻo ʻeku ngaahi tohí mo fakaʻilongaʻi ʻa e ngaahi vahe ki he ngāue fakafaifekaú.

					ʻOsi nai ha uike ʻe taha mei ai kuo telefoni mai e faʻē ʻa e talavoú ʻo fakahā mai ko ha talavou lelei ʻene tamá ka koeʻuhí ko ha faʻahinga mālohi ʻoku hoko heʻene moʻuí, kuo hōloa ai ʻene fakaʻamu fuoloa ke ngāue fakafaifekaú. Naʻá ne talamai naʻe faʻa ʻaukai mo ʻene tamaí pea mo lotu ke liliu hono lotó. Naʻá na ʻosi fokotuʻu hono hingoá ʻi he lisi lotu he Temipale Polovo ʻIutaá. Naʻá na fakaʻamu, pehē ange mai ʻe ʻi ai ha founga, ʻe liliu ai hono lotó ki he leleí, ke foki ki heʻene fakaʻamu ke ngāue fakafaifekau taimi kakató mo ngāue faivelenga maʻá e ʻEikí. Naʻe loto ʻene faʻeé keu ʻiloʻi ʻokú ne lau ʻa e meʻa ne hoko ʻi he pō momoko ko iá ko ha tali ʻo ʻena lotua iá. Naʻá ku talaange, “ʻOku ou tui ki ai.”

					Hili ha ngaahi māhina pea lahi ange fetuʻutaki mo e talavou ko ʻení, kuó ma fiefia lahi mo Sisitā Monisoni ke kau he polokalama fakamāvae ʻa e faifekaú ni ʻi heʻene mavahe ke ngāue he Misiona Kānata Venikuvá.

					Naʻe hoko noa pē nai ʻemau fetaulaki he pō momoko ko ia ʻo Tīsemá? ʻOku ʻikai ke u teitei tui ki ai. Ka, ʻoku ou tui ko ʻemau fetaulakí ko ha tali ia ʻo e lotu ongo ʻo e lotó ʻa ha faʻē mo ha tamaí maʻá e foha naʻá na fakamahuʻingaʻí.

				
ʻE hoku kāinga ʻofeina, ʻoku ʻafioʻi ʻe heʻetau Tamai Hēvaní ʻa ʻetau ngaahi fie maʻú pea te Ne tokoniʻi kitautou ʻi heʻetau kole tokoni kiate Iá. ʻOku ou tui ʻoku ʻikai haʻatau fie maʻu ʻe fuʻu siʻisiʻi pe taʻe mahuʻinga. ʻOku tokanga ʻa e ʻEikí ki he ngaahi meʻa iiki ʻo ʻetau moʻuí.

					ʻOku ou fie fakaʻosi aki ha meʻa ki muí ni naʻe tokoni ki ha laungeau. Naʻe hoko ia he kātoanga faiva fakafonua ʻo e Temipale Kenisesi Sití, ʻi he māhina pē nima kuo ʻosí. Hangē ko e ngaahi meʻa lahi ʻoku hoko heʻetau moʻuí, naʻe hangē ia he taimi ko iá ʻe lelei ʻa e meʻa kotoá. Ka, ʻi heʻeku toki ʻilo ki he ngaahi meʻa fekauʻaki mo e fakafiefia faiva fakafonua ki muʻa pea toki fakatapui e temipalé, naʻá ku toki ʻilo naʻe ʻikai ko ha meʻa angamaheni pē ʻa e faiva he pō ko iá. Ka, naʻe fakaʻofoʻofa moʻoni.

					Pea hangē ko e ngaahi faiva fakafonua kotoa ʻoku fai fekauʻaki mo e fakatapui ʻo e ngaahi temipalé, naʻe ako faiva ʻa e toʻu tupu ʻi he Vāhenga Temipale Kenisesi Sití ʻi ha ngaahi kulupu kehekehe ʻi honau takitaha feituʻu. Ko e palaní ke nau fakataha kātoa ko ha kulupu lahi, ʻi ha senitā naʻe nō, ʻi he pongipongi Tokonaki ʻe fai aí, koeʻuhí ke nau ʻilo ʻa e taimi mo e feituʻu ke nau hū mai aí, feituʻu ke nau tuʻu aí, pea mo honau vahavahá, founga ke nau hū ai ki tuʻa mei lotó, mo e ngaahi meʻa peheé—ko ha ngaahi fakaikiiki lahi naʻe pau ke nau ʻilo he lolotonga ʻo e ʻahó, ʻi hono fakatahatahaʻi ʻe kinautolu naʻe pulé ʻa e ngaahi kongá kae lelei ʻa e faivá mo fakapalofesinale.

					Ka ne ʻi ai ha palopalema lahi ʻe taha he ʻaho ko iá. Naʻe fakafalala kotoa ʻa e faivá ki he konga naʻe tomuʻa hiki ke toki huluʻi ʻi ha lā lahi ʻoku ui ko e JumboTron. Naʻe mahuʻinga ʻaupito e ngaahi konga ko ʻení ki hono kotoa ʻo e faivá. Naʻe ʻikai ngata heʻenau fakatahaʻi kotoa kinautolú, ka ʻe fakafeʻiloaki ʻe he konga televīsoné takitaha ʻa e ngaahi faiva ʻe hokó. Ko e ngaahi konga vitioó te ne ʻomi ʻa e faʻunga ʻoku fakafalala ki ai ʻa e faivá. Ka naʻe ʻikai ngāue ʻa e laá ia.

					Ne ngāue fakavavevave ʻa e kau ngāue fakatekinikalé ke fakaleleiʻi e palopalemá kae tatali pē toʻu tupú, ʻa e toko laungeau ʻo kinautolu, pea mole ai ha taimi fakaangaanga mahuʻinga. Ne ngali taʻe malava e tuʻunga ne ʻi aí.

					Naʻe toki fakamatala ki mui ʻe he taha faʻu mo e talēkita ʻo e faivá, ko Sūsana Kupa ʻo pehē, “ʻI heʻemau hiki mei he palani A ki he palani B pea ki he Z, ne mau ʻilo naʻe ʻikai ngāue. . . . Pea ʻi heʻemau vakai ki he taimi tēpilé, ne mau ʻilo he ʻikai ke mau lava, ka ne mau ʻilo ʻoku mau maʻu ʻa e ivi lahi taha ʻi he faivaʻangá ʻi lalo—ko ha toʻu tupu ʻe 3,000. Naʻe fie maʻu ke mau hifo ʻo talaange [kiate kinautolu] ʻa e meʻa ʻoku hokó mo fakaʻaongaʻi ʻenau tuí.”3

					ʻI he toe ha houa ʻe taha pea hū mai ʻa e kakaí ki he senitaá, kuo tūʻulutui ha toʻu tupu ʻe toko 3,000 he falikí ʻo lotu fakataha. Naʻa nau lotu ke tataki ʻa kinautolu ʻoku ngāue ki he laá ke nau ʻilo hono ngāhí; naʻa nau kole ki heʻenau Tamai Hēvaní ke tokoni ʻi he meʻa ʻoku ʻikai ke nau lavá koeʻuhí ko e nounou ʻa e taimí.

					Ne pehē ʻe ha taha naʻe tohi fekauʻaki mo ia heʻene ʻosí, “Ko ha lotu ia he ʻikai toe ngalo he toʻu tupú, ʻo ʻikai koeʻuhí ko e fefeka ʻa e faivaʻangá, ka koeʻuhí he naʻe fakamolū ʻe he Laumālié honau ngaahi huí.”4

					Naʻe ʻikai fuoloa kuo haʻu ha taha ʻo e kau ngāué ʻo talaange kuo fakaleleiʻi ʻa e palopalemá. Naʻá ne lau ko ha monū, hono lavá, ka naʻe lelei ange ʻilo ʻa e toʻu tupu ko iá.

					ʻI heʻemau hū atu ki he senitā fakavahé he efiafi ko iá, ne ʻikai ke mau ʻilo e ngaahi faingataʻa ʻo e ʻahó. Naʻa mau toki ʻilo ia kimui. Neongo ia, ko e meʻa ne mau mamata aí, ko ha faiva fakaʻofoʻofa mo maau—ko e taha ʻo e ngaahi lelei taha kuó u mamata ai. Naʻe fakafōtunga ʻe he kau toʻu tupú ha laumālie nāunauʻia mo mālohi pea naʻe ongoʻi ia ʻe he taha kotoa naʻe ʻi ai. Naʻe hangē ne nau ʻilo pē ʻa e feituʻu ke nau hū mai aí, feituʻu ke tuʻu aí, mo fengāueʻaki mo e toenga ʻo e kau faiva ʻiate kinautolú. Ko e taimi naʻá ku ʻilo ai naʻe fakanounou ʻenau ako faivá pea ko e konga lahi ʻo e ngaahi faivá naʻe ʻikai fakahoko ʻe he kulupú fakakātoá, naʻá ku fakatumutumu. He ʻikai ʻilo ia ʻe ha taha. Naʻe fakaleleiʻi ʻe he ʻEikí ʻa e tōnounoú

				
ʻOku taʻe tūkua ʻa ʻeku ofo ʻi he lava ʻe he ʻEikí ke fakaʻaiʻai pea mo tataki ʻa e konga kotoa ʻo Hono puleʻangá kae kei maʻu pē ha taimi ke fai ha tataki fakalaumālie fekauʻaki mo e meʻá ni—pe koha kātoanga faiva fakafonua pe ko ha lā ʻe taha. ʻOku hoko ko ha fakamoʻoni kiate au ʻa e foʻi moʻoni ko ia te Ne lava, pea ʻokú Ne fakahokó.
Kāinga, ʻoku kau e ʻEikí heʻetau moʻuí kotoa. ʻOku ʻofa ʻiate kitautolu. ʻOku finangalo ke tāpuakiʻi kitautolu. ʻOku finangalo ke tau kole tokoni Ange. ʻI heʻene fakahinohino mo tataki kitautolú, pea ʻi Heʻene fanongo mo talia ʻetau ngaahi lotú, te tau maʻu ai ʻa e fiefia ʻoku finangalo ke tau maʻú ʻi heni pea ʻi he taimí ni. ʻOfa ke tau fakatokangaʻi ʻEne ngaahi tāpuakí ʻi heʻetau moʻuí. ʻOku ou fai ʻeni ʻi he huafa ʻo Sīsū Kalaisí, ko hotau Fakamoʻuí, ʻēmeni.

Maʻuʻanga Fakamatalá

Ko e hā e ʻuhinga ʻo e hoko ko ha Kalisitiané?
ʻOku tui e Kalisitiané ki he ʻEiki ko Sīsū Kalaisí, ko Ia e ʻAlo moʻoni ʻo e ʻOtuá, ne fekauʻi mai Heʻene Tamaí ke mamahi koeʻuhí ko ʻetau ngaahi angahalá ʻo fai ʻaki ia e ʻofa taupotu taha ʻoku tau ui ko e Fakaleleí.
ʻOku tui e Kalisitiané ʻoku fakafou mai ʻi he ʻaloʻofa ʻa e ʻOtua ko e Tamaí mo Hono ʻAlo ko Sīsū Kalaisí, ʻa ʻetau malava ʻo fakatomalá, fakamolemoleʻi e niʻihi kehé, tauhi e ngaahi fekaú, mo maʻu e moʻui taʻengatá.
ʻOku ʻuhinga e foʻi lea ko e Kalisitiané ki hono ʻai kiate kitautolu e huafa ʻo Kalaisí. ʻOku tau fai ʻeni ʻaki e papitaisó mo hono maʻu e meʻafoaki ʻo e Laumālie Māʻoniʻoní ʻi he hilifaki ʻo e nimá, ʻe kinautolu ʻoku nau maʻu e mafai ʻo Hono lakanga fakataulaʻeikí.
ʻOku ʻiloʻi ʻe he Kalisitiané naʻe fakamoʻoniʻi maʻu pē ʻa Sīsū Kalaisi ʻi he ngaahi kuongá ʻe he kau palōfita ʻa e ʻOtuá. Ko e Sīsū tatau pē ʻeni naʻe hā mo e Tamai Hēvaní ki he Palōfita ko Siosefa Sāmitá ʻi he taʻu 1820 ʻo toe fakafoki mai e ongoongoleleí mo fokotuʻu Hono Siasi totonú.
ʻOku tau ʻilo mei he folofolá mo e fakamoʻoni ʻa Siosefa Sāmitá, ko e ʻOtua ko ʻetau Tamai Hēvaní ʻoku ʻi ai hono sino kakano mo e hui ʻoku nāunauʻia mo haohaoa. Ko Sīsū Kalaisi ʻa Hono ʻAlo pē Taha naʻe Fakatupu ʻi he kakanó. Ko e Laumālie Māʻoniʻoní ko ha laumālie pē ia pea ko ʻene ngāué ke fakamoʻoniʻi e Tamaí mo e ʻAló. Ko e Toluʻi ʻOtuá ko ha toko tolu ʻoku kehekehe mo māvahevahe, ka ʻoku taha pē ʻenau taumuʻá.
ʻE ʻi ai nai ha veiveiua pe fakakikihi ʻiate kitautolu ko ha kau mēmipa ʻo e Siasi ʻo Sīsū Kalaisi ʻo e Kau Māʻoniʻoni ʻi he Ngaahi ʻAho Kimui Ní, ko e kau Kalisitiane, ʻoku tau maʻu e ngaahi tokāteliné ni ko e fakavaʻe ia ʻo ʻetau tuí? Ka ʻoku ʻi ai ha fehuʻi faingofua maʻá e tokotaha Kalisitiane kotoa pē: ko e faʻahinga kakai Kalisitiane fēfē kitautolu? ʻI hono fakalea ʻe tahá, ʻoku founga fēfē ʻetau fononga ʻo muimui ʻia Kalaisí?
Tau fakakaukau ki he meʻa ne aʻusia ʻe he ongo ākonga Kalisitiane ko ʻení:
“Pea ʻi he hāʻele ʻa Sīsū ʻo ofi ki he tahi ʻo Kālelí, naʻe mamata ia ki he ongo kāinga, ko Saimone naʻe ui ko Pitá, mo ʻAnitelū ko hono tokouá, ʻokú na lafo kupenga ki tahi; he ko e ongo toutai ika ʻa kinaua.
“Pea pehē ʻe ia kiate kinaua, Muimui ʻiate au, pea te u ngaohi ʻa kimoua ko e toutai tangata.
“Pea naʻá na liʻaki leva hona kupengá, ʻo muimui ʻiate ia.”1
ʻOku tau maʻu e faingamālie ʻi heʻetau hoko ko e kau Kalisitiane he ʻaho ní, ke ngāue leva he taimi pē ko iá ʻo ʻikai toe tatali, mo loto ʻaki, hangē ko ia ne fai ʻe Pita mo ʻAniteluú: “naʻá na liʻaki leva hona kupengá, ʻo muimui ʻiate ia.”2 ʻOku ui kitautolu ke tuku ha ngaahi meʻa te ne fakatuaiʻi ʻetau muimui kia Kalaisí, ke siʻaki e ngaahi anga fakaemāmaní, anga fakafonuá, mo e tukufakaholó. ʻOku toe ui mai ke liʻaki ʻetau ngaahi angahalá. “Pea kuo ui ʻe [Sīsū] ʻa e kakaí [kiate ia] . . . , peá ne pehē kiate kinautolu, Ko ia ia ʻoku loto ke muimui ʻiate aú, ke ne siʻaki ʻe ia ia, kae toʻo ʻene kavengá, ʻo muimui ʻiate au.”3 ʻOku kamata e fakatomalá mei heʻetau fakafisi mei he ʻulungaanga taʻe faka-ʻOtuá, ʻo ʻomi ai ki he lotó ha fuʻu liliu lahi kae ʻoua kuo “ʻikai ai te [tau] toe maʻu ha holi ke faikovi.”4
ʻOku ui e liliu ko ʻeni ʻo e lotó, ko e uluí, ʻa ia ʻoku toki malava pē ia ʻi he Fakamoʻuí. Naʻe talaʻofa mai ʻa Sīsū: “Pea kapau ʻe haʻu kiate au ʻa e tangatá te u fakahā kiate kinautolu ʻa honau vaivaí. . . . Pea ʻoku feʻunga ʻa ʻeku ʻofá ki he tangata kotoa pē ʻoku nau fakavaivaiʻi ʻa kinautolu ʻi hoku ʻaó; he kapau te nau fakavaivaiʻi ʻa kinautolu ʻi hoku ʻaó, pea tui kiate au, te u liliu ʻa e ngaahi meʻa vaivaí ko e mālohi kiate kinautolu.”5 ʻOku liliu hotau ʻulungāngá ʻi heʻetau hoko ʻo lelei angé koeʻuhí ko Kalaisi, ʻo ʻikai ke tau toe loto ke foki ki hotau ngaahi ʻulungaanga motuʻá.
ʻE tāpuekina maʻu pē foki mo e kau Kalisitiane faivelengá ke foua e ngaahi faingataʻá mo e loto-mamahí. ʻE lava ke fakataueleʻi kitautolu ʻi he hoko mai ʻa e ngaahi faingataʻa ko ʻeni ke fakaleleiʻi ai kitautolú, ke tau toe foki ki heʻetau founga motuʻá. Hili hono Tutuki e Fakamoʻuí, naʻá Ne hā ki he kau fafiné ʻo tala kiate kinautolu ʻe ʻiloʻi Ia ʻe he kau tangatá ʻi Kāleli. ʻI he foki ʻa Pita ko e ʻAposetolo pulé ki Kālelí, naʻe toe foki pē ki he meʻa naʻá ne ʻiló—ki he meʻa naʻá ne ongoʻi fiemālie ke faí. Naʻá ne pehē, “Te u ʻalu ʻo kupenga,”6 ʻo ne ʻalu ai mo ha kau ākonga tokolahi.
Ne toutai ʻa Pita mo e niʻihi kehé he poó kotoa ka naʻe ʻikai maʻu ha ika. Ne hā mai ʻa Sīsū he pongipongi hono hokó ʻi he matātahí ʻo ui atu kiate kinautolu, “ʻAʻau e kupengá ʻi he toʻomataʻú.” Ne fai ʻe he kau ākonga ne kei ʻi he vaká ʻEne fakahinohinó ʻo ʻiloʻi ko e mana e fonu pito ʻa e kupengá. Ne ʻiloʻi ʻe Sione e leʻo ʻo e Fakamoʻuí, pea hopo ʻa Pita ki tahi he taimi ko iá ʻo kakau ki ʻuta.7
Ki he kau Kalisitiane kuo toe foki ki heʻenau founga motuʻá mo siʻi e tuí, fakakaukau ki he sīpinga ʻo e tui mālohi ʻa Pitá. ʻOua naʻa fakatoloi. Haʻu ʻo fanongo mo ʻiloʻi e leʻo ʻo e ʻEikí ʻoku ui atú. Pea foki leva he taimí ni kiate Ia mo toe maʻu ʻEne ngaahi tāpuaki lahí.
ʻI he foki atu ʻa e kau tangatá ki ʻutá, ne nau ʻiloʻi ai ha meʻatokoni ko e mā mo e ika. Ne fakaafeʻi kinautolu ʻe he Fakamoʻuí, “Haʻu ʻo kai.”8 ʻI Heʻene fafanga kinautolú, naʻá Ne ʻeke tuʻo tolu kia Pita, “Saimone, Saimone ko e foha ʻo Sōnasí, ʻokú ke ʻofa kiate au?” ʻI hono fakahā ʻe Pita ʻene ʻofá, ne kole ki ai ʻe he Fakamoʻuí, “Fafanga ʻeku fanga lamí. . . . Fafanga ʻeku fanga sipí.”9
Ko ʻeni e ui ʻa Kalaisi ki he kau Kalisitiane kotoa pē he ʻahó ni: “Fafanga ʻeku fanga lamí. . . . Fafanga ʻeku fanga sipí”—vahevahe ʻeku ongoongoleleí ki he kakai kotoa pē ʻo tatau ai pē pe ko e hā hono taʻu motuʻá, hiki hake, tāpuakiʻi, poupouʻi, langaki hake e niʻihi kehé, tautautefito kiate kinautolu ʻoku kehe ʻenau fakakaukaú mo e tuí meiate kitautolú. ʻOku tau fafanga ʻEne fanga lamí ʻi hotau ʻapí ʻi he anga ʻetau moʻui ʻaki e ongoongoleleí: tauhi e ngaahi fekaú, lotú, ako e folofolá, mo fakahaaʻi e founga ʻo ʻEne ʻofá. ʻOku tau fafanga ʻEne fanga sipí ʻi he Siasí ʻi heʻetau fua fatongia ʻi he ngaahi kōlomu ʻo e lakanga fakataulaʻeikí mo e ngaahi houalotú. ʻOku tau fafanga ʻEne fanga sipi ʻi he māmaní ʻi heʻetau hoko ko ha kaungāʻapi anga faka-Kalisitiane lelei, ʻo fakahoko e lotu māʻoniʻoní ʻo ʻaʻahi mo tokoni ki he kau uitoú, tamai maté, masivá, mo kinautolu kotoa ʻoku faingataʻaʻiá.
ʻOku ʻi ai ha niʻihi tokolahi ʻe hangē ʻoku fuʻu lahi mo fakakavenga ki ai e ui ke hoko ko ha Kalisitiané. ʻOku ʻikai fie maʻu ke tau manavahē pe ongoʻi taʻe feʻunga. Naʻe talaʻofa e Fakamoʻuí te Ne fakafeʻungaʻi mo ʻai ke tau malava ʻo fai ʻEne ngāué. Naʻá Ne folofola ʻo pehē, “Muimui ʻiate au, pea te u ngaohi ʻa kimoua ko e toutai tangata.”10 ʻI heʻetau muimui kiate Iá, te Ne tāpuekina ʻaki kitautolu ha ngaahi meʻaʻofa, talēniti, mo e mālohi ke fai Hono finangaló, ʻo lava ke tau tupulaki ʻi hono fai ha meʻa lahi ange he meʻa ʻoku tau angamaheni ki aí, ʻo fai ha ngaahi meʻa ne teʻeki ke tau fakakaukau kimuʻa ‘e lava fakahoko. ʻOku ʻuhinga ia ki hono vahevahe e ongoongoleleí mo e kaungāʻapí, fakahaofi kinautolu ʻoku hē fakalaumālié, ngāue fakafaifekau taimi kakato, ngāue ʻi he temipalé, ʻohake ha fānau ʻoku nau faingataʻaʻia fakaesino, fakaeʻatamai mo fakaeloto, taha kuo hē mei he Siasí, tauhi ha hoa ʻoku mahamahaki, kātakiʻi e fetaʻemahinoʻakí, pe fuʻu faingataʻaʻiá. ʻOku ʻuhinga ia ki heʻetau teuteu ke tali ʻEne uí ʻaki haʻatau pehē: [“Te u ʻalu ki ha feituʻu ʻokú Ke finangalo ke u ʻalu ki aí; Te u lea ʻaki e meʻa ʻokú Ke finangalo ke u lea ʻakí; Te u fai e meʻa ʻokú Ke finangalo ke u faí; Te u hoko ki he meʻa ʻokú Ke finangalo ke u hoko ki aí.”]11
ʻOku tau muimui ʻia Sīsū Kalaisí, ke tau aʻusia ai e tuʻunga ʻoku finangalo ki ai e Tamai Hēvaní. ʻOku ou fakamoʻoni atu ʻokú Ne kei ui mai ke tau muimui kiate Ia. Kapau naʻá ke toki ʻiloʻí ni pē ko e Kāingalotú ko ha kau Kalisitiane ʻoku moʻui fakatāpui pea kapau naʻe teʻeki te ke fuʻu kau kakato mai ki he Siasí ka ʻokú ke toe loto ke muimui ʻiate Ia—ʻoua ʻe manavahē! Ko e fuofua kau ākonga ʻa e ʻEikí ko ha kau mēmipa foʻou ʻo e Siasí, toki ului foʻou ki Heʻene ongoongoleleí. Naʻe akoʻi lelei kinautolu ʻe Sīsū. Naʻá Ne tokoni ke fakahoko honau ngaahi fatongiá. Naʻá Ne ui kinautolu ko Hono kaungāmeʻa pea tuku hifo ʻEne moʻuí maʻanautolu. Kuó Ne toe fai mo ha meʻa tatau maʻau mo au.
ʻOku ou fakamoʻoni te tau hoko ko ha kau Kalisitiane anga faka-Kalaisi ange ʻi Heʻene ʻofa mo e ʻaloʻofa taʻe fakangatangatá. Fakakaukau ki he ngaahi ʻulungaanga faka-Kalaisi ko ʻení. ʻOku anga fēfē ʻetau fakamālohia kinautolú?
ʻOfa Faka-Kalisitiané. ʻOku mahuʻingaʻia e Fakamoʻuí he taha kotoa pē. ʻOku angalelei mo angaʻofa ki he taha kotoa, ʻo Ne tuku e toko hivangofulu mā hivá kae kumi e tahá,12 he ko e “ngaahi tuʻoni louʻulu [ʻo hotau] ʻulú . . . kuo lau kotoa pē”13 ʻe Ia.
Tui Faka-Kalisitiané. Naʻe falala e Fakamoʻuí ki heʻetau Tamai Hēvaní ʻo fili ke angatonu mo talangofua ki Heʻene ngaahi fekaú, neongo e ngaahi fakatauelé, ʻahiʻahí, mo e fakatangá.
Feilaulau Faka-Kalisitiané. ʻI he kotoa ʻo ʻEne moʻuí naʻe foaki ʻe he Fakamoʻuí Hono taimí, Hono iví, ka ko hono tumutumú, ʻa e Fakaleleí, ʻa ia naʻá Ne foaki Ia koeʻuhí ke lava kotoa e fānau ʻa e ʻOtuá ʻo toe tuʻu pea maʻu e faingamālie ke maʻu e moʻui taʻengatá.
Angaʻofa Faka-Kalisitiané. Hangē ko e Samēlia leleí, naʻe toutou aʻu e Fakamoʻuí ke fakahaofi, ʻofa, mo tauhi e kakai ne feohi mo Iá, neongo e kehekehe honau anga fakafonuá, tui fakalotú, pe tūkungá.
Ngāue Tokoni Faka-Kalisitiané. Ne tatau ai pē pe ko e ʻutu vai, tunu ika, pe fufulu e vaʻe efuá, naʻe fakaʻaongaʻi ʻe he Fakamoʻuí Hono ngaahi ʻahó ke ngāue tokoni maʻá e niʻihi kehé—tokoniʻi e ongosiá mo fakamālohia e vaivaí.
Kātaki Faka-Kalisitiané. Naʻe tatali e Fakamoʻuí ki Heʻene Tamaí, ʻi Heʻene mamahí mo e faingataʻaʻiá. ʻOkú Ne kātaki lahi ʻo tatali mai ke tau ʻiloʻi e meʻa ʻoku totonú pea tau foki ki ʻapi kiate Ia.
Melino Faka-Kalisitiané. Naʻá Ne fie maʻu e femahinoʻakí mo poupouʻi e melinó ʻi he kotoa ʻEne ngāué. Naʻá Ne akoʻi ʻo tautefito ki Heʻene kau ākongá, ʻoku ʻikai lava ke fakakikihi e kau Kalisitiané mo e kau Kalisitiane kehé, ʻo tatau ai pē pe ko e hā e meʻa ʻoku nau tokehekehe aí.
Fakamolemole Faka-Kalisitiané. Naʻá Ne akoʻi mai ke tau tāpuakiʻi ʻa kinautolu ʻoku kapeʻi ʻa kitautolú pea fakahā mai e foungá kiate kitautolu ʻaki ʻene lotua ke fakamolemoleʻi ʻa kinautolu naʻa nau tutuki Iá.
Ului Faka-Kalisitiané. ʻOku tokolahi ha niʻihi ʻoku nau ʻiloʻi e moʻoni ʻo e ongoongoleleí he taimi pē ko ia ʻoku nau fanongo ai ki aí, ʻo hangē ko Pita mo ʻAniteluú. ʻOku nau ului ai pē he taimi ko iá. ʻE kiʻi fuoloa ia ki ha niʻihi. Naʻe akoʻi ʻe he Fakamoʻuí ʻi ha fakahā naʻe fai kia Siosefa Sāmita, “Ko e meʻa ko ia ʻoku mei he ʻOtuá, ko e māmá ia; pea ko ia ia ʻokú ne maʻu ʻa e māmá, pea fai atu ai pē ʻi he ʻOtuá, te ne maʻu ʻa e maama lahi ange; pea ʻe tupulaki ʻa e maama ko iá ʻo ngingila ange kae ʻoua ke aʻu ki he ʻaho haohaoá,”14 ko e ʻaho haohaoa ʻo ʻetau uluí. Ko Sīsū Kalaisí “ko e maama mo e Huhuʻi ʻo e Māmaní; ko e Laumālie ʻo e moʻoní.”15
ʻOku kātaki e Kalisitiané ki he ngataʻangá. ʻI he kotoa Hono ngaahi ʻahó, ne teʻeki pē ke foʻi e Fakamoʻuí ke fai e finangalo ʻo ʻEne Tamaí ʻo hokohoko atu ʻi he angatonú, angaleleí, ʻaloʻofá, mo e moʻoní ʻo aʻu ki he ngataʻanga ʻo ʻEne moʻui fakamatelié.
Ko e niʻihi ʻeni e ngaahi ʻulungaanga ʻo kinautolu ʻoku fanongo mo talangofua ki he leʻo ʻo e Fakamoʻuí. ʻI heʻeku hoko ko e taha ʻo ʻEne kau fakamoʻoni makehe ʻi he māmaní, ʻoku ou fai atu ʻeku fakamoʻoni faka-Kalisitiané, ʻokú Ne kei ui atu kiate kimoutolu he ʻahó ni, “Haʻu, ʻo muimui ʻiate au.”16 Haʻu ʻo ʻalu he hala ʻoku fakatau ki he fiefia taʻengatá, nēkeneká, mo e moʻui taʻengata ʻi he puleʻanga ʻetau Tamai Hēvaní. ʻI he huafa ʻo Sīsū Kalaisí, ko hotau Fakamoʻui mo e Huhuʻí, ʻēmeni.

Naʻe fakahā ʻe he ʻEikí ki he Palōfita ko Siosefa Sāmitá ha tokāteline fakaofo kau ki he ouau toputapu ʻo e papitaisó. Ne hoko mai e maama ko iá he taimi ne akoʻi ai ʻe he ngaahi siasi faka-Kalisitiane kehé ʻoku puleʻi fakaʻaufuli mo taʻe toe leʻeia ʻe he maté ʻa e ikuʻanga ʻo e laumālié. Naʻa nau akoʻi ko e pale ʻo e papitaisó ko ha fiefia ʻoku ʻikai hano ngataʻanga ka ko e toengá ʻe fakamamahiʻi taʻengata, pea ʻikai ha toe ʻamanaki ki ha huhuʻi.
ʻOku fakahā ʻe he ʻEikí ʻoku lava ke fakahoko ha papitaiso fakafofonga maʻá e kau pekiá ʻaki e mafai totonu ʻo e lakanga fakataulaʻeikí, ke tauhi ai e angatonu ʻo ʻEne folofolá: “Kapau ʻe ʻikai fanauʻi ʻa e tangatá ʻi he vaí pea mo e Laumālié, ʻe ʻikai ʻaupito faʻa hū ia ki he puleʻanga ʻo e ʻOtuá.”1 ʻOku lava ʻe he papitaiso fakafofonga ko ʻeni ʻoku fai ʻi he angaʻofá ʻo fai e ouau mahuʻingá ni maʻá e kau pekia kotoa pē ʻoku moʻui tāú ne ʻikai ke nau maʻu ia ʻi he moʻui fakamatelié.
Ko e tokāteline fakaofó ni ko ha fakamoʻoni ia ʻe taha ki he natula taʻe fakangatangata ʻo e Fakalelei ʻa Sīsū Kalaisí. Naʻá Ne ʻai ke malava ʻo fakamoʻui e taha kotoa pē ʻoku fakatomalá. Naʻe ikunaʻi Heʻene Fakaleleí e maté, ʻo Ne fakaʻatā ai e kau pekia ʻoku nau moʻui tāú ke nau maʻu kotoa e ngaahi ouau fakafofonga ki he fakamoʻuí.
Ne pehē ʻe Siosefa Sāmita ʻi ha tohi ne fai he taʻu ʻe 150 kuohilí: “ʻOku maʻu ʻe he Kāingalotú e faingamālie ke papitaiso maʻa . . . honau kāinga kuo pekiá . . . kuo nau tali e ongoongoleleí ʻi he laumālié, ʻo fou atu . . . ʻiate kinautolu ne fakamafaiʻi ke malangaʻi ia kiate kinautolú.”2 Naʻá ne pehē kimui ange, “Ko e Kāingalotu ko ia ʻoku ʻikai ke nau fai e ngāue maʻa honau kāinga kuo pekiá ʻoku tuʻu fakatuʻutāmaki ia ki honau fakamoʻuí.”3
Naʻe foaki ʻe he palōfita ko ʻIlaisiaá kia Siosefa Sāmita e ngaahi kī ʻo e ngāue fakafofongá ʻi he Temipale Ketilaní4 ke fakahoko ʻaki e talaʻofa ʻa e ʻEikí “te ne tō ʻi he loto ʻo e fānaú ʻa e ngaahi talaʻofa naʻe fai ki he ngaahi tamaí, pea ʻe liliu ʻa e loto ʻo e fānaú ki heʻenau ngaahi tamaí.”5
Kuo maʻu ʻeni ha mahino ki he anga ʻo e ngāue fakatemipalé mo e hisitōlia fakafāmili ʻoku poupou ki aí, makatuʻunga he fakahā kia Siosefa Sāmita mo e kau palōfita ne hoko mai aí. Ne fakamamafaʻi ʻe he palōfita kotoa pē talu meia Siosefa Sāmita ʻa e fie maʻu pau ke fai e ngaahi ouau kotoa pē maʻatautolu mo ʻetau ngaahi kui kuo pekiá.
Ko e ngāue fakatemipalé mo e hisitōlia fakafāmilí ko ha ngāue pē ia ʻe taha ka ʻoku konga ua. ʻOkú na fehokotaki ʻo hangē ko e ouau ʻo e papitaisó mo e meʻafoaki ʻo e Laumālie Māʻoniʻoní. ʻOku ʻi ai ha kāingalotu ʻe niʻihi he ʻikai ke nau lava ʻo fai lōua e ngāué koeʻuhí ko e tuʻunga moʻui leleí pe ko e nofo mamaʻo mei he temipalé.
Naʻe akonaki ʻa Palesiteni Hauati W. Hanitā ʻo pehē:
[“Kuo pau ke tau fai e ngāue ouau fakatemipale ʻo e lakanga fakataulaʻeikí ʻoku fie maʻu ki hotau hakeakiʻí; pea kuo pau ke tau fai mo e ngāue ʻoku fie maʻu maʻanautolu naʻe ʻikai ke nau maʻu ha faingamālie ʻi he moʻuí ni ke tali e ongoongoleleí. ʻOku sitepu ʻe ua hono fai e ngāue maʻá e niʻihi kehé: ʻuluakí, ko hono fakatotoloʻi e hisitōlia fakafāmilí ke fakapapauʻi ʻetau ngaahi kui totonú; pea ko hono uá, ko hono fai e ouau fakatemipalé ke ʻoange maʻanautolu e faingamālie tatau ʻoku maʻu ʻe he kakai moʻuí.
“ʻOku tokolahi ha kāingalotu ʻo e Siasí ʻoku fakangatangata pē honau faingamālie ki he temipalé. ʻOku nau fai e lelei taha te nau lavá. ʻOku nau fai e fakatotolo ki he hisitōlia fakafāmilí kae fai ʻe ha niʻihi kehe e ouau fakatemipalé. ʻI he taimi tatau, ʻoku ʻi ai ha kāingalotu ʻoku nau fai e ngāue fakatemipalé kae ʻikai ke fai ha fakatotolo ki honau hisitōlia fakafāmili totonú. Neongo ʻoku nau fai ha ngāue fakalangi ʻi hono tokoniʻi e niʻihi kehé, ka ʻoku mole ha tāpuaki ʻi he ʻikai ke nau fekumi ki honau kāinga kuo pekiá ʻo hangē ko e tuʻutuʻuni fakalangi ʻa e kau palōfita ʻo e ʻaho kimui ní. . . .
“Kuó u ʻiloʻi ko kinautolu ko ia ʻoku nau fai e fakatotolo ʻi he hisitōlia fakafāmilí mo fai e ouau fakatemipalé ki he ngaahi hingoa ne nau maʻú, te nau maʻu ha fiefia makehe ʻi hono maʻu lōua e ongo konga ʻo e tāpuakí.”]6
ʻOku finangalo e Tamai Hēvaní ke tau maʻu lōua e ongo tāpuaki ʻo e ngāue fakafofonga mahuʻinga ko ʻení. Kuó Ne tataki ha niʻihi kehe ke fakahaaʻi mai kiate kitautolu e founga ke tau feʻunga aí. Ko hota fatongiá ke maʻu e ngaahi tāpuaki ko iá.
Ko ha taimi ʻaonga moʻoni haʻo fai ha ngāue ʻi he temipalé, ka ʻi hono fai ko ia e ngaahi ouau fakafofongá ki ha taha hoʻo ngaahi kuí, ʻe toe toputapu ange ai e taimi ʻi he temipalé mo ke maʻu ha ngaahi tāpuaki lahi ange. Naʻe fakahā ʻe he Kau Palesitenisī ʻUluakí, “Ko hotau tefitoʻi fatongiá ke kumi mo ʻiloʻi ʻetau ngaahi kui totonú.”7
ʻOku mou fie maʻu nai kakai kei talavou ha founga pau ke maluʻi ai hoʻomou moʻuí mei he mālohi ʻo e filí? Mou femoʻuekina ʻi he fakatotolo ki hoʻomou ngaahi kuí. Teuteuʻi honau hingoá ki he ngaahi ouau fakafofonga toputapu ʻo e temipalé, pea ʻalu ki he temipalé ʻo fakafofongaʻi kinautolu ke nau maʻu e ouau ʻo e papitaisó mo e meʻafoaki ʻo e Laumālie Māʻoniʻoní. ʻI hoʻo matuʻotuʻa angé, te ke lava ai ke kau ʻi he ngaahi ouau kehé. ʻOku ʻikai ke u lava ʻo mafakakaukauʻi ha meʻa ʻe toe lelei ange ke ne maluʻi koe mei he tākiekina ʻa e filí ʻi hoʻo moʻuí.

					Ne fakaafeʻi e toʻu tupu ʻo e Misiona Lūsia Lositova-na-Tonú (Russia Rostov-na-Donu), ke nau takitaha fakahokohoko fakamotuʻalea ha ngaahi hingoa ʻe 2,000 pea ʻave ha hingoa ʻe taha mei honau fāmilí ke fai ki ai e ngaahi ouau ʻo e temipalé. Naʻe fakaafeʻi kinautolu ne nau lavaʻi e taumuʻá ni ke nau fai ha fononga lōloa ki he Temipale Kievi ʻIukuleiní. Ne vahevahe mai ʻe ha talavou ʻe taha ʻene aʻusiá: “Ne u fakamoleki ha taimi lahi he vaʻinga komipiutá. ʻI heʻeku kamata e fakahokohoko fakamotuʻaleá, ne ʻikai ke ʻi ai haku toe taimi vaʻinga. Ne u ʻuluaki fakakaukau, ‘ʻTamani! He ʻikai ke u lava ia!’ ʻI he ʻosi ʻa e ngāué ni, ne mole ʻeku toe fie vaʻingá. . . . Te tau lava ʻo fai e ngāue fakatohihohokó ʻi he māmaní, pea ʻe kei ʻi ai ia ʻi he langí.”

				
ʻOku tokolahi ha Kāingalotu faivelenga ʻoku nau fai e fakatotolo ki honau fāmilí ʻo fakaʻaongaʻi e polokalama talifaki ʻo e FamilySearch ke fai e ngaahi ouau ʻo e ngāue fakafofongá maʻá e kau mēmipa honau fāmilí. Ko e taumuʻa ʻo hono tuku fakatatali e ngaahi hingoá ke fakapapauʻi ʻoku maʻu ʻe he niʻihi fakafoʻituituí ha taimi feʻunga ki hono fai e ngaahi ouaú ki he ngaahi kuí mo e kāingá. ʻOku lolotonga ʻi ai ha hingoa ʻe 12 miliona pea laka hake he ngaahi ouau ʻe laui miliona ʻoku fakatatali ke fai ki ai e ngaahi ouaú. Kuo lahi ha ngaahi hingoa ne tuku fakatatali ʻi ha taʻu lahi. ʻOku mahino e vēkeveke mo e fiefia ʻa e ngaahi kui kuo ʻiló, ʻi he taimi ʻe fakaʻatā ai honau hingoá ke fai ki ai e ngaahi ouaú. ʻOku ʻikai ke nau fuʻu fiefia ʻi he kei hokohoko atu ʻenau tatali ke fai ange honau ngaahi ouaú.

					ʻOku mau tapou atu kiate kinautolu ʻoku lahi ʻenau hingoa ʻoku teʻeki fai ha ngāue ki aí ke nau vahevahe ki honau kāingá pe kau mēmipa ʻo e uōtí mo e siteikí ke nau tokoni atu ʻi hono fakakakato e ngāue ko iá. Te ke lava ke fai ia ʻaki hano tufa e kaati temipalé ki he kau mēmipa ʻo e uōtí mo e siteikí ʻoku nau loto ke tokoní pe ngāue ʻaki e polokalama fakakomipiuta ko e FamilySearch ke fakahū fakahangatonuʻaki e ngaahi hingoá ki he temipalé. Ko e meʻa ʻeni ne fai ʻe Sinitī Pelenivi ʻo Kesipā ʻi Uaiōmingí, ʻi ha ngaahi taʻu lahi.

					Naʻe papitaiso kei siʻi ʻa Sisitā Pelevini pea ko ia toko taha pē ʻi hono fāmilí ne kau ki he Siasí. Kuo kakato haʻane ngāue fakatohihohoko lahi ʻaupito. Ka naʻe fuʻu lahi ʻene ngaahi hingoa ke ngāue ki ai mo hono fāmilí. Ne hanga leva ʻe Sisitā Pelevini ʻo ʻave e ngaahi hingoá ki he temipalé, pea ʻokú ne lipooti ʻoku ʻosi pē ʻi ha ngaahi uike siʻi e ngāue ki aí, ʻi he taha ʻo e ongo temipale ofi taha mai ki hono ʻapí. ʻOkú ne fiefia ke fakakaukau atu mahalo ko e kaungāmeʻa mo e kaungāʻapi ʻi hono uotí mo e siteikí ʻoku nau tokoni ke fakahoko e ngāue ki heʻene ngaahi kuí. ʻOku hounga kiate ia ʻenau ngāué.

				

					Ne saiʻia hoku uaifi ʻofeina ko Sīní, he fakatotolo ki he hisitōlia fakafāmilí. ʻI he kei iiki ʻema fānaú naʻá ne taufetongi mo ha ngaahi kaungāmeʻá ʻi hono tokangaʻi e fānaú kae maʻu hano taimi ʻi he meimei uike kotoa ke fai ha fakatotolo ki homau fāmilí. Hili e mavahe mei ʻapi e siʻisiʻi taha ʻo ʻema fānaú, naʻá ne hiki heʻene tohinoá: “Ne u fai ha fili pea ʻoku ou loto ke u tuʻu hake ʻo kaila fiefia. Ne hoko e loki mohe ʻo Maiká ko hoku loki tohi hohokó. ʻOku fakanāunauʻi lelei ia ki hono fai e ngāue ki he ngaahi lekōtí. ʻE nofotaha ʻeku moʻuí he taimí ni ki he fakatotolo mahuʻinga ki he fāmilí mo hono ʻave e hingoá ki he temipalé. ʻOku ou fuʻu fiefia mo vēkeveke ke fai e ngāué ni.”8

					Ne pehē ʻe ha konga ʻe taha ʻo e tohinoá: “Ne hoko e . . . mana kiate au ʻi he ʻōfisi Hisitōlia Fakafāmili ʻo Meli ʻOlosení ʻi heʻene ʻomi kiate au e tohi hohoko kuo ʻosi paaki ʻo ʻeku ngaahi kui kotoa kuo maʻú, ʻa ia ne toʻo mei he fakamatala fakamuimuitaha ʻo e lekooti fakakomipiuta ʻo e Ancestral File ne ʻomi ki he sōsaieti tohi hohokó. Ne maʻu e lahi taha ʻo e ngaahi lekōtí ni mei he ngaahi lekooti ʻo e polokalama toʻu tangata fā naʻe kole mai ʻe he Siasí he ngaahi taʻu lahi kimuʻá. Ne u ongoʻi lōmekina ʻi hono fakakaukauʻi atu ʻeku ngāue lahi ki hono fakatahatahaʻi kotoa e lekooti ʻeku ngaahi kuí mei he kautaha fakafāmilí ʻo fakahū ʻi he komipiutá ʻi hono fuofua ʻoatu mei he komipiuta ʻa e Ancestral File. Ko ʻeni kuo nau kakato kotoa, fakaʻofoʻofa, fokotuʻutuʻu lelei mo paaki ʻo tuku ʻi hoku tesí. Ne u fuʻu fiefia mo ongoʻi lōmekina pea ne u tangutu pē ʻo ofo mo kamata ke tangi heʻeku fuʻu fiefiá. . . . ʻOku fakafiefia moʻoni ki ha taha naʻe fakatotolo taʻe tuku, mo matuʻaki tokanga ʻi ha taʻu ʻe tolungofulu, hono fakakomipiutaʻi e ngaahi lekōtí ni. ʻOku ou fuʻu fiefia he fakakaukau atu ki ha kakai ʻe laungeau mo lauafe ʻe fai he taimí ni pe vavé ni mai hano fakahū ha konga lahi ʻo e tohi kakaí mo e ngaahi tisi fakatotolo fakatāutahá ki he komipiutá . . . .ʻOku ou fiefia moʻoni. Ko e ngāue moʻoni ʻeni ʻa e ʻEikí pea ʻokú Ne tataki ia.”9

				
Kuó u ʻiloʻi mei heʻeku aʻusia e ngāue mahuʻingá ni naʻe toe fakafoki mai e ngaahi kī ʻa ʻIlaisiaá kia Siosefa Sāmita ke fetaiaki ai hotau lotó mo fakafehokotaki takitaha kitautolu ki heʻetau ngaahi kui ʻoku nau tali mai ki heʻetau tokoní. ʻI heʻetau ngāue he ngaahi temipale māʻoniʻoni ʻi māmaní, ʻo ngāue ʻaki e mafai ne ʻomai ʻe he Fakamoʻuí, ʻoku maʻu leva ʻe heʻetau ngaahi kuí e ngaahi ouau fakahaofi te nau maʻu ai e fiefia ʻoku taʻengatá.
ʻI he kuohilí, ne ueʻi mālohi ha niʻihi fakafoʻituitui ʻe ha tui moʻoni ki hono faka-ʻOtua ʻo e ngāué, pea fehangahangai loto-toʻa mo ha faingataʻa ʻo hangē hano fai tokotaha pē e ututaʻu kotoa ʻa Nepulasikaá. Ko e taimi ní, ʻoku kau fakataha ha kakai ivi lahi ke fai e ngāué. Te tau lava ʻo fakahoko fakataha e ngāue ʻoku fie maʻú.
ʻOku ou fakamoʻoni ʻoku ala atu e Laumālie ʻo ʻIlaisiaá ki he loto ʻo e fānau tokolahi ʻa e Tamaí ʻi he māmaní, ʻo fakavaveʻi ke toe vave ange e ngāue ki he kau pekiá.
Kae fēfē koe? Kuó ke lotua e ngāue ki hoʻo ngaahi kuí? Tuku ki he tafaʻakí e ngaahi meʻa ʻoku ʻikai ke fuʻu mahuʻinga ʻi hoʻo moʻuí. Fakapapauʻi ke fai ha meʻa ʻe ʻi ai hano ngaahi ola ʻoku taʻengatá. Mahalo ne ueʻi koe ke ke fekumi ki he ngaahi kuí ka naʻá ke ongoʻi ʻoku ʻikai ko ha taha tohihohoko koe. ʻOkú ke ʻiloʻi nai ʻoku ʻikai toe fie maʻu ia ke pehē? ʻOku kamata ʻaki pē ia ha ʻofa mo ha holi moʻoni ke tokoniʻi kinautolu ʻi he veilí ʻoku ʻikai ke nau lava ʻo tokoniʻi kinautolú. Vakavakai holo. ʻE ʻi ai pē ha taha ʻi homou feituʻú te ne lava ʻo tokoniʻi koe ke ke lavameʻa.
Ko ha ngāue fakalaumālie ʻeni, ko ha ngāue maʻongoʻonga ʻoku fai he ongo tafaʻaki ʻo e veilí pea ʻoku ʻi ai ha tokoni ki he ongo tafaʻakí fakatouʻosi. Te ke lava ke fai ha tokoni lelei mei ha tapa pē ʻo e māmaní, ʻaki ha lotu, tui, vilitaki, faivelenga, mo e feilaulau. Kamata he taimí ni. ʻOku ou palōmesi atu ʻe tokoniʻi koe ʻe he ʻEikí ke ke ʻiloʻi ha founga. Te ke ongoʻi fiefia ai. ʻI he huafa ʻo Sīsū Kalaisí, ʻēmeni.

				Ko e uluí ʻa e taumuʻa ʻo e ako mo e akoʻi kotoa ʻi he ongoongoleleí. ʻOku ʻikai tuʻo taha pē ʻa e hoko ʻa e uluí. Ko e fatongia ia he kotoa ʻo e moʻuí ke hoko ʻo tatau ange mo e Fakamoʻuí.

Na‘e kau ki he Liahoná mo e Ensign ha fakamatala na‘á ku fa‘u ‘i he fa‘ahita‘u māfana kuo ‘osí. Na‘e ‘īmeili mai hoku fohá ‘o pehē mai, “‘E Teti, ‘e lelei kapau te ke fakahā mai ‘a e taimi ‘e kau mai ai ha fakamatala na‘á ke fa‘u.” Na‘á ku tali ange, “Ko ‘eku feinga pē ke ‘ilo‘i pe ‘okú ke lau ‘a e ngaahi makasini ‘a e Siasí.” Na‘á ne tohi mai ‘o fakahā mai na‘e lava‘i ‘e hono ‘ofefine ta‘u 10 “‘a e sivi ko iá. Na‘á ne ‘omi ‘a e Ensign mei he puha meilí, ‘o ha‘u mo ia ki fale, ‘o ne lau. Hili ia peá ne ha‘u ki homa lokí ‘o faka‘ali‘ali mai kiate kimaua ho‘o fakamatalá.”
Na‘e lau ‘e hoku mokopuná ‘a e Ensign tu‘unga ‘i he‘ene fie akó. Na‘á ne ngāue ‘iate ia pē ‘i he‘ene faka‘aonga‘i ‘ene tau‘atāina ke filí. Na‘e toki fakangofua ‘e he Kau Palesitenisī ‘Uluakí ha ngaahi ma‘u‘anga tokoni fakaako fo‘ou ma‘á e to‘u tupú, ‘a ia te ne poupou‘i ‘a e holi na‘a nau tupu hake pē mo iá ke nau ako, mo‘ui ‘aki, mo vahevahe ‘a e ongoongoleleí. ‘Oku maʻu atu ʻa e ngaahi maʻuʻanga tokoni ko ʻení ke ngāue ʻaki ʻi he ʻinitanetí. Te tau kamata ngāue ʻaki ʻeni ʻi he ngaahi lokiakó ʻi Sānuali.
Ko e taimi ko ia na‘e faiako ai ‘a e Fakamo‘uí, na‘e mahu‘inga taha pē ‘a e tau‘atāina ke fili ‘a e tokotaha akó. Na‘e ‘ikai ngata pē ‘i He‘ene fakahā ‘a e me‘a ke ako‘í ka mo e anga foki ‘o hono ako‘í. Na‘á Ne tokanga taha ki he ngaahi fiema‘u ‘a e tokotaha akó. Na‘á Ne tokoni‘i ‘a e kakai fakafo‘ituituí ke nau ‘ilo‘i ‘a e mo‘oní ‘iate kinautolu pē.1 Na‘á Ne fanongo ma‘u pē ki he‘enau ngaahi fehu‘í.2
‘E tokoni‘i kitautolu kotoa ‘e he ngaahi ma‘u‘anga tokoni fakaako fo‘ou ko ‘ení ke tau ako mo faiako ‘i hotau ngaahi ‘apí mo e loki akó ‘i he founga ‘a e Fakamo‘uí.3 Te tau tali ‘i he‘etau fai iá ʻa ʻEne fakaafe ke tau “ha‘u, ‘o muimui ‘iate [Iá],”4 ʻo hangē ko hono akoʻi lelei ʻe ʻEletā Lōpeti D. Heilí. Na‘á ku mamata ‘i he lolotonga hono fa‘u e ngaahi ma‘u‘anga tokoni ko ‘ení, ki he fealēlea‘aki fakataha ‘a e kau taki mo e kau faiako ‘i he ngaahi houalotú mo e seminelí mo e ngaahi mātu‘á koe‘uhí ke nau lava ‘o fakalato ‘a e ngaahi fie ma‘u ‘a ‘enau kau akó. Kuó u mamata ki he ako ‘a e kau finemuí ‘i he‘enau ngaahi kalasí, kau talavoú he‘enau ngaahi kōlomu ‘i he Lakanga Taula‘eiki Faka-‘Ēloné, mo e to‘u tupú ‘i he Lautohi Faka-Sāpaté, ke ngāue ‘aki ‘enau tau‘atāina ke filí pea ngāue ‘iate kinautolu pē.

					Na‘e fifili ha faiako Lautohi Faka-Sāpate ‘e taha ʻi he to‘u tupú pe ‘e fēfē ha‘ane tokoni‘i ha ongo talavou na‘á na faingataʻaʻia fakaʻatamai ke na ngāue ‘iate kinaua pē. Ko e taimi na‘e fakaafe‘i ai ‘e he faiakó ‘a e kalasí ke nau vahevahe ‘a e me‘a kuo nau akó, na‘á ne hoha‘a telia na‘a ‘ikai tali ‘e he ongo tamaikí ‘ene fakaafé. Ka na‘e ‘ikai ke na fakafisi. Na‘e tu‘u hake ‘a e toko taha ke ako‘i ‘a e me‘a kuó ne akó, peá ne fakaafe‘i hono kaungā ako ne faingataʻaʻia fakaʻatamai ke tokoni ange kiate ia. Ko e taimi ne faingata‘a‘ia ai ‘a e ‘uluakí, ne tokoni‘i ia ‘e hono kaungā akó ‘i ha‘ane fafana fakalotolahi atu ki ai ke ne ongo‘i ‘oku lelei pē ‘ene me‘a ‘oku faí. Na‘á na faiako fakatou‘osi he ‘aho ko iá. Na‘á na ako‘i ‘a e meʻa na‘e ako‘i ‘e he Fakamo‘uí, peá na ako‘i mo e anga ‘o e faiako ‘a e Fakamo‘uí. Ko e taimi ne faiako ai ‘a e Fakamo‘uí, na‘á Ne faiako ‘i He‘ene ‘ofa ki he tokotaha na‘á Ne ako‘í, ‘o hangē ko e me‘a na‘e fai ‘e he kaungā akó ki hono kaume‘á.5

				
Ko e taimi ‘oku tau ako mo ako‘i ai ‘Ene folofolá ʻi Heʻene foungá, ‘oku tau tali ai ‘Ene fakaafe ke tau “ha‘u, ‘o muimui ‘iate [Iá].” ‘Oku tau muimui ‘iate Ia ‘i he sitepu ki he sitepu. ‘Oku tau ‘unuʻunu atu ke ofi ange ki he Fakamo‘uí ‘i he sitepu kotoa pē. ‘Oku tau liliu. ‘Oku ‘afio‘i ‘e he ‘Eikí ‘oku ‘ikai hoko faka‘angataha ‘a e tupulaki fakalaumālié. Ko e taimi kotoa pē ‘oku tau tali ai ʻEne fakaafé pea tau fili ke muimui ʻiate Ia, ‘oku tau fakalakalaka ai ‘i he hala ki he ului kakató.
Ko e uluí ‘a e taumu‘a ‘o e ako mo hono ako‘i kotoa pē ‘o e ongoongoleleí. ‘Oku ‘ikai ke hoko tu‘o taha pē ‘a e uluí. Ko ha me‘a ia ke tulifua ki ai ‘i he‘ete mo‘uí kotoa, ke te hoko ‘o hangē ko e Fakamo‘uí. Na‘e fakamanatu mai ‘e ‘Eletā Tāleni H. ʻOakesi kiate kitautolu ‘oku ‘ikai fe‘unga ‘a e “ʻiloʻí pē. Pea ‘oku fie ma‘u ‘i he uluí, ke te fakahoko mo aʻusia ia.”6 ‘Oku hoko ai ‘a e ako ke te uluí ko hano hokohoko fakahoko ia ‘o e ‘ilo‘í, ngāue‘í mo e aʻusiá. ‘Oku pehē pē mo e fie ma‘u ‘i he ako‘i ke fakauluí ‘a e ngaahi tefito‘i tokāteline, ngaahi fakaafe ke ngāue, mo e ngaahi tāpuaki ‘oku tala‘ofa maí.7 ‘Oku tau tokoni‘i ‘a e tokotaha akó ke ne ilo‘i, ‘i he taimi ‘oku tau ako‘i ai ‘a e tokāteline mo‘oní. Ko e taimi ‘oku tau fakaafe‘i ai ‘a e ni‘ihi kehé ke ngāué, ‘oku tau tokoni‘i ai kinautolu ke nau fakahoko mo mo‘ui ‘aki ‘a e tokāteliné. Pea ‘oku liliu kitautolu ‘i he taimi ‘oku hoko mai ai ‘a e ngaahi tāpuaki kuo tala‘ofa mai ‘e he ‘Eikí. Te tau lava ai ‘o hoko ko ha tangata fo‘ou ‘o hangē ko ‘Alamaá.8

					‘Oku ʻi ai ha tefito‘i taumu‘a pē ‘e taha ‘o e ngaahi ma‘u‘anga tokoni fakaako ma‘á e to‘u tupú: ke tokoni‘i kinautolu ke nau ului ki he ongoongolelei ‘o Sīsū Kalaisí. Na‘á ku toki mamata ʻi hano ʻiloʻi ʻe ha talavou ‘i ha kalasi Lautohi Faka-Sāpate, ‘a e mo‘oní ‘iate ia pē. ‘I he‘eku ʻilo ʻokú ne faingataʻaʻia fekauʻaki mo e Fakaleleí ʻi heʻene moʻuí, na‘á ku fehu‘i ange pe kuó ne ongo‘i ʻi ha taimi kuo fakamolemole‘i ia. Na‘á ne pehē mai, “‘Io, hangē ko e taimi na‘e lavea ai ‘a e ihu ‘o ha tamasi‘i ‘i he‘eku ngāue ‘i ha‘amau tau soka. Na‘á ku loto mamahi. Na‘á ku fifili ki ha me‘a ‘e fie ma‘u ke u fai ke u ongo‘i fiemālie ai. Na‘á ku ‘alu ai ki hono ‘apí ‘o kole ange ke ne fakamolemole‘i au, ka na‘á ku ‘ilo‘i ‘oku lahi ange ‘a e me‘a ‘oku fie ma‘u ke u faí, ko ia na‘á ku lotu, pea na‘á ku toki ongo‘i kuo fakamolemole‘i au ‘e he Tamai Hēvaní. Ko e ‘uhinga ia kiate au ‘o e Fakaleleí.”

					‘I he‘ene fakamatala ki he me‘á ni ‘i he kalasí ‘i he ‘aho ko iá, na‘á ne lau mei he Sione 3:16—“He na‘e ofa pehē ‘a e ‘Otuá ki māmani, na‘á ne foaki hono ‘Alo pē taha na‘e fakatupú” —peá ne fakamo‘oni ki he mālohi ‘o e Fakaleleí. Na‘e ‘ikai kei hoko ‘a e tokāteliné ni ko ha fakakaukau ta‘emahino ki he talavou ko ‘ení. Na‘e hoko ia ko ha konga ‘o ‘ene mo‘uí, koe‘uhí he na‘á ne fehu‘i ‘iate ia pē peá ne ngāue ‘aki ‘ene tau‘atāina ke filí ke ne ngāue.9

				
Na‘e lahi ange ‘a e ului ‘a e talavou ko ‘ení, mo ‘ene kalasí. Na‘a nau taumu‘a ‘aki ha tefito‘i tokāteline ‘i he‘enau ako ‘o e folofolá. Na‘a nau fakafekau‘aki ‘a e folofola toputapu ko iá ki he‘enau mo‘uí pea nau fakamo‘oni ki he ngaahi tāpuaki kuo nau ma‘u tu‘unga ‘i he‘enau mo‘ui ‘aki ‘a e tokāteliné. ‘Oku tau fakamamafa‘i ‘a e folofolá mo e ngaahi lea ‘a e kau palōfita ‘o onopōní ‘i he‘etau ako‘i ‘a e ongoongolelei ‘o Sīsū Kalaisí. ‘Oku tau ngāue ‘aki ‘a e folofola toputapú ke tokoni ki hono fakamālohia ‘o e tuí, fakatupulaki ‘o e fakamo‘oní, mo tokoni‘i ‘a e kakai kotoa pē ke nau ului kakato. ‘E hanga ‘e he ngaahi ma‘u‘anga tokoni fakaako fo‘ou ma‘á e to‘u tupú ‘o tokoni‘i kinautolu kotoa pē oku nau ngāue ‘aki iá ke nau ‘ilo‘i mo mo‘ui ‘aki e folofola ‘a e ‘Otuá.

					Lolotonga ha‘aku ako‘i ‘a e Kāingalotu ‘i Kosita Liká, na‘á ku to‘o hake ha tatau ‘o e ‘Oku ‘Ikai ha Ui ‘e Mahu‘inga Ange ʻi he Faiakó ‘o fehu‘i ange, “Ko e toko fiha ‘o kimoutolu ‘oku mou ma‘u ha tatau ‘o e tohi lēsoni ko ‘ení?” Na‘e hiki hake ‘a e meimei nima kotoa pē. Na‘á ku malimali, peá u pehē ange, “Pea ‘oku ou tui ‘oku mou lau ia he ‘aho kotoa pē.” Na‘á ku ‘ohovale ‘i he hiki hake ‘e ha fefine ‘i he ‘otu mu‘á ‘a hono nimá, ‘o fakahā mai ‘okú ne lau ia he ‘aho kotoa pē. Na‘á ku kole ange ke ha‘u ki he tu‘unga malangá ‘o fakamatala ki ai. Na‘á ne pehē, “‘Oku ou lau ‘a e Tohi ‘a Molomoná he pongipongi kotoa pē. Hili ia ‘oku ou lau leva ha me’a mei he ‘Oku ‘Ikai ha Ui ‘e Mahu‘inga Ange ʻi he Faiakó koe‘uhí ke u lava ‘o ako‘i ki he‘eku fānaú ‘i he founga lelei tahá, ‘a e me‘a kuó u toki akó.”

				
Na‘á ne fie ako mo ako‘i ‘Ene folofolá ‘i He‘ene founga ‘A‘aná, ko ia na‘á ne ako ‘Ene folofolá ‘i he ngaahi tohi tapú peá ne toki ako leva ‘a e founga ke ne ako‘i ai ‘Ene folofolá koe‘uhí ke ului kakato ‘ene fānaú. ʻOku ou tui naʻe ‘ikai hoko faka‘angataha pē ‘ene sīpinga ako mo ako‘i ‘a e ongoongoleleí. Na‘á ne fakapapau ke ne fai ha me‘a. Pea ko e lahi ange ‘ene fai ‘a e me‘a na‘á ne ‘ilo‘i ‘oku totonu ke ne faí, ko e lahi ange ia hono fakamālohia ‘e he Eikí ke ne ‘a‘eva ‘i Hono halá.

					‘Oku ʻi ai e taimi ʻe ni‘ihi ‘oku fuoloa mo faingata‘a ‘a e hala ki he uluí. Na‘e ta‘u ‘e 50 ‘a e māmālohi hoku tokoua ‘i he fonó ʻi he Siasí. Na‘á ne toki kamata ke tali ‘i hono ta‘u 60 tupú ‘a e fakaafe ‘a e Fakamo‘uí ke foki mai. Na‘e tokoni‘i ia ‘e ha tokolahi ‘i hono halá. Na‘e ʻi ai ha faiako faka‘api na‘á ne meili kiate ia ha kaati ‘i he māhina kotoa pē ‘i ha ta‘u ‘e 22. Ka na‘e pau ke ne fakapapau‘i ‘okú ne fie foki mai. Na‘e pau ke ne ngāue ‘aki ‘ene tau‘atāina ke filí. Naʻe pau ke ne fakahoko e meʻa ʻuluakí - pea toki hokohoko atu. Kuo silaʻi ia mo hono uaifí pea ‘oku kau foki ki ha kau pīsopelikí.

					Na‘a mau toki faka‘ali‘ali kiate ia ‘a e ngaahi vitiō na‘e fa‘u ke tokoni ki he kau takí mo e kau faiakó ‘i hono fakahoko ‘o e ngaahi ma‘u‘anga tokoni fakaako fo‘oú. Hili ‘a e mamata hoku tokoua ‘i he fonó ‘i he ngaahi vitioó, na‘á ne falala ki mui ‘i hono seá peá ne pehē mai ʻi he ongoʻi moʻoni, “Kapau na‘á ku sio ai ‘i he‘eku kei si‘í, mahalo ne ‘ikai ke u hē atu.”

				
Na‘á ku fe‘iloaki mo ha talavou ne faingata‘a‘ia he ngaahi uike kuo hilí. Na‘á ku fehu‘i ange pe ‘oku mēmipa ‘i he Siasí. Na‘á ne talamai ko e tokotaha ia ‘ʻikai ʻilo ʻOtua, ka na‘e ʻi ai ha taimi ‘i mu‘a ‘i he‘ene mo‘uí na‘á ne feohi ai mo e Siasí. Na‘á ku fakahā ange ki ai hoku lakanga ‘i he Lautohi Faka-Sāpaté pea te u lea ‘i he konifelenisi lahí, na‘á ne pehē mai leva, “Kapau te ke lea, te u sio ‘i he sēsini ko iá.” ‘Oku ou ‘amanaki pē ‘okú ne mamata mai he ‘ahó ni. ‘Oku ou ‘ilo‘i kapau ‘okú ne sio mai, kuó ne ‘osi ako ha me‘a. Ko ha feitu‘u makehe ‘a e Senitā Konifelenisi ko ‘ení ki he ako mo hono ako‘i ‘o e uluí.
Ko e taimi ‘oku tau mo‘ui ‘aki ai ‘a e ngaahi tefito‘i mo‘oni ‘oku ako‘i ‘e kinautolu ʻoku tau poupou‘i ko e kau palōfita, kau tangata kikite, mo e kau tangata ma‘u fakahaá, ‘oku tau ako ai ‘i he founga ‘a e Fakamo‘uí.10 ‘Oku tau ofi ange ai ‘i ha sitepu ‘e taha kiate Ia. ‘Oku ou fakaafe‘i atu ‘a kimoutolu kotoa pē ‘oku ongo atu ki ai hoku le‘ó ‘i hono faka‘osi ‘o e konifelenisi ko ‘ení ke mou laka atu ‘i he sitepu ko iá. Te tau lava ‘o hangē ko e kau Nīfai ‘o e kuonga mu‘á, ke tau foki atu ki hotau “ngaahi ‘apí, pea fakalaulauloto ki he ngaahi me‘a . . . kuo lea ‘akí, pea kole ki he Tamaí, ‘i [he huafa ʻo Kalaisí], koe‘uhí ke mahino kiate [kitautolu].”11
‘Oku mau loto ke mahino ki he to‘u tupú kotoa. ‘Oku mau loto ke nau ako, ako‘i, mo mo‘ui ‘aki ‘a e ongoongolelei ‘o Sīsū Kalaisí ‘i he ‘aho kotoa pē. Ko e me‘a ‘eni ‘oku fie ma‘u ‘e he ‘Eikí ki He‘ene fānau kotoa pē. ‘Oku tatau ai pē pe ko e fānau iiki, to‘u tupu pe kakai lalahi ‘a kimoutolu. ‘Oku ou fakaafe‘i kimoutolu ke mou ha‘u ‘o molomolomuiva‘e ʻiate Ia. ‘Oku ou fakamo‘oni‘i, ‘e fakamālohia kitautolu ‘e he ‘Eikí ‘i he foʻi sitepu kotoa pē ‘oku tau laka mai aí. Te Ne tokoni‘i kitautolu ke fakaa‘u ‘etau fonongá. Peá ka ‘i ai ha ngaahi tūkia‘anga, ‘e kei hoko atu pē ‘etau fonongá. Ka hoko mai ‘a e loto-veiveiuá, ‘e kei hoko atu pē ‘etau fonongá. He ikai ke tau toe foki. He ‘ikai ke tau hē atu.
‘Oku ou fakamo‘oni‘i ‘oku mo‘ui ‘a e ‘Otua ko e Tamaí mo Hono ‘Alo, ko Sīsū Kalaisí. ‘Oku ou fakamo‘oni‘i ‘oku kei ta‘alo mai ‘a e Fakamo‘uí kiate kitautolu ‘o hangē ko ‘Ene fai ‘i he ngaahi kuonga ‘i mu‘á ke tau haʻu kiate Ia. Te tau lava kotoa pē ‘o tali ‘Ene fakaafé. Te tau lava kotoa pē ‘o ako, ako‘i, mo mo‘ui ‘aki ‘Ene folofolá ‘i He‘ene foungá, ‘i he‘etau ‘unu‘unu atu ‘i ha sitepu ke ofi ange ki he Fakamo‘uí. Kapau te tau fai ia, te tau hoko ai ko e kau ului mo‘oni. ‘I he huafa ‘o Sīsū Kalaisí, ‘ēmeni.

				ʻE tokoni ʻa e tuí ke tau kaka hake ʻi he hala ʻo e ongoongoleleí, ʻo tau ikunaʻi e faingataʻa kotoa pē ʻi he moʻui fakamatelié, ka tau toe foki hake ki he ʻao fakaʻeiʻeiki ʻo ʻetau Tamai Hēvaní.

Ne ʻalu homau fāmilí kimuí ni mai ki he tumutumu ʻo e Moʻunga Huaina Pikú (Huayana Picchu), ko ha moʻunga māʻolunga ʻoku fehokotaki ai e ngaahi toetoenga fale ʻo Maku Pikú ʻi he ʻotu moʻunga ʻo Peluú. Ko ha kaka māʻolunga ia ka ʻoku fakavaleloto hono mātangá mo hono ngaahi tahifó. Meʻapango pē he kuo mole ha moʻui ʻa ha niʻihi ko ʻenau tō he halanga fāsiʻi mo tahifo ko iá. Ke fakaʻehiʻehi mei he fakatuʻutāmaki peheé, kuo haʻi ai ha ngaahi maea (cables) mālohi ki he maka tuʻu he hala ʻi he veʻe tafamoʻunga ʻo Huaina Pikú. Ne mau piki ki he ʻū maea ko iá heʻemau kaká pea ne mau lava ʻo hao lelei hake ai ki he tumutumú ʻa ia ʻoku laulōtaha hono mātangá!
Hangē ko e hala ʻi Huaina Pikú, ko ʻetau fononga he matelié ʻoku mohu tahifo mo faingataʻa pea fie maʻu e tokoni ʻetau Tamai Hēvaní ki hono fakakakato lelei iá. Ko ia kuó Ne fokotuʻu ai ha ngaahi tefitoʻi moʻoni mo e ouau ʻo e ongoongoleleí ke ʻomi kitautolu ki he Fakamoʻuí mo Hono mālohi faifakamoʻuí.1 Ko e ʻuluaki ʻi he ngaahi tefitoʻi moʻoni ko iá ʻa e tui ki he ʻEiki ko Sīsū Kalaisí,2 ʻa ia ʻoku hangē ko e ngaahi maea mālohi ʻi he Huaina Pikú; kapau ʻe mālohi mo fakamaʻu ki he “maka ʻo hotau Huhuʻí,”3 ʻe tokoni ʻa e tuí ke tau kaka hake ai ʻi he hala ʻo e ongoongoleleí, ʻo tau ikunaʻi e faingataʻa kotoa pē ʻi he moʻui fakamatelié,4 ka tau toe foki hake ki he ʻao fakaʻeiʻeiki ʻo ʻetau Tamai Hēvaní. ʻOku fakahoko e meʻa kotoa pē ʻi he tuí.5
Ko e tuí ko ha tefitoʻi moʻoni ia ʻo e ngāué mo e mālohí fakatouʻosi.6 ʻOku “ʻikai [ʻuhinga ia] ke maʻu ha ʻilo haohaoa ki he ngaahi meʻá; ko ia kapau ʻoku [tau] maʻu ʻa e tuí ʻoku [tau] ʻamanaki lelei ki he ngaahi meʻa ʻoku ʻikai ke mamata ki aí, ʻa ia ʻoku moʻoní.”7 Ko e fakamahino8 ia ʻa e Laumālié ne maʻu ʻi heʻetau akó, ʻokú ne ueʻi kitautolu ke ngāue9 ke tau muimui ki he sīpinga ʻa e Fakamoʻuí mo tauhi ʻi he faʻa lotu ʻa ʻEne ngaahi fekaú, ʻo aʻu ai pē ki he taimi ʻo e feilaulaú mo e ʻahiʻahí.10 ʻOku ʻomi ʻe he tuí ʻa e mālohi ʻo e ʻEikí, pea fakataha mo ha ngaahi meʻa kehe, ʻoku fakafōtunga ia ʻi he ʻamanaki ki ha ngaahi meʻa lelei ke hoko maí,11 ʻe he ngaahi mana ʻoku nau fakapapauʻi ʻetau tuí,12 mo ha maluʻi fakalangi ʻi he ngaahi meʻa fakalaumālie mo fakatuʻasinó.13

					Ko ʻAna Louleí, ko ha fefine paionia ia he kamataʻanga ʻo e Siasí, naʻá ne fakahaaʻi e founga ʻe lava ke tokoni ai e tuí ke lelei ange ʻetau moʻuí. Ko ha uitou ʻa Sisitā Loulei mei ʻIngilani pea naʻá ne fakahaaʻi ʻene tuí ʻi heʻene tali e ui ʻa e palōfitá ke tānaki fakataha mai ki Saioné. Naʻá ne kau he kulupu fononga sāliote ʻa Uilí ʻa ē ne maʻutangī he sinoú ʻi heʻenau fononga he faʻahitaʻu fakatōlau ʻo e 1856. Ne nau aʻu ki ha tuʻunga ʻi he fonongá ne fiekaia ai ʻene fānau ʻe toko fitú. Naʻá ne tohi ʻo pehē: “ʻOku mamahi hoku lotó heʻeku mamata ki he fiekaia ʻeku fānaú. . . . Kuo tuʻunuku mai e poʻulí pea ʻikai ha meʻa ke kai he efiafí. Ne u kolea e tokoni ʻa e ʻOtuá ʻo hangē ko ia ne u fai maʻu peé. Ne u tūʻulutui peá u manatuʻi ha ongo laʻi pisikete ne toe mai mei heʻemau folau tahí. Naʻe ʻikai lalahi ka naʻe fuʻu fefeka fau ʻo ʻikai lava ke pakiʻi. Ko e moʻoni naʻe ʻikai feʻunga ia ke ne fafanga ha toko 8, ka naʻe pehē pē mo e foʻi mā ʻe 5 mo e mataʻiika ʻe 2 ke fafanga ʻaki ha kakai ʻe toko 5,000, ka naʻe fai ia ʻe Sīsū ʻi ha mana. Ko ia ʻoku ʻikai ha meʻa ʻe faingataʻa ʻo ka tokoni ʻa e ʻOtuá. Ne u ʻomi e ongo laʻi pisiketé ʻo ʻai ki ha ʻōvani Hōlani pea lingi ki ai ha vai peá u kolea leva e tāpuaki ʻa e ʻOtuá. Ne u tāpuniʻi leva e kuló peá u hilifaki atu ia ki he malalá. ʻI heʻeku toʻo ʻa e tāpuní ke toe lingi ki ai ha vaí, ne u vakai atu kuo fonu meʻakai mai e kuló ia. Ne u tūʻulutui mo hoku fāmilí ʻo fakafetaʻi ki he ʻOtuá ʻi Heʻene ʻofá. Naʻe maʻu ʻe hoku fāmilí ha meʻakai feʻunga he pō ko iá.”14

				
Naʻe moʻui ʻaki ʻe ʻAna Loulei ʻa e ongoongoleleí ʻi ha feilaulau lahi. Naʻe fie maʻu tokoni peá ne kolea ia ʻi ha lotu. Koeʻuhí ko ʻene tuí, naʻe fakafonu ʻaki ia ha ʻamanaki lelei mo foaki ange ʻi ha founga fakaofo ha meʻakai maʻa hono fāmilí. Naʻe tāpuakiʻi foki ia ʻe he ʻEikí ʻaki e meʻa mahuʻinga taʻengata ko ia ke ne lava ʻo kātaki “ʻi he tui ʻo aʻu ki he ngataʻangá.”15 Neongo e taʻepau ʻo e kahaʻú ka naʻe ʻikai ke ne fie ʻilo pe ko e hā te ne fafanga ʻaki ʻene fanaú he ʻaho ka hokó; ka naʻá ne “tatali [fiemālie] pē ki he ʻEikí”16 pea laka atu ʻi he ʻamanaki lelei—ʻo hangē ko e lau ʻa e himí:

					
						[ʻE maama, taki au neongo e fakapoʻulí; Taki au!

						ʻOku fakapoʻuli ʻa e poó peá u mamaʻo mei ʻapi; ke taki au!

						Taki hoku vaʻé; ʻikai ke u kole ke sio

						Ki he meʻa he kahaʻú—he ʻoku feʻunga pē foʻi laka ʻe tahá kiate au].17

					

				
Te tau lava foki ʻo fakahaaʻi ha tui pehē ki he ʻEikí, ʻo tui mo falala ʻe tāpuakiʻi kitautolu ʻe hotau ʻOtuá18 ʻaki Hono mālohi fakaofó ʻo feʻunga mo hotau tūkungá ʻi Hono taimi pē ʻOʻoná. ʻI heʻetau fai iá, te tau mamata ai ki he toʻukupu ʻo e ʻOtuá ʻi heʻetau moʻuí.
Kuo fekau mai ʻe he ʻEiki ke tau “toʻo” ʻa e pā ʻo e tuí ʻa ia te mou lava ʻo tāmateʻi ʻaki ʻa e ngaahi ngahau vela kotoa pē ʻa e tokotaha angakoví.”19 ʻE fakaʻaongaʻi ʻe Sētane ʻa e loto veiveiuá, ilifiá pe angahalá ke fakataueleʻi ʻaki kitautolu ke tau tukuange ʻetau tuí pea mole ai e malu ʻoku maʻu aí. Tau kiʻi vakaiʻi tahataha muʻa e ngaahi faingataʻa ko ʻeni ʻo e tuí, ke tau lava ʻo ʻiloʻi mo hao mei he ngaahi fakatauele ʻa e filí.20
ʻUluakí, ʻe hanga ʻe he taʻetui ki he ʻEikí pe ko ʻEne ongoongoleleí ʻo fakatupu haʻatau fakafepakiʻi e Laumālie ʻo e ʻOtuá.21 ʻOku faingofua pē faitoʻo ia ʻa e ʻEikí ki he loto veiveiuá. Hangē ko e lea ʻa e Tuʻi ko Penisimaní, “Tui pē ki he ʻOtuá; tui ʻokú ne ʻi ai, pea naʻá ne fakatupu ʻa e ngaahi meʻa kotoa pē, ʻi he langí pea ʻi he māmaní fakatouʻosi; tui ʻokú ne maʻu ʻa e poto kotoa, mo e māfimafi kotoa, ʻi he langí mo e māmaní fakatouʻosi; tui ʻoku ʻikai ʻiloʻi ʻe he tangatá ʻa e ngaahi meʻa kotoa pē ʻoku lava ke ʻafioʻi ʻe he ʻEikí.”22
Pea kapau ʻe hōloa hoʻo tuí koeʻuhí ko hoʻo taʻetuí pe loto veiveiuá, manatuʻi naʻe kole e kau ʻAposetolo he kuonga muʻá ki he ʻEikí ke “fakalahi ʻemau tuí.”23 ʻI hoʻo fakakaukau ki he tala fakatātā ko ʻení, manatuʻi ko e tuí ʻoku meimei ke ʻalu fakataha pē ia mo e ʻuhingá: ʻoku hangē ʻa e tuí ia mo e ʻuhingá ko ha ongo kapakau ʻo ha vakapuná. ʻOkú na fakatou mahuʻinga ki hono puleʻi ʻo e folaú. ʻI he anga hoʻo vakaí, kapau ʻe tuʻu fehangahangai e ʻuhingá mo e tuí, kiʻi tuʻu ʻo manatuʻi ʻoku fakangatangata pē ʻetau mahinó, ʻi hono fakahoa atu ki he ʻEikí.24 ʻOua naʻa liʻaki e tuí, ʻo hangē pē ko e ʻikai ke ke lava ʻo tukuange ha kapakau mei he vakapuná he lolotonga e folaú. Ka ke tanumaki ha kihiʻi konga ʻo e tuí pea tuku ʻa e ʻamanaki lelei ʻokú ne ʻomaí ke hoko ko ha taula ki ho laumālié—pea mo hoʻo ʻuhingá.25 Ko e ʻuhinga ia ʻoku fekauʻi ai kitautolu ke tau “fekumi ki he ʻiló . . . ʻi he ʻako pea ‘i he tuí foki.”26 Manatuʻi ʻoku muʻomuʻa e tuí pea toki hoko e maná he ʻoku ʻikai haʻatau fakamatala nounou ki he meʻa ʻoku tau aʻusiá, ʻo hangē ko e fonu ha ʻōvani Hōlani he meʻakaí mei ha kiʻi laʻi pisikete ʻe uá pe ko e kātaki ʻi he tuí neongo e meʻa kotoa pē.27
Uá, ʻoku tafia mo holoki e tui ki he Fakamoʻuí ʻe he ilifiá. Naʻe kole ʻa e ʻAposetolo ko Pitá ki he ʻEikí ʻi ha pō ne matangi mālohi ai pea naʻá ne luelue he fukahi vaí—ka ko e tupu mei he tafoki ʻene sió ʻo “mamata ki he mālohi ʻa e matangí [pea] naʻe manavahē”—naʻá ne ngalo hifo ai ʻi he tahi hoú.28 Naʻe mei malava pē ke hokohoko atu ʻene luelué ʻo kapau naʻe ʻikai ke ilifia! ʻOku fakaafeʻi kitautolu ʻe he ʻEikí ke tau “sio pē kiate au ʻi he fakakaukau kotoa pē; ʻoua ʻe tālaʻa, ʻoua ʻe manavahē”29 kae ʻoua te tau ilifia mo tuku ʻetau tokangá ʻi he matangi mālohi mo e tahi hou ʻi heʻetau moʻuí.
Tolú, ʻoku hanga ʻe he angahalá ʻo taʻofi hono nofoʻia ʻe he Laumālié ʻetau moʻuí, pea ka ʻikai e Laumālie Māʻoniʻoní, he ʻikai hatau ivi fakalaumālie ke tau pikitai mo fakahaaʻi ʻetau tuí. ʻOku lelei taha pē ke ngāueʻaki ʻetau tuí ʻo “ʻikai ala ki he meʻa-foaki ʻoku koví, pe ko e meʻa ʻoku taʻemaʻá”30 pea “faivelenga ʻi he tauhi [ʻa e] ngaahi fekau kotoa pē, telia . . . [naʻa] vaivai ʻa hoʻomou tuí, pea ikunaʻi ʻa kimoutolu ʻe homou ngaahi filí.”31 Kapau kuo fakameleʻi hoʻo moʻuí ʻe he angahalá, ʻoku ou fakaafeʻi koe ke ke “tui ke fakatomala,”32 pea ʻe fakamaʻa mo fakamoʻui ʻe he Fakamoʻuí ʻa hoʻo moʻuí ʻo fakafou ʻi he Fakaleleí.
ʻE kāinga, ʻe hanga ʻe he ʻEikí ʻo fakahoko ʻEne ngaahi talaʻofá mo Ne tokoni mai ke tau ikunaʻi e faingataʻa kotoa, ʻo fakatatau pē mo ʻetau tuí.33 Naʻá ne fai ia kia ʻAna Loulei pea kuó Ne fai ia maʻa Hono kakai ʻi he puleʻanga, kuonga mo e toʻu tangata kotoa pē. Koeʻuhí ko e “ʻOtua ʻo e ngaahi maná” pea “ʻikai feliliuaki,” ʻe pehē pē ʻene tāpuakiʻi fakatāutaha kitautolu ʻaki ha ʻamanaki lelei, maluʻi mo e mālohi ʻo fakatatau mo ʻetau tui kiate Iá.34 ʻE hanga ʻe he tui taʻe ueʻia ki he ʻEiki ko Sīsū Kalaisí—tatau mo e maea he hala ki Huaina Pikú—ʻo fokotuʻumaʻu koe mo ho ngaahi ʻofaʻangá ʻi he “maka ʻo hotau Huhuʻí”35 pea mo Hono mālohi taʻefakatataua ke fakamoʻui kitautolú.
Naʻe pehē ʻe Palesiteni Tōmasi S. Monisoni, “ʻOku ngingila tatau pē homou kahaʻú ʻo hangē ko hoʻomou tuí.”36 ʻOku ou fakamoʻoni ki he moʻoni fakaʻeiʻeiki mo e ʻamanaki lelei ko iá mo fakaafeʻi fakatāutaha kitautolu ke tau laka atu ʻi he tui mālohi mo “taʻeueʻia”37 ki he ʻEikí. ʻOku ou ʻilo ʻoku moʻui ʻa e Fakamoʻuí pea ko ia ʻa e “tupuʻanga mo e fakahaohaoaʻanga ʻo [ʻetau] tuí,”38 mo e “totongi kiate kinautolu ʻoku kumi lahi kiate iá.”39 Ko ʻeku fakamoʻoní ia ʻi he huafa ʻo Sīsū Kalaisí, ʻēmeni.

				Hoko ko ha Ākonga Moʻoni

					ʻO e Kau Fitungofulú

				

				
				ʻI heʻetau talangofua ki Heʻene ngaahi fekaú mo tokoni ki hotau kāingá, ʻoku tau hoko ai ko e kau ākonga lelei ange ʻa Sīsū Kalaisi.

Kuo tau fai ha fuakava ‘i heʻetau hū ʻi he vai ʻo e papitaisó mo maʻu e meʻafoaki ʻo e Laumālie Māʻoniʻoní ʻoku tau loto ke toʻo kiate kitautolu e huafa ʻo Sīsū Kalaisí, pe ʻi hono fakalea ʻe tahá, ʻoku tau fakahā ai ko e kau ākonga kitautolu ʻa e ʻEikí. ʻOku tau fakafoʻou e fuakava ko iá he uike takitaha ʻi heʻetau maʻu e sākalamēnití, mo fakahā heʻetau tōʻonga moʻuí ʻetau loto ke muimui ʻiate Iá. Naʻe fakaʻofoʻofa hono fakahaaʻi e tuʻunga fakaākonga ko iá ʻi ha meʻa ne toki hoko ʻi Mekisikou.

					Ko ha faʻahitaʻu failau fakaʻofoʻofa ʻeni ʻi he ngaahi kolo tō foʻiʻakau he feituʻu fakatokelau ʻo Mekisikoú. Ne matala lelei e ngaahi fuʻu ʻakaú, pea ʻi ai e fakatetuʻa ki ha ututaʻu lahi. Ne ʻi ai e ngaahi palani ke totongi ʻosi e ngaahi noó, fetongi e ngaahi meʻangāué mo e ngaahi feleoko kuo motuʻá, pea feau e ngaahi kavenga fakatāutaha hangē ko e totongi ako ʻa e kau mēmipa ʻo e fāmilí. Ne ʻi ai ha ngaahi palani ʻa e fāmilí ki ha mālōlō ʻeveʻeva. Naʻe ʻi ai ha ʻamanaki lelei. Ka ʻi ha hoʻatā Mōnite he konga kimui ʻo Māʻasí, ne tō mai ha afā momoko pea kamata ke sinou. Ne sinou ʻo aʻu ki he tolú hengihengi. ʻI he tolona atu ʻa e ʻaó, ne holo e māfana ʻo e ʻeá. Ne fai ha feinga he poó kotoa mo e hengihengí ke fakahaofi ha konga ʻo e foʻiʻakaú. Ne ʻikai ha meʻa ʻe toe felave. Naʻe fuʻu momoko ʻaupito, pea maʻu ʻe he momokó e foʻiʻakaú. He ʻikai ha foʻiʻakau ia ke toli mo fakatau atu he taʻú ni. Ne mafoa mai e ata ʻo e ʻaho Tūsité kuo tō noa e ʻamanakí mo e fakatetuʻa ki he ngaahi palani ne fokotuʻú, meʻa ne fakaʻamuá, mo e ngaahi fakaʻānaua ʻo e ʻaho kimuʻá.

					Ne u maʻu ha ʻī-meili fekauʻaki mo e pongipongi Tūsite fakaloloma ko ʻení meia Senitulā Hasi ko e uaifi ʻo Sione Hasí, ne hoko he taimi ko iá ko e tokoni ʻuluaki ʻi he kau palesitenisī ʻo e Temipale Kolonia Hualasi Sihuahuá. Te u lau atu ha konga ‘o e ʻī-meili ko iá: “Ne ʻā pongipongia hake ʻa Sione—he 6:30 nai—ʻo ʻalu ki he temipalé ʻo sio pe ʻoku totonu ke mau kaniseli e sēsini ʻo e pongipongi ko ʻení. Naʻá ne foki mai ʻo talamai ʻoku ʻikai ke ʻi ai ha sinou ʻi he tauʻanga meʻalelé mo e halá, pea ne ma loto ke fai pē e sēsiní. Naʻá ma fakakaukau mahalo ko e kau ngāue pē ʻoku ʻikai ke ʻi ai hanau feleokó te nau haʻú, pea ʻe fakatahaʻi kotoa pē e kau ngāué ʻi he sēsiní. . . . Ne fakafiefia e mamata ki he hū tahataha mai ʻa e kakai tangatá. Ne nau kei haʻu pē, hili ʻa e ʻikai fai ha mohé, mo fakakaukau ki he mole ʻenau ngoué. . . . Ne u siofi kinautolu heʻemau fakataha teuteú, pea naʻe faingataʻa ke nau ʻāʻā. Neongo e fakakaukau atu ʻoku ʻi ai ha ʻuhinga lelei ke nau nofo aí, ka naʻa nau kei haʻu pē. Naʻe ʻi ai ha kakai ʻe toko 38 ʻi he sēsiní (fonu e sēsiní)! Ko ha pongipongi fakalata ia kiate kimautolu, pea ne mau fakamālō ki he Tamai Hēvaní koeʻuhí ko ha kakai lelei ʻoku nau fua honau fatongiá, ʻo tatau ai pē pe ko e hā e meʻa ʻe hokó. Ne u ongoʻi ha laumālie makehe he pongipongí ni. ʻOku ou ʻilo naʻá Ne hōifua ke ʻafio mai ʻoku tau ʻofa ʻi Hono falé mo ongoʻi ko ha feituʻu lelei ia ke ʻi ai ʻi ha pongipongi faingataʻa pehē.”

					ʻOku ʻikai ke ngata pē ai e talanoá pea ko hono moʻoní, ʻoku kei hokohoko atu pē.

					Ko e tokolahi taha ʻo kinautolu ne mole ʻenau ngoue fuaʻiʻakaú ne ʻi ai hanau konga kelekele ne kei faingamālie ke tō ai ha ngoue kehe ʻi he faʻahitaʻu ko iá, hangē ko e polo fifisí pe pīní. ʻE lava ʻe he ngaahi ngoué ni ʻo ʻomi ha paʻanga feʻunga ke nau kei moʻui ai ʻo aʻu ki he ngoue foʻiʻakau ʻo e taʻu hokó. Neongo ia, ne ʻi ai ha tangata lelei ʻe taha mo hano fāmili kei iiki ne ʻikai ke toe ʻi ai hano konga kelekele, ʻo mahino he ʻikai ke ʻi ai haʻane paʻanga hū mai he taʻú. Naʻe sio ha niʻihi kehe he koló ki he tuʻunga fakatuʻutāmaki ʻo e tangatá ni pea nau fakakaukau ke foaki ha paʻanga ke tokoni ʻo ngāue ʻaki pē ʻenau meʻangāué ke teuteuʻi ha konga kelekele, ke ne lava ʻo tō ai haʻane polo fifisí.

				
ʻOku ou ʻiloʻi lelei e kakai tangata ne u talanoa ki aí. Ne ʻikai ke u ʻohovale he meʻa ne nau faí, he ʻoku ou ʻiloʻi lelei kinautolu. Ko kinautolu ʻoku ʻikai ke nau ʻiloʻi kinautolú te nau fai mai ha fehuʻi ʻe ua ʻoku fakatou kamata ʻaki e ko e hā hono ʻuhingá. Ko e hā ne nau haʻu ai ki he temipalé ke fua honau fatongiá mo ngāue hili haʻanau ʻā he poó kotoa, ʻo ʻiloʻi kuo mole ha konga lahi ʻo ʻenau paʻanga hū mai ki he taʻú kakato? Ko e hā te nau ngāue ʻaki ai ha maʻuʻanga tokoni siʻisiʻi mo mahuʻinga ke toe tokoniʻi ha taha kehe ʻoku vivili ʻene fie maʻú he taimi ʻoku nau ʻi ha tuʻunga fakatuʻutāmaki fakapaʻanga aí?
Kapau ʻoku mahino kiate koe ʻa e ʻuhinga ʻo e hoko ko ha ākonga ʻa Sīsū Kalaisí, te ke ʻilo e tali ki he ongo fehuʻí ni.
Ko hono fai ko ia ha fuakava ke hoko ko ha ākonga ʻa Kalaisí ko e kamataʻanga ia ʻo ha ngāue ʻe fai he toenga ʻo e moʻuí, pea ko ha hala ʻoku ʻikai ke faingofua maʻu pē. ʻI heʻetau fakatomala mei heʻetau ngaahi angahalá mo feinga ke fai e meʻa ʻokú Ne finangalo ke tau faí pea tokoniʻi hotau kāingá ʻo hangē ko ʻEne tokoniʻi kinautolú, te tau hoko ʻo tatau ange mo Iá. Ko e taumuʻa mo e fakaʻamu taupotú ke hangē ko Iá pea ke taha pē mo Ia—pea ko e ʻuhinga moʻoni ia ʻo e tuʻunga fakaākonga moʻoní.
Naʻe ʻeke ʻe he Fakamoʻuí ki Heʻene kau ākongá ʻi Heʻene ʻaʻahi ki he konitinēniti ʻo ʻAmeliká, “Ko ia, ko e hā ʻa e anga ʻoku taau mo kimoutolú?” Naʻá Ne tali pē ʻene fehuʻí, ʻo Ne pehē, “Ko e moʻoni ʻoku ou pehē kiate kimoutolu, ke mou hangē pē ko aú” (3 Nīfai 27:27).
ʻOku ʻikai ko ha meʻa faingofua e hoko ʻo hangē ko e Fakamoʻuí, tautautefito ki he māmani ʻoku tau nofo aí. ʻOku tau meimei fehangahangai mo e ngaahi faingataʻá mo e fakatamakí he ʻaho kotoa ʻo ʻetau moʻuí. ʻOku ʻi ai ha ʻuhinga ki he hoko ʻa e meʻá ni, pea ko e taha ia e taumuʻa ʻo e moʻui fakamatelié. ʻOku tau lau ʻi he ʻĒpalahame 3:25, “Pea te tau siviʻi ʻa kinautolu ʻi he meʻá ni, ke vakai pe te nau fai ʻa e ngaahi meʻa kotoa pē ʻe fekau ʻe he ʻEiki ko honau ʻOtuá kiate kinautolú.”
ʻOku kehekehe e natula mo e lahi ʻo e ngaahi siviʻí pe ʻahiʻahiʻí. He ʻikai mavahe ha taha mei he moʻui fakamatelié ni taʻe te ne aʻusia e meʻá ni. ʻOku tau faʻa fakakaukau pē ko e ngaahi ʻahiʻahí ko ha mole ʻa e ngoué pe ngāué; mate ha taha ʻoku tau ʻofa ai; mahamahaki; palopalema fakaesino; fakaʻatamai pe fakaeloto; masiva; pe mole e kaungāmeʻá. Neongo ia, ʻoku lava ke toe fakatuʻutāmaki hono lavaʻi e ngaahi taumuʻa ngali mahuʻingá ʻi he hīkisia taʻeʻaonga ʻi heʻetau holi lahi ange ki he fakaʻapaʻapa ʻa e kakaí ʻi he houngaʻia ʻa e langí. ʻE kau heni e manakoa ʻe he māmaní, fakahikihiki ʻa e kakaí, malava ke fai ha ngaahi meʻa lahi fakatuʻasino, ngaahi talēniti fakaʻātí pe fakasipotí, tuʻumālié mo e koloaʻiá. ʻE ʻi ai ha niʻihi ʻo kitautolu te tau maʻu e ongo tatau ne tala ʻe Teivi ʻi Fiddler on the Roof: fekauʻaki mo e ngaahi ʻahiʻahi ko ʻení: “Kapau ʻoku fakamalaʻia hono maʻu e koloá, “ʻofa ke taaʻi au ʻe he [ʻOtuá]. Pea ʻoua naʻá ku toe moʻui.”1
Ka ʻe fakatupu lotosiʻi, fakatuʻutāmaki mo faingataʻa ange hono lavaʻi e ngaahi ʻahiʻahi ko ʻeni kimuí ʻi he ʻahiʻahi kimuʻá. He ʻikai ke fakatupulaki mo fakapapauʻi hotau tuʻunga fakaākongá mei he faʻahinga faingataʻa ʻoku tau aʻusiá ka ko e anga ʻo ʻetau ikunaʻi kinautolú. Ne akoʻi kitautolu ʻe Palesiteni Henelī B. ʻAealingi: “Ko ia, ko e sivi lahi taha ʻo e moʻuí ko hono vakaiʻi pe te tau tokanga mo talangofua ki he ngaahi fekau ʻa e ʻOtuá ʻi he lotolotonga ʻo e ngaahi faingataʻa ʻo e moʻuí. ʻOku ʻikai ko hono matuʻuaki ʻo e ngaahi ʻahiʻahí, ka ko e fili ʻo e totonú ʻi he lotolotonga ʻenau taulōfuʻú. Pea ko e meʻa fakamamahi ʻo e moʻuí ko e ʻikai lavaʻi ʻa e sivi ko iá, pea ʻikai ai ke tau feʻunga ke foki ʻi he lāngilangi ki hotau ʻapi fakalangí.” (“Mateuteu Fakalaumālié: Kamata Kei Taimi Pea ʻOua ʻe Feliliuaki,” Liahona, Nov. 2005, 38).
Ko ha kui tangata au ʻoku ou laukau ʻaki hoku makapuna ʻe toko 23. ʻOku ou ofo maʻu pē he mahino ʻoku nau maʻu ʻi heʻenau kei īkí mo kei siʻi honau taʻú, ki he ngaahi moʻoni taʻengatá. ʻI heʻeku teuteu e leá ni, naʻá ku kole ke nau fai mai ha kiʻi fakamatala nounou ki hono ʻuhinga kiate kinautolu ʻo e ākongá pe ko e tokotaha ʻoku muimui kia Sīsū Kalaisí. Ne u maʻu ha ngaahi tali fakaʻofoʻofa meiate kinautolu kotoa. Ka ʻoku ou fie vahevahe mo kimoutolu e tali ko ʻeni ne u maʻu meia Penisimani ʻoku taʻu valu: “ʻOku ʻuhinga e ākonga ʻa Sīsū Kalaisí ko e tā sīpinga. ʻOku ʻuhinga ia ke hoko ko ha faifekau mo teuteu ke hoko ko ha faifekau. ʻOku ʻuhinga ia ki hono tokoniʻi e niʻihi kehé. ʻOku ʻuhinga ia ki hoʻo lau e folofolá mo fai hoʻo lotú. ʻOku ʻuhinga ia ki hoʻo tauhi e ʻaho Sāpaté ke māʻoniʻoní. ʻOku ʻuhinga ia ki hoʻo fakafanongo ki he ueʻi ʻa e Laumālie Māʻoniʻoní. ʻOku ʻuhinga ia ke ʻalu ki he lotú mo e temipalé.”
ʻOku ou tui tatau mo Penisimani. ʻOku ʻuhinga e tuʻunga fakaākongá ki he meʻa ʻoku tau faí mo e tuʻunga te tau aʻu ki aí. ʻI heʻetau talangofua ki Heʻene ngaahi fekaú mo tokoni ki hotau kāingá, ʻoku tau hoko ai ko e kau ākonga lelei ange ʻa Sīsū Kalaisi. ʻOku hanga ʻe he talangofuá mo e fakaongoongo ki Hono finangaló ʻo ʻomi e takaua ʻa e Laumālie Māʻoniʻoní, fakataha mo e ngaahi tāpuaki ʻo e melinó, fiefiá, mo e ongoʻi malu ʻoku haʻu fakataha maʻu pē mo e mēmipa hono tolu ko ʻeni ʻo e Toluʻi ʻOtuá. Pea he ʻikai ke toe maʻu kinautolu ʻi ha founga kehe. Ko hono moʻoní, ʻe tokoni e tukulolo kakato kiate Iá ke tau hoko ai ʻo hangē ko hotau Fakamoʻuí. Ko e taumuʻa mo e fakaʻamu taupotú ia ke hoko ʻo hangē ko Iá pea taha mo Ia—he ko e ʻuhinga totonu ia ʻo e tuʻunga fakaākonga moʻoní.
Ko e tuʻunga fakaʻākongá ē ne u sio ai ʻi he Temipale Kolonia Hualasí mo e ngaahi ngoue ofi maí ʻi hono toe fakapapauʻi ʻe he kāinga ʻo e Siasí ʻenau tukupā ki he ʻOtuá mo e niʻihi kehé neongo e ngaahi faingataʻa ne tōtuʻá.
ʻOku ou fakamoʻoni te tau hoko ko ʻEne kau ākonga moʻoni, ʻi heʻetau talangofua ki Heʻene ngaahi fekaú, tokoniʻi e niʻihi kehé, mo tuku hotau lotó kae fai Hono finangaló. Ko ʻeku fakamoʻoní ia ʻi he huafa ʻo Sīsū Kalaisí, ʻēmeni.

Ne u tupu hake ʻi Lekisipeeki ʻi ‘Aitahō, ʻo tākiekina mo akoʻi au ʻe ha fāmili, kaungāmeʻa, kau faiako, mo ha kau taki lelei. ʻOku ʻi ai ha ngaahi aʻusia makehe ʻi heʻetau moʻuí ʻoku ongo moʻoni ki hotau lotó ʻo ne takiekina ʻetau moʻuí ke taʻengata. Ne hoko ha meʻa pehē ʻi heʻeku kei talavoú. Ne liliu ʻe he meʻá ni ʻeku moʻuí.

					Ne u mālohi maʻu pē he Siasí pea fakalakalaka hake ʻo maʻu e Lakanga Taulaʻeiki Faka-ʻĒloné. Ne kole mai ʻeku faiako ko Misa Sēkopé he Lakanga Taulaʻeiki Faka-ʻĒloné ke u tohi ʻi ha kaati e meʻa ne u fakakaukau ki ai he sākalamēnití. Ne u toʻo mai ʻeku kātí ʻo kamata ke tohi. Ne u ʻuluaki hiki he lisí e vaʻinga pasiketipolo ne mau mālohi ai he pō kimuʻá. Pea mo ha teiti hili ʻa e vaʻingá, pea hokohoko pehē atu ai pē. Ne ʻikai kau he meʻa mahuʻinga he lisí e huafa ʻo Sīsū Kalaisí.

					Naʻe fakafonu e kātí he Sāpate kotoa pē. Kuo ʻi ai ʻeni ha ʻuhinga foʻou, lahi mo fakalaumālie ʻo e sākalamēnití mo e houalotu sākalamēnití ki he talavou ʻokú ne maʻu e Lakanga Taulaʻeiki Faka-ʻĒloné. Ne u hanganaki fiefia maʻu pē ki he ngaahi ʻaho Sāpaté mo e faingamālie ke maʻu e sākalamēnití, he naʻá ku liliu ʻi he mahino kiate au e Fakalelei ʻa e Fakamoʻuí. ʻI heʻeku maʻu e sākalamēnití he ʻaho Sāpate kotoa pē ʻo aʻu mai ki he ʻaho ní, ʻoku ou sio ki heʻeku kātí ʻo toe vakaiʻi ʻeku lisí. ʻI he taimí ni ʻoku muʻomuʻa maʻu pē ʻi heʻeku lisí e Fakamoʻui e faʻahinga ʻo e tangatá.

				
ʻOku tau lau ʻi he Fuakava Foʻoú ki he taimi ne fakataha ai e Fakamoʻuí mo ʻEne kau ʻAposetoló ʻi ha loki ʻi ʻolunga ki he Kātoanga ʻo e Lakaatú.
“Pea toʻo ʻe ia ʻa e maá, ʻo ne fakafetaʻi, ʻo pakipaki ia, ʻo ne ʻatu kiate kinautolu, ʻo pehē, Ko hoku sinó ʻeni, ʻa ia kuo foaki koeʻuhí ko kimoutolu; fai ʻeni ʻi he fakamanatu kiate au. 
“Pea hili ʻa e ʻohomohé naʻe toʻo foki ʻe ia ʻa e ipú, ʻo pehē, Ko e ipú ni ko e fuakava foʻou ʻi hoku totó, ʻa ia ʻoku lilingi koeʻuhí ko kimoutolu.”1
Ne toe fakahoko ʻe Sīsū e ouau ʻo e sākalamēnití ʻi Heʻene ʻaʻahi ki he kau Nīfaí.2 Kuó u ʻiloʻi e mahuʻinga ʻo e ongo meʻá ni.
Naʻe pehē ʻe Palesiteni Tēvita O. Makei, “ʻOku ongo mālohi kiate au ke fakamamafaʻi e meʻa ne vaheʻi ʻe he ʻEikí ko e fakatahaʻanga mahuʻinga taha ʻa e Siasí ʻa ia ko e houalotu sākalamēnití.”3 Kapau te tau mateuteu lelei ki he sākalamēnití, te tau lava ʻo liliu ʻetau moʻuí. Tuku ke u fokotuʻu atu ha tefitoʻi moʻoni ʻe nima te ne lava ke tāpuekina ʻetau moʻuí ʻi heʻetau moʻui taau ʻo maʻu e sākalamēnití.
1. Maʻu ha Loto Houngaʻia ʻi he Fakalelei ʻa Sīsū Kalaisí
Ko e ʻuluaki tefitoʻi moʻoní ko hono maʻu ha loto houngaʻia ki he Tamai Hēvaní ʻi he Fakalelei ʻa Hono ʻAló he lolotonga ʻo e sākalamēnití. ʻOku fakamatalaʻi atu ʻe he talanoá ni hono tufa ʻo e sākalamēnití:

						“Naʻe toki fuʻu mahuʻinga mālie kiate au e sākalamēnití he Sāpate ne fakanofo ai au ko ha tīkoní. Ne u fuofua tufa e sākalamēnití he hoʻatā ko iá. Ne fakatokanga mai kiate au ha taha ʻo e kau tīkoní kimuʻa he lotú ʻo pehē mai, ‘Tokanga kia Misa Simiki. Kuo pau ke ke fakaʻaaki ia!’ Kuo aʻu ʻeni ki he taimi ke u tufa ai e sākalamēnití. Ne ʻikai ha palopalema ʻi hono tufa e sākalamēnití ki he ʻuluaki ʻotu ʻe onó. Ne toʻo ʻe he fānaú mo e kakai lalahí e maá ʻo ʻikai ha toe fakakaukau pe ha palopalema. Ne u aʻu atu ki he ʻotu hono fitú, ko e ʻotu ia ʻoku tangutu maʻu pē ai ʻa Misa Simikí. Naʻá ku ʻohovale. Naʻe ʻikai ke ne mohe ka naʻe ʻāʻā lelei pē. Naʻe hangē naʻe mohu fakakaukau mo ʻapasiá ʻi heʻene toʻo e maá, ʻo kehe ia mei he niʻihi kehé.

						“Hili ha ngaahi miniti siʻi mei ai ne u ʻalu atu mo e vaí ki he ʻotu hono fitú. Ne moʻoni e meʻa ne talamai ʻe hoku kaungāmeʻá. Ne punou e ʻulu ʻo Misa Simikí ko e tangata Siamané pea kuikui hono fofongá. Ne mahino ʻokú ne mohe maʻu. Ko e hā te u fai pe lea ʻakí? Ne u sio ki hono laʻé, kuo mingimingi mo petepete he ngāué mo faingataʻaʻia ʻi ha ngahi taʻu lahi. Naʻá ne kau kei siʻi ki he Siasí pea lahi e fakatanga naʻá ne foua ʻi hono kiʻi kolo ʻi Siamané. Ne u fanongo tuʻo lahi he talanoá ni ʻi he houalotu fakamoʻoní. Ne u fakakaukau ke tātaaʻi hono umá ke ne ʻā. ʻI heʻeku kamata ke fai iá, ne ngaungaue māmālie hake hono ʻulú. Ne u sio ki he tafe ʻa e loʻimatá ʻi hono kouʻahé pea ne u ongoʻi ʻe ʻofa mo e fiefia ʻi heʻeku sio ki hono fofongá. Naʻá ne ala fakalongolongo ʻo toʻo e vaí. Neongo ne u kei taʻu hongofulu mā ua, ka ʻoku ou kei manatuʻi lelei e ongo ne u maʻu ʻi heʻeku sio ki hono maʻu ʻe he tangataʻeiki toulekeleká ni e sākalamēnití. Ne u ʻiloʻi taʻe toe veiveiua naʻá ne ongoʻi ha meʻa ʻi he sākalamēnití ne teʻeki ke u ongoʻi kimuʻa. Ne u fakapapauʻi he taimi ko iá ʻeku loto ke maʻu e ongo ko iá.”4

					
Ne fetuʻutaki ʻa Misa Simiki mo langi, pea fetuʻutaki mai ʻa langi kiate ia.

II. Manatuʻi ʻOku Tau Fakafoʻou e Ngaahi Fuakava ʻo e Papitaisó
Ko e tefitoʻi moʻoni hono uá ke manatuʻi ʻoku fakafoʻou ʻetau fuakava ʻo e papitaisó ʻi heʻetau maʻu e sākalamēnití. ʻOku kau ʻi he ngaahi palōmesi ʻoku tau faí, e meʻa ko ia ne tohi ʻi he folofolá:
“Hū ki he loto ʻā sipi ʻo e ʻOtuá, pea ui ʻa kimoutolu ko hono kakai, . . . ke fefuaʻaki ʻa hoʻomou ngaahi kavengá, . . . ke tangi fakataha mo kinautolu ʻoku tangí . . . , pea tuʻu ko e kau fakamoʻoni ʻo e ʻOtuá.”5
“Ō mai mo e loto-mafesifesi mo e laumālie fakatomala, . . . loto-fiemālie ke toʻo kiate kinautolu ʻa e huafa ʻo Sīsū Kalaisí, kuo fakapapau honau lotó ke tauhi kiate ia ʻo aʻu ki he ngataʻangá,”6 pea manatu maʻu ai pē kiate Ia mo tauhi ʻEne ngaahi fekaú.7
ʻOku fakamanatu mai ʻe he lotu ʻo e sākalamēnití e ngaahi fuakavá ni. ʻI heʻetau maʻu e sākalamēnití, ʻoku tau fakafoʻou ai ʻetau tukupā ke tauhi e ngaahi fuakavá ni. ʻOku ou tui ʻoku lelei ke maʻuloto ʻe hotau ʻatamaí mo e lotó e lotu ʻo e sākalamēnití. ʻE tokoni ʻeni ke tau nofotaha ʻi hono fakafoʻou ʻetau ngaahi fuakava ʻo e papitaisó. ʻOku tatau ai pē pe naʻa tau taʻu 8 pe 80 ʻi he taimi ne papitaiso ai kitautolú, ʻoku ou fakaʻamu he ʻikai ke teitei ngalo ʻiate kitautolu e ʻaho ko iá mo e ngaahi fuakava ne tau faí.

III. Te Tau Lava ʻo Ongoʻi Hono Fakamolemoleʻi ʻEtau Ngaahi Angahalá Lolotonga e Sākalamēnití
Ko hono tolú, ʻoku lava ke tau ongoʻi hono fakamolemoleʻi ʻetau ngaahi angahalá he lolotonga e sākalamēnití. Kapau ne tau tuku ha taimi kimuʻa he houalotu sākalamēnití ke fakatomalaʻi ai ʻetau angahalá, te tau mavahe atu mei he houalotu sākalamēnití ʻoku tau ongoʻi maʻa mo taʻe-ha-mele. Naʻe pehē ʻe Palesiteni Poiti K. Peeka: “ʻOku fakafoʻou ʻe he sākalamēnití e ngāue ki he fakamolemolé. Ko e ʻaho Sāpate kotoa pē ʻoku fai ai e sākalamēnití, ko ha kātoanga ia ke fakafoʻou ai e ngāue ki he fakamolemolé. . . . ʻOku ngaohi koe ke ke maʻa he Sāpate kotoa pē, koeʻuhí ʻi he hoko mai ʻa e maté, ʻe maʻa pē ho laumālié.”8 ʻE lava ke tau ongoʻi tatau mo e kakai ʻo e Tuʻi ko Penisimaní ʻi heʻetau maʻu e sākalamēnití ʻoku tau tāú, ʻa ia, “naʻa nau fonu ʻi he fiefia, hili ʻenau maʻu ha fakamolemole ʻo ʻenau ngaahi angahalá, mo e fiemālie ʻo e konisēnisí.”9

IV. Te Tau Lava ʻo Maʻu ha Tataki Fakalaumālie ki Hono Fakaleleiʻi ʻEtau Ngaahi Palopalemá
Ko e tefitoʻi moʻoni hono faá ko e lava ke tau maʻu ha tataki fakalaumālie ki hono fakaleleiʻi ʻetau ngaahi palopalemá he lolotonga e sākalamēnití. ʻI heʻeku palesiteni fakamisiona ʻi Poliviá, ne u maʻu mo hoku uaifi ko Meleʻaná ha tāpuaki ke kau ki ha seminā ʻa e kau palesiteni fakamisioná ne ʻi ai ʻa Palesiteni Henelī B. ʻAealingi. Naʻá ne akoʻi ʻi he fakataha ko iá e founga mahuʻinga ʻe tolu ʻo e teuteu ke maʻu ha meʻa lelei mei ha fakatahá. ʻOku totonu ke tau haʻu mo ʻetau palopalemá, ʻo loto-fakatōkilalo hangē ko e fānaú ʻo mateuteu ke ako, mo e holi ke tokoniʻi e fānau ʻa e ʻOtuá.
‘E lava ke tāpuekina kitautolu ʻi heʻetau haʻu mo e loto fakatōkilalo ki he houalotu sākalamēnití, ke tau ʻilo e meʻa ke fai ʻo fakaleleiʻi ai ʻetau ngaahi palopalema fakaʻahó. Kuo pau ke tau haʻu mateuteu, loto ke fanongo, pea maʻu mo e tokangá. ʻOku tau lau ʻi he folofolá, “Kae, vakai, ʻoku ou pehē kiate koe, kuo pau ke ke fakakaukauʻi ia ʻi ho ʻatamaí; pea kuo pau ke ke toki fehuʻi mai kiate au pe ʻoku totonu ia, pea kapau ʻoku totonu ia te u ngaohi ke māfana ʻa ho lotó ʻi loto; ko ia, te ke ongoʻi ʻoku totonu ia.”10 Te tau lava ʻo ʻilo e meʻa ʻoku totonu ke tau fai ki hono fakaleleiʻi ʻetau palopalemá.

V. ʻE Tokoni Hono Maʻu Moʻui Taau e Sākalamēnití ke Tau Fonu he Laumālie Māʻoniʻoní
Ko e tefitoʻi tui hono nimá, ʻe tokoni hono maʻu moʻui taau e sākalamēnití ke tau fonu he Laumālie Māʻoniʻoní. Naʻe folofola ʻa Sīsū ʻi hono fai e sākalamēnití lolotonga ʻEne ʻaʻahi ki he kau Nīfaí ʻo pehē, “Ko ia ʻokú ne kai ʻa e maá ni ʻokú ne kai ʻi hoku sinó ki hono laumālié; pea ko ia ia ʻokú ne inu ʻi he uainé ni, ʻokú ne inu ʻi hoku totó ki hono laumālié; pea ʻe ʻikai fiekaia pe fieinua hono laumālié ʻo taʻengata, ka ʻe mākona pē ia.”11 Naʻe fai e talaʻofa kiate kinautolu kapau te nau fiekaia mo fieinua ki he māʻoniʻoní, te nau fonu ʻi he Laumālie Māʻoniʻoní. Naʻe toe fai mai ha talaʻofa ʻi he lotu ʻo e sākalamēnití kapau te tau tauhi ʻetau ngaahi fuakavá, te tau maʻu maʻu pē Hono Laumālié.12
Naʻe pehē ʻe ʻEletā Melevini J. Pālati: “ʻOku ou fakamoʻoni ʻoku ʻi ai ha laumālie ʻi hono tāpuakiʻi ʻo e sākalamēnití, ʻokú ne fakamāfanaʻi kakato e laumālié; te ke ongoʻi kuo fakamoʻui e laumālie ne laveá, pea kuo toʻo atu e kavengá. ʻOku hoko mai e fiemālié mo e fiefiá ki he laumālie ko ia ʻoku moʻui taau mo loto moʻoni ke ne maʻu e meʻakai fakalaumālie ko ʻení.”13

ʻE tāpuekina kitautolu ʻi heʻetau ongoʻi houngaʻia ʻi he Fakalelei ʻa Sīsū Kalaisí, fakafoʻou ʻetau ngaahi fuakava ʻo e papitaisó, ongoʻi e fakamolemolé, mo maʻu e tataki fakalaumālie mei he Laumālie Māʻoniʻoní ʻi heʻetau maʻu e sākalamēnití he uike takitaha. Kapau ko e uho ʻo ʻetau lotú e sākalamēnití, pea ʻe maʻu maʻu pē ha houalotu sākalamēniti fakafiefia. ʻOku ou houngaʻia ʻi he Fakalelei ʻa Sīsū Kalaisí. ʻOku ou ʻilo ʻokú Ne moʻui. ʻI he huafa ʻo Sīsū Kalaisí, ʻēmeni.

ʻOku fakataumuʻa ʻeku pōpoakí ki he fekauʻaki ʻa hono maʻu ʻo ha fakamoʻoni ko Sīsū ʻa e Kalaisí mo e ului kiate Ia mo ʻEne ongoongoleleí. ʻOku tau anga ʻaki hono fakamavahevahe pē ongo foʻi lea ko e fakamoʻoní mo e uluí. Ka te tau maʻu ha mahino mahuʻinga mo ha ʻilo fakalaumālie pau ange ʻi haʻatau fakakaukauʻi fakataha e ongo tefito mahuʻingá ni.
ʻOku ou lotua ke fakahinohino mo fakamāmaʻi kitautolu takitaha ʻe he Laumālie Māʻoniʻoní.
Ka ʻOku Pehē ʻe Kimoutolu Ko Hai Au?
ʻE lava ke tau ako lahi ange kau ki he fakamoʻoní mo e uluí mei he ngāue fakafaifekau ʻa e ʻAposetolo ko Pitá.
ʻI he hoko mai ʻa Sīsū ki he matāfanga ʻo Sesalia ʻi Filipaí, naʻá Ne fai ki Heʻene kau ākongá e fehuʻi ongó ni: “Ka ʻoku pehē ʻe kimoutolu ko hai au?”
Ne tali fakahangatonu ange ʻe Pita:
“Ko Koe ko e Kalaisí, ko e ʻAlo ʻo e ʻOtua moʻuí.
“Pea lea ʻa Sīsū ʻo pehē ange kiate ia, Saimone Pasona, ʻokú ke monūʻia: he naʻe ʻikai fakahā ia kiate koe ʻe he kakanó mo e totó, ka ko ʻeku Tamai ʻoku ʻi he langí” (Mātiu 16:15–17).
ʻOku fakahā ʻe he sīpinga ʻo e tali ʻa Pitá mo e fakahinohino ʻa e Fakamoʻuí ko e fakamoʻoní ko ha ʻiloʻi fakatāutaha ia ʻo e moʻoni fakalaumālie ʻoku maʻu ʻi he fakahaá. Ko e fakamoʻoní ko ha meʻafoaki mei he ʻOtuá pea ʻoku lava ke maʻu ʻe Heʻene fānaú kotoa. ʻE lava ke maʻu ha fakamoʻoni ʻe ha taha ʻoku fekumi fakamātoato ki he moʻoní ʻaki haʻane ngāue ʻaki e “kihiʻi konga siʻi ʻo e tui” kia Sīsū Kalaisí ʻa ia ʻoku fie maʻu ke “ʻahiʻahiʻí” (ʻAlamā 32:27) pea “ʻahiʻahiʻi ʻa e ivi ʻo e folofolá” (ʻAlamā 31:5), mo talangofua “ki he ngaahi fakahinohino ʻa e Laumālie Māʻoniʻoní” (Mōsaia 3:19), pea ke nau ʻā hake ki he ʻOtuá (vakai, ʻAlamā 5:7). ʻOku ʻomi ʻe he fakamoʻoní ʻa e ngaahi meʻa lahi ange ʻe ʻekea meiate kitá pea ʻoku maʻu ai ʻa e taumuʻá, ʻilo fakapapaú, mo e fiefiá.
ʻOku fie maʻu ʻa e kole, kumi, mo e tukituki (vakai, Mātiu 7:7; 3 Nīfai 14:7) ʻaki ʻa e loto fakamātoato mo e tui moʻoni ki he Fakamoʻuí (vakai, Molonai 10:4) ʻi he fekumi mo hono maʻu ʻo ha fakamoʻoni ki he moʻoni fakalaumālié. Ko e ngaahi tefitoʻi meʻa mahuʻinga ʻo ha fakamoʻoní ko e ʻiloʻi ʻoku moʻui e Tamai Hēvaní pea ʻokú Ne ʻofa ʻiate kitautolu, ko Sīsū Kalaisi ʻa hotau Fakamoʻuí, pea kuo toe fakafoki mai e kakato ʻo e ongoongoleleí ki māmani he ngaahi ʻaho kimui ní.

ʻO ka Ke Ka Toe Liliu
Naʻe folofola e Fakamoʻuí kia Pita ʻi Heʻene akonaki ki Heʻene kau ākongá ʻi he ʻOhomohe Fakaʻosí,
“Saimone, Saimone, vakai, ʻoku holi ʻa Sētane . . . ke fakatangaʻi ʻa kimoutolu ʻo hangē ko e uité:
“Ka kuó u hūfia koe, ke ʻoua naʻa mate hoʻo tuí: pea ʻo ka ke ka toe liliu, ke ke tokoni [ki ho] kāingá” (Luke 22:31–32).
ʻOku mālie he naʻe talanoa mo ʻaʻeva e ʻAposetolo maʻongoʻongá ni mo e ʻEikí, mamata he ngaahi mana lahi, pea ʻi ai ʻene fakamoʻoni mālohi ki he faka-ʻOtua ʻo e Fakamoʻuí. Ka naʻa mo Pita, naʻá ne fie maʻu ha fakahinohino lahi ange meia Sīsū kau ki he mālohi fakaului mo fakamaʻa ʻo e Laumālie Māʻoniʻoní mo hono fatongia ke ngāue faivelengá.
ʻOku fie maʻu ʻe he tefitoʻi natula ʻo e ongoongolelei ʻa Sīsū Kalaisí ha liliu mahuʻinga mo fakaʻaufuli ʻi hotau ʻulungāngá ʻa ia naʻe malava ke fakahoko ʻi he Fakalelei ʻa e Fakamoʻuí. ʻOku ʻomi ʻe he ului moʻoní ha liliu ʻi he tui, loto, mo e moʻui ʻa ha taha ke ne tali pea fai ki he finangalo ʻo e ʻOtuá (vakai, Ngāue 3:19; 3 Nīfai 9:20) pea kau ai ha tukupā ʻi heʻene ʻiloʻi lelei ke hoko ko ha ākonga ʻa Kalaisí.
Ko e uluí ko ha tupulaki, fakaloloto, mo hano fakalahi ia ʻo e tefitoʻi faʻunga ʻo e fakamoʻoní. Ko e ola ia ʻo e fakahā mei he ʻOtuá, fakataha mo e fakatomala, talangofua, mo e faivelenga fakafoʻituituí. ʻE lava ke ului ha taha ʻoku fekumi fakamātoato ki he moʻoní ʻaki haʻane aʻusia ʻa e fuʻu liliu lahi ʻo e lotó mo fanauʻi fakalaumālie ʻi he ʻOtuá (vakai, ʻAlamā 5:12–14). ʻI heʻetau talagofua ki he ngaahi ouau mo e ngaahi fuakava ʻo e fakamoʻuí mo e hakeakiʻí (vakai, T&F 20:25), “vivili atu ki muʻa ʻi he tui mālohi kia Kalaisi” (2 Nīfai 31:20), pea kātaki ʻi he tui ki he ngataʻangá (vakai, T&F 14:7), ʻoku tau hoko ai ko ha kakai foʻou ʻia Kalaisi (vakai, 2 Kolinitō 5:17). Ko e uluí ko ʻete foaki ʻete moʻuí, ʻofá, mo e mateakí ki he ʻOtuá ko haʻatau houngaʻia ʻi he meʻaʻofa ʻo e fakamoʻoní.

Ngaahi Sīpinga ʻo e Uluí mei he Tohi ʻa Molomoná
ʻOku fonu e Tohi ʻa Molomoná ʻi he ngaahi fakamatala fakalaumālie ki he uluí. Naʻe pehē ʻe ʻAmalekai, ko e hako ʻo Sēkopé: “ʻOku ou loto ke mou haʻu kia Kalaisi, ʻa ia ko e Tokotaha Māʻoniʻoni ʻo ʻIsilelí, pea kau ʻi heʻene fakamoʻuí, pea mo e mālohi ʻo ʻene huhuʻí. ʻIo, haʻu kiate ia, pea ʻoatu homou laumālié kotoa ko ha feilaulau kiate ia” (ʻAmenai 1:26).
ʻOku mahuʻinga pea fie maʻu ke ʻiloʻi ʻi he mālohi ʻo e Laumālie Māʻoniʻoní, ko Sīsū ʻa e Kalaisí. Ka ʻoku fie maʻu ha meʻa lahi ange ʻi hono ʻiloʻi peé, ki he haʻu fakamātoato kiate Ia pea foaki hotau laumālié kotoa ko ha feilaulau. ʻOku fie maʻu ki he uluí ʻa hotau lotó, iví, ʻatamaí mo e mālohí kotoa (vakai, T&F 4:2).
Naʻe tali ʻe he kakai ʻo e Tuʻi ko Penisimaní ʻene akonakí ʻaki ʻenau kaila, “ʻIo, ʻoku mau tui ki he ngaahi folofola kotoa pē kuó ke folofola ʻaki kiate kimautolú; pea ʻoku mau ʻiloʻi foki ʻa hono paú mo hono moʻoní, koeʻuhí ko e Laumālie ʻo e ʻEiki Māfimafí, ʻa ia kuo fakatupu ha fuʻu liliu lahi ʻi loto ʻiate kimautolu pe ʻi homau lotó, ʻo ʻikai ai te mau toe maʻu ha holi ke faikovi, ka ke failelei maʻu ai pē” (Mōsaia 5:2). Naʻe hanga ʻe heʻenau tali e folofolá, maʻu ha fakamoʻoni ki honau moʻoní, mo ʻenau tui kia Kalaisí ʻo fakatupu ha fuʻu liliu lahi ʻi honau lotó mo nau fakapapau te nau fakalakalaka pea hoko ʻo lelei ange.
ʻOku fakamatalaʻi e kau Leimana ne uluí ʻi he tohi ʻa Hilamaní “ʻoku nau ʻaʻeva ʻi he hala ʻo honau fatongiá, pea ʻoku nau ʻaʻeva fakaʻehiʻehi ʻi he ʻao ʻo e ʻOtuá, pea ʻoku nau tokanga ke tauhi ʻene ngaahi fekaú mo ʻene ngaahi tuʻutuʻuní mo ʻene ngaahi fakamāú. . . .
“. . . Pea ʻoku nau ngāue tūkuingata taʻetuku ke nau fakatafoki hono toe ʻo honau kāingá ki he ʻiloʻi ʻo e moʻoní” (Hilamani 15:5–6).
Hangē ko ia ʻoku fakamamafaʻi ʻi he ngaahi sīpingá ni, ko e ngaahi tefitoʻi ʻulungaanga ʻoku fekauʻaki mo e uluí, ko hono maʻu ko ia ha liliu lahi ʻi hotau lotó, loto ke failelei maʻu ai pē, fakahoko hotau fatongiá, ʻaʻeva fakaʻehiʻehi ʻi he ʻao ʻo e ʻOtuá, tauhi e ngaahi fekaú, pea ngāue tūkuingata taʻetuku. ʻOku mahino naʻe mateakiʻi kakato ʻe he niʻihi faivelengá ni ʻa e ʻEikí mo ʻEne ngaahi akonakí.

Ko e Uluí
Ki he tokolahi ʻo kitautolu, ko e uluí ko ha founga ngāue ʻoku hokohoko kae ʻikai ko ha meʻa ʻoku toki hoko tā tuʻo taha tupu mei ha faʻahinga meʻa mālohi pe fakaholomamata ʻoku tau aʻusia. ʻOku hoko māmālie pē pea ʻikai faʻa fakatokangaʻi ʻetau ngaahi taumuʻá, ngaahi fakakaukaú, mo ʻetau ngaahi ngāué ʻi he ʻotu lea ki he ʻotu lea pea ʻi he akonaki ki he akonaki, ʻo tatau mo e finangalo ʻo e ʻOtuá. ʻOku fakatou fie maʻu ʻa e vilitakí mo e faʻa kātakí kae hoko ʻa e ului ki he ʻEikí.
Naʻe fakahā ʻe Samuela ko e tangata Leimaná, ha tefitoʻi ʻelemēniti ʻe 5 ʻo ʻete ului ki he ʻEikí: (1) tui ki he ngaahi akonaki mo e ngaahi kikite ʻa e kau palōfita māʻoniʻoní ʻo hangē ko ʻene hā ʻi he folofolá, (2) tui ki he ʻEiki ko Sīsū Kalaisí, (3) fakatomala, (4) aʻusia ha fuʻu liliu lahi ʻi he lotó, mo e (5) “tuʻu maʻu mo tuʻu ʻaliʻaliaki ʻi he tuí” (vakai, Hilamani 15:7–8). Ko e sīpinga ʻeni ʻoku fakatau ki he uluí.

Fakamoʻoní mo e Uluí
Ko e fakamoʻoní ko e kamataʻanga ia mo e fie maʻu ʻuluaki ki he uluí. Ko e fakamoʻoní ko ha kamataʻanga ia; ʻoku ʻikai ko ha ikuʻanga. Ko e fakamoʻoni mālohí ko ha makatuʻunga ia ʻoku langa ai ʻa e uluí.
ʻOku ʻikai feʻunga pea ʻe ʻikai feʻunga ʻataʻatā pē ʻa e fakamoʻoní ke maluʻi kitautolu ʻi he ngaahi faingataʻa mo e ngaahi kovi ʻoku tau moʻui ai ʻi he ngaahi ʻaho kimui ní. ʻOku mahuʻinga mo fie maʻu e fakamoʻoní ka ʻoku ʻikai feʻunga ia ke ʻomi e mālohi mo e maluʻi fakalaumālie ʻoku tau fie maʻú. Kuo vaivai fakalaumālie ha kāingalotu ʻe niʻihi ʻo nau mavahe mei he Siasí. Ne ʻikai feʻunga ʻenau ʻilo mo e tukupā fakalaumālié mo e ngaahi faingataʻa ne nau fehangahangai mo iá.
ʻOku hā ha lēsoni mahuʻinga kau ki he fehokotaki ʻa e fakamoʻoní mo e uluí ʻi he ngāue fakafaifekau ʻa e ngaahi foha ʻo Mōsaiá.
“Ko kinautolu kotoa naʻe fakamahino ki ai ʻa e ʻilo ki he moʻoní, ʻi he malanga ʻa ʻĀmoni mo hono kāingá, ʻo fakatatau ki he laumālie ʻo e fakahaá mo e kikité, pea mo e mālohi ʻo e ʻOtuá ʻo fakahoko ai ha ngaaahi mana ʻiate kinautolú—ʻio, . . . hangē ʻoku moʻui ʻa e ʻEikí, ko e tokolahi ʻo e kau Leimana naʻe tui ki heʻenau malangá, pea nau ului ki he ʻEikí, naʻe ʻikai ke nau toe hē.
“He naʻa nau hoko ko ha kakai māʻoniʻoni; naʻa nau tuku hifo ʻa e ngaahi mahafu naʻa nau angatuʻu akí, ʻo ʻikai te nau toe tauʻi ʻa e ʻOtuá. . . .
“Ko ʻeni, ko e faʻahinga ʻeni ʻa ia naʻa nau ului ki he ʻEikí” (ʻAlamā 23:6–8).
ʻOku fakamatalaʻi ʻe he ngaahi vēsí ni ha meʻa mahuʻinga ʻe ua: (1) ko hono ʻiloʻi ʻo e moʻoní, ʻa ia ʻe ala fakaʻuhingaʻi pē ko ha fakamoʻoní, mo e (2) ko e ului ki he ʻEikí, ʻa ia ko ʻene mahino kiate aú ko e ului ki he Fakamoʻuí mo ʻEne ongoongoleleí. Ko ia, ʻoku ʻomi ʻe hono fakatahaʻi lelei ʻo e fakamoʻoní mo e ului ki he ʻEikí ʻa e tuʻu maʻu mo e tuʻu ʻaliʻaliakí pea mo ha maluʻi fakalaumālie.
Naʻe ʻikai ke nau toe hē pea nau tuku hifo “e ngaahi mahafu naʻa nau angatuʻu ʻakí, ʻo ʻikai te nau toe tauʻi ʻa e ʻOtuá.” ʻOku fie maʻu ha meʻa lahi ange ia ʻi he tui pē mo e ʻiló ke tuku hifo e “ngaahi mahafu ʻoku [tau tauhi ʻo] angatuʻu ʻakí” hangē ko e siokitá, hīkisiá, mo e talangataʻá. ʻOku muʻomuʻa ʻa e tuí, loto fakatōkilaló, fakatomalá, mo e fakavaivaiʻi kitautolú, ʻi hono siʻaki ʻo e ngaahi mahafu ʻoku tau angatuʻu ʻakí. ʻOku tau kei maʻu nai ha ngaahi mahafu ʻoku tau angatuʻu ʻaki ke ne taʻofi kitautolu mei haʻatau ului ki he ʻEikí? Kapau ʻoku ʻio, ta ʻoku fie maʻu ke tau fakatomala he taimí ni pē.
Fakatokangaʻi ange naʻe ʻikai ului e kau Leimaná ki he kau faifekau ne akoʻi kinautolú pe ki he ngaahi polokalama fakaʻofoʻofa ʻa e Siasí. Naʻe ʻikai ke nau ului ki he ʻulungaanga ʻo honau kau takí pe ke fakatolonga ha tofiʻa pe tukufakaholo fakafonua ʻenau ngaahi tamaí. Naʻa nau ului ki he ʻEikí—kiate Ia ko honau Fakamoʻuí pea ki Hono fakalangí mo ʻEne tokāteliné—pea naʻe ʻikai ke nau toe hē.
Ko e fakamoʻoní ko hano ʻiloʻi fakalaumālie ia ʻo e moʻoni naʻe maʻu ʻi he mālohi ʻo e Laumālie Māʻoniʻoní. Ko e ului hokohokó ko hono mateakiʻi maʻu pē ʻo e moʻoni kuo fakahā mai ʻo tau maʻú—ʻaki ha loto pea mo ha ngaahi taumuʻa māʻoniʻoni. Ko e uho ʻo ha fakamoʻoni ko hono ʻiloʻi ʻoku moʻoni ʻa e ongoongoleleí. Ko e uho ʻo e uluí ʻa e tauhi moʻoni maʻu pē ki he ongoongoleleí. ʻOku totonu ke tau ʻiloʻi ʻoku moʻoni ʻa e ongoongoleleí pea tau tauhi moʻoni ki he ongoongoleleí.

Fakamoʻoní, Uluí, mo e Talanoa Fakatātā ʻo e Kau Tāupoʻou ʻe Toko Hongofulú
ʻOku ou fie fakaʻaongaʻi he taimí ni ha taha ʻo hono ngaahi fakaʻuhingaʻi ʻo e talanoa fakatātā ʻo e kau tāupoʻou ʻe toko hongofulú ke fakamamafaʻi ʻaki e fekauʻaki ʻa e fakamoʻoní mo e uluí. Naʻe ʻave ʻe ha kau tāupoʻou ʻe toko hongofulu, ʻa ia ko e toko nima naʻe poto kae vale honau toko nima, ʻenau ngaahi māmá ʻo ʻalu atu ke fakafetaulaki ki he tangata taʻané. Kātaki ʻo fakakaukau ki he ngaahi maama ʻa e kau tāupoʻoú ko e ngaahi maama ia ʻo e fakamoʻoní. Ne ʻave ʻe he kau tāupoʻou valé ʻenau ngaahi māmá kae ʻikai ʻave mo ha lolo. Fakakaukau ki he loló ko e lolo ia ʻo e uluí.
“Ka naʻe ʻave ʻe he potó ʻa e lolo [ʻo e uluí] ʻi heʻenau ngaahi ipú mo ʻenau ngaahi maama [ʻo e fakamoʻoní].
“Pea ʻi he tuai mai ʻa e tangata taʻané, naʻa nau tulemohe kotoa pē ʻo mohe.
“Pea tuʻuapō mālié mo ʻene pā mai ʻa e kalangá, Vakai ʻoku haʻu ʻa e tangata taʻané; mou ʻalu atu ʻo fakafetaulaki kiate ia.
“Pea toki tuʻu hake ʻa e kau taupoʻou kotoa pē ko iá, ʻo teuteu ʻenau tūhulu [ʻo e fakamoʻoní].
“Pea lea ʻa e valé ki he potó, Foaki mai maʻamautolu ʻi hoʻomou loló [ʻa e lolo ʻo e uluí]; he ʻoku teu mate ʻemau tūhulu [ʻo e fakamoʻoní].
“Ka naʻe lea ʻa e potó, ʻo pehē ange, Ka koeʻuhí naʻa siʻi ia kiate kimautolu mo kimoutolu: ka mou ʻalu kiate kinautolu ʻoku fakataú, ʻo fakatau maʻamoutolu” (Mātiu 25:4–9).
Naʻe siokita nai mo taʻe fie vahevahe e kau tāupoʻou poto ʻe toko nimá, pe naʻa nau fakahā totonu ange pē he ʻikai lava ʻo kole ke fakaʻaongaʻi ʻa e lolo ʻo e uluí? ʻE lava nai ke foaki ki ha taha kehe ʻa e mālohi fakalaumālie ʻoku maʻu tupu mei he talangofua maʻu pē ki he ngaahi fekaú? ʻE lava nai ke foaki ʻa e ʻilo naʻe maʻu ʻi hono ako mo e fakalaulauloto fakamātoato ki he folofolá, ki ha taha ʻokú ne fie maʻu? ʻE lava nai ke ʻave ʻa e melino ʻoku ʻomi ʻe he ongoongoleleí mei ha tokotaha Siasi faivelenga ki ha taha ʻokú ne aʻusia ha ʻahiʻahi pe faingataʻa lahi? Ko e tali mahino ki he ngaahi fehuʻi takitaha ko ʻení ko e ʻikai.
Hangē ko hono fakamamafaʻi totonu ʻe he kau tāupoʻou potó, kuo pau ke tau takitaha “fakatau maʻatautolu.” Naʻe ʻikai fakamatala e kau fafine ko ʻeni ne ueʻi fakalaumālié ki ha fefakatauʻaki fakapisinisi; ka ko ʻenau fakamamafaʻi hotau fatongia fakafoʻituitui ke tauhi ke kei ulo ʻetau maama ʻo e fakamoʻoní mo tauhi ha lolo feʻunga ʻo e uluí. ʻOku maʻu e lolo mahuʻingá ni ko e tulutā ki he tulutā—“ʻa e ʻotu lea ki he ʻotu lea [mo e] akonaki ki he akonaki” (2 Nīfai 28:30), ʻi he faʻa kātaki mo e vilitaki. ʻOku ʻikai ha hala tuʻusi ki ai; ʻikai lava ʻi ha teuteu fakavavevave ʻi he miniti fakaʻosí.
“Ko ia, ke mo tui faivelenga, ʻo lotu maʻu ai pē, pea teuteuʻi mo tutu hoʻomo māmá, pea ke ʻiate kimoua ʻa e lolo, koeʻuhí ke mo mateuteu ʻi he hāʻele mai ʻa e Tangata Taʻané” (T&F 33:17).

Fakamoʻoni
ʻOku ou palōmesi atu ʻi heʻene mahino kiate kitautolu ʻa e moʻoní pea tau ului ki he ʻEikí, te tau kei tuʻu maʻu pē mo tuʻu ʻaliʻaliaki pea ʻikai ʻaupito ke tau hē. Te tau fiemālie ke tuku hifo ʻetau mahafu ʻoku tau angatuʻu ʻakí. ʻE tāpuakiʻi kitautolu ʻaki ha maama ulo lahi mei heʻetau ngaahi maama ʻo e fakamoʻoní mo e lolo lahi feʻunga ʻo e uluí. Pea ʻi heʻetau takitaha ului kakato angé, te tau fakamālohia ai hotau ngaahi fāmilí, kaungāmeʻá mo kinautolu ʻoku tau feohí.

Siʻoku kāinga ʻofeina, kuo tau aʻu mai ʻeni ki he fakaʻosinga ʻo ha konifelenisi lahi fakalaumālie. Kuo fafangaʻi fakalaumālie mo fakamaama fakatāutaha au pea ʻoku ou ʻiloʻi kuo mou ongoʻi e laumālie makehe ʻo e konifelenisí ni.
ʻOku mau ʻoatu ha fakamālō loto houngaʻia kiate kinautolu kotoa pē ne kau maí. Kuo fakaʻofoʻofa hono akoʻi mo toe fakamamafaʻi e ngaahi moʻoni ʻo e ongoongoleleí. ʻI heʻetau fakatō ki hotau lotó mo ʻetau moʻuí e ngaahi pōpoaki ʻo e ongo ʻaho ʻe ua kuohilí, ʻe faitāpuekina ai kitautolu.
Hangē ko e angamahení, ʻe maʻu atu e ngaahi lea ʻo e konifelenisí ʻi he ongo makasini ko e Ensign pea mo e Liahoná. ʻOku ou poupouʻi kimoutolu ke mou toe lau e ngaahi leá pea fakalaulauloto ki hono ngaahi pōpoakí. Kuó u fakatokangaʻi ʻoku lahi ha ngaahi meʻa ʻoku tau ako mei he ngaahi malanga fakalaumālie ko ʻení he taimi ʻoku tau ako fakamātoato ange ai kinautolú.
Kuo tuku atu e konifelenisí ni, ki ha ngaahi konitinēniti pea mo e ʻōsení ki he kakai he feituʻu kotoa. Neongo ʻoku mau mamaʻo ʻaupito meiate kimoutolu, ka ʻoku mau ongoʻi homou laumālié pea ʻoku ʻoatu homau ʻofa mo e fakamālō kiate kimoutolu.
Ki hotau Kau Taki ne toki tukuange he konifelenisi ní, tuku muʻa ke u fakahaaʻi atu ha loto houngaʻia moʻoni meiate kimautolu kotoa koeʻuhí ko e taʻu lahi kuo mou ngāue līʻoa aí. ʻOku taʻefaʻalaua e niʻihi kuo faitāpuekina ʻe hoʻomou ngaahi tokoni ki he ngāue ʻa e ʻEikí.
ʻE kāinga, ne toki fakamanatu foki hoku taʻu 85 pea ʻoku ou fakafetaʻi ki he ʻEikí koeʻuhí ko e taʻu kotoa pē kuó ne foaki maí. ʻI heʻeku vakai ki he meʻa kuó u aʻusia heʻeku moʻuí, ʻoku ou fakamālō kiate Ia koeʻuhí ko e ngaahi tāpuaki kuó Ne foaki maʻakú. Hangē ko ia ne u lea ki ai he pongipongi ní, kuó u ongoʻi e kau mai hono toʻukupú ʻi hono tataki ʻeku ngaahi ngāué ʻi heʻeku feinga fakamātoato ke tauhi kiate Ia mo kimoutolú.
Ko e lakanga Palesiteni ʻo e Siasí ʻoku lahi hono meʻá. ʻOku ou houngaʻia koeʻuhí ko hoku ongo tokoni faivelengá kuó na tuʻu ʻi hoku tafaʻakí mo loto fiemālie maʻu pē ke tokoni ki he ngāue ʻoku ʻomi ki he Kau Palesitenisī ʻUluakí. ʻOku ou fakahaaʻi foki ʻeku houngaʻia ki he kau tangata fakaʻeiʻeiki ʻo e Kōlomu ʻo e Kau ʻAposetolo ʻe Toko Hongofulu Mā Uá. ʻOku nau ngāue tōtōivi ke tokoni ki he ʻEikí, kae pehē foki ki he Kōlomu ʻo e Kau Fitungofulú ko ʻenau tokoni ʻoku faí.
ʻE kāinga, ʻoku ou fie fakamālō atu, neongo pe ko e fē ha feituʻu ʻoku mou ʻi ai he māmaní, ko e ngāue ʻoku mou fai ʻi homou ngaahi uōtí mo e koló, siteikí mo e vahefonuá. ʻI hoʻomou fakahoko loto fiemālie homou uiuiʻí ʻi hono kole atú, ko hoʻomou tokoni ia ke langa hake ʻa e puleʻanga ʻo e ʻOtuá he māmaní.
ʻOfa ke tau hokohoko atu ʻetau fetauhiʻakí mo fetokoniʻaki he taimi faingataʻá. ʻOua muʻa naʻa tau fakaanga pe loto fakamaau, ka ke tau loto mahino mo muimui maʻu pē ki he ngaahi sīpinga angaʻofa ʻa e Fakamoʻuí. ʻOfa ke tau lotua ha ueʻi fakalaumālie ke tau ʻiloʻi e ngaahi fie maʻu ʻa e kakai ʻoku tau feohí pea tau laka atu ʻo fakahoko e tokoní.
ʻOfa ke tau moʻui fiefia. Neongo ʻoku tau moʻui ʻi ha kuonga ʻoku fakautuutu ai e faingataʻá, ka ʻoku ʻofeina mo ʻafioʻi kitautolu ʻe he ʻEikí. ʻOkú Ne tuʻu maʻu pē hotau tafaʻakí ʻi heʻetau fai e meʻa ʻoku totonú. Te Ne tokoniʻi kitautolu ʻi he taimi ʻo e faingataʻá. ʻOku hoko mai e ngaahi faingataʻá ki heʻetau moʻuí, ko ha faingataʻa naʻe taʻeʻamanekina pea ʻikai ke tau teitei fili. ʻOku ʻikai hao ha taha mei ai. Ko e taumuʻa ʻo e moʻui fakamatelié ke ako mo tupulaki ʻo hangē ko e Tamaí pea ʻoku faʻa ako lahi ange he lolotonga e ngaahi taimi faingataʻá, neongo e fakamamahi e ngaahi lēsoni ko iá. ʻE lava foki ke fakafonu ʻetau moʻuí ʻaki ha fiefia ʻi heʻetau muimui ki he ngaahi akonaki ʻa e ongoongolelei ʻo Sīsū Kalaisí.
Kuo naʻinaʻi mai e ʻEikí, “Ke mou [fiefia] he kuó u ikuʻi ʻa māmani.”1 He toki fiefia lahi moʻoni ʻoku ʻomi ʻe he ʻilo ko ʻení. Naʻá Ne moʻui mo pekia maʻatautolu. Naʻá Ne fua ʻetau ngaahi angahalá. ʻOfa ke tau muimui ki Heʻene sīpingá. ʻOfa ke tau fakahaaʻi kiate Ia ʻetau houngaʻiá ʻaki haʻatau tali ʻEne feilaulaú mo moʻui taau ke tau lava ʻo toe foki hake ai kiate Ia ha ʻaho.
Hangē ko ia ne u lea ʻaki he ngaahi konifelenisi kimuʻá, ʻoku ou fakamālō atu ʻi hoʻomou lotua aú. ʻOku ou fie maʻu ia; ʻoku ou ongoʻi ia. ʻOku hanga foki ʻe kimautolu Kau Taki Māʻolungá ʻo manatua kotoa kimoutolu mo lotua ke ʻiate kimoutolu ʻa e ngaahi tāpuaki fungani taha ʻa e Tamai Hēvaní.
ʻE hoku kāinga ʻofeina, te tau tutuku ai ʻi ha māhina ʻe ono. ʻOfa ke nofoʻia kimoutolu ʻe he ʻOtuá kae ʻoua ke tau toe fakataha mai he kahaʻú. ʻI he huafa ʻo hotau Fakamoʻui mo e Huhuʻí, ʻa ia ko e ʻEiki ko Sīsū Kalaisí, ʻēmeni.

Siʻoku ngaahi tokoua ʻofeina, kuo lau māhina hoʻomou ʻi heʻeku fakakaukaú mo hoku lotó, ʻi heʻeku fakalaulauloto ki he fatongia mamafá ni. Neongo ʻeku ongoʻi taʻe feʻunga mo e fatongia kuo tuku kiate aú, ka ʻoku ou ʻiloʻi ko ha ui ia mei he ʻEikí ʻo fakafou mai ʻi Heʻene palōfita kuo filí, pea ʻoku feʻunga pē ia kiate au. ʻOku akoʻi he folofolá, “neongo pē ko e fai ia ʻi he leʻo [ʻo e ʻEikí] pe ʻi he leʻo ʻo [ʻEne] kau tamaioʻeikí, ʻoku tatau ai pē.”1
Ko e taha ʻo e ngaahi meʻafoaki mahuʻinga fekauʻaki mo e uí ni, ko e ʻiloʻi pau ʻoku ʻofa ʻa e Tamai Hēvaní ʻi Hono ngaahi ʻofefiné kotoa. Kuó u ongoʻi ʻEne ʻofa kiate kitautolú!
ʻOku ou saiʻia ʻi he folofolá, ‘o hangē pē ko kimoutolú. ʻOku tau maʻu ʻi he tohi Selemaiá ha potufolofola ʻoku mahuʻinga ʻaupito ki hoku lotó. Ne moʻui ʻa Selemaia ʻi ha taimi mo ha feituʻu faingataʻa, ka ne tuku ange ʻe he ʻEikí ke ne “tomuʻa mamata ki ha kuonga ʻo e ʻamanaki leleí lolotonga hono tānaki fakataha ʻo ʻIsileli he ngaahi ʻaho kimui ní”2—ʻa hotau kuongá. Naʻe kikite ʻa Selemaia:
“ʻO ka hili ange ʻa e ngaahi ʻaho ko iá, ʻoku pehē ʻe [he ʻEikí], Te u ʻai ʻeku fonó ki honau lotó, pea te u tohi ia ʻi honau laumālié; pea te u hoko ko honau ʻOtua, pea ʻe hoko ʻa kinautolu ko hoku kakai. . . .
“. . . Te nau ʻilo kotoa pē au, mei he iiki ʻo aʻu ki he lalahi ʻiate kinautolú, ʻoku pehē ʻe [he ʻEikí]: he te u fakamolemole ʻenau hiá, pea he ʻikai te u toe manatu ki heʻenau angahalá.”3
Ko kitautolu ʻa e kakai ne mamata ki ai ʻa Selemaiá. Kuo tau fakaafeʻi nai e ʻEikí ke Ne tohi e fonó, pe tokāteliné, ʻi hotau lotó? ʻOku tau tui ʻoku ʻaonga fakatāutaha kiate kitautolu ʻa e fakamolemole ko ia ʻoku maʻu ʻi he Fakaleleí, ʻa ia ne lau ki ai ʻa Selemaiá?
Ne vahevahe ʻe ʻEletā Sefilī R. Hōlani he ngaahi taʻu siʻi kuo hilí, ʻene ongo kau ki he fuʻu tui mālohi ʻa e kau paionia ne tuiaki atu ke aʻu ki he Teleʻa Sōlekí, neongo e mālōlō siʻenau fānaú. Naʻá ne pehē, “Naʻe ʻikai ke nau fai ia ko ha polokalama, naʻe ʻikai ke nau fai ia ko ha ʻekitivitī fakasōsiale, ka naʻa nau fai ia ko ʻenau tui ki he ongoongolelei ʻo Sīsū Kalaisí, ne ʻi he uho ʻo honau ngaahi huí.”
Naʻe ʻiate ia ʻa e ongoʻi ʻofa ʻi heʻene pehē:
“Ko e founga pē ia naʻe lava ke tanu ai ʻe he ngaahi faʻē ko iá ʻenau fānaú ʻi ha puha mā pea nau pehē, ʻʻOku ʻi muʻa e fonua ʻo e talaʻofá. Te tau aʻu ki he teleʻá.’
“ʻOku lava ke nau lea ʻaki ia tupu mei he ngaahi fuakavá mo e tokāteliné, tuí, fakahaá mo e laumālié.”
Naʻá ne fakaʻosi ʻaki e ngaahi lea fakatupu fakakaukau ko ʻení: “Kapau te tau tauhi ia ʻi hotau fāmilí pea ʻi he Siasí, mahalo ʻe kamata ke hoko ha ngaahi meʻa kehe ʻiate kinautolu pē. Mahalo ʻe pulia atu mo ha toe ngaahi meʻa naʻe ʻikai mahuʻinga kiate kitautolu. Naʻe ʻikai leva ke hao ha meʻa lahi ʻi he ngaahi saliote ko ʻení. Hangē ko e pau ko ia ke fili ʻe heʻetau ngaahi kuí ʻa e meʻa mahuʻinga ke nau ʻavé, mahalo te tau fehuʻi he senituli 21 ni ʻo pehē, ʻKo e hā te tau faʻo he saliote ko ʻení?’ Ko e koloa ʻo hotau lotó, ʻa ia ʻoku ʻi he uho ʻo hotau ngaahi huí.”4 Pe, ki hano toe fakalea ʻe tahá, ko e meʻa kuo tohi ʻi hotau lotó!
Kuo mau fekumi ʻi heʻemau hoko ko e kau palesitenisī foʻou ʻo e Fineʻofá ke ʻiloʻi e ngaahi meʻa ʻaonga ʻoku finangalo e ʻEikí ke mau faʻo ʻi heʻemau saliote ʻo e Fineʻofá ke hokohoko atu ai e laka ki muʻa ʻEne ngāué. Kuo mau ongoʻi ʻe fie maʻu ʻe he Tamai Hēvaní ke mau ʻuluaki tokoniʻi Hono ngaahi ʻofefine ʻofeiná ke mahino kiate kinautolu ʻa e tokāteline ʻo e Fakalelei ʻa Sīsū Kalaisí. ʻI heʻetau fai iá, ʻoku mau ʻiloʻi ʻe tupulaki ʻetau tuí, mo ʻetau holi ke moʻui māʻoniʻoní. Uá, kuo mau fakakaukau ki he fie maʻu mahuʻinga ko ia ke fakamālohia e fāmilí mo e ʻapí, pea mau ongoʻi ko e finangalo ʻo e ʻEikí ke poupouʻi Hono ngaahi ʻofefine ʻofeiná ke nau pikimaʻu ki heʻenau ngaahi fuakavá ʻi he loto fiefia. ʻOku fakamālohia e fāmilí ʻi he taimi ʻoku tauhi ai e ngaahi fuakavá. Fakaʻosí, ʻoku mau ongoʻi ko e finangalo ʻo e ʻEikí ke tau ngāue fakataha mo e ngaahi houalotu kehé pea mo hotau kau taki lakanga fakataulaʻeikí ʻi he feinga ke kumi mo tokoniʻi ʻa kinautolu ʻoku fie maʻu ke nau fakalakalaka ʻi heʻenau fonongá. ʻOku mau lotu fakamātoató ke tau fakaava hotau lotó takitaha pea tuku ke tohi ai ʻe he ʻEikí ʻa e ngaahi tokāteline ʻo e Fakaleleí, ngaahi fuakavá, mo e uouangatahá.
ʻE lava fēfē ke tau fakamālohia e ngaahi fāmilí pe tokoniʻi e niʻihi kehé tuku kehe pē ka toki tohi ʻi hotau lotó ha tui lahi mo taʻeueʻia kia Sīsū Kalaisi mo ʻEne Fakalelei taʻefakangatangatá? ʻOku ou fie vahevahe he efiafí ni ha tefitoʻi moʻoni ʻe tolu ʻo e Fakaleleí te ne fakatupulaki ʻetau tui kia Sīsū Kalaisí kapau ʻe tohi kinautolu ʻi hotau lotó. ʻOku ou ʻamanaki ʻe hanga ʻe he mahino ʻo e ngaahi tefitoʻi moʻoni ko ʻení ʻo faitāpuekina kitautolu, ʻo tatau ai pē pe ʻoku tau foʻou mai ki he Siasí pe kau fuoloa ki ai.
Tefitoʻi Moʻoni 1: “ʻE lava ke fakaleleiʻi ʻa e ngaahi meʻa kotoa pē ʻoku taʻe fakafiemālie ʻi he moʻui ní, ʻo fakafou ʻi he Fakalelei ʻa Sīsū Kalaisí.”5
ʻOku mau fakamoʻoni fakataha mo kimoutolu ki he Fakalelei ʻa hotau Fakamoʻui, ko Sīsū Kalaisí. Kuo tohi ʻemau ngaahi fakamoʻoní ʻi homau lotó, ʻo hangē pē ko kimoutolú, ʻi heʻemau fehangahangai mo e ngaahi faingataʻa mo e ngaahi ʻahiʻahi kehekehe ʻo tupu ai ʻemau tupulaki fakalaumālié. ʻE lava ke ngali taʻe fakafiemālie ʻa e ngaahi faingataʻa ko ʻení kapau ʻe ʻikai mahino e palani haohaoa ʻo e fiefia ʻa e Tamai Hēvaní mo e hoko e Fakalelei ʻa e Fakamoʻuí ko e uho ʻo e palani ko iá. ʻOku tau ʻinasi kotoa ʻi he ngaahi faingataʻa ʻo e moʻuí. Ka ʻoku tohi ʻi he loto ʻo e kakai faivelengá “ʻE lava ke fakaleleiʻi ʻa e ngaahi meʻa kotoa pē ʻoku taʻe fakafiemālie ʻi he moʻui ní, ʻo fakafou ʻi he Fakalelei ʻa Sīsū Kalaisí.”
Ko e hā ʻoku fakangofua ai ʻe he ʻEikí ʻa e mamahí mo e faingataʻá ke hoko kiate kitautolu ʻi he moʻui ní? Ko ha konga pē ia ʻo e palani ki heʻetau tupulakí mo e fakalakalaká! Naʻa tau “hiva fiefia”6 ʻi heʻetau ʻiloʻi ʻe maʻu e faingamālie ke tau haʻu ai ki he māmaní ʻo aʻusia e moʻui matelié. Naʻe akonaki ʻa ʻEletā Tāleni H. ʻOakesi ʻo pehē, “ ʻOku tau lava ʻo fakahoko vave ange hotau [faka] uluí ʻi hotau ngaahi faingataʻaʻiá pea mo e mamahí ʻi haʻatau moʻui fiemālie mo nonga pē.”7

						ʻOku fakahaaʻi e moʻoni ko ʻení ʻe ha sīpinga ʻo ha fefine paionia faivelenga. Naʻe mali ʻa Mele Loisi Uoka ʻi hono taʻu 17 mo Sione T. Mōlisi ʻi Seni Luisi, ʻi Mīsuli. Naʻá na kolosi fakataha mo e Kāingalotú he ngaahi manafá ʻi he 1853, ʻo na aʻu ki he Teleʻa Sōlekí hili pē ha kiʻi taimi siʻi mei he taʻu taha ʻena malí. Naʻe hoko kiate kinaua e ngaahi faingataʻa tatau pē mo e Kāingalotu kehé ʻi heʻena fonongá. Ka ne ʻikai ʻosi ʻena ngaahi mamahí mo e faingataʻaʻiá ʻi heʻena aʻu ki he Teleʻa Sōlekí. Naʻe taʻu 19 ʻa Mele he taʻu hono hokó, peá ne tohi ai ʻeni: “Ne fāʻeleʻi mai ʻema tamasiʻí. . . . ʻI ha efiafi ʻe taha ʻi hono māhina uá pe tolú nai, . . . ne fanafana mai ha meʻa kiate au, ‘ʻE mate ʻa e kiʻi valevalé.’”

						Ne tō lalo e moʻui ʻa e kiʻi pēpeé he lolotonga e faʻahitaʻu momokó. “Ne mau fai e meʻa kotoa naʻe malavá, . . . kae kei fāihifo pē e kiʻi pēpeé. . . . ʻI he ʻaho ua ʻo Fēpuelí, naʻá ne mālōlō ai . . . ko ia ne u inu ai ʻa e mamahi ʻo e māvae mo hoku kakano mo e toto tonú.” Ka ne teʻeki ai pē ʻosi hono ngaahi ʻahiʻahí. Naʻe puke foki mo e husepāniti ʻo Melé, peá ne mālōlō hili pē ha uike ʻe tolu e mālōlō ʻene pēpeé.

						Naʻe tohi ʻe Mele ʻo pehē: “Ko ia, ʻi ha vahaʻataimi nounou pē ʻo ha ʻaho ʻe 20, ne toʻo atu ai hoku husepānití mo ʻema tama ʻe toko taha peé ʻi heʻeku kei taʻu hongofulu tupú pē, ʻi ha fonua muli naʻe maile ʻe laungeau mei hoku fāmilí mo e kāingá pea kei hanga mei muʻa ha ngaahi faingataʻa lahi . . . peá u fakaʻamu pehē ange mai ʻe au ke u mate ʻo fakataha mo hoku [ongo] ʻofaʻangá.”

						Ne hoko atu ʻa Mele: “Ne u ʻeveʻeva atu mo hoku kaungāmeʻá he efiafi Sāpate ʻe taha. . . . Ne u manatuʻi e puli [hoku husepānití] mo ʻeku fuʻu taʻelatá pea ʻi heʻeku tangi mamahí, ne u lava pē ke sioloto atu, ki he ngaahi faingataʻa lahi ʻo e moʻuí te u aʻusiá pea naʻá ku ongoʻi lahi ʻoku moʻoni. Ne u ongoʻi loto-mafasia, he ʻoku ʻiloʻi ʻe he filí ʻa e taimi ke ne ʻohofi ai kitautolú, ka ʻoku māfimafi ʻa hotau [Fakamoʻuí, ʻa Sīsū Kalaisi] ke fakahaofi kitautolu. ʻI he . . . tokoni ʻa e Tamaí, ne u malava ke fepaki mo e mālohi kotoa ne hangē ne nau ʻohofi au he taimi ko ʻení.”8

						Ne ako ʻe Mele ʻi heʻene taʻu 19 pē, ʻoku ʻomi ʻe he Fakaleleí ha ʻilo pau kiate kitautolu te ne lava ke fakaleleiʻi ʻa e ngaahi meʻa kotoa pē ʻoku taʻe fakafiemālie ʻi he moʻuí ni—naʻa mo e ngaahi loto mamahi lahi tahá.

					

Tefitoʻi Moʻoni 2: ʻOku ʻi ai ʻa e mālohi ʻi he Fakaleleí ʻoku malava ai ke tau ikunaʻi ʻa e tangata pe fefine fakakakanó pea tau hoko ko ha kau ākonga moʻoni ʻa Sīsū Kalaisi.9
ʻOku ʻi ai e founga ke tau ʻiloʻi ai e taimi kuo tau ako ai ha tokāteline pe tefitoʻi moʻoni ʻo e ongoongoleleí. Ko e taimi ia ʻoku tau lava ai ke akoʻi e tokāteliné pe tefitoʻi moʻoní ʻi ha founga ʻe lava ke mahino ki he fānaú. ʻOku ʻi ai ha talanoa fakatātā ʻoku ʻi ha lēsoni ʻa e Palaimelí ʻoku hoko ko ha maʻuʻanga tokoni mahuʻinga ke akoʻi ʻaki e fānaú ke mahino e Fakaleleí. Mahalo ʻe lava ke tokoni ʻeni kiate kitautolu ʻi hono akoʻi ʻetau fānau pē ʻatautolú, makapuná, pe ngaahi kaungāmeʻa ʻi ha tui fakalotu kehe ʻoku nau fie maʻu ha mahino ki he tefitoʻi tokāteliné ni.

						“Naʻe luelue atu ha [fefine] ʻi he halá ʻo ne tō ʻi ha fuʻu luo loloto pea ʻikai ke ne toe lava ʻo kaka hake ki ʻolunga. Naʻe ʻikai toe ha faʻahinga meʻa heʻene fai, kae ʻikai pē lava ke kaka hake ʻiate ia pē. Naʻe ui tokoni ʻa e [fefiné] ni pea naʻá ne fiefia ʻi ha fanongo mai ʻa ha tangata angalelei ki heʻene ui tokoní ʻo ne tuku hifo ha tuʻunga ki he fuʻu luó. Naʻe lava ke toe kaka hake ʻo maʻu ʻa ʻene tauʻatāiná.

						“ʻOku tau tatau pē mo e [fefine] ko ia ʻi he fuʻu luó. ʻOku hangē tofu pē ʻa e faiangahalá ko e tō ki he fuʻu luó, pea ʻikai te tau toe lava ke kaka hake ʻiate kitautolu pē. ʻOku hangē tofu pē ʻa e fanongo mai ʻa e [tangata] angaleleí ni ki he ui tokoni ʻa e fefiné, ko hono ʻomi ʻe he Tamai Hēvaní ʻa Hono ʻAlo Tofu Pē Tahá ke Ne fai e fakahaofí. ʻOku lava [ke] fakatatau ʻa e fakalelei ʻa Sīsū Kalaisí ki hono tukutuku hifo ʻo e tuʻungá ki he luó; ʻokú ne hanga ʻo tokoniʻi ke tau kaka hake ki ʻolunga.”10 Ka ʻoku fai ʻe he Fakamoʻuí ha meʻa lahi ange ʻi hono tukutuku hifo pē ʻo e tuʻungá, ʻokú Ne “hifo ki he loto luó ʻo ʻai ke tau malava ʻo fakaʻaongaʻi e tuʻungá ke tau hao ai.”11 “ʻOku hangē pē ʻa e pau ke kaka hake ʻa e [fefiné] ʻi he tuʻungá, ʻa e pau ke tau fakatomala mei heʻetau ngaahi angahalá mo talangofua ki he ngaahi tefitoʻi moʻoni mo e ngaahi ouau ʻo e ongoongoleleí kae lava ke tau kaka hake mei hotau ngaahi luó pea ʻai ke ʻaonga ʻa e Fakaleleí ʻi heʻetau moʻuí. Hili ʻa ʻetau fai ʻa e ngaahi meʻá ni kotoa, ʻe hanga leva ʻe he Fakaleleí ʻo fakafaingamālieʻi ke tau hoko ʻo taau ke tau foki hake ki he ʻafioʻanga ʻo e Tamai Hēvaní.”12

					
Ne u maʻu e faingamālie ke fetaulaki kimuí ni mai mo ha paionia ʻo onopooni, ko ha ʻofefine ʻofeina ʻo e ʻOtuá ne toki ului ki he Siasí ʻi Silei. Ko ha faʻē ʻoku nofo toko taha pē mo ʻene kiʻi fānau tangata ʻe toko ua. Naʻe fakafou ʻi he mālohi ʻo e Fakaleleí ʻa ʻene malava ke fakangaloʻi ʻa e kuohilí peá ne feinga fakamātoato he taimí ni ke ne hoko ko ha ākonga moʻoni ʻa Sīsū Kalaisi. ʻI heʻeku fakakaukau ki he fefiné ni, ne u manatu ai ki ha tefitoʻi moʻoni naʻe akonaki ʻaki ʻe ʻEletā Tēvita A. Petinā: “Ko e meʻa kehe ia ke ʻilo naʻe haʻu ʻa Sīsū Kalaisi ki he māmaní ke pekia maʻatautolu—he ko e konga mahuʻinga ia mo e fakavaʻe ʻo e tokāteline ʻo Kalaisí. Ka ʻoku toe fie maʻu ke tau fakahoungaʻi e ngaahi fie maʻu ʻa e ʻEikí, ʻoku fakafou mai ʻi Heʻene Fakaleleí pea ʻi he ivi ʻo e Laumālie Māʻoniʻoní, ke tōkakano ʻiate kitautolu—ʻo ʻikai ngata pē heʻene tataki kitautolú kae toe ʻomi mo ha mālohi kiate kitautolu.”13
ʻI heʻeku aleaʻi mo e fefine Silei ko ʻení e founga ke nofo maʻu ai ʻi he hala ʻoku fakatau ki he moʻui taʻengatá, naʻá ne fakapapauʻi mai kiate au ʻi he loto vēkeveke ʻa ʻene loto ke hokohoko atu ʻi he halá. Ko e konga lahi ʻo ʻene moʻuí naʻe mavahe ai mei he halá, peá ne talamai naʻe ʻikai ha meʻa ia “ʻi he feituʻu” mavahe mei he halá te ne toe fie maʻu ʻi heʻene moʻuí. ʻOku moʻui ʻi hono lotó ʻa e ivi lavameʻa ʻo e Fakaleleí. ʻOku tohi ia ʻi hono lotó.
ʻOku ʻikai ngata pē ʻetau malava ke kaka ki tuʻa mei he luó ʻi he mālohi ko iá, ka ʻokú ne ʻomi foki ʻa e mālohi ke tau hokohoko atu ʻi he hala fāsiʻi mo lausiʻi te ne tataki kitautolu ke tau foki atu ki he ʻafioʻanga ʻo ʻetau Tamai Hēvaní.

Tefitoʻi Moʻoni 3: Ko e Fakaleleí ʻa e fakamoʻoni lelei taha ʻoku tau maʻu ki he ʻofa ʻa e Tamaí ki Heʻene fānaú.
ʻE lelei ke tau fakalaulauloto ki he fakakaukau ongo ko ʻeni meia ʻEletā ʻOakesí: “ʻOku pau pē naʻe mamahi lahi ʻetau Tamai Hēvaní ke tuku mai Hono ʻAló ke Ne kātekina ʻa e mamahi kāfakafa ʻo ʻetau ngaahi angahalá. Ko e fakamoʻoni lelei taha ia ʻo ʻEne ʻofa kiate kitautolu taki tahá!”14
ʻOku totonu ke hanga ʻe he ngāue kāfakafa ʻo e ʻofa ko iá ʻo ʻai ke tau tūʻulutui hifo ʻo fakamālō ʻi he loto fakatōkilalo ki he Tamai Hēvaní ʻi Heʻene ʻofa ʻiate kitautolú ke ʻomi ai ʻa Hono ʻAlo Pē ʻe Tahá pea ko e ʻAlo haohaoa ke mamahi maʻa ʻetau ngaahi angahalá, loto mamahí, mo e meʻa kotoa pē ʻoku ngali taʻe fakafiemālie ʻi heʻetau moʻui fakafoʻituituí?”
Manatuʻi e fefine ne toki talanoa ki ai ʻa Palesiteni Tieta F. ʻUkitofá? Naʻá ne pehē: “Naʻe tangi ha fefine ne fuoloa ʻene feʻao mo e ʻahiʻahí mo e mamahí, ʻo pehē, ‘Kuó u toki ʻiloʻi ʻoku ou hangē pē ha laʻi paʻanga ʻe 20 pepa [motuʻá]—ʻo manusinusi, mahaehae, ʻuli, ngaohikovia mo likoliko. Ka ʻoku ou kei paʻanga pē ʻe 20. ʻOku ʻi ai hoku mahuʻinga. Neongo ʻa e ʻikai ke u matamataleleí, pea neongo kuo ngaohikovia au, ka ʻoku kei kakato pē hoku mahuʻingá, ko e paʻanga ʻe 20.”15
ʻOku ʻiloʻi ʻe he fefiné ni ko ha ʻofefine ʻofeina ia ʻo ʻene Tamai Hēvaní pea ʻoku mahuʻinga feʻunga ke Ne tuku mai ai Hono ʻAló ke fai e fakaleleí maʻana, fakafoʻituitui. ʻOku totonu ke ʻiloʻi ʻe he fefine kotoa pē ʻi he Siasí ʻa e meʻa ʻoku ʻiloʻi ʻe he fefiné ni—ko ha ʻofefine ʻofeina ia ʻo e ʻOtuá. ʻOku liliu fēfē ʻe heʻetau ʻiloʻi hotau mahuʻinga kiate Iá ʻa e founga ʻoku tau tauhi ʻaki ʻetau ngaahi fuakavá? ʻOku kaunga fēfē ʻetau ʻiloʻi hotau mahuʻinga kiate Iá ki heʻetau holi ke tokoniʻi e niʻihi kehé? ʻOku fakatupulaki fēfē ʻe heʻetau ʻiloʻi hotau mahuʻinga kiate Iá ʻa ʻetau holi ke tokoniʻi ʻa kinautolu ʻoku fie maʻu ke mahino ki ai e Fakaleleí ʻo hangē ko ʻetau mahinó—ʻo mahino ʻaupito? ʻI he taimi kuo tohi ai ʻi hotau lotó takitaha ʻa e tokāteline ʻo e Fakaleleí, ʻe toki kamata leva ke tau hoko ko e faʻahinga kakai ʻoku finangalo e ʻEikí ke tau hoko ki aí, ʻi Haʻane toe hāʻele mai. Te Ne ʻiloʻi ko ʻEne kau ākonga moʻoni kitautolu.

ʻOfa ke fakatupu ʻe he Fakalelei ʻa Sīsū Kalaisí ha “fuʻu liliu lahi” ʻi hotau lotó.16 ʻI heʻetau tokanga ki he tokāteline ko ʻeni naʻe fakahā ʻe ha ʻāngelo ʻa e ʻOtuá ko e “ngaahi ongoongo fakafiefia ʻo e fiefia lahi,”17 ʻoku ou palōmesi atu te tau maʻu ʻa e ongo naʻe maʻu ʻe he kakai ʻo e Tuʻi ko Penisimaní. Hili ʻenau lotu lahi ke ʻaonga ʻa e Fakaleleí ki heʻenau moʻuí, naʻa nau “fonu ʻi he fiefia”18 pea nau “loto-fiemālie ke fai ha fuakava mo . . . [e] ʻOtuá ke fai ʻa hono finangaló, pea talangofua ki heʻene ngaahi fekaú ʻi he meʻa kotoa pē.”19 ʻE hoko ʻetau fakahoko, tauhi, mo fiefia ʻi heʻetau ngaahi fuakavá ko e fakamoʻoni ʻoku tohi moʻoni e Fakalelei ʻa Sīsū Kalaisí ʻi hotau lotó. ʻE ngaahi tokoua, mou kātaki ʻo manatuʻi e ngaahi tefitoʻi moʻoni ʻe tolu ko ʻení:

						1.

						“ʻE lava ke fakaleleiʻi ʻa e meʻa kotoa pē ʻoku taʻe fakafiemālie ʻi he moʻuí ni ʻo fakafou ʻi he Fakalelei ʻa Sīsū Kalaisí.”20

					

						2.

						ʻOku ʻi ai ʻa e mālohi ʻi he Fakaleleí ʻe malava ai ke tau ikunaʻi e tangata pe fefine fakakakanó pea hoko ko ha kau ākonga moʻoni ʻa Sīsū Kalaisi.21

					

						3.

						Ko e Fakaleleí ʻa e fakamoʻoni lelei taha ʻoku tau maʻu ki he ʻofa ʻa e Tamaí ki Heʻene fānaú.22

					

“ʻO ka hili ange ʻa e ngaahi ʻaho ko iá, ʻoku pehē ʻe [he ʻEikí], Te u ʻai ʻeku fonó ki honau lotó, pea te u tohi ia ʻi honau laumālié; pea te u hoko ko honau ʻOtua, pea ʻe hoko ʻa kinautolu ko hoku kakai.”23 ʻOku ou fakaafeʻi kimoutolu ke kole ki he ʻEikí ke Ne tohi e ngaahi tefitoʻi moʻoni ko ʻeni ʻo e Fakaleleí ʻi hotau lotó. ʻOku ou fakamoʻoni ʻoku moʻoni ia. ʻI he huafa ʻo Sīsū Kalaisí, ʻēmeni.

Hili hono ui au ki he kau palesitenisī lahi ʻo e Fineʻofá, ne u ongoʻi ʻa e loto holi ke ʻilo lahi ange ki he kau fafine ne ngāue ʻi muʻa ʻiate aú. Ne ongo kiate au e ngaahi akonaki ʻa Sisitā Sina D. ʻIongí, ko e tokoni ʻuluaki ʻi he kau palesitenisī lahi ʻo e Fineʻofá. Naʻá ne pehē, “ʻE ngaahi tokoua, ʻoku totonu ke tau ʻiloʻi kakato hotau ngaahi fatongiá.”1 Ne u fakalaulauloto ki he ongo foʻi lea ko e ʻiloʻi kakató mo e fatongiá pea fai ha fekumi makehe ʻi he folofolá.
ʻI he Fuakava Foʻoú, ne akonaki ai ʻa Paula ki he Kāingalotu ʻi hono kuongá:
“Kuo hokosia ʻaupito ʻa e feituʻulaʻā ke ʻā ai mei he mohé; he ʻoku ofi lahi ʻeni hotau fakamoʻuí. . . .
“Kuo tei ʻosi ʻa e poó, ʻoku ofi ʻa e ʻahó: . . . tau ʻai ʻa e mahafu ʻo e māmá.”2
ʻI he Tohi ʻa Molomoná, ne akonaki ʻaki ʻe ʻAlamā ki hono kakaí ʻa e ngaahi fatongia toputapu ʻo kinautolu ʻoku fai ha fuakava mo e ʻOtuá:
“Ko e meʻa ʻi hoʻomou holi ke hū ki he lotoʻā sipi ʻo e ʻOtuá, pea ui ʻa kimoutolu ko hono kakaí, pea ʻoku mou loto ke fefuaʻaki ʻa hoʻomou ngaahi kavengá, koeʻuhí ke nau maʻamaʻá;
“ʻIo, pea ʻoku mou loto ke tangi fakataha mo kinautolu ʻoku tangí, ʻio, pea fakafiemālieʻi ʻa kinautolu ʻoku ʻaonga ki ai ʻa e fakafiemālié, pea tuʻu ko e kau fakamoʻoni ʻo e ʻOtuá ʻi he taimi kotoa pē, pea ʻi he feituʻu kotoa pē . . .
“Ko ʻeni, ʻoku ou pehē kiate kimoutolu, kapau ko e fakaʻamu ʻeni ʻa homou lotó, ko e hā haʻamou ʻuhinga ke ʻoua naʻa papitaiso ʻa kimoutolu ʻi he huafa ʻo e ʻEikí, ko e fakamoʻoni kiate ia kuo mou fai ha fuakava mo ia te mou tauhi kiate ia mo tauhi ʻene ngaahi fekaú, koeʻuhí ke ne huaʻi hifo ʻa hono laumālié ʻo lahi ʻaupito kiate kimoutolu?
“Pea ko ʻeni, ʻi he fanongo ʻa e kakaí ki he leá ni, naʻa nau pasipasi honau nimá ʻi he fiefia, ʻo nau kaila: Ko e fakaʻamu ia ʻa homau lotó.”3
Naʻe fakatupu ʻe he lea ʻa Sisitā ʻIongí mo e ngaahi veesi folofolá ni haʻaku fakakaukau ki he “ngaahi fatongia” kuo pau ke tau ʻā hake ʻo ʻilo kakato ki ai ʻi hotau kuongá ni.
ʻOku tau fakahoko ha fuakava ʻi he taimi ʻoku papitaiso ai kitautolú. Naʻe akonaki ʻa ʻEletā Lōpeti D. Heili ʻo pehē, “ʻI heʻetau fakahoko mo tauhi e ngaahi fuakavá, ʻoku tau mavahe ai mei māmani ʻo hū ki he puleʻanga ʻo e ʻOtuá.”4
ʻOku tau liliu. ʻOku tau hā mo fai ha tōʻonga ʻoku kehe. ʻOku kehe ʻa e ngaahi meʻa ʻoku tau fanongo ki aí mo lautohi mei aí, pea ʻoku kehe ʻa e vala ʻoku tau tuí he ʻoku tau hoko ko ha ngaahi ʻofefine ʻo e ʻOtuá, ʻo tau haʻisia kiate Ia ʻi he fuakava.
ʻI he taimi ʻoku hilifakinima ai kitautolú, ʻoku tau maʻu ʻa e meʻafoaki ʻo e Laumālie Māʻoniʻoní, ʻa e totonu ke maʻu maʻu pē ʻa e ivi takiekina ʻo ha mēmipa ʻo e Toluʻi ʻOtuá ke ne tataki, fakafiemālieʻi, mo maluʻi kitautolu. ʻOkú ne fakatokanga mai ʻi he taimi ʻoku ʻahiʻahiʻi ai kitautolu ke tau taʻe tokanga ki heʻetau ngaahi fuakavá ʻo toe foki ki māmaní. ʻOku akonaki ʻa Palesiteni Poiti K. Peeka ʻo pehē “he ʻikai teitei fai [ʻe hatau taha] ha fehalaaki lahi taʻe tomuʻa fakatokangaʻi ʻi he ueʻi ʻa e Laumālie Māʻoniʻoní.”5
Kuo pau ke tau moʻui taau mo faʻa vakavakai ki he anga hotau lotó ke maʻu ʻa e meʻafoakí ni pea ke ʻiate kitautolu maʻu ai pē ʻa e Laumālié. ʻOku molū nai hotau lotó? ʻOku tau maʻu nai ha loto fakatōkilalo, ha loto akoʻingofua, ha loto ʻoku angamalū? Pe kuo kamata nai ke fakafefeka māmālie hotau lotó heʻetau fakaʻatā e ngaahi meʻa ʻo e māmaní ke ne tohoakiʻi atu kitautolu mei he ueʻi ongo vaivai mei he Laumālié?
ʻI he taimi ne papitaiso ai kitautolú, naʻe liliu hotau lotó pea tau ʻiloʻi ʻa e ʻOtuá. Lolotonga ʻetau fononga ʻi he māmaní, ʻoku fie maʻu ke tau fehuʻi maʻu pē kiate kitautolu, “Kapau kuó [u] ongoʻi ha liliu ʻi [hoku] lotó, . . . ʻe lava ke [u] ongoʻi pehē he taimí ni?”6 Pea kapau ʻoku ʻikai, ko e hā leva hono ʻuhingá?
“Naʻe ongoʻi [ʻe he Kāingalotu tokolahi he kamataʻanga ʻo e Siasí] ʻa e fuʻu liliu lahí ni ʻi [honau] lotó.”7 Ne teuteuʻi ai kinautolu ke nau maʻu e ngaahi tāpuaki ʻo e temipalé ʻa ia naʻá ne fakamālohia kinautolu ʻi honau ngaahi fatongiá. Ne ʻalu e Kāingalotu ʻi Nāvuú he kamataʻanga ʻo e Siasí ki he temipalé “he ʻahó kotoa ʻo aʻu ki he poʻulí”8 ke maʻu e ngaahi ouaú mo fakahoko ha ngaahi fuakava kimuʻa pea toki kamata ʻenau fononga fakahihifó.
Naʻe pehē ʻe Sala Lisi, ko ha Fineʻofa ʻi Nāvū: “Ne lahi fau e ngaahi tāpuaki kuo mau maʻu ʻi he fale ʻo e ʻEikí, pea ne hoko ia ko e maʻuʻanga fiefia mo e fiemālie kiate kimautolu ʻi he uhouhonga homau ngaahi mamahí pea ne malava ai ke mau tui ki he ʻOtuá mo ʻiloʻi te Ne tataki mo poupouʻi kimautolu ʻi he fononga taʻe ʻiloa ʻoku hanga mai mei muʻá.”9
ʻI he liliu honau lotó heʻenau tui ki he Fakamoʻuí, ne nau fakafalala leva ki he mālohi ʻo ʻEne Fakaleleí. Ne nau ʻā hake ke ngāue. Ne nau ʻiloʻi ʻi honau lotó naʻe ʻi ai ha tokotaha—ko e Fakamoʻuí—naʻe mahino ki ai honau faingataʻaʻia fakatāutahá he naʻá Ne mamahi maʻanautolu ʻi he Ngoue ko Ketisemaní pea mo e funga kolosí. Naʻá Ne ongoʻi ʻenau tailiilí, loto veiveiuá, mamahí, mo ʻenau tuenoá. Naʻá Ne mamahiʻia koeʻuhí ko honau mamahí, honau fakatangaʻí, ʻenau fiekaiá, ongosiá, mo e mole naʻe hoko kiate kinautolú. Pea koeʻuhí naʻá Ne kātakiʻi e ngaahi meʻá ni, naʻe lava ke Ne folofola kiate kinautolu, “Haʻu kiate au, ʻa kimoutolu kotoa pē ʻoku feinga mo mafasiá, pea te u foaki ʻa e fiemālié kiate kimoutolu.”10
Pea naʻa nau haʻu. Naʻa nau falala pea muimui ʻi he palōfitá. Ne nau ʻiloʻi ʻe lōloa e fonongá, pea faingataʻa honau fatongiá. Ne nau ʻiloʻi ʻe fie maʻu ke fai ha feilaulau, ka naʻa nau mateuteu fakalaumālie, tupu mei he poupouʻi kinautolu ʻe heʻenau tuí mo ʻenau pīkitai ki heʻenau ngaahi fuakavá.
Kimuʻa pea mavahe atu ha kulupu ʻo e Kāingalotú mei Nāvuú, naʻa nau tohi ha pōpoaki ʻi he loki fakatahaʻanga he temipale naʻe fakamālohiʻi kinautolu ke nau mavahe mei aí. Naʻe peheni hono fakaleá, “Kuo ongoʻi ʻe he ʻEikí ʻemau feilaulaú: muimui ange ʻiate kimautolu.”11

					Ne u kau fakataha mo e kau talavou mo e kau finemui ʻo homau uōtí kimuí ni mai ʻi he fononga he hala ne fononga ai e kau paioniá. Ne u fehuʻi pē kiate au he pongipongi takitaha, “Ko e hā ʻeku feilaulaú? Te u muimui fēfē nai ʻiate kinautolu?”

					ʻI he ʻaho hono ua ʻo e fonongá, ne mau toho ʻemau ngaahi saliote teketeké ʻi ha maile ʻe valu (km ʻe 13) ʻo mau aʻu mai ki ha feituʻu ʻi he fonongaʻangá naʻe ui ko e “toho ʻa e fefiné.” Ne mavaeua e kakai tangatá mo e kakai fefiné pea fekau e kakai tangatá ke nau muʻomuʻa ki ha tafungofunga. ʻI he kamata ke toho hake ʻemau ngaahi salioté, ne u sio hake ki heʻemau kau maʻu lakanga fakataulaʻeikí, ʻa e talavou mo e matuʻotuʻa, ʻoku nau tuʻu laine he ongo tafaʻaki ʻo e halá, pea toʻo honau ngaahi tataá ko e fakaʻapaʻapa ki he houʻeiki fafiné.

					Ne faingofua pē e halá he kamataʻangá, ka ne ʻikai fuoloa kuo mau fononga he ʻoneʻone lolotó, pea kamata ke fuʻu tahake lahi e moʻungá. Ne u punou hifo ʻo teke ʻaki hoku iví kotoa ka ne u ongoʻi ha taha naʻe ala mai ʻo teke e salioté, peá u hanga hake ʻo sio kia Lekisī, ko ha taha ʻo ʻemau kau finemuí pea ko hoku kaungāʻapi foki. Kuó ne ʻosi toho ʻe ia ʻene salioté ki he tumuʻakí, pea ʻi heʻene sio ʻoku mau fie maʻu tokoní, naʻá ne toe foki hifo. ʻI heʻemau aʻu ki he tumuʻakí, ne u mate he fie lele hifo ke tokoni kiate kinautolu naʻe kei teke hake ʻenau salioté he moʻungá, ka naʻe faingataʻa ʻeku mānavá pea tā vave hoku mafú pea ne tuʻo lahi ʻeku fakakaukau ki he ngaahi foʻi lea ko e tuʻu e tā hoku mafú! Ne u vakai atu ʻi he loto houngaʻia ki he tuku ʻe he kau finemui kehé ʻenau ngaahi salioté ka nau lele ʻo tokoní.

					ʻI he aʻu hake ʻa e tokotaha kotoa ki he tumuʻakí, ne mau nofo hifo ʻi ha kiʻi taimi ʻo hiki ʻemau ngaahi tohinoá. Ne u hiki ʻeni: “Naʻe ʻikai ke u teuteu fakatuʻasino feʻunga ʻo ʻikai ai ke ʻi ai haku ivi ke tokoni kiate kinautolu ne muimui mai ʻiate aú. Mahalo he ʻikai ha taimi ʻe toe fie maʻu ai ke u teke ha saliote teketeke, ka ʻoku ʻikai te u teitei fie maʻu ke u taʻe tokonia fakalaumālie hoku ngaahi tokouá, ʻikai ʻaupito!”

				
Ko ha aʻusia toputapu ʻeni naʻá ne fakaake fakalaumālie au ki hoku ngaahi fatongia ki hoku fāmilí mo e niʻihi kehé. Lolotonga ʻemau fonongá, ne u fakakaukau ki he meʻa ne u akó.
ʻUluakí, ne u fakakaukau ki hoku ngaahi tokouá, ʻa kinautolu kuo nau toho pea mo kinautolu ʻoku hokohoko atu he ʻahó ni ke nau toho toko taha pē ʻenau salioté. Fakafuofua ki he peseti ʻe 20 ʻo e kakai fefine ʻi he kaungā-fononga teke saliote ko iá ne nau tautau toko taha pē. Ko ha kau fafine ne teʻeki mali, vete mali, pe uitou. Ko e tokolahi ko ha ngaahi faʻē tāutaha.12 Naʻa nau ngāue fakataha—ko e ngaahi ʻofefine ʻo e fuakavá, ʻa e talavou mo toulekeleka, ʻi he ngaahi tūkunga kehekehe ʻo e moʻuí, ʻi he hala tatau pē, mo e taumuʻa tatau.
Ne fakamanatu mai ʻe kinautolu ne nau lele ke tokoni ki honau ngaahi tokoua naʻe faingataʻaʻiá ʻa e kau fakahaofi moʻuí, ʻoku tau mamata mo ʻikai mamata ki aí, ʻa ia ʻoku vave ʻenau fakatokangaʻi e meʻa ʻoku hokó, ʻilo e fie maʻú, pea ngāue leva.
Ne u fakakaukau ai ki he folofola ʻa e ʻEikí: “Te u muʻomuʻa ʻi homou ʻaó. Te u ʻi homou nima toʻomataʻú pea ʻi homou toʻohemá, pea ʻe ʻi homou lotó ʻa hoku Laumālié, pea ʻe takatakai ʻa kimoutolu ʻe heʻeku kau ʻāngeló, ke poupouʻi hake ʻa kimoutolu.”13
Ne tuʻu laine he ongo kauhalá fakatouʻosi ha kau tangata faivelenga, talangofua, mo tauhi fuakava. Ne hanga ʻe he mālohi ʻo honau lakanga fakataulaʻeikí—ʻa e mālohi ko ia ʻoku fakaʻaongaʻi ʻe he ʻOtuá ke faitāpuekina ʻEne fānaú kotoa—ʻo hiki hake, fakamālohia, mo poupouʻi kimautolu. Ko ha fakamanatu ia ʻoku ʻikai teitei ʻi ai ha taimi te tau tuʻu toko taha ai. ʻE lava ke tau maʻu maʻu ai pē ʻa e mālohi ko ʻení ʻi heʻetau tauhi ʻetau ngaahi fuakavá.
Ne u fakakaukau ki he kau tangata ne nau mavahe mei honau fāmilí he fonongá, ʻo tuku ai ke nau takitaha toho pē ʻenau salioté. Ne mālōlō ha kau tangata tokolahi he fonongá. Ne nofo ha ngaahi foha ʻe niʻihi ʻo ngāue fakafaifekau ʻi honau fonua tupuʻangá. Ne ʻi ai ha niʻihi ne tomuʻa hikifonua ke teuteu ki he aʻu ange honau fāmilí ki he Teleʻa Sōlekí. Ne ʻi ai ha kau tangata ne ʻikai ke nau ʻi ai ʻi haʻanau fili ke ʻoua naʻa nau tauhi ʻenau ngaahi fuakavá.
ʻOku tokolahi ha kakai he ʻahó ni ʻoku nau moʻui ʻi ha ngaahi tūkunga ʻoku ʻikai fuʻu fakafiemālie, ʻo hangē pē ko kinautolu ʻi muʻá. ʻOku hokohoko atu ʻetau akoʻí mo feinga ki he fiemālié he ʻoku tau ʻiloʻi ʻe hanga ʻe heʻetau feinga maʻu peé ʻo ngaohi kitautolu ke tau fakalakalaka ʻi heʻetau fonongá mo teuteuʻi kitautolu ki ha ngaahi faingamālie ke maʻu ai e ngaahi talaʻofa kotoa ko ia ne talaʻofa ʻakí kapau te tau “tatali ki [he ʻEikí].”14
Kuo tau aʻusia pea ʻe kei hokohoko atu pē ʻetau aʻusia e faingataʻá ʻi heʻetau moʻuí. Ko e moʻui fakamatelié ni ko ha taimi ia hono siviʻi kitautolu, pea ʻe kei hokohoko atu pē ʻetau maʻu e ngaahi faingamālie ke fakaʻaongaʻi ʻetau tauʻatāina ke fili ʻa e meʻa te tau ako mei he ngaahi faingataʻa kuo pau pē ʻene hoko maí.
ʻI heʻetau hoko ko e ngaahi ʻofefine ʻo e ʻOtuá, ʻoku hokohoko atu ʻetau fonongá ʻi he tui, he ʻoku tau ʻiloʻi ʻi he akonaki ʻa Palesiteni Tōmasi S. Monisoní: “ʻOku feʻunga pē ʻa e ngaahi feilaulau mo e ngaahi ngāue kotoa ʻoku fai ke maʻu ai e ngaahi ouau fakamoʻui ʻoku maʻu ʻi he temipalé, ʻa ia te tau lava ai ʻi ha ʻaho ʻo toe foki ki heʻetau Tamai Hēvaní ʻi ha fetuʻutaki fakafāmili taʻengata pea fakakoloaʻi ʻaki e ngaahi tāpuaki mo e mālohi he langí.”15
ʻOku ʻikai feʻunga ʻa e kau pē he fonongá; kuo pau ke tau ʻā hake ʻo ʻiloʻi hotau fatongiá pea hokohoko atu ʻi he tui ʻi heʻetau fakaʻaongaʻi ʻa e mālohi ʻo e Fakaleleí ki he fakafiemālié, fakamālohiá, lavameʻá, mo e faifakamoʻuí.
ʻOku ou ʻofa atu kiate kimoutolu siʻoku ngaahi tokoua. ʻOku ʻikai te u ʻiloʻi fakatāutaha hamou tokolahí, ka ʻoku ou ʻiloʻi ko hai ʻa kimoutolu! Ko ha ngaahi ʻofefine tauhi-fuakava kitautolu ʻi Hono puleʻangá, pea ʻi hono fakakoloaʻi kitautolu ʻaki ʻa e mālohí ʻi heʻetau tauhi ʻetau ngaahi fuakavá, ʻoku tau mateuteu ai ke fakahoko hotau fatongiá.
ʻOku teuteuʻi ʻe he Fineʻofá ʻa e houʻeiki fafiné ki he ngaahi tāpuaki ʻo e moʻui taʻengatá ʻaki hono teuteuʻi fakalaumālie kitautolu ke tau tupulaki ʻi he tuí mo e angamāʻoniʻoni fakatāutahá. Tau kamata pē ʻiate kitautolu. Tau kamata ʻi he tuʻunga ʻoku tau lolotonga ʻi aí. Tau kamata he ʻahó ni. ʻI he taimi ʻoku tau mateuteu fakalaumālie aí, te tau lava lelei ange ai ʻo fakamālohia e ngaahi fāmilí mo e ʻapí mo tokoniʻi e niʻihi kehé.
Ko e ngāue ʻeni ʻo e fakamoʻuí, pea ʻoku lava ke fakahoko ia ʻi he mālohi fakamālohia mo lavameʻa ʻo e Fakaleleí. ʻIloʻi kakato pe ko hai kitautolu. ʻIloʻi kakato hotau fatongiá. Ko e ngaahi ʻofefine kitautolu ʻo ʻetau Tamai Hēvaní, ʻokú Ne ʻofeina kitautolu. ʻOku ou fakamoʻoni ki ai ʻi he huafa ʻo Sīsū Kalaisí, ʻēmeni.

ʻI heʻemau feʻiloaki mo e kau fafine he funga ʻo e māmaní, ʻoku mau ofo ʻi he mālohi hoʻomou fakamoʻoní. Ko e tokolahi ʻo kimoutolu ko e kāingalotu toʻu tangata ʻuluaki pe ua ʻi he Siasí. ʻOku mau mamata ki ha kau fafine tokolahi ʻoku nau fua e ngaahi fatongia kehekehe, fononga lōloa ki he lotú mo feilaulau ke fakahoko mo tauhi e ngaahi fuakava ʻo e temipalé. ʻOku mau fakaʻapaʻapaʻi kimoutolu. Ko e kau paionia kimoutolu ʻa e ʻEikí ʻi onopōní!

					Ne u toki feʻiloaki mo hoku husepāniti ko Melí mo ha tokotaha takimamata ko Moli Lenitolo ʻi haʻama ʻaʻahi ki ha musiume ʻi ʻAositelēlia. Ne ma ʻilo ai ko Molí ko ha fefine hoihoifua taʻu 70 tupu, ne ʻikai haʻane fānau pea teʻeki ai mali. Naʻe ʻulutefua pea kuo taʻu lahi e mālōlō ʻene ongomātuʻá. Ko hono ongo kāinga ofi tahá ʻokú na nofo kinaua ʻi ha konitinēniti kehe. Fokifā pē kuo lōmekina au ʻi hono fakamoʻoniʻi mai ʻe he Laumālié, ʻo hangē ha folofola tonu mai pē ʻa e Tamai Hēvaní: “ʻOku ʻikai tuēnoa ʻa Moli! Ko hoku ʻofefine ʻa Moli! Ko ʻene Tamaí au! Ko ha ʻofefine mahuʻinga fau ia ʻi hoku fāmilí, pea ʻoku ʻikai tuēnoa!”

				
Ko e taha e ngaahi talanoa ʻoku ou manako taha ai he moʻui ʻa e Fakamoʻuí, ko e talanoa ko ia ʻo Lasalosí. ʻOku talamai ʻe he folofolá naʻe “ʻofa ʻa Sīsū kia Maʻata, . . . mo hono tehiná [ko Mele], pea [mo hona tuongaʻane] ko Lasalosí.”1 Naʻe aʻutaki ha tala kia Sīsū ne puke lahi ʻa Lasalosi ka naʻe ʻikai haʻu leva ʻa Sīsū ia; naʻá Ne toe tatali ʻi ha ʻaho ʻe ua ʻo ne pehē “ko e mahaki ʻeni ke . . . ongoongo lelei ai ʻa e ʻOtuá, pea ke ongoongo lelei ai ʻa e ʻAlo ʻo e ʻOtuá.”2
ʻI he fanongo ʻa Maʻata kuo aʻu atu ʻa Sīsuú, naʻá ne “ʻalu ʻo fakafetaulaki kiate ia,”3 mo fakahā ange ʻa e meʻa kuo hokó. Kuo “ʻaho fā hono tuku [ʻo Lāsalosi] ki he faʻitoká.”4 Naʻe lele loto mamahi ʻa Maʻata ki hono ʻapí ke fakahā kia Mele kuo haʻu ʻa e ʻEikí.5 Naʻe mamahi lahi ʻa Mele, peá ne lele kia Sīsū, ʻo fakatōmapeʻe ʻi Hono vaʻé, mo ne tangi.6
ʻOku fakahā mai kiate kitautolu “ʻi he mamata ʻa Sīsū kia [Mele] ʻoku tangí, . . . pea toʻe ia ʻi he laumālié, pea mamahi ia,” peá ne fehuʻi pe naʻa nau tuku ia ʻi fē.
“Pea nau tala kiate ia, ʻEiki, haʻu ʻo mamata.”7
Pea ʻoku tau lau leva e niʻihi ʻo e ngaahi lea ʻofa mo manavaʻofa taha ʻi he folofolá: “Pea tangi ʻa Sīsū.”8
Naʻe tohi ʻe he ʻAposetolo ko Sēmisi E. Talamesí ʻo pehē: “ʻI he mamata ʻa Sīsū ki he lahi e mamahi ʻa e ongo fafiné, . . .naʻe tupu ai ʻene mamahi [ʻa Sīsū fakataha mo kinaua], ko ia ne toʻe Ia ʻi he laumālié pea faingataʻaʻia lahi.”9 ʻOku fakamoʻoni ʻa e meʻa ko ʻeni naʻe hokó ki he manavaʻofa, kaungā mamahi, mo e ʻofa ʻa hotau Fakamoʻuí mo ʻetau Tamai Hēvaní kiate kitautolu takitaha ʻi he taimi ʻoku tau mafasia ai ʻi he loto-mamahí, angahalá, faingataʻá, mo e ngaahi meʻa fakamamahi ʻo e moʻuí.
Siʻi ngaahi tokoua, ʻoku ʻafioʻi pea ʻoku ʻofa ʻa ʻetau Tamai Hēvaní mo hotau Fakamoʻui ko Sīsū Kalaisí ʻiate kitautolu. ʻOkú Na ʻafioʻi ʻa e taimi ʻoku tau mamahi pe faingataʻaʻia ai ʻi ha faʻahinga founga. ʻOku ʻikai te Na folofola mai, “ʻOku sai pē hoʻo mamahi he taimi ní he ʻe lelei e meʻa kotoa. ʻE fakamoʻui koe, pe ʻe maʻu e ngāue ho husepānití, pe ʻe toe foki mai pē hoʻo fānau kuo heé.” ʻOkú Na ongoʻi ʻa e lahi ʻo ʻetau mamahí, pea ʻoku lava pē ke tau ongoʻi ʻEna ʻofá mo ʻEna manavaʻofá ʻi heʻetau mamahí.
Naʻe fakamoʻoni ʻa ʻAlamā:
“Pea te ne hāʻele atu, ʻo kātakiʻi ʻa e ngaahi mamahí mo e ngaahi faingataʻá pea mo e ngaahi ʻahiʻahi kehekehe kotoa pē; pea ʻe fai ʻeni koeʻuhí ke lava ʻo fakamoʻoniʻi ʻa e folofola ʻa ia ʻoku pehē te ne toʻo kiate ia ʻa e ngaahi mamahi mo e ngaahi mahaki ʻoku moʻua ai hono kakaí.
“Pea te ne toʻo kiate ia . . .ʻa honau ngaahi vaivaí, koeʻuhí ke fonu ʻa hono lotó ʻi he ʻaloʻofa, . . . koeʻuhí ke ne ʻafioʻi . . . ʻa e founga ke tokoniʻi ai ʻa hono kakaí ʻo fakatatau ki honau ngaahi vaivaí.”10
ʻI he taimi ʻoku tau fifili ai pe ʻoku ʻafioʻi nai kitautolu ʻe hotau Fakamoʻuí mo ʻetau Tamai Hēvaní pe ʻokú Na ʻafioʻi lelei fēfē kitautolu fakatāutahá, tau manatuʻi muʻa e folofola ʻa e Fakamoʻuí kia ʻŌliva Kautelé:
“Kapau ʻokú ke holi ki ha toe fakamoʻoni kehe, ke ke fakakaukau ʻi ho ʻatamaí ki he pō ʻa ia naʻá ke tangi ai kiate au ʻi ho lotó, ke ke ʻilo ki hono moʻoni ʻo e ngaahi meʻa ko ʻení.”11
Naʻe ʻosi folofola ʻa e Fakamoʻuí kimuʻa kiate ia, “ʻOku ʻikai ke ʻi ai ha taha kehe ka ko e ʻOtuá pē ʻokú ne ʻafioʻi hoʻo ngaahi fakakaukaú mo e ngaahi holi ʻa ho lotó.”12
Naʻe fakamanatu ange ʻe he Fakamoʻuí kia ʻŌliva naʻá Ne ʻafioʻi ʻa e fakaikiiki kotoa ʻo ʻene lotu ko ia ʻo kolé—mo manatuʻi—ʻa e taimi pau, mo e pō naʻe fai aí.

					Naʻe puke hoku husepānití he ngaahi taʻu lahi kuo hilí ʻi ha mahaki naʻe hāhāmolofia ʻene haá. ʻI he fakalau mai e ngaahi uiké mo lahi ange ʻene puké, ko e lahi ange ia ʻeku fakapapauʻi ʻe mālōloó. Naʻe ʻikai ke u fakahā ki ha taha e meʻa ne u tailiili ki aí. Naʻe tokolahi homa fāmilí mo nau kei iiki pea feʻofoʻofani ʻema nofomali taʻengatá, pea ne u ongoʻi taʻelata, siva e ʻamanakí, pea aʻu ki heʻeku ʻita ʻi heʻeku fakakaukau atu ki ha mole hoku husepānití ka u ʻohake toko taha pē ʻeku fānaú. ʻOku ou ongoʻi mā ke talaatu ne u mavahe mei heʻeku Tamai Hēvaní. Ne ʻikai ke u toe lotu au ʻi ha ngaahi ʻaho lahi; naʻe ʻikai ke u toe palani ha meʻa; naʻá ku tangi. Naʻe faifai peá u ʻiloʻi he ʻikai ke u lava ʻo fai toko taha ʻeni.

					Ne u tūʻulutui hifo, ko e fuofua taimi ia ʻi ha ngaahi ʻaho lahi, ʻo ʻohake hoku lotó ki heʻeku Tamai ʻi Hēvaní, peá u kole fakamolemole ʻi heʻeku tafoki mei Aí, mo fakahā kiate Ia ʻa e ngaahi ongo kotoa naʻe ʻi hoku lotó, pea fakaʻosi ʻaki ʻeku fakahā kiate Ia kapau ko Hono finangaló ʻeni, te u fai ia. Naʻá ku ʻiloʻi kuo pau pē ʻoku ʻi ai ʻEne palani maʻa ʻetau moʻuí.

					ʻI he kei hoko atu ʻeku tūʻulutui ʻo ʻohake hoku lotó, ne ʻalu hake ʻiate au ʻa e ongo fakaʻofoʻofa, melino, mo ʻofa tahá. Ne u ongoʻi e māfana ʻo ʻEne ʻofá hangē ha sipi ʻoku pulupuluʻi ʻaki aú. Hangē ne lava pē ke u ongoʻi e folofola ʻa e Tamai Hēvaní, “Ko e meʻa pē ia ne u fie maʻu ke ke ʻiloʻí.” Ne u fakapapauʻi he ʻikai ʻaupito te u toe tafoki meiate Ia. Ko e meʻa fakaofo ʻa e kamata ke sai māmālie ange hoku husepānití ʻo aʻu pē ki heʻene sai ʻaupito.

					ʻI ha ngaahi taʻu lahi mei ai, ne u tūʻulutui mo hoku husepānití ʻi he tafaʻaki ʻo ʻema tama fefine taʻu 17 ʻo kole ke fakamoʻui ia. Ko e tali he taimi ko ʻení ko e ʻikai, ka naʻe kei mālohi pē ʻa e ongo tatau ʻo e ʻofa mo e melino ne talaʻofa ʻe he Fakamoʻuí, pea ne ma ʻiloʻi neongo kuo ui ia ʻe he Tamai Hēvaní ke foki ange ki ʻapi, ʻe lelei ʻa e meʻa hono kotoa. Kuó ma ʻiloʻi hono ʻuhinga ʻo e tuku ʻema kavengá ki he ʻEikí, ke ʻiloʻi ʻokú Ne ʻofa ʻiate kitautolu, mo ʻofeina kitautolu ʻi hotau ngaahi loto mamahí mo e mamahiʻiá.

				
Ko e taha ʻo e ngaahi momeniti fakaʻofoʻofa taha ki ha tamai mo hano foha ʻi he Tohi ʻa Molomoná ko e fakamoʻoni ko ia ʻa ʻAlamā ko e Siʻí ki hono foha ko Hilamaní. Naʻe fakamatala ʻa ʻAlamā ki he “fuʻu ilifia ʻoku ʻikai faʻa fakakamatalaʻi” naʻá ne ongoʻi ʻi heʻene fakakaukau atu ki haʻane haʻu ki he ʻao ʻo e ʻOtuá ke fakamāuʻi ʻi he lahi ʻene ngaahi maumaufonó. Hili ʻene mafasia he mamahi ʻo ʻene ngaahi angahalá ʻi ha ʻaho mo e pō ʻe tolu, naʻá ne fakatomala pea kole ki he Fakamoʻuí ke ʻaloʻofa kiate ia. Naʻá ne fakamatalaʻi kia Hilamani ʻa e “fakaʻofoʻofa mo lelei pehē” ʻa e fiefia ʻo e “ʻikai toe” manatuʻi hono ngaahi mamahí. Naʻe ʻikai ke kei ongoʻi ʻe ʻAlamā ʻa e “fuʻu ilifia ʻoku ʻikai faʻa fakamatalaʻí” ʻi heʻene fakakaukau ki haʻane haʻu ʻi he ʻao ʻo e nofoʻa fakatuʻi ʻo e ʻOtuá, ka naʻá ne mamata ʻi he meʻa-hā-mai ki he “ʻOtuá ʻoku ʻafio ʻi hono ʻafioʻangá” peá ne pehē, “Naʻe fakaʻamua ʻa hoku laumālié ke u ʻi ai mai.”13
Siʻi ngaahi tokoua ʻofeina, ʻikai ko e ongo ia ʻoku tau maʻú ʻi he taimi ʻoku tau fakatomala ai pea fakalaulauloto ki he ʻofa, ʻaloʻofa, mo e houngaʻia ʻoku tau maʻu ki heʻetau Tamai Hēvaní mo hotau Fakamoʻuí—ʻo tau “fakaʻamu [mo kitautolu foki] ke tau ʻi ai,” ke toe ʻōʻōfaki kitautolu ʻe Hona toʻukupu ʻofá?
Hangē ko e fakamoʻoniʻi kiate au ʻe he ʻEikí kuo ʻikai ngalo Ai Hono ʻofefine mahuʻinga ko Moli Lenitoló, ʻoku ou fakamoʻoni kuo ʻikai ke ngalo koe ʻiate Ia! Ko e hā pē haʻo angahala pe vaivai pe mamahi, pe faingataʻa pe ʻahiʻahi ʻokú ke fekuki mo ia, ʻokú Ne ʻafioʻi pea ʻoku mahino kiate Ia e ngaahi momeniti ko iá. ʻOkú Ne ʻofeina koe! Pea te Ne tokoniʻi koe ʻi he ngaahi momeniti ko iá ʻo hangē ko ʻene tokoni kia Mele mo Māʻatá. Kuó Ne fai ʻa e totongí koeʻuhí ke Ne ʻiloʻi e founga ke tokoniʻi ai koé. Tuku hoʻo ngaahi kavengá kiate Ia. Fakahā ki hoʻo Tamai Hēvaní e meʻa ʻokú ke ongoʻí. Talaange ho mamahí mo e ngaahi faingataʻaʻiá pea tekaki kiate Ia. Ako fakaʻaho. E folofolá. Te ke maʻu ai foki ʻa e fakafiemālie mo e tokoni lahi.
Naʻe fehuʻi ʻe hotau Fakamoʻuí:
“He ʻoku lava koā ʻe ha fefine ʻo fakangalongaloʻi ʻa ʻene tama ʻoku kei huhú, ʻo ʻikai ai te ne maʻu ha ʻofa mamahi ki he tama ʻo hono manavá? ʻIo, te nau faʻa fakangaloʻi, ka ʻe ʻikai te u fakangaloʻi koe. . . .
“. . . Kuó u tohi tongi koe ʻi hoku ongo ʻaofi nimá.”14
“Kuó u fekau ke ʻoua naʻa ʻalu hamou toko taha ka kuó u fekau ke mou haʻu kiate au, koeʻuhí ke mou ala mo mamata; ke pehē hoʻomou fai ki he māmaní.”15
Ko e fekau ia kiate kitautolú. Kuo pau ke tau ala mo mamata tonu pea tokoniʻi leva e fānau kotoa ʻa e Tamai Hēvaní ke nau ala mo mamata pea ʻiloʻi ʻoku ʻikai ngata pē ʻi hono toʻo ʻe hotau Fakamoʻuí kiate Ia ʻa ʻetau ngaahi angahalá kotoa ka mo hotau ngaahi mamahí mo e faingataʻaʻiá foki koeʻuhí ke Ne lava ʻo ʻiloʻi ʻa e meʻa ʻoku tau ongoʻí mo e founga ke fakafiemālieʻi ʻaki kitautolú. ʻOku ou fakamoʻoni kiate Ia ʻi he huafa ʻo Sīsū Kalaisí, ʻēmeni.

ʻOku ou fiefia ke feʻiloaki mo kimoutolu he pooni. Kuo ngaʻunu ʻa e houʻeiki fafine ʻo e Siasi ʻo Sīsū Kalaisí ke aʻusia ʻa e tuʻunga ʻo e kautaha ʻa e kakai fefine naʻe fakamatalaʻi ʻe Lusi Meki Sāmitá, ko e faʻē ʻa e Palōfita ko Siosefa Sāmitá, ʻaki e ngaahi lea ko ʻení: “Kuo pau ke tau fefakahoungaʻiaʻaki, fetauhiʻaki, fefakafiemālieʻaki pea mo fakahinohinoʻi, koeʻuhí ke tau lava ʻo nofo fakataha ʻi he langí.”1
ʻOku konga tolu hono fakamatalaʻi lelei ko ia ʻo e ngaahi fie maʻu ke feohi ʻi ha tuʻunga fiefia mo e ʻOtuá. Ko e tahá, ke fetauhiʻaki. Ko e tahá, ke feakoʻiʻaki pea mo akonekina. Pea ko e tolú ke nofo fakataha mo e ʻOtuá.
Ko ʻeku taumuʻa he pōní ke tokoni atu ke mou ongoʻi ʻa e hōifua mo e houngaʻia ʻa e ʻOtuá ʻi he meʻa kuo mou ʻosi fai ke fetokoniʻaki ke mou aʻusia ʻa e taumuʻa taumamaʻo ko iá. Pea ko e uá, ke fakamatalaʻi ha niʻihi ʻo e ngaahi meʻa ʻoku teʻeki hoko ʻi hoʻomou ngāue fakatahá.
Kuo mou tali e ui ʻa e ʻEikí ke ō atu ʻo fakafiemālieʻi e kakai kehé, ʻo hangē ko e kakai fefine ʻo e kuonga muʻá. ʻI he 1856, naʻe kole ai e palōfita ko Pilikihami ʻIongí ki he Kāingalotú ke nau ō ʻo tokoniʻi ha kau paionia fononga saliote toho tangata ne maʻu ʻe he sinou ʻo e moʻungá. Naʻá ne talaange ʻi he taimi tukuhausia ko ʻení ki he kau mēmipa he konifelenisi lahí: “He ʻikai lava ʻe he tui ʻoku mou maʻú mo hoʻomou tui fakalotú pea mo hoʻomou malanga fakalotú ʻo fakahaofi haʻamou foʻi laumālie ʻe taha ʻi he puleʻanga fakasilesitiale ʻo e ʻOtuá, kapau he ʻikai ke mou fai ki he foʻi tefitoʻi moʻoni pē ko ia ʻoku ou lolotonga akoʻi atú. Mou ō atu ʻo ʻomai ʻa e kakai ʻoku nau ʻi he [maomaonganoá], pea mou tokanga makehe ki he ngaahi meʻa ʻoku tau ui ko e fatongia fakatuʻasinó, . . . telia naʻa taʻeʻaonga hoʻomou tuí.”2
Naʻe tali ia ʻe ha kakai fefine ʻe laungeau ʻi ʻIutā. Neongo ʻenau masivá ka naʻa nau fakafonu ha ngaahi saliote ʻaki e meʻa kotoa naʻa nau lavá pea mo e meʻa kotoa ne nau lava ʻo tānaki mei he kakai kehé ke fakafiemālieʻi ʻaki kinautolu ne faingataʻaʻiá. Naʻe tohi ʻe ha taha ʻo e kau fafine loto-toʻa ko iá, “Kuo teʻeki ai ha taimi te u ongoʻi fiemālie mo fiefia ange ai ʻi ha faʻahinga ngāue kuó u fai ʻi heʻeku moʻuí, pea ko e faʻahinga ongo ia naʻe maʻu ʻe he taha kotoa.”3
Ko e taimi ne ʻosi ai e fakahaofí pea vaia mo e sinoú, naʻe tohi ʻe he fefine tatau pē ha fehuʻi ʻa hono loto faivelengá: “Ko e hā e meʻa hono hoko ke fai ʻe he ngaahi nima fietokoní?”4
ʻOku ʻi ai ha ngaahi kulupu houʻeiki fafine ʻi hotau kuongá, he funga ʻo e māmaní kuo nau liliu ʻenau tuí ke ngāue ʻi ha ngaahi feituʻu ʻe laungeau. Pea ʻoku fehuʻi ʻe honau lotó mo ʻenau ngaahi lotú ʻa e fehuʻi tatau fekauʻaki mo e kahaʻu ʻo ʻenau moʻui tokoní.
ʻOku mou takitaha ʻi ha tuʻunga makehe ʻi hoʻomou fononga ki he moʻui taʻengatá. ʻOku ʻi ai ha niʻihi kuo lautaʻu ʻenau taukeí, pea ko ha niʻihi ʻoku nau kei ʻi he kamataʻanga ʻo ʻenau moʻui fakaākonga fakamatelié. ʻOku kehe ʻa e tokotaha takitaha ʻi hono hisitōlia fakatāutahá pea mo hono ngaahi faingataʻaʻiá. Ko e ngaahi tokoua kotoa kimoutolu mo e ngaahi ʻofefine ʻofeina ʻo ʻetau Tamai Hēvaní, ʻokú Ne ʻafioʻi mo tokangaʻi fakatāutaha kimoutolu.
Ko e meʻa kuo mou fakahoko lelei tahá ko hono fakahoungaʻi, tokangaʻi, pea mo e fefakafiemālieʻakí. Ne u sio tonu ʻi he mana konga tolu ko iá ʻi he māhina ʻe taha kuo hilí ʻi hoʻomou tokoniʻi siʻa fefine. ʻI heʻeku hoko ko ʻene tamaí, ʻoku ou fakamālō atu mo fakafetaʻi ki he ʻOtuá Heʻene tataki ha faiako ʻaʻahí.

					Naʻe ʻi ʻapi ʻema taʻahine ko ʻElisapetí mo ʻene kiʻi taʻahine taʻu tolú, ka ʻoku nofo ia ʻi ha siteiti ʻe taha mo ha feituʻu kehe meiate kimaua. Ko ʻene kiʻi taʻahine ʻe tahá naʻe ʻi hono fuofua uike he kinitakātení. Ko e māhina ono ia e feitama ʻa ʻElisapetí, mo ʻamanaki atu ki hono fanauʻi ʻene tama fika tolú, ʻa ia ne talaange ʻe he toketaá ko ha kiʻi taʻahine. Naʻe mamaʻo hono husepāniti ko Siosiuá ʻi heʻene ngāué.

					Ko e taimi naʻá ne fakatokangaʻi ai ne tālau pea fakalalahí, ne telefoni leva ki hono husepānití. Naʻá ne talaange ke tā ki ha meʻalele ʻa e falemahakí pea te na fetaulaki ki falemahaki, ʻa ia ʻoku miniti ʻe 20 mei honau ʻapí. Kimuʻa peá ne fai e telefoní, kuó ne ongona ha tukituki ʻi he matapā ‘i muʻá.

					Naʻá ne ʻohovale ke sio atu ki hono hoa faiako ʻaʻahi ʻi he Fineʻofá. Naʻe ʻikai haʻana palani ki he pongipongi ko iá. Ka naʻe ongoʻi pē ʻe hono hoá ʻoku totonu ke haʻu kia ‘Elisapeti.

					Naʻá ne tokoniʻi ia ki he kaá. Naʻá na aʻu taimi siʻi pē ki he falemahakí pea aʻu atu ʻa Siosiua mei heʻene ngāué. Naʻe pehē ʻe he kau toketaá ke tafa ʻo toʻo ʻa e pēpeé ʻi ha miniti pē ʻe 20 ke fakahaofi e moʻui ʻa ʻElisapetí mo ʻene pēpeé. Ko ia, ne haʻu ha kiʻi taʻahine mātuʻaki valevale ki māmani, ne tangi leʻo lahi, ʻoku kei toe ha uike ʻe 15. Naʻe pāuni pē ʻe taha, ʻaunise ʻe hongofulu mā taha (kalami ʻe 765). Ka naʻe moʻui pea pehē mo ʻElisapeti.

					Ne fakahoko e konga e lea ʻa Lusi Meki Sāmitá he ʻaho ko iá. Ne ueʻi ʻe he Laumālie Māʻoniʻoní ha mēmipa faivelenga ʻo e Fineʻofá, naʻá ne tokangaʻi, fakahoungaʻi, pea mo fakafiemālieʻi hono tokoua ʻi he puleʻanga ʻo e ʻOtuá. ʻOku nau maʻu fakataha mo ha lauiafe kehe kuo nau fai ha ngaahi tokoni pehē ki he kakaí, ʻa e fakamālō ʻa kinautolu ne nau tokoniʻí mo honau ngaahi ʻofaʻangá, pea pehē foki ki he ʻEikí.

				
ʻOku mou manatuʻi ʻene ngaahi lea fakamālō kiate kinautolu ʻoku ʻikai faʻa fakamālōʻia ʻenau ngāue ʻofá: “Pea ʻe lea ʻa e Tuʻí ʻo pehē ange kiate kinautolu, Ko ʻeku tala moʻoni atu kiate kimoutolu, Ko e meʻa ʻi hoʻomou fai ia ki ha taha ʻoku kihiʻi siʻi hifo ʻi hoku kāinga ní, ko hoʻomou fai ia kiate aú.”5
Ka ʻoku liuliunga ʻa e mana ʻo ha Fineʻofa pē taha ne aʻu taimi tonu ke tokoní ʻi he mālohi ʻo ha kulupu kakai fefine uouangataha. Ko e konga pē ʻeni ʻo e pōpoaki ne ʻoatu ʻe he pīsope ʻa ʻElisapetí, kia ʻElisapeti mo Siosiua he falemahakí ʻi he ʻosi ha ngaahi houa mei hono fāʻeleʻi ʻo e pēpeé: “ʻOku tokangaʻi lelei ʻe he palesiteni ʻo e Fineʻofá ʻa e meʻa kotoa pē. Kuo mau ʻosi fokotuʻu ha palani foʻou ki he kahaʻú ke tokoniʻi hoʻo ongo kiʻi tamaiki fefiné ʻi ʻapi kae lava ʻa ʻElisapeti ʻo feʻaluʻaki ki he falemahakí he lolotonga ʻo e kei ʻi ai ʻa e kiʻi pēpē talavou ʻoku teʻeki fakahingoá. Ne mau ʻosi fai ia kimuʻa, ʻi ha taimi lōloa, pea ʻoku vēkeveke [homau] kakaí ʻi he faingamālié.”
Ne hoko atu e lea ʻa e Pīsopé ʻo ʻuhinga kiate ia mo e uōtí ʻo pehē: “Ne aʻu ʻo mau ō atu ki he falemahakí ʻo nofo mo ha fānau he loki vaʻingá he taimi naʻe ʻikai loto ai e ngaahi faʻeé ke tuku kinautolu ʻi ha feituʻu kehé.”
Peá ne toki pehē, “He ʻikai foki ke mau fakahoko ʻemau palaní taʻe fakafekauʻaki mo ke loto ki ai. Ko ʻemau fie maʻu pē ke ke ʻilo ʻoku ʻikai totonu ke ke hohaʻa ki he ngaahi meʻa te mau lava mo ala faí.”
Ko e meʻa ne nau fai maʻa hoku ʻofefiné, ne lava ai ke ne maʻu ha momeniti mahuʻinga, ʻi heʻene ʻuluaki fuofua ʻene kiʻi taʻahine valevalé.
Pea ne fakaʻosi ʻe he pīsopé ʻene pōpoaki kia Siosiua mo ʻElisapetí ʻaki ʻa e pōpoaki ʻoku feʻaveʻaki ʻe he houʻeiki fafiné ʻiate kinautolu ʻa e tukupā ko ia ke fetauhiʻaki ʻiate kinautolu he funga ʻo e māmaní maʻá e ʻEikí: “Tauhi Maʻu ʻa e Tuí.”
Te u lava ʻo talaatu neongo e kehekehe kotoa homou ngaahi tūkungá mo e aʻusiá, ʻoku ʻi ai ha meʻa ʻoku toka mei muʻa kiate kimoutolu. ʻI hoʻomou tauhi maʻu ʻa e tuí, te mou fakatokangaʻi hano faʻa fakaafeʻi kimoutolu ʻe he ʻEikí ke mou tokoniʻi ha taha ʻoku tukuhausia ʻi ha taimi he ʻikai ngali faingamālie. Mahalo ʻe hā ngali ko ha ngāue taʻe fakafiemālie pe ʻe ngali taʻe malava. Ko e taimi ʻoku hoko mai ai ʻa e uí, mahalo ʻe hangē ʻoku ʻikai fie maʻu koé pe ʻoku ʻi ai ha taha kehe te ne lava ʻo fai ʻa e fakafiemālié.
Manatuʻi ko e taimi ʻoku tuku ai ʻe he ʻEikí ke tau fetaulaki mo ha taha ʻoku faingataʻaʻiá, ʻoku tau fakaʻapaʻapaʻi ai e Samēlia leleí ʻi he meʻa naʻe ʻikai ke ne faí pea mo e meʻa naʻá ne fakahokó. Naʻe ʻikai ke fakalaka hake pē ia he tafaʻaki ʻe tahá neongo ko e taha fononga naʻe taaʻi ʻi he halá ko ha muli pea mahalo ko hano fili. Naʻá ne fai ʻa e meʻa naʻá ne lavá maʻá e tangata ne tāʻí peá ne fokotuʻu leva ha palani mahino ki ha niʻihi kehe ke nau ngāue lahi ange. Naʻá ne fai ia koeʻuhí he naʻe mahino ki ai ʻe fie maʻu ʻi he tokoní ha meʻa lahi ange ʻi he meʻa ʻoku lava ʻo fai ʻe he tokotahá.
ʻE lava ʻe he ngaahi lēsoni mei he talanoa ko iá ʻo tataki koe tatau ai pē pe ko e hā ho kahaʻú. ʻOku maʻu ʻa e ngaahi lēsoni tatau pē ko iá ʻi hoʻomou kei tupu haké mo e ngaahi meʻa ne mou toki aʻusiá.
Kuo tuʻo taha, pea mahalo kuo tuʻolahi, haʻo ʻohovale ʻi haʻo fetaulaki mo ha taha ʻoku fie maʻu tokoni. Mahalo ko ha mātuʻa, kui, ko ha tokoua pe kiʻi tamasiʻi naʻe puke pe faingataʻaʻia fakaesino. Ne mālohi ange hoʻo ongoʻi manavaʻofá ʻi hoʻo ngaahi holi fakaetangatá. Ko ia ne ke kamata ai ke fai ha tokoni.
Pea hangē ko e tangata fononga ʻi he talanoa folofola ʻo e Samēlia leleí, ʻoku ngalingali ko e tokoni naʻe fie maʻú ʻe iku ʻo taimi lōloa hono fakahokó ʻi he meʻa te ke lavaʻi toko tahá. Naʻe fie maʻu ʻe he tangata Samēliá ke tuku atu ʻa e tangata fonongá ke tauhi ʻe he tauhi ʻo e fale talifonongá. Ko e palani ʻa e ʻEikí ki hono tokoniʻi ʻo e niʻihi tukuhāusiá ʻoku fie maʻu ha ngāue fakatimi.
ʻOku fakaafeʻi maʻu pē ʻe he kau pīsopé mo e kau palesiteni ʻo e Fineʻofá ʻa e kau mēmipa ʻo e fāmilí ke nau fetokoniʻaki ʻi he taimi ʻoku ʻi ai ha fie maʻú. ʻOku lahi ha ngaahi ʻuhinga ki he tefitoʻi moʻoni ko iá. Ko e muʻomuʻa tahá ke ʻoatu ki ha kakai tokolahi ange ʻa e tāpuaki ʻo e ʻofa lahi ange ko ē ʻoku maʻu ʻi he fetokoniʻakí.
Kuo mou ʻosi sio tonu mo ongoʻi e tāpuaki ko iá. Ko e taimi pē ʻokú ke tauhi ai ha taha ʻi ha kiʻi vahaʻa taimi nounou ʻokú ke ongoʻi ha ʻofa ki he taha ʻokú ke tokoniʻí. Ko e taimi ʻoku fakaʻau ke lōloa ange ai e taimi ʻoku fie maʻu ki hono tokangaʻí, ʻoku meimei ke toe fakautuutu ange ʻa e ongoʻi ʻofá.
Koeʻuhí ʻoku tau kei ʻi he kakanó, ʻe lava ke uesia ʻa e ongoʻi ʻofa ko iá ʻe he ongoʻi taʻefiemālié mo e ongosiá. Ko ha ʻuhinga ia ʻe taha hono tuku ʻe he ʻEikí ke tokoniʻi kitautolu ʻe he niʻihi kehé ʻi heʻetau ngāue maʻanautolu ʻoku fie maʻu tokoní. Ko e ʻuhinga ia hono fokotuʻu ʻe he ʻEikí ha ngaahi kautaha ʻo e kau tauhí.
ʻI he ngaahi uike siʻi kuo hilí ne u ʻi ha houalotu sākalamēniti ne tuʻu ai ha finemui ke hikinimaʻi ia ko e tokoni kouʻotineita ʻo e faiako ʻaʻahí, ne ʻikai ke u ʻilo ʻoku ʻi ai ha lakanga pehē. Naʻá ku fifili pe naʻá ne ʻilo e lahi e falala ʻa e ʻEikí kiate iá. Koeʻuhí ne taʻemanonga e tama ʻa e fefiné, pea pau ai ke mavahe mei he lotú ʻoku teʻeki ke u talaange ʻa e lahi ʻo e hōifua mo e houngaʻia ʻa e ʻEikí ʻi heʻene tokoni ʻi hono fakafekauʻaki e ngāue ʻEne kau ākongá.
ʻOku fie maʻu ha kakai ʻofa mo uouangataha ki hono tauhi ʻo e kau tukuhausiá. Ko e meʻa ia ʻoku fokotuʻu ʻe he ʻEikí ʻiate kimoutolú. ʻOkú Ne ʻofa ʻiate koe ʻi ha faʻahinga meʻa pē ʻokú ke fakahoko.
Ko e taha e fakamoʻoni ki Heʻene houngaʻiá ko hono tuku ʻe he ʻOtuá ke ke ongoʻi e fakautuutu hoʻo ʻofa kiate kinautolu ʻokú ke tokoniʻí. Ko e ʻuhinga ia ʻokú ke tēngihia ai ha mate ʻa ha taha naʻá ke tokoniʻi ʻi ha taimi lōloa. ʻE lava ke ongo ʻa e mole ha faingamālie ke tokoniʻi ai kinautolú, hangē ko ha mole lahi ange ʻi he māvae fakataimi peé. Naʻá ku fanongo ʻi ha fefine kimuí ni mai—ʻa ia ne u ʻiloʻi fuoloa—naʻá ne fai ha fakamoʻoni ʻi he uike ne mālōlō ai siʻono husepānití, ki heʻene houngaʻia he faingamālie ke tokoniʻi ai ia ʻo aʻu ki he ngataʻanga ʻo ʻene moʻuí. Naʻe ʻikai ha loʻimata, ka naʻe hā ʻa ʻene fofonga malimali fiefiá.
Neongo ʻoku tāpuekina lahi ʻa e tokoni ʻofa ʻoku fakahokó, ka kuo mou ʻosi ʻilo ʻoku ʻi ai ha ngaahi fakangatangata fakaesino, fakaeloto, pea mo fakapaʻanga ʻi he meʻa ʻoku malavá. ʻE lava ke hoko ʻa e taha ʻokú ne fai ha tauhi ʻi ha taimi lōloá ko e taha ia ʻoku fie maʻu ke tokoniʻí.
Naʻe fai ʻe he ʻEikí ko e Pule ki hono Lehilehiʻi ʻo e kakai fie maʻu tokoní, ha faleʻi fakalaumālie ki he kau tauhi ongosiá ʻi he ngaahi lea ko ʻeni naʻe fai ʻe he Tuʻi ko Penisimaní pea lekooti ʻi he Tohi ʻa Molomoná: “Koeʻuhí ke tauhi ha fakamolemole ʻo hoʻomou ngaahi angahalá . . . ʻoku ou fakaʻamu ke mou foaki mei hoʻomou ngaahi koloá ki he masivá, ko e tangata taki taha ʻo fakatatau ki he meʻa ʻokú ne maʻú, ʻo hangē ko e fafanga ʻo e fiekaiá, mo e fakakofuʻi ʻo e telefuá, mo e ʻaʻahi ki he mahakí, pea tokoni ki honau fakafiemālié, ʻi he meʻa fakalaumālie mo fakatuʻasinó fakatouʻosi, ʻo fakatatau ki heʻenau ngaahi fiemaʻú.”6
Ka naʻe toe hoko atu ʻo fakatokanga kiate kimoutolu he ʻikai ʻapē ke mou tali e fakamoʻoni kuo lahi pea fuoloa fau hoʻomou ngāue tokoni ʻi he ʻofá: “Pea tokanga ke fai ʻa e ngaahi meʻá ni kotoa pē ʻi he fakapotopoto mo e maau; he ʻoku ʻikai fie maʻu ke lele ʻa e tangatá [pe tauhí] ʻo vave ange ʻi he mālohi ʻokú ne maʻú. Pea ko e tahá ʻoku ʻaonga ke ne faivelenga, koeʻuhí ke ne lava ʻo maʻu ai ʻa e palé; ko ia, ʻoku totonu ke fai ʻa e meʻa kotoa pē ʻo maau.”7
ʻE lava ke faingataʻa hono fakahoko e faleʻi ko iá ʻi he taimi ʻoku ngali tuʻunga tatau ha holi ke fai e meʻa kotoa ʻokú ke ala lava ke tokoniʻi ʻa e niʻihi kehé mo hono feau ʻi he fakapotopoto hoʻo ngaahi fie maʻú ke kei pukepuke ho mālohi ke tokoní. Mahalo kuo mou ʻosi mamata ʻi ha niʻihi ʻoku nau fefaʻuhi mo e faʻahinga fili faingataʻa peheé. Ko ha sīpinga ʻe taha ko e fili ko ia ke tauhi ha taha ʻoku fakaofi atu ki he ngataʻanga ʻo ʻene moʻuí ʻi ʻapi pe ʻi ha fale tauhiʻanga e kau vaivaí ʻi he taimi kuo fakaʻau ke ke ongosia aí.
ʻE lava e meʻa ʻokú ke ʻilo fekauʻaki mo e palani ʻo e fakamoʻuí ke hoko ko hao fakahinohino ʻi he ngaahi fili ongo faingataʻa peheé. Ko e taha ia ʻo e ngaahi ʻuhinga naʻe fakapotopoto ai ʻa e pehē ʻe Lusi Meki Sāmita kuo pau ke maʻu ʻe he houʻeiki fafiné “ha fakahinohino.”
ʻE tokoni ke maʻu ha fakamoʻoni pau ki he taumuʻa ʻa e Eikí ki he fānau takitaha ʻa e ʻOtuá, ʻi he ngaahi meʻa faingataʻa ʻo e moʻui fakamatelié. Naʻá ne akoʻi peheni ʻa e ʻelito ʻo e palani ʻo e fakamoʻuí ki he Palōfita ko Siosefa Sāmitá, ʻi heʻene fāifeinga ke mahino kiate ia hono ngaahi ʻahiʻahi ne ngali ke ʻikai hano ngataʻangá: “Pea ʻe toki hakeakiʻi koe ʻe he ʻOtuá ʻi ʻolunga ʻo kapau te ke kātakiʻi ia ʻo lelei.”8
ʻOku hoko leva ʻetau fili ke tokoniʻi lelei ha taha ʻi he ngaahi faingataʻá: “Ko e hā ʻa e meʻa te u fai ʻe tokoniʻi lelei ange ai ʻa e taha ʻoku ou ʻofa aí ke ‘kātakiʻi leleí’?” ʻOku ʻatautolu ia ke ʻai ke lahi ange ʻene lava ʻo fakahaaʻi ʻene tui kia Kalaisí, maʻu ha ʻamanaki lelei ki he moʻui taʻengatá, mo fakahoko ʻa e ʻofá, ʻa e ʻofa haohaoa ʻa Kalaisí, ki he ngataʻanga ʻene moʻuí.
Kuó u ʻosi mamata ki hono fakahoko ʻe he kau fafine ʻi he Siasí e tokanga ko ia ki he Fakamoʻuí mo ʻEne taumuʻá. Fakakaukau ki he ngaahi taimi ne ke hū ai ki he loki ne fakataha ai e Fineʻofá, Palaimelí pe kau Finemuí.
Mahalo he ʻikai ʻi ai ha tā ia ʻo e Fakamoʻuí pe ko ʻEne ngaahi folofolá, ka ʻokú ke ʻilo naʻe ʻosi ongoʻi ha fakamoʻoni ki hono moʻoní pea mo e mahuʻinga ʻo ʻEne Fakaleleí ʻi he houa ko iá, ʻo hangē ko e efiafi ní. Mahalo he ʻikai ke ʻi ai ha tā ia ʻo ha temipale māʻoniʻoni pe ko e ngaahi lea “ʻE Lava ke Taʻengata ʻa e Ngaahi Fāmilí,” ka te ke lava ʻo fakatokangaʻi ha ʻamanaki lelei ʻi heʻenau malimalí.
Pea kuo mou mamata ʻo tatau mo au, ki ha faiako ʻaʻahi poto ʻi heʻene langaki e loto falalá ʻi ha fefine faingataʻaʻia he ʻoku kei fie maʻu mo mahuʻinga ʻene tokoni ki ha tahá, neongo kapau ʻoku ʻikai ke ho. ʻOku kumi ʻe he kau palesiteni maʻongoʻonga ʻo e Fineʻofá ha ngaahi founga ke tokoni ai kiate kinautolu ʻoku fie maʻu tokoni ʻi hono tauhi ʻo ha niʻihi kehe. ʻOku nau fakatupu ha ngaahi faingamālie maʻá e houʻeiki fafiné ke nau kātekina lelei ai e ngaahi faingataʻá ʻi heʻenau fetauhiʻakí ʻi he ʻofa haohaoa ʻa Kalaisí. ʻE ala kau ai ʻa e fakaʻaiʻai fakalelei ʻo ha taha tauhi ʻoku helaʻia ke mālōlō mo tali ʻa e tokoni ʻa e niʻihi kehé.
ʻOku lava ʻeni ʻe he houʻeiki fafiné ʻaki haʻanau fakatuotuai ke fakamāuʻi kinautolu ʻoku foua e ngaahi faingataʻá. ʻOku kamata ʻa e tokolahi taha ʻoku nau mafasiá ke taʻefalala kiate kinautolu pea mo honau mahuʻingá. ʻOku tau fakamaʻamaʻa ʻenau kavengá ʻi he taimi ʻoku tau kātakiʻi ai honau ngaahi vaivaí mo fakafiefiaʻi ha lelei pē ʻoku tau fakatokangaʻi ʻiate kinautolu. ʻOku fai ia ʻe he ʻEikí. Pea te tau lava ʻo muimui Heʻene sīpingá—ko e taha lehilehiʻi maʻongoʻonga tahá Ia.
ʻOku tau faʻa lea ki he mālohi ʻo e kau fafine ‘i he siakale ʻo e Siasi ʻo Sīsū Kalaisí. Kuo pau ke tau feinga ke fakatokangaʻi ʻoku kau maʻu pē ʻa e Fakamoʻuí ʻi he siakalé ʻi heʻetau fakaafeʻi mai Iá.
ʻE toe lahi ange haʻatau fakatokangaʻi hono fakaafeʻi ʻe he ngaahi ʻofefine ʻo e ʻOtuá ʻa e houʻeiki fafiné ki heʻenau kulupú. Ko e taimi ʻe hū mai ai ʻa e kau fafiné ki ha fakatahaʻanga ʻo kumi ha nofoʻanga, te nau fanongo ki he fanafana leʻo siʻi, “Kātaki, haʻu ke ta tangutu heni.”
Te tau fanongo ki he ngaahi lea ʻo e kahaʻú naʻe mamata ki ai ʻa Lusi Meki Sāmitá ʻa ia ʻe “tangutu fakataha ai ʻa e houʻeiki fafiné ʻi he langí.” ʻOku ʻikai ke tau teuteu ki he ʻaho ko iá ʻi ha momeniti pē. ʻE maʻu ia ʻi he ngaahi ʻaho mo e ngaahi taʻu lahi ʻo e fetauhiʻakí mo hono fakatōkakano ʻo e ngaahi lea ʻo e moʻui taʻengatá ʻi hotau lotó.
Ko ʻeku fakaʻānauá ke kau fakataha hatau tokolahi ʻi he kahaʻu nāunauʻia ko ia ʻoku hanganaki maí. ʻOku ou fakamoʻoni atu ʻe fakahoko hoʻomou ʻamanaki lelei ki he ngaahi ʻaho ko iá. Naʻe fakaʻatā ia ʻe he ʻEiki ko Sīsū Kalaisí ʻi Heʻene Fakalelei taʻefakangatangatá kiate kimoutolu fakatāutaha. ʻOku fanongo ʻa e Tamai Hēvaní mo tali hoʻomou ngaahi lotu ʻi he tuí ke maʻu ha fakahinohino mo ha tokoni ke mou kātaki ʻi hoʻomou ngāue tokoni Maʻaná.
ʻOku fekauʻi mai ʻa e Laumālie Māʻoniʻoní kiate kimoutolu mo kinautolu ʻokú ke tokangaʻí. ʻE fakamālohia kimoutolu pea mo ueʻi ke mou ʻilo ʻa e ngaahi fakangatangata mo e lahi hoʻomou malava ke tokoní. ʻE fakafiemālieʻi kimoutolu ʻe he Laumālié ʻi he taimi te mou fifili aí, “Naʻe feʻunga nai ʻeku meʻa naʻe faí?”
ʻOku ou fakamoʻoni ʻe ʻiate kimoutolu ʻa e ʻEikí pea te Ne teuteu homou halá mo fakaʻilongaʻi atu, ʻi hoʻomou tokoni kiate kinautolu ʻoku ʻofa aí, ʻi heʻenau ngaahi fie maʻú mo e ngaahi faingataʻá. ʻI he huafa toputapu ʻo Sīsū Kalaisi, ʻēmeni.

ʻE lava ke fakaʻaongaʻi e lisi ko ʻeni ʻo ha ngaahi aʻusia kuo filifili mei he konifelenisi lahí, ʻi he taimi ako fakatāutahá, efiafi fakafāmili ʻi ʻapí pea mo e akoʻi kehé. ʻOku fakahokohoko fakamotuʻalea atu pē ʻa e hingoa ʻo e kau leá pea ʻoku ʻuhinga ʻa e mataʻifiká ki he peesi ʻuluaki ʻoku hā ai e leá.

	(12) Ongoʻi ʻe he tamasiʻi taʻu ono ko Peni Kulisitianesoní e Laumālie Māʻoniʻoní ʻi heʻene ʻaʻahi ki ha ʻoupeni hausi ʻa e temipalé.

	(47) Ngāue mālohi ha talavou ʻi ʻInitia ke tokoni ki hono fāmilí mo ne ako foki.

	(60) Tā ʻe Henry B. Eyring ha papa ke takitāuhi hono ngaahi fohá ke fakafofongaʻi ʻaki ʻenau meʻafoaki makehé.
	(72) Kumi ʻe he mokopuna fefine ʻo Henry B. Eyring ʻa Sīsū lolotonga e ʻoupeni hausi ʻa e temipalé.
	(72) Mavahe ʻa Henry B. Eyring mei he ʻUnivēsiti Sitenifōtí ke ngāue ʻi he Kolisi Likí.
	(72) Lotu e ʻofefine ʻi he fono ʻo Henry B. Eyring he matātahí mo fakatapui hono taimí ki he ʻEikí.
	Robert C. Gay
	(34) ʻEke ange ʻe he tamai ʻa Robert C. Gay kiate ia pe te ne fakatau atu hono laumālié ʻaki ha seniti ʻe nima.
	(34) Muimui ʻa Robert C. Gay ki ha ueʻi ke ne tokonʻi ha kiʻi tamasiʻi ne tangi halotulotu he veʻe halá.
	Daniel L. Johnson
	(101) ʻAlu e kāingalotú ki he temipalé hili hano haveki ʻe ha afā ʻenau ʻakau fuá.
	Thomas S. Monson
	(68) ʻOhovale ʻa N. Eldon Tanner ke vakai ki he fakalakalaka ʻa ha kau tangata ʻe toko fā ʻi he lakanga fakataulaʻeikí.
	(68) Maʻu ʻe Thomas S. Monson ha ueʻi fakalaumālie ke ui ha kau palesiteni fakakolo.
	(68) Fai ʻe Sione H. Kolipoki ʻene fakamoʻoní ki he tuʻi ʻo Tongá.
	(86) Muimui ʻa Thomas S. Monson ki ha ueʻi ke ne fai ha ngaahi fokotuʻu fekauʻaki mo e ngāue fakafaifekaú.
	(86) Muimui ʻa Thomas S. Monson ki ha ueʻi ke ne ʻaʻahi ki hano kaungāmeʻa ʻi falemahaki.
	(86) Poupouʻi ʻe Thomas S. Monson ha talavou ke ngāue fakafaifekau.
	(86) Tali ha lotu ne fai ʻe ha toʻu tupu ʻi ha kātoanga fakafonua ʻa ha temipale.
	Russell M. Nelson
	(18) Tali ʻe ha tangata ha ueʻi ke ne “taʻofi e ongo tamaiki he pasikalá.”
	Russell T. Ogusthorpe
	(96) Hanga ʻe ha toʻu tupu ne ō ki he Lautohi Faka-Sāpaté ʻo tokoniʻi ha ongo mēmipa ʻo e kalasí ne siʻi faingataʻaʻia fakaesino ke na vahevahe mai e meʻa ne na akó.
	Boyd K. Packer
	(75) Tofanga e vaka ne heka ai ʻa Boyd K. Packer mo ha matangi mālohi ʻi Haʻamoa Hihifo.
	Linda S. Reeves
	(118) Tafoki ʻa Linda S. Reeves ki he ʻOtuá hili e puke lahi hono husepānití.
	Richard G. Scott
	(93) Takitaha fakahokohoko fakamotuʻalea ʻe he toʻu tupu ʻi Lūsiá ha ngaahi hingoa ʻe 2,000 pea nau fakahū ha hingoa ʻenau ngaahi kuí ki he ngāue fakatemipalé.
	Carole M. Stephens
	(115) Fetokoniʻaki ha kau finemui lolotonga hano fakatātaaʻi ʻo ha fononga paionia.
	Gary E. Stevenson
	(51) Mavahe ha tamasiʻi ako ʻunivēsiti mei he paati ʻi Siapani hili ʻene fakafisingaʻi ha sikaleti maliuaná.
	Scott D. Whiting
	(37) Fakaleleiʻi ʻe ha kau ngāue konituleki maʻá e temipalé, ha ongo kiʻi maumau iiki ʻi he Temipale Laʻie Hauaiʻí.

Fakataha Lahi ʻo e Pongipongi Tokonakí, 6 ʻOkatopa 2012
Puleʻí: Palesiteni Thomas S. Monson. Tatakí: Palesiteni Henry B. Eyring. Fualotú: ʻEletā Kevin R. Duncan. Lotu tukú: ʻEletā Juan A. Uceda. Hivá ne fai ʻe he Kuaea Tāpanekalé; Fai hivá ko Mack Wilberg mo Ryan Murphy; tā ʻōkaní ko Clay Christiansen mo Richard Elliott: “Kolōlia ki he ʻOtuá,” Ngaahi Himí, fika 42; “ʻE Kāinga Kuo Langa ha Tuʻungá,” Ngaahi Himí, fika 37. arr. Wilberg, pub. Oxford; “ʻEiki, Te u Muimui Atú,” Ngaahi Himi, fika 127; “Fakamālō ki he ʻOtuá,” Ngaahi Himí, fika 10; “I Will Follow God’s Plan,” Children’s Songbook, 164, arr. Hofheins, teʻeki ai pulusi; “ʻE Kāinga ke Tau Loto Fiemālie,” Ngaahi Himi, fika 3, fokotuʻutuʻu ʻe Wilberg, teʻeki ai pulusi.

Fakataha Lahi ʻo e Hoʻatā Tokonakí, 6 ʻOkatopa 2012
Puleʻí: Palesiteni Thomas S. Monson. Tatakí: Palesiteni Dieter F. Uchtdorf. Fua lotú: ʻEletā Gerrit W. Gong. Lotu tukú: ʻEletā Jose L. Alonso. Hivá ne fai ʻe he kuaea fakatahataha ʻa e toʻu tupú mei Bennion mo Taylorsville, Utah; tā hivá ko Leah Tarrant, tā ʻōkani ʻa Linda Margetts mo Bonnie Goodliffe: “Arise, O Glorious Zion,” Hymns, no. 407; “Fānau Au ʻa e ʻOtuá,” Ngaahi Himí, fika 193, arr. Perry, teʻeki ai pulusi; “Tuku ke Tau Faimālohí,” Ngaahi Himí, fika 149; “On This Day of Joy and Gladness,” Hymns, no. 64, arr. Huff, teʻeki ai pulusi.

Fakataha Lakanga Fakataulaʻeiki ʻo e Efiafi Tokonakí, 6 ʻOkatopa 2012
Puleʻí: Palesiteni Thomas S. Monson. Tatakí: Palesiteni Dieter F. Uchtdorf. Fua lotú: ʻEletā Jay E. Jensen. Lotu tukú: ʻEletā Patrick Kearon. Hivá ne fai ʻe he Kuaea Lakanga Fakataulaʻeiki mei Ogden, Utah; fai hivá ko Stephen P. Schank mo Derek Furch; tā ʻōkaní ko Andrew Unsworth: “Praise to the Lord, the Almighty,” Hymns, no. 72; “Ke Mou Feʻofaʻaki,” Ngaahi Himi, fika 200, arr. Furch, teʻeki ai pulusi; “ʻE Sihova Haofaki,” Ngaahi Himí, fika 43; “ʻE Kāinga Kuo Hao,” Ngaahi Himí, fika 161, arr. Schank, teʻeki ai pulusi.

Fakataha Lahi ʻo e Pongipongi Sāpaté, 7 ʻOkatopa 2012
Puleʻí: Palesiteni Thomas S. Monson. Tatakí: Palesiteni Dieter F. Uchtdorf. Fua lotú: ʻEletā Marlin K. Jensen. Lotu Tukú: ʻEletā Keith R. Edwards. Hivá ne fai ʻe he Kuaea Tāpanekalé: fai hivá ko Mack Wilberg; tā ʻōkaní ko Richard Elliott mo Andrew Unsworth: “Ko e Faitotonú ʻo Faka-ʻOtuá,” Ngaahi Himí, fika 169; “Kuo ʻAho Hake ʻa e Pō,” Ngaahi Himí, fika 1, arr. Wilberg, teʻeki ai pulusi; “Does the Journey Seem Long?” Hymns, no. 127, arr. Wilberg, teʻeki ai pulusi (soló ko Shane Warby); “Fanongo ʻEiki ʻOku Ui,” Ngaahi Himí, fika. 153; “If the Savior Stood Beside Me,” CSMP by Sally DeFord, arr. Cardon, teʻeki ai pulusi; “Ka Faingataʻa Ho Halá, Feinga,” Songs of Zion (1912), no. 158, arr. Wilberg, teʻeki ai pulusi.

Fakataha Lahi ʻo e Hoʻatā Sāpaté, 7 ʻOkatopa 2012
Puleʻí: Palesiteni Thomas S. Monson. Tatakí: Palesiteni Henry B. Eyring. Fua lotú: ʻEletā Octaviano Tenorio. Lotu tukú: ʻEletā Larry W. Gibbons. Hivá ne fai ʻe he Kuaea Tāpanekalé; tā hiva ʻa Mack Wilberg mo Ryan Murphy; tā ʻōkani ʻa Bonnie Goodliffe mo Linda Margetts: “The Day Dawn Is Breaking,” Hymns, no. 52, arr. Murphy, teʻeki ai pulusi; “Fai haʻo Lotu” Ngaahi Himi, fika 70, arr. Wilberg, pub. Jackman; “Fiefia, ko e ʻEiki Ko e Tuʻí,” Ngaahi Himí, fika 31; “ʻOku ʻa e ʻOtua Kitaua,” Ngaahi himí, fika 82, arr. Wilberg, teʻeki pulusi.

Fakataha Lahi ʻa e Fineʻofá ʻi he Efiafi Tokonaki, 29 Sepitema 2012
Puleʻí: Palesiteni Thomas S. Monson. Tatakí: Linda K. Burton. Fua lotú: Maria Torres. Lotu tukú: Melinda Barrow. Hivá ne fai ʻe he kuaea ʻa e kau fafine tāutahá mei siteiki Salt Lake Bonneville, Salt Lake Holladay, mo e Murray Utah YSA; tā hivá ko Emily Wadley; tā ʻōkaní ko Linda Margetts: “Tuku ke Tau Faimālohí,” Ngaahi Himí, fika 149; medley of “He Sent His Son,” Children’s Songbook, 34, and “I’m Trying to Be like Jesus,” Children’s Songbook, 78, arr. Sally DeFord, teʻeki pulusi; “ʻOku Fakaofo,” Ngaahi Himi, fika 102; “ʻOku ou Fie maʻu Koe,” Ngaahi Himí, fika 48, arr. Beebe, pub. Larice.

Maʻu Atu ʻo e Ngaahi Lea Konifelenisí
Ke maʻu e ngaahi lea ʻi he konifelenisi lahí ʻi ha ngaahi lea fakafonua kehekehe, vakai ki he conference.lds.org. Fili leva ha lea fakafonua. Ko e angamahení, ʻe lava ke maʻu atu ʻa e lea kuo hiki tepí mei he ngaahi senitā tufakiʻanga nāunaú ʻi loto ʻi ha māhina ʻe ua hili ʻa e konifelenisí.

Ngaahi Pōpoaki ʻo e Faiako Fakaʻapí mo e Faiako ʻAʻahí
Ko e ongo pōpoaki ki he faiako fakaʻapí mo e faiako ʻaʻahí, kātaki ʻo fili ha lea te ne feau lelei taha e fie maʻu ʻa e niʻihi ʻoku mou ʻaʻahi ki aí.

ʻI he Takafí
ʻI muʻá: Faitaaʻi ʻe Derek Israelsen.
ʻI muí: Faitaaʻi ʻe Leslie Nilsson.

Faitā ʻi he Konifelenisí
Ko e ngaahi ʻata ʻo e konifelenisi lahí ʻi Sōleki Sití, naʻe fai ia ʻe Craig Dimond, Welden C. Andersen, John Luke, Matthew Reier, Cody Bell, Leslie Nilsson, Weston Colton, Sarah Jenson, Derek Israelsen, Scott Davis, Kristy Jordan, Randy Collier, Lloyd Eldredge, mo Cara Call; ʻi Potisīuaná ko John Huntsman; ʻi Palāsilá ko Francisco Flávio Dias Carneiro; ʻi ʻEsitōniá ko Amanda Robinson; ʻi Kalisí ko David L. Mower; ʻi ʻĪtalí ko Christopher Dean; ʻi Mekisikoú ko Carlos Israel Gutierrez Robles; ʻi Mōsemipīkí ko Daniel Osborn; ʻi Pōlaní ko Lois Jensen; ʻi Sikotilaní ko John J. Graham; ʻi Sipeiní ko Antoni García Corrius; pea ʻi Taiuaní ko Danny Chan La.

			Ngaahi Ongoongo ʻo e Siasí

		
Holoki e Ta‘u Motu‘a ʻOku Fie maʻu ki he Ngāue Fakafaifekaú

Fanongonongo ‘e he Siasí ‘a e Ngaahi Nāunau Fakalēsoni Fo‘ou Ma‘á e To‘u Tupú ki he 2013 

Tokoni e Ngaahi Me‘angāue Fo‘ou ki he Kāingalotú ‘i Hono Teuteu e Ngaahi Hingoa Fakafāmilí

Ngaahi Akonaki Maʻa Hotau Kuongá

ʻEletā Craig C. Christensen



				Holoki ‘o e Ta‘u Motu‘a ‘oku Fie ma‘u ki he Ngāue Fakafaifekaú

				
					Fai ʻe Heather Whittle Wrigley

					Ngaahi Ongoongo mo e Ngaahi Meʻa ʻOku Hoko he Siasí

				

			
Na‘e fakahā ‘e Palesiteni Tōmasi S. Monisoni ‘i he fakaava ‘o e Konifelenisi Lahi Fakavaeuata‘u Hono 182, ‘e kamata leva, ‘a e lava ke ngāue fakafaifekau ‘a e kau talavoú ‘i honau ta‘u 18, pea ta‘u 19 ‘a e kau finemuí.
Na‘e fakamamafa‘i ki mui ‘e ‘Eletā Lāsolo M. Nalesoni ‘o e Kōlomu ‘o e Kau ‘Aposetolo ‘e Toko Hongofulu Mā Uá ‘i ha fakataha mo e kau faiongoongó, ‘o ne pehē ko e liliu ko ‘ení ko ha me‘a pē ke fili ki ai: “‘Oku ‘ikai totonu ke kamata ‘e he kau talavoú mo e kau finemuí ‘a ‘enau ngāue fakafaifekaú kapau ‘oku ‘ikai te nau mateuteu fakalaumālie mo fakatu‘asino.” ‘E kei hoko pē e mahuʻinga ke fakakaukauʻi lelei e ngaahi meʻa hangē ko e akó, tūkunga fāmilí, mo e mo‘ui leleí ‘i hono fakapapau‘i ‘o e taimi ki he ngāue fakafaifekaú.
Na‘e fakamatala‘i ‘e ‘Eletā Sefilī R. Hōlani ‘o e Kōlomu ‘o e Kau ‘Aposetolo ‘e Toko Hongofulu Mā Uá, ‘e lava ke ke fakaongoongolelei‘i mai ‘e he pīsopé mo e palesiteni fakasiteiki ‘a e kau teuteu ngāue fakafaifekau taimi kakato ‘i ha ‘aho ‘e 120 ki muʻa pea toki hoko honau ta‘u 18 pe ko e ‘aho te nau ‘atā ke kamata ngāué. ʻOku ‘atā ke hū ‘a e kau talavoú ki he senitā akoʻanga fakafaifekaú (MTC) hili ‘enau ‘osi mei he akoʻanga mā‘olungá pe ha tu‘unga tatau mo ia, pea ‘osi hoko honau ta‘u 18. ‘Oku ‘atā ke hū ‘a e kau finemuí hili ‘a e hoko honau ta‘u 19.
‘Oku kole atu ki he kau teuteu ngāue fakafaifekaú ke toe fakalahi ange ‘enau teuteu ki he ngāue fakafaifekaú ki mu‘a pea nau toki hū ki he MTC.
Na‘e pehē ‘e ‘Eletā Hōlani, “‘Oku fakavave‘i ‘e he ‘Otuá ‘a Ene ngāué. Pea ‘okú Ne fie ma‘u ha kau faifekau tokolahi ange ‘oku nau fie ngāue mo fe‘unga ke fakamafola ‘a e māmá mo e mo‘oní mo e amanaki leleí pea mo e fakamo‘ui ‘o e ongoongolelei ‘o Sīsū Kalaisí ki ha māmani ‘oku faʻa fakapo‘uli mo fakamanavahē.”
Na‘e pehē ‘e ‘Eletā Hōlani, ‘oku ʻi ai ha ‘amanaki ‘e fokotu‘u mo ha ngaahi misiona fo‘ou.
‘Oku ai ha ‘amanaki ‘e fakanounou‘i ‘a e taimi ‘o e kau faifekau kotoa pē ‘i he MTC ‘aki ha vahe tolu ‘e taha ke feau ‘a e ‘amanaki ki he tokolahi ange ‘o e kau faifekau mo e ngaahi misiona ‘i he māmaní. Na‘e toki kamata fakahoko ha kalasi ako uike ‘e 12 i he malaʻe ngāue fakafaifekaú ke tokoni ki hono teuteu‘i lahi ange ‘o e kau faifekaú.


				Mou lau lahi ange ki ai ʻi haʻamou kumi ʻi he “missionary age requirement” ʻi he news.lds.org.


				
			

				Fanongonongo ‘e he Siasí ‘a e Ngaahi Nāunau Fakalēsoni Fo‘ou Ma‘á e To‘u Tupú ki he 2013

			
Naʻe fanongonongo ʻe he Siasí ha nāunau fakalēsoni fo‘ou—Ha‘u ʻo Muimui ‘Iate Au: Ma‘u‘anga Tokoni Fakaako ʻa e To‘u Tupú—maʻá e ngaahi kōlomu ‘o e Lakanga Taula‘eiki Faka-‘Ēloné, Kau Finemuí, mo e ngaahi kalasi Lautohi Faka-Sāpate ‘a e to‘u tupú ki he 2013.
Ko e taha ‘o e ngaahi tefito‘i taumu‘a ‘o e Ha‘u ʻo Muimui ‘Iate Aú ke tokoni‘i ‘a e kau faiako—‘i he Siasí pea ‘i ‘api—ke nau faiako ‘o hangē ko e faiako ‘a e Fakamo‘uí, ‘o ngaohi ‘a e ngaahi lēsoní ke hangē ha ngaahi fetalano‘aki ‘oku makatu‘unga ‘i he ongoongoleleí. ‘E fakaafe‘i ‘a e to‘u tupú ke nau kau lahi ange ki hono ako‘í mo e akó.
‘Oku pehē ‘i ha tohi mei he Kau Palesitenisī ‘Uluakí ‘i he ‘aho 12 ‘o Sepitema 2012: “‘Oku fakatefito ia ʻi hono fakamālohia mo langaki e tuí, fakauluí mo e fakamoʻoní ʻo fakaʻaongaʻi ai e ngaahi akonaki fakamuimuitaha ʻa e Kau Taki Māʻolungá pea mo e kau palesitenisī lahi ʻo e ngaahi houalotú.”
‘Oku fokotuʻutuʻu ‘a e Ha‘u ʻo Muimui ‘Iate Aú ki ha ngaahi ‘iuniti ‘oku fakamamafa‘i ai ha kaveinga fakatokāteline ‘e taha ʻi he māhina taki taha pea ‘oku ako fakataha ki ai ‘a e ngaahi kalasi ‘i he Lautohi Faka-Sāpaté, Kau Finemuí, mo e Lakanga Taula‘eiki Faka-‘Ēloné.
‘Oku lahi ‘a e ngaahi lēsoni ‘i he ‘iuniti taki tahá ‘i he ngaahi lēsoni ‘e lava ke ako‘i ‘i he māhina ‘e tahá, ko ia ‘oku kole ai ki he kau faiakó mo e kau takí ke nau feinga ke ma‘u ha fakahinohino fakalaumālie pea nau ngāue fakataha ke fakapapau‘i ‘a e lēsoni palani ke nau ngāue ‘akí.
‘E tokoni ‘a e tokoni fakaako fo‘ou ko e, Ako‘i ‘o e Ongoongoleleí ‘i he Founga ‘a e Fakamo‘uí, ki he kau takí mo e kau faiakó ke mahino lelei ange kiate kinautolu ‘a e founga ki hono fakafeʻungaʻi ha ngaahi lēsoni ke fe‘unga mo e ngaahi fie ma‘u ‘a honau to‘u tupú mo e founga ki hono tokoni‘i ‘o e to‘u tupú ke nau ako ‘a e ongoongoleleí.
‘Oku lava ke paaki ‘a e ngaahi lēsoní kotoa mei he ‘Initanetí. ‘E ma‘u atu ʻi he kaha‘ú hano tatau kuo pulusi ‘o e Ha‘u ʻo Muimui ‘Iate Au. ‘E ma‘u foki ‘i he ‘Initanetí ‘i he fakaʻosinga ‘o e 2012 ‘a e ngaahi lēsoní kotoa ‘i ha lea fakafonua ʻe 23.
‘Oku lava ke vakai ‘a e kāingalotú, kau takí, mo e kau faiakó ki he tohi lēsoni fo‘oú ‘i he ‘Initanetí ‘i he lds.org/youth/learn.
‘E fai ‘e he kau taki faka‘ēliá mo fakalotofonuá ha ngaahi ako ma‘á e kau takí mo e kau faiakó ki mu‘a pea ‘osi ‘a e 2012.


				Mou ako lahi ange ki ai ‘i he news.lds.org. Vakai foki ki he peesi 96 ‘o e pulusinga ko ‘ení.


				
			

				Tokoni e Ngaahi Me‘angāue Fo‘ou ki he Kāingalotú ‘i Hono Teuteu e Ngaahi Hingoa Fakafāmilí

			
Naʻe fai mai ‘e he Kau Palesitenisī ‘Uluaki ha fakaafe ‘i ha tohi na‘e ‘omi ‘i he ‘aho 8 ‘o ‘Okatopa 2012 ‘o fakaafe‘i ‘a e kāingalotú—kae tautautefito ki he to‘u tupú mo e kakai lalahi taautahá—ke nau ma‘u ‘a e ngaahi tāpuaki kotoa ‘o e temipalé ‘i ha‘anau teuteu‘i ‘a ‘enau ngaahi hingoa fakafāmili pē anautolú ke ‘ave ki he temipalé.
ʻIkai ngata aí, ko kinautolu ko ia “‘oku nau tauhi ha ngaahi hingoa fakafāmili lahí, [‘oku poupou atu ke nau] faka‘atā ‘a e ngaahi hingoa ko iá ‘i he faingamālie vave tahá koe‘uhí ke lava ‘o fakahoko ‘a e ngaahi ouau ‘oku fie ma‘ú kiate kinautolu.”
Kuo hanga ‘e he Siasí ‘o teuteu‘i ha ngaahi ma‘u‘anga tokoni foʻou mo e ngaahi me‘a fo‘ou ‘e ala ma‘u atu ‘i ha lea fakafonua ‘e 10 ‘i he familysearch.org.ke tokoni ki he kāingalotú ke nau tali ‘a e ui ko ‘eni mei he Kau Palesitenisī ‘Uluakí.
Hangē ko ‘ení, ‘oku ‘omi ‘e he polokalama fakamuimuitaha ‘o e new.familysearch.org ‘a ia ‘oku ui ko e Family Tree, ha founga faingofua ange ki he‘etau hisitōlia fakafāmilí ‘i hono fakafaingofua‘i ‘a kinautolu ‘oku nau ngāue ki aí ke nau (1) fehokotaki pea kaungā ngāue ki he ngaahi laine fakafāmili ‘oku nau fehokotaki aí, (2) fakaleleiʻi pe toʻo ha fakamatala ‘oku hala, pea (3) faingofua ange hono fakahū ‘a e ngaahi hingoa ‘o e ngaahi kuí ke fakahoko ki ai ‘a e ngaahi ouau fakatemipalé. ‘Oku toe lava foki ‘e he kau ʻi he polokalamá ‘o ma‘u ha ngaahi vitiō fekau‘aki mo e “Vahe ‘o e Ngaahi Hingoa ki he Temipalé” [Assigning Names to the Temple] mo ha ngaahi ako kehe ‘i he familysearch.org/treetraining.


				Ngaahi Akonaki Maʻa Hotau Kuongá

			
‘Oku totonu ke teuteu ‘a e ngaahi lēsoni ‘a e Lakanga Taula‘eiki Faka-Melekisētekí mo e Fine‘ofá ki he Sāpate fā ‘o ‘Okatopa 2012 ki Mā‘asi 2013 mei ha malanga ‘e taha pe lahi ange ʻo e konifelenisi lahi ‘o ‘Okatopa 2012. ‘E lava ke fili ‘a e malanga ke ngāue ‘aki ‘i ‘Epeleli 2013 mei he konifelenisi ‘o ‘Okatopa 2012 pe ‘Epeleli 2013. ‘Oku totonu ke fili ‘e he kau palesiteni fakasiteiki mo e fakavahefonuá ‘a e ngaahi malanga ke ngāue ‘aki ‘i honau ‘ēliá.
Mou ako lahi ange ki ai ‘i ha‘amou lau ‘a e konga ki he “Ngaahi Akonaki Ma‘a Hotau Kuongá” ‘i he Liahona ‘o Mē 2012 (lds.org/liahona).


				ʻEletā Craig C. Christensen

				ʻO e Kau Palesitenisī ʻo e Kau Fitungofulú 

			
Na‘e kamata ngāue ‘a ‘Eletā Kuleki C. Kalisiteniseni ko ha mēmipa ‘o e Kau Palesitenisī ‘o e Kau Fitungofulú ‘i ‘Aokosi 1, 2012, hili hono ui ia ki he lakanga ko iá i ‘Epeleli 2012.
Na‘e fāʻeleʻi ia kia Seloni mo Kōlini Kalisiteniseni ‘i Sōleki Siti, ‘Iutā, USA, ‘i Mā‘asi 1956, na‘e tupu hake ‘a ‘Eletā Kalisiteniseni ‘i Kalefōnia tokelau ‘i ha “fāmili Siasi mālohi mo fakatupulekina.” Na‘á ne fakamamafaʻi na‘á ne tui ma‘u pē ‘oku moʻoni ‘a e ongoongoleleí, ka na‘e toe mālohi ange ‘ene fakamo‘oní ‘i he‘ene ngāue fakafaifekau ‘i Sileí.
Na‘á ne pehē, “Na‘á ku holi ‘i he‘eku hoko ko ha faifekaú, ke u ongo‘i ma‘u pē ‘a e Laumālie ‘ā‘oni‘oní, pea na‘e loloto ange ‘eku fakamo‘oni ki he ongoongoleleí pea mahinongofua ange kiate au.” Na‘e kamata ke ne saiʻai he Tohi ‘a Molomoná ‘i he‘ene ngāue fakafaifekaú, pea ‘oku hokohoko mai ia ‘i he‘ene ngaahi akonaki ‘i he ‘aho ní.
Ko e talu ‘eni mei he 2002 mo e hoko ‘a ‘Eletā Kalisiteniseni ko ha mēmipa ‘o e kōlomu ‘Uluaki mo e Ua ‘o e Kau Fitungofulú. Na‘á ne hoko ki muí ni mai ko e Talēkita Pule ‘o e Potungāue ‘o e Lakanga Fakataula‘eikí. ‘Oku kau ‘i hono ngaahi lakanga ‘i he kuo hilí ‘a ‘ene hoko ko e palesiteni ‘o e ‘Ēlia Mekisikou Sauté, palesiteni ‘o e Misiona Mekisikou Siti Hahaké, pīsope, alēlea‘anga mā‘olunga mo e palesiteni misiona fakasiteikí.
‘Oku ma‘u ‘e ‘Eletā Kalisiteniseni ha mata‘itohi BA ‘i he tauhitohí mei he ‘Univēsiti Pilikihami Iongí mo ha mata‘itohi MA ‘i he pule fakapisinisí mei he Univēsiti ‘o Uāsingatoní. Na‘á ne ma‘u mo fakalele ha ngaahi pisinisi fakatau fakamovetevete ‘o e ngaahi me‘alelé mo e fakatau kelekele mo e langa falé, pea na‘á ne hoko ko e faiako ‘a‘ahi ʻi ha ngaahi ‘univēsiti lahi.
Na‘e mali ‘a ‘Eletā Kalisiteniseni mo Tēpola Sōnasi ‘i he ‘aho 28 ‘o Mā‘asi 1978. ‘Okú na nofo ‘i Holatei ʻi ‘Iutā, pea ‘okú na ma‘u ha fānau ‘e toko fā mo e makapuna ‘e toko nima.

